
BUNGE LA TANZANIA 

________ 

 

MAJADILIANO YA BUNGE 

_________ 

 

MKUTANO WA KUMI 

 

Kikao cha Kwanza – Tarehe 31 Januari, 2023 

 

(Bunge Lilianza Saa Tatu Asubuhi) 

 

WIMBO WA TAIFA NA WIMBO WA JUMUIYA YA 

AFRIKA MASHARIKI  

 

D U A 

 

Spika (Mhe. Dkt. Tulia Ackson) Alisoma Dua 

 

SPIKA: Waheshimiwa tukae.  

 

Waheshimiwa Wabunge, tunayo ratiba mbele yetu 

ambayo naamini nanyi mnayo kwenye vishkwambi 

vyenu. Kwa hiyo tutaendelea na ratiba yetu. 

  

Katibu. 

 

NDG. NENELWA J. MWIHAMBI, ndc - KATIBU WA 

BUNGE:  

 

KIAPO CHA UAMINIFU 

 

 Mheshimiwa Mbunge afuatae aliapa Kiapo cha 

Uaminifu: - 

1. Mhe. Abdul Yussuf Maalim 

 

(Hapa Mhe. Abdul Yussuf Maalim Aliapa) 

 

SPIKA: Katibu. 

 

NDG. NENELWA J. MWIHAMBI, ndc - KATIBU WA 

BUNGE:  

 

TAARIFA YA SPIKA 

 

 SPIKA: Waheshimiwa Wabunge, ninaleta kwenu 

taarifa niliyonayo, katika Mkutano wa Tisa wa Bunge, 

Bunge lilipitisha Miswada Mitatu ya Sheria ambayo ni hii 

ifuatayo:- 

 

Kwanza ni Muswada wa Sheria ya Uwekezaji 

Tanzania ya Mwaka 2022; pili, ni Muswada wa Sheria ya 

Ulinzi wa Taarifa Binafsi wa Mwaka 2022 na Tatu, 

Muswada wa Sheria ya Marekebisho ya Sheria Mbalimbali 

Namba 3 ya Mwaka 2022 (The Written Laws Miscellaneous 

Amendments No. 3, Bill 2022).  

 

Waheshimiwa Wabunge, kwa taarifa hii napenda 

kuliarifu Bunge letu hili kuwa Miswada hiyo mitatu 

imepata kibali cha Mheshimiwa Rais wa Jamhuri ya 

Muungano wa Tanzania na sasa zimekuwa sheria na 

zinaitwa; Sheria ya Uwekezaji Tanzania Na. 10 ya Mwaka 

2022; Sheria ya Ulinzi wa Taarifa Binafsi Na. 11 ya Mwaka 

2022; na Sheria ya Marekebisho ya Sheria Mbalimbali Na. 

3, Sheria Na. 12 ya Mwaka 2022 (The Written Laws 

Miscellaneous Amendment No. 3, Act No. 12 of 2022).  

Waheshimiwa Wabunge, hiyo ndiyo Taarifa ya Spika.  

 

Katibu. 

 

NDG. NENELWA J. MWIHAMBI, ndc - KATIBU WA 

BUNGE:  

 

HATI ZA KUWASILISHA MEZANI 

 

Hati zifuatazo ziliwasilishwa Mezani na:- 

 

SPIKA: Hati za kuwasilisha mezani, Mwenyekiti wa 

Kamati ya Kudumu ya Miundombinu kwa niaba yake 

Mheshimiwa Ghati Chomete. 

 

MHE. GHATI Z. CHOMETE K.n.y. MWENYEKITI WA 

KAMATI YA KUDUMU YA BUNGE YA MIUNDOMBINU:  

 

Taarifa ya Kamati ya Kudumu ya Bunge ya 

Miundombinu kuhusu shughuli za Kamati kwa Mwaka 

2022. 

 

SPIKA: Ahsante sana. Mwenyekiti wa Kamati ya 

Kudumu ya Bunge ya Kilimo, Mifugo na Maji. 

 

MHE. ALMAS A. MAIGE - MAKAMU MWENYEKITI WA 

KAMATI YA KUDUMU YA BUNGE YA KILIMO, MIFUGO NA 

MAJI:  

 

Taarifa ya Kamati ya Kudumu ya Bunge ya Kilimo, 

Mifugo na Maji kuhusu shughuli za Kamati kwa Mwaka 

2022. 

 

SPIKA: Ahsante sana.  

Katibu. 

 

NDG. NENELWA J. MWIHAMBI, ndc – KATIBU WA 

BUNGE:  

 

MASWALI NA MAJIBU 

 

SPIKA: Waheshimiwa Wabunge, maswali tutaanza na 

Ofisi ya Waziri Mkuu, Mheshimiwa Dkt. Thea Medard 

Ntara, Mbunge wa Viti Maalum, sasa aulize swali lake.  

 

Na. 1 

 

Kima cha chini cha mishahara 

 

MHE. DKT. THEA M. NTARA aliuliza:- 

 

Je, ni lini Serikali itatangaza kima cha chini cha 

mishahara kwa Wafanyakazi wa Serikali na mashirika 

binafsi? 

 

SPIKA: Mheshimiwa Naibu Waziri Ofisi ya Waziri Mkuu, 

Mheshimiwa Patrobas Katambi, majibu. 

 

NAIBU WAZIRI, OFISI YA WAZIRI MKUU, KAZI, AJIRA, 

VIJANA NA WENYE ULEMAVU (MHE. PASCAL P. KATAMBI) 

alijibu: - 

 

Mheshimiwa Spika, naomba kujibu swali la 

Mheshimiwa Dkt. Thea Medard Ntara, Mbunge wa Viti 

Maalum kwa niaba ya Mheshimiwa Waziri Mkuu, kama 

ifuatavyo: - 

Mheshimiwa Spika, ninapenda kulijulisha Bunge lako 

tukufu kuwa kima cha chini cha mshahara kwa sekta ya 

umma kilitangazwa tarehe 13/5/2022 na utekelezaji wake 

ulianza tarehe 1 Julai, 2022. Kwa upande wa sekta binafsi 

kima cha chini cha mshahara kilitangazwa tarehe 

25/11/2022 kwenye Gazeti la Serikali Na. 687 baada ya 

Bodi ya Kima cha Chini cha Mishahara kukamilisha utafiti 

na kutoa mapendekezo ya viwango kwa Sekta Binafsi 

ambayo yaliridhiwa na Baraza la Ushauri kuhusu Kazi, 

Uchumi na Jamii (LESCO). Utekelezaji wake unaanza 

rasmi Tarehe 1 Julai, 2023. 

 

SPIKA: Mheshimiwa Dkt. Thea Ntara, swali la 

nyongeza. 

 

MHE. DKT. THEA M. NTARA: Ahsante kwa majibu yako 

Mheshimiwa Naibu Waziri, nina maswali mawili ya 

nyongeza. 

 

Mheshimiwa Spika, mchakato wa Mkataba Na. 189 

umefikia wapi ili kuboresha mishahara ya wafanyakazi wa 

majumbani?  

 

Swali langu la pili, suala la kuboresha mishahara ya 

Wakuu wa Vyuo Vikuu limefikia wapi mpaka sasa? 

Ahsante. (Makofi) 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, KAZI, AJIRA, 

VIJANA NA WENYE ULEMAVU (MHE. PASCAL P. KATAMBI): 

Mheshimiwa Spika, ahsante. Naomba kujibu maswali 

mawili ya nyongeza ya Mheshimiwa Dkt. Thea Medard 

Ntara, kama ifuatavyo:- 

Mheshimiwa Spika, tayari kuhusiana na Mkataba wa 

Kimataifa Na. 189 tunafahamu kwamba Serikali yetu 

tayari ilikwisha kuanza kufanyiakazi kwa maagizo ya 

Mheshimiwa Rais Mama Samia Suluhu Hassan na kulikuwa 

kuna vipengele ambavyo bado tulikuwa tunaendelea 

kuvifanyia kazi kwa maana ya kwamba, vipo ambavyo 

vinavyoendana na hali yetu ya kiuchumi na uhalisia wa 

kimazingira pamoja na tamaduni zetu, lakini kuna vifungu 

vingine ambavyo vilionekana na katika msingi wa Sheria 

za Kimataifa kuna kusaini Mkataba wa Kimataifa, 

unaweza uka - ratify  lakini pia ukawa una- reservation 

kwenye baadhi ya maeneo. Kwa hiyo, hizo hatua zote 

Serikali inaendelea kuzichukua kwa haraka, nina imani 

ndani ya kipindi cha mwaka huu wa fedha hayo yote 

tutakuwa tumekwisha kuyaangalia hasa kuhusiana na 

haki na stahiki za mikataba ya wafanyakazi wa ndani.  

 

Mheshimiwa Spika, katika hilo tumeanza awali kupitia 

Kamishna wa Kazi kuweza kuona namna gani ambavyo 

tunaweza kutengeneza standard ambazo zinaendana na 

nchi yetu za kuangalia maslahi kwenye kundi hili ambalo 

kimsingi maeneo mengi wanakuwa na uonevu na 

manyanyaso mengi. Kwa hiyo, tunaliangalia sana kama 

Serikali. 

 

Mheshimiwa Spika, swali la pili la Mheshimiwa 

Medard Ntara ni kuhusu maboresho ya mishahara katika 

Vyuo Vikuu. Hili tayari limeanza kufanyiwa kazi na Ofisi ya 

Waziri Mkuu ambaye ni mratibu na Wizara ya Elimu 

ambayo pia ndiyo yenye dhamana hii katika kuangalia. 

Tunazidi kuangalia viwango kulingana na hali ya 

kiuchumi, pia uhalisia wa kidunia kwa sasa. Kwa hiyo, hivi 

karibuni Mheshimiwa Ntara nitamueleza hatua ambazo 

tumekwisha kuzifikia. Kwa hatua ya sasa siyo vema sana 

kuzitaja hapa hadharani. Ahsante. (Makofi) 

 

SPIKA: Ahsante sana Mheshimiwa Naibu Waziri kwa 

majibu yako kwa maswali ya Mheshimiwa Mbunge. 

Tunaendelea na Ofisi ya Rais - TAMISEMI, Mheshimiwa 

Mariam Nassoro Kisangi, Mbunge wa Viti Maalum, sasa 

aulize swali lake. 

 

Na. 2 

 

Kujenga maeneo ya kusubiria kuona wagonjwa  

kwenye Hospitali 

 

MHE. MARIAM N. KISANGI aliuliza:-  

 

Je, kuna mpango gani wa kuongeza na kujenga 

maeneo ya kusubiri kuona wagonjwa katika Hospitali 

nchini? 

 

SPIKA: Mheshimiwa Naibu Waziri Ofisi ya Rais, 

TAMISEMI, Mheshimiwa Dkt. Dugange, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE) alijibu: - 

 

Mheshimiwa Spika, kwa niaba ya Waziri wa Nchi, Ofisi 

ya Rais - TAMISEMI naomba kujibu swali la Mheshimiwa 

Mariam Nassoro Kisangi, Mbunge wa Viti Maalum, kama 

ifuatavyo: - 

 

Mheshimiwa Spika, Serikali imeendelea na ujenzi wa 

Hospitali mpya kwenye Halmashauri ambazo hazikuwa na 

hospitali, ambapo mpaka sasa jumla ya hospitali mpya 

127 zinaendelea na ujenzi. Aidha, kumekuwa na 

changamoto ya kukosekana kwa majengo ya Ndugu wa 

Wagonjwa kusubiria kuona wagonjwa katika hospitali 

hizo. 

 

Mheshimiwa Spika, ili kutatua changamoto hiyo, 

Serikali katika mwaka wa fedha 2023/2024 itatenga bajeti 

ya shilingi bilioni 2.04 kwa ajili ya ujenzi wa sehemu za 

kusubiria wagonjwa kwenye hospitali 102 ambazo 

zinakamilisha ujenzi wa wodi za kulaza wagonjwa. 

Ahsante. 

 

SPIKA: Mheshimiwa Mariam Kisangi, swali la 

nyongeza. 

 

MHE. MARIAM N. KISANGI: Mheshimiwa Spika, 

ahsante sana kwa kunipa nafasi na mimi niweze kuuliza 

swali la nyongeza. 

 

Mheshimiwa Spika, kwanza naipongeza Serikali kwa 

kutenga hiyo shilingi bilioni 2.04 kwa bajeti ijayo kujenga 

maeneo ya kusubiria wagonjwa, lakini ninayo maswali 

mawili ya nyongeza. 

 

Mheshimiwa Spika, kwanza, changamoto ya watu 

kukosa sehemu za kusubiria wagonjwa inaikumba 

hospitali za Mkoa wa Dar es Salaam za Temeke, Amana 

na Mwananyamala. Maeneo ambayo yametengwa ni 

madogo sana kiasi kwamba idadi ya watu ni wengi.  

 

Je, Serikali ina mpango gani wa kupanua maeneo 

ya watu kukaa wanaosubiria wagonjwa katika hospital 

hizo za Mkoa wa Dar es Salaam?  

Mheshimiwa Spika, swali la pili, kwa kuwa 

changamoto ya watu kukosa sehemu za kusubiria 

wagonjwa inaikumba hospitali ya Taifa ya Muhimbili, hali 

ambayo imesababisha taharuki, wananchi wanaokuwa 

kule ndani ni wengi lakini hawana sehemu maalum za 

kukaa, kusubiria kupata huduma na kusubiria kuona 

wagonjwa.  

 

Je, Serikali inatoa kauli gani kwa wananchi wake ili 

waondokane na kadhia hiyo ya kufukuzwa hovyo hovyo 

na Askari Mgambo kule ndani ya hospitali ya Taifa ya 

Muhimbili? (Makofi) 

 

SPIKA: Mheshimiwa Naibu Waziri, majibu. Naona 

amesimama Mheshimiwa Naibu Waziri wa Afya, 

Mheshimiwa Dkt. Mollel, majibu kwa kifupi. 

 

NAIBU WAZIRI WA AFYA: Mheshimiwa Spika, naomba 

nijibu maswali mawili ya Mheshimiwa Mbunge, kama 

ifuatavyo:- 

 

Mheshimiwa Spika, kwa hospitali ya Mwananyamala 

na hospitali ya Temeke wametenga kwenye bajeti ya 

mwaka huu kabla ya Juni watakuwa wamejenga 

maeneo hayo, lakini hospitali ya Muhimbili hiyo kadhia 

inatokana na kazi hiyo anayoisema Mheshimiwa Mbunge 

kwamba wamefunga pale OPD wanafanya renovation 

kujenga vizuri, lakini kujenga hiyo sehemu ya kungojea na 

kuna maeneo mengine ambayo yamefungwa kazi hiyo 

anayoisema Mbunge ikifanyika, kwa hiyo ndani ya miezi 

mitatu hiyo kadhia itakuwa imeondoka. Ahsante. (Makofi) 

 

SPIKA: Mheshimiwa Dkt. Ritta Kabati, swali la 

nyongeza. 

MHE. DKT. RITTA E. KABATI: Mheshimiwa Spika, 

ahsante sana kwa kunipa nafasi ili niweze kuuliza swali 

dogo la nyongeza.  

 

Mheshimiwa Spika, mimi nishukuru kwamba Serikali 

imeona hii changamoto kwa sababu katika Mkoa wetu 

wa Iringa hili tatizo ni kubwa sana, hasa kwenye hospitali 

yetu ya Mkoa wa Iringa wananchi wanasubiria kwenye 

magereza, kwa sababu hakuna kabisa eneo lakini pia 

katika Wilaya ya Kilolo Mufindi hakuna maeneo ya 

kusubiria wagonjwa.  

 

Mheshimiwa Spika, lakini mimi nilikuwa naomba 

labda niulize.  Je, ni kwanini Serikali pengine iingie sasa 

ubia? Kwa sababu iko haja kuwepo hata na hosteli wale 

wanaosubiria wagonjwa wanalala nje kabisa kwa 

sababu ya matatizo ya sehemu za kusubiria wagonjwa 

wetu? Ahsante (Makofi) 

 

SPIKA: Mheshimiwa Naibu Waziri wa Afya, majibu. 

 

NAIBU WAZIRI WA AFYA: Mheshimiwa Spika, kwanza 

nimpongeze Mheshimiwa Mbunge, nimemuelewa. 

Anachokizungumzia ni kwamba Hospitali yao ya Mkoa 

wa Iringa iko kwenye eneo dogo na upande mwingine 

wapo Magereza, ambao kumekuwa na mjadala 

mkubwa. Kwamba wataka hospitali ile ihamishwe 

ipelekwe sehemu nyingine kwenye eneo ambalo ni 

kubwa. 

 

Mheshimiwa Spika, lakini investment iliyofanyika 

kwenye eneo lile ni kubwa sana kiasi kwamba ukihamisha 

harakaharaka utadororesha huduma za tiba. Sasa 

nimuombe Mheshimiwa Mbunge wakati Mkuu wa Mkoa 

na Wizara tukijadiliana kabla maamuzi hayo 

hayajafanyika atupe Subira, kwa sababu kuna mambo 

ya muhimu kwanza yanafikiriwa kati ya TAMISEMI lakini 

pia na sisi Wizara ya Afya na masuala yote ya tiba ili 

tuweze kufanya huo uamuzi. 

 

SPIKA: Ahsante sana.  

 

Waheshimiwa Wabunge, niwakumbushe na Mawaziri 

pia, kwanza maswali kwa kifupi, pili majibu kwa kifupi ili 

kutoa fursa kwa Wabunge wengi kuuliza maswali ya 

nyongeza. Majibu kwa kifupi, maswali kwa kifupi. 

Mheshimiwa Tarimba. 

 

MHE. TARIMBA G. ABBAS: Mheshimiwa Spika, 

nikushukuru sana kwa kunipa nafasi hii.  

 

Mheshimiwa Spika, pale Muhimbili miaka ya nyuma 

katika bustani (gardens) zinazozunguka na zingine zilizo 

ndani kulikuwa na street lights lakini vilevile kulikuwa na 

sehemu za kupumzika kwa wagonjwa; badala ya kukaa 

kwenye wodi muda wote huwa wanatoka kupata fresh 

air huduma zile hazipo.  

 

Je, ni lini Serikali inatarajia kuzirudisha huduma zile? 

 

  SPIKA: Mheshimiwa Naibu Waziri wa Afya, majibu. 

 

NAIBU WAZIRI WA AFYA: Mheshimiwa Spika, bado 

naendelea kuwasisitiza Waheshimiwa Wabunge, hizo 

sehemu zipo na sasa zinafanyiwa renovation ambayo 

ndio inayoleta shida ambazo wabunge wa Dar es 

Salaam wanaziona. Nimuombe Mheshimiwa Mbunge 

avumilie kwa muda mfupi sana, renovation inayoendelea 

itakamilika, na hata hayo ya nje yatakuwa 

yameongezeka zile sehemu za kupumzikia. 

 

SPIKA: Mheshimiwa Ndaisaba George Ruhoro, 

Mbunge wa Ngara, sasa aulize swali lake. 

 

Na. 4 

 

Hitaji la fedha za ujenzi wa Hosptali ya Wilaya – Ngara 

 

MHE. NDAISABA G. RUHORO aliuliza:- 

 

Je, ni lini Serikali itapeleka fedha kwa ajili ya 

kuendeleza ujenzi wa Hospitali ya Wilaya Ngara? 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE) alijibu: - 

 

Mheshimiwa Spika, ahsante sana, kwa niaba ya 

Waziri wa Nchi, Ofisi ya Rais - TAMISEMI naomba kujibu 

swali la Mheshimiwa Ndaisaba George Ruhoro, Mbunge 

wa Jimbo la Ngara, kama ifuatavyo: - 

 

Mheshimiwa Spika, Halmashauri ya Wilaya ya Ngara 

ni miongoni mwa Halmashauri 25 zilizoanza kutekeleza 

ujezi wa Hospitali kwa awamu ya tatu katika mwaka wa 

fedha 2021/2022, ambapo ilipokea fedha shilingi milioni 

500 na kuanza ujenzi wa Jengo la Wagonjwa wa nje 

(OPD) na Jengo la Maabara. 

 

Mheshimiwa Spika, Halmashauri ya Wilaya ya Ngara 

katika mwaka wa fedha 2022/2023 imetengewa fedha 

shilingi milioni 500 kwa ajili ya kuendelea na ujenzi wa 

hospitali. Halmashauri hiyo ilipokea fedha hizo mwezi 

Novemba 2022 kwa maelekezo ya kutumia fedha hiyo 

kwa ajili ya ujenzi wa jengo la huduma ya mama na 

mtoto, pamoja na chumba cha upasuaji wa dharura. 

Kwa sasa Halmashauri ipo kwenye utaratibu wa 

kutangaza kazi ili kupata kandarasi ya kusimamia ujenzi, 

ahsante. 

 

SPIKA: Mheshimiwa Ndaisaba Ruhoro, swali la 

nyongeza. 

 

MHE. NDAISABA G. RUHORO: Mheshimiwa Spika, 

nakushukuru sana.  

 

Kwanza naishukuru Serikali kwa kuweza kutupatia 

fedha hiyo na ujenzi unaendelea. Ila sasa kwa kuwa 

fedha hii inakuja kwa mafungu ya shilingi milioni 500, na 

kwa kuwa fedha inayotakiwa kukamilisha ujenzi wa 

Hospitali ya Wilaya ya Ngara ni shilingi bilioni tatu na zaidi. 

 

Je, Serikali ipo tayari kuongeza muamala kutoka 

shilingi milioni 500, mpaka shilingi bilioni moja ili tuweze 

kujenga hospitali yetu kwa wakati na tuimalize? Ahsante 

sana. 

 

SPIKA: Mheshimiwa Naibu Waziri, Ofisi ya Rais, 

TAMISEMI majibu.  

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Spika, ahsante sana, naomba kujibu swali la 

nyongeza la Mheshimiwa Ndaisaba George Ruhoro, 

Mbunge wa Jimbo la Ngara kama ifuatavyo: - 

Mheshimiwa Spika, ni kweli, kama alivyosema 

Mheshimiwa Mbunge Mheshimiwa Rais wetu Dkt. Samia 

Suluhu Hassan ameendelea kupeleka fedha kwenye 

Halmashauri hii ya Ngara kwa ajili ya ujenzi wa hospitali. 

Tayari wana bilioni moja; shilingi milioni 500 bado 

hawajaanza kuitumia. Kwa hiyo nimhakikishie kwamba 

mara watakapotumia fedha hiyo kwa wamu ya pili, 

Mheshimiwa Rais na Serikali yetu itaendelea kupeleka 

fedha hiyo ili kuhakikisha Hospitali ya Halmashauri ya 

Ngara inakamilika. 

 

SPIKA: Mheshimiwa Mhandisi Ezra Chiwelesa, swali la 

nyongeza. 

 

MHE. ENG. EZRA J. CHIWELESA: Mheshimiwa Spika, 

ahsante sana kwa kunipa nafasi na mimi pia.  

 

Mheshimiwa Spika, tatizo la Ngara ni sawa na tatizo 

lililoko Biharamulo maana tumeanza ujenzi wa hospitali ya 

Wilaya kwa muda mrefu sana, na kuna pesa milioni 204 

ilirudishwa, nimeshaiongelea humu zaidi ya mara tano, 

lakini pia kuna pesa ya bajeti ya mwaka huu milioni 750. 

Sasa, kwa sababu hospitali hii tumeanza kuitumia tarehe 

13 Januari, ila majengo mengine hayajamalizika. 

 

Ni lini mtapeleka pesa hizi ili wananchi wa 

Biharamulo waweze kutumia Hospitali yao kwa uhuru ili 

wapate huduma wanayostahili kupata? Ahsante. 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Spika, naomba kujibu swali la nyongeza la 

Mheshimiwa Engineer Ezra Chiwelesa, Mbunge wa Jimbo 

la Biharamulo kama ifuatavyo: - 

 

  Mheshimiwa Spika, Serikali imeendelea kupeleka 

fedha Biharamilo kwa ajili ya ujenzi wa Hospitali ya 

Halmashauri kwa awamu, lakini nafahamu kuna fedha 

ambazo Mheshimiwa Chiwelesa amekuwa akifuatilia ili 

kuhakikisha kwamba fedha hizo zinatafutwa, zinapelekwa 

Biharamulo ili hospitali ile ikamilike ianze kutoa huduma 

kwa wananchi, ahsante 

 

SPIKA: Mheshimiwa Noah Lemburis Saputu Mollel, 

swali la nyongeza. 

 

MHE. NOAH L. S. MOLLEL: Mheshimiwa Spika, 

nashukuru kwa kunipa nafasi ya kuuliza swali la nyongeza.  

 

Mheshimiwa Spika, Halmashauri ya Wilaya ya Arusha 

ina Hospitali ya Wilaya ya Oltrument ambayo tangu 

Serikali ilipoanza kuboresha Hospitali za Wilaya Hospitali hii 

haijawahi kukumbukwa hata siku moja.  

 

Je, ni lini Serikali itaona sasa umuhimu wa kuongeza 

majengo haya katika hospitali hiyo ambayo iliahidiwa na 

Mheshimiwa Rais tangu mwaka 2012? (Makofi) 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Spika, naomba kujibu swali la nyongeza la 

Mheshimiwa Noah Saputu Molllel, Mbunge wa Arumeru 

Magharibi, kama ifuatavyo: - 

Mheshimiwa Spika, ni kweli kwamba Hospitali ya 

Halmashauri ya Arusha inanendelea na ujenzi na ina 

upungufu wa majengo. Nimhakikishie Mheshimiwa 

Mbunge kwamba Serikali inaendelea kujenga majengo 

hayo kwa awamu na Hospitali hii pia itapelekewa fedha 

ili iweze kukamilisha majengo yote muhimu. Ahsante 

 

SPIKA: Mheshimiwa Reuben Kwagilwa, swali la 

nyongeza. 

 

MHE. KWAGILWA R. NHAMANILO: Mheshimiwa Spika, 

ahsante sana; ni lini Serikali itatenga na kupeleka fedha 

kwa ajili ya kujenga majengo tisa muhimu ya kutolea 

huduma za afya katika Hospitali yetu ya Halmashauri ya 

Handeni Mjini, ili kuipa hadhi iwe sawa na Hospitali ya 

Wilaya? 

 

SPIKA: Mheshimiwa Naibu Waziri, majibu.  

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Spika, naomba kujibu swali la nyongeza la 

Mheshimiwa Reuben Kwagilwa, Mbunge wa Jimbo la 

Handeni Mjini kama ifuatavyo:- 

 

  Mheshimiwa Spika, tayari Serikali imeshapeleka 

shilingi milioni 900 katika Halmashauri ya Handeni Mjini, 

kwa ajili ya kuanza upanuzi wa Hospitali hiyo. 

Nimuhakikishie kwamba zoezi hilo ni endelevu ili 

tuhakikishe majengo yote tisa yanajengwa na huduma 

bora zinatolewa kwa wananchi wa Handeni Mjini. 

 

SPIKA: Mheshimiwa Kasalali Mageni, swali la 

nyongeza. 

MHE. KASALALI E. MAGENI: Mheshimiwa Spika, 

nakushukuru; hospitali mpya ya Wilaya ya Kwimba iliyoko 

Icheja ina upungufu mkubwa wa miundombinu ambapo 

hakuna wodi za Watoto na akina mama na huduma 

mbalimbali hazipatikani, hivyo kupelekea usumbufu 

mkubwa kwa wagonjwa kuhitaji kupata huduma katika 

Hospitali mpya na huduma zingine katika kituo cha afya 

cha Ngudu, ambapo husababisha gharama kubwa sana 

za matibabu kwa wagonjwa.  

 

Je, ni lini Serikali sasa itapeleka pesa za kutosha ili 

kukamilisha huduma za msingi zipatikane katika jengo 

moja kwenye hospitali mpya ya Icheja? 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Spika, naomba kujibu swali la nyogeza la 

Mheshimiwa Kasalali Mageni, Mbunge wa Jimbo la 

Sumve kama ifuatavyo: - 

 

Mheshimiwa Spika, ujenzi wa hospitali zetu za 

Halmashauri unakwenda kwa awamu, na kila baada ya 

awamu majengo kadhaa yanayokamilika yanaanza 

kutumika na majengo mengine yanapelekewa fedha 

kwa ajili ya ujenzi na kuanza kutumika. Kwa hiyo 

nimuhakikishie Mheshimiwa Mbunge, kwamba 

Halmashauri hii ya Kwimba ni miongoni mwa Halmashauri 

ambazo zimewekwa kwenye bajeti, kuongezewa fedha ili 

miundombinu mingine ikamilike kwa ajili ya kutoa 

huduma, ahsante.  

 

SPIKA: Mheshimiwa Hussein Amar, swali la nyongeza. 



31 JANUARI, 2023 

18 

 

MHE. HUSSEIN N. AMAR: Mheshimiwa Spika, ahsante 

kwa kunipa nafasi niweze kuuliza swali dogo la nyongeza. 

 

Kwa kuwa hospitali yetu ya Wilaya ya Nyang’hwale 

inaendelea kukamilishwa na Mkurugenzi anatumia lile 

jengo la utawala.  

 

Je, Serikali inatuambia nini kuhusu kumuhamisha 

Mkurugenzi huyo ili hospitali hiyo ianze kufanya kazi? 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Spika, naomba kujibu swali la nyongeza la 

Mheshimiwa Hussein Amar, Mbunge wa Jimbo la 

Nyang’hwale kama ifuatavyo: - 

 

Mheshimiwa Spika, ni kweli hospitali imekamilika, 

lakini kwa sababu ya ukosefu nwa jengo la utawala 

katika Halmashauri hiyo naomba nilichukue hili 

tutalifanyia kazi Ofisi ya Rais, TAMISEMI ili tuhakikishe 

Hospitali hii sasa inaanza kutoa huduma na isitumike 

kama jengo la utawala katika Halmashauri hiyo. Ahsante. 

 

SPIKA: Mheshimiwa Ally Kassinge, swali la nyongeza. 

 

MHE. ALLY M. KASSINGE: Mheshimiwa Spika, ahsante 

kwa nafasi ya swali la nyongeza.  

 

Kwanza nishukuru Serikali ya Awamu ya Sita ya Rais 

Samia kwa kutupatia shilingi milioni 900 kwa ajili ya 

ukarabati wa majengo katika Hospitali yetu ya Wilaya 

pale Kinyonga, Kilwa Kivinje. Hata hivyo bado hali ya 

wodi zetu ni mbaya. Serikali ina mpango gani wa kuipatia 

fedha Halmashauri ya Wilaya ya Kilwa kwa ajili ya 

kujenga na kukarabati wodi pale Hospitali ya Wilaya 

Kivinje? 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Spika, naomba kujibu swali la nyongeza la 

Mheshimiwa Ally Kassinge, Mbunge wa Jimbo la Kilwa 

Kaskazini kama ifuatavyo: - 

 

Mmheshimiwa Spika, ni kweli kwamba Serikali 

imekwishakupeleka shilingi milioni 900 ili kiufanya upanuzi 

wa Hospitali ya Halmashauri ya Wilaya ya Kilwa almaarufu 

Kinyonga; na zoezi hili linakwenda kwa awamu. Baada ya 

shilingi milioni 900 kutumika na kukamilisha majengo ya 

awamu ya kwanza Serikali itaendelea kupeleka fedha 

kwa ajili ya kukamilisha majengo mengine. Ahsante. 

 

SPIKA: Mheshimiwa Priscus Tarimo, swali la nyongeza. 

 

MHE. PRISCUS J. TARIMO: Mheshimiwa Spika, 

nakushukuru sana kwa nafasi hii.  

 

Mheshimiwa Spika, Halmashauri ya Manispaa ya 

Moshi ilipata shilingi milioni 500; mwaka wa fedha ulipita 

na mwaka huu wa fedha ilipata shilingi milioni 500 kwa 

ajili ya ujenzi wa Hospitali ya Wilaya. Hata hivyo mpaka 

sasa ujenzi huo haujaanza kutokana na kutokuwepo na 

mawasiliano mazuri kati ya TAMISEMI, Ofisi ya 

Mwanasheria Mkuu na Wizara ya Fedha. Sasa ni lini ujenzi 

huo utaanza? 



31 JANUARI, 2023 

20 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Spika, naomba kujibu swali la nyongeza la 

Mheshimiwa Priscus Tarimo, Mbunge wa Jimbo la Moshi 

Mjini kama ifuatavyo: - 

 

Mheshimiwa Spika, Serikali ilikwishatoa maelekezo 

kwamba fedha za miradi ya maendeleo zikiwemo za 

ujenzi wa hospitali zikishapelekwa katika Halmashauri 

ujenzi unatakiwa kuanza mara moja ili kupeleka huduma 

kwa wananchi. Naomba kutumia fursa hii kumuelekeza 

Mkurugenzi wa Manispaa ya Moshi kuhakikisha 

wanaanza ujenzi wa hospitali hiyo mapema 

iwezekanavyo ili dhamira ya Serikali ya kuwahudumia 

wananchi iweze kutimia, ahsante. 

 

SPIKA: Mheshimiwa Boniphace Mwita Getere, swalli 

la nyongeza. 

 

MHE. BONIPHACE M. GETERE: Mheshimiwa Spika, 

nakushukuru; naomba kupata maelezo, Hospitali ya 

Wilaya ya Bunda tumepokea shilingi 3,650,000,000 na 

haina dalili za kumalizika, na Mheshimiwa Naibu Waziri 

ulikuja juzi ukaiona. Ni lini itamalizika? 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Spika, naomba kujibu swali la nyongeza la 

Mheshimiwa Boniphace Mwita Getere, Mbunge wa 

Jimbo la Bunda Vijijini, kama ifuatavyo: - 

Mheshimiwa Spika, ni kweli kwamba Serikali 

imepeleka zaidi ya shilingi 3,200,000,000 kwa ajili ya ujenzi 

wa Hospitali ya Halmashauri ya Wilaya ya Bunda; na wiki 

mbili zilizopita nilifanya ziara katika Halmashauri hiyo 

pamoja na Mbunge. Tulikubaliana, kwanza tunachukua 

hatua za kinidhamu kwa wataalam wote waliosimamia 

hospitali ile na kupelekea kutokukamilika kwa majengo 

ilhali fedha zilishapelekwa.  

 

Pili, tumekubaliana kwamba fedha itapelekwa ili 

ikamilishe majengo yale mapema iwezekanavyo na 

huduma za afya zianze kutolewa, ahsante 

 

SPIKA: Mheshimiwa Naibu Waziri tunakushukuru sana 

kwa majibu yako kwa maswali ya Waheshimiwa 

Wabunge isipokuwa swali la nyongeza lililoulizwa na 

Mbunge wa Arumeru Magharibi itabidi uonane naye; 

kwa sababu nadhani wewe umepewa taarifa kwamba 

kule ujenzi umeanza, lakini Mbunge anasema ujenzi 

haujaanza, yaani hakuna chochote kinachoendelea. 

Kwa hiyo, utaonana na Mheshimiwa Mbunge ili hilo 

mliweke sawa. Kama pesa zimeshaenda basi Mbunge 

ajue kama zimeenda.  Taarifa alizo nazo yeye anasema 

hakuna ujenzi unaoendelea. Kwa hiyo, utaonana naye.  

 

Mheshimiwa Leah Jeremiah Komanya, Mbunge wa 

Meatu sasa aulize swali lake.  

 

Na. 3 

 

Sekondari ya Nghoboko kuwa ya kidato cha tano na sita 

 

MHE. LEAH J. KOMANYA aliuliza:- 

Je, ni lini Serikali itapandisha hadhi Shule ya 

Sekondari ya Nghoboko kuwa ya kidato cha tano na 

sita? 

 

SPIKA: Mheshimiwa Naibu Waziri, Ofisi ya Rais, 

TAMISEMI, Mheshimiwa David Ernest Silinde, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE) alijibu:- 

 

Mheshimiwa Spika, ahsante sana, kwa niaba ya 

Waziri wa Nchi, Ofisi ya Rais - TAMISEMI naomba kujibu 

swali la Mheshimiwa Leah Jeremiah Komanya, Mbunge 

wa Jimbo la Meatu kama ifuatavyo:- 

 

Mheshimiwa Spika, ili shule ya sekondari iwe na hadhi 

ya kidato cha tano na sita inatakiwa iwe na vyumba vya 

madarasa viwili kwa mkondo mmoja, matundu ya vyoo 

manne, bweni, maktaba, jiko na bwalo la chakula. 

 

Mheshimiwa Spika, kwa sasa Shule ya Sekondari ya 

Nghoboko bado haijakidhi vigezo vya kuwa ya kidato 

cha tano na sita. Kwa kutambua umuhimu wa shule hiyo, 

Serikali kwa kushirikiana na Halmashauri inaendelea 

kutafuta fedha kwa ajili kukamilisha miundombinu ya 

shule hiyo ili iwe na vigezo vya kupandishwa hadhi na 

kuwa ya kidato cha tano na sita. 

 

SPIKA: Mheshimiwa Leah Komanya, swali la 

nyongeza. 

 

MHE. LEAH J. KOMANYA: Mheshimiwa Spika, 

nakushukuru na naishukuru Serikali; mwezi Julai mwaka 

jana tumepokea shilingi milioni 192 kwa ajili ya uendelezaji 

wa shule hiyo kuwa kidato cha tano na sita. Ni lini Serikali 

itatuletea fedha kwa ajili ya kukamilisha bwalo na 

kujenga makataba ya high school?  

 

Mheshimiwa Spika, kwa kuwa fedha hizi zilikuja 

zikaanzisha majengo mapya na kuacha yaliyokuwepo. Ni 

lini Serikali itakamilisha nyumba nne za watumishi zilizopo 

pale?  

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Spika, naomba kujibu maswali madogo mawili ya 

nyongeza ya Mheshimiwa Leah Jeremiah Komanya, 

Mbunge wa Jimbo la Meatu, kama ifuatavyo: - 

 

Mheshimiwa Spika, kwa kuwa tulishaanza hatua ya 

awali na tumebakisha tu ujenzi wa bwalo pamoja na 

maktaba nimhakikishie Mheshimiwa Mbunge kuwa 

tutakapopata fedha za mradi ambayo tunayo sasa hivi, 

tutazitenga kwenye bajeti na kupeleka katika shule hiyo. 

 

Mheshimiwa Spika, na kuhusu majengo mapya ni 

kwamba kwa sababu sasa hivi tuna miradi mikubwa 

miwili ya SEQUIP pamoja na BOOST ambapo sehemu ya 

fedha hizo ni pamoja na kumalizia majengo, kujenga 

majengo mapya, pamoja na nyumba za walimu. 

Tutafanya hivi mara tutakapopokea fedha hizo, ahsante. 

 

SPIKA: Waheshimiwa Wabunge, nawaona 

mliosimama, Mheshimiwa Eric Shigongo, swali la 

nyongeza. 

MHE. ERIC J. SHIGONGO: Mheshimiwa Spika, kwanza 

nipongeze Serikali ya Awamu ya Sita kwa jitihada ya 

kujenga madarasa katika Jimbo la Buchosa.  

 

Mheshimiwa Spika, hata hivyo, Jimbo la Buchosa lina 

kata 21 na watu takribani 400,000 lakini ina high school 

moja tu. Nilishapeleka maombi Wizarani kwa ajili ya 

kuomba Shule ya Sekondari Kakobe, Bupandwa na 

Nyakahilo ziweze kupandishwa hadhi kuwa high school.  

 

Je, Mheshimiwa Waziri, anaweza kutamka wananchi 

wa buchosa wamsikie ni lini shule hizi zitapandishwa 

madaraja? 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Spika, naomba kujibu swali dogo la nyongeza la 

Mheshimiwa Eric Shigongo, Mbunge wa Jimbo la 

Buchosa, kama ifuatavyo: - 

 

Mheshimiwa Spika, katika mpango tulionao Ofisi ya 

Rais- TAMISEMI, ni kuziongezea, yaani kwa maana 

kuzipanua, shule mia moja nchini ili kuzipa hadhi za kidato 

cha tano na sita kutokana na idadi kubwa ya wanafunzi 

iliyoongezeka. Miongoni mwa shule ambayo ipo ni 

pamoja katika Jimbo la Buchosha. Kwa hiyo 

nimuhakikishie tu kwamba kuna fedha ambayo 

tunaisubiria, ikishafika tu tutatekeleza hilo, ahsante sana. 

 

SPIKA: Mheshimiwa Phillipo Mulugo, swali la 

nyongeza. 

MHE. PHILLIPO A. MULUGO: Mheshimiwa Spika, 

ahsante sana kwa kunipa muda niulize swali la nyongeza.  

 

Mheshimiwa Spika, nilitaka kuiuliza Serikali, Jimbo la 

Songwe lina tarafa mbili na kwenye Tarafa ya Kwimba 

kuna shule moja ya A-level pale Maweni Sekondari, lakini 

kutoka Maweni Sekondari mpaka ukafike mwishoni kabisa 

karibu na Ziwa Rukwa kuna Shule ya Sekondari ya 

Kapalala ambayo ina vigezo vyote vya kuwa na hadhi ya 

kupata kidato cha tano na imezungukwa na shule sasa 

takriban nne, Gua Sekondari, Phillipo Mulugo Sekondari, 

Ngwala Sekondari, na Kapalala yenyewe.  

 

Je, ni lini Serikali itapandisha hadhi katika shule hiyo? 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Spika, naomba kujibu swali dogo la nyongeza la 

mheshimiwa Phillipo Mulugo, Mbunge wa Jimbo la 

Songwe kama ifuatavyo: - 

 

Mheshimiwa Spika, kwa maelezo ya Mheshimiwa 

Mbunge, aliyoyatoa hapa mimi nimhakikishie kwamba 

tutatuma wataalamu waende kukagua na kujiridhisha 

kama vigezo vimetimia ili tuanze mchakato wa 

kuipandisha hadhi, ahsante sana. 

 

SPIKA: Mheshimiwa Esther Matiko, swali la nyongeza. 

 

MHE. ESTHER N. MATIKO: Mheshimiwa Spika, 

nakushukuru sana.  Shule ya Sekondari ya Mogabili ni 

shule kongwe na ya bweni ambayo inagharamiwa na 

wazazi na inachukua wanafunzi wengi sana. Imekidhi 

vigezo ambavyo vimetajwa na Mheshimiwa Naibu Waziri 

hapa. Nataka tu kujua kama hii shule ya sekondari 

itapandishwa hadhi kuwa kidato cha tano na sita katika 

hizo shule 100 ambazo Waziri amezitaja hapa, anatarajia 

kuzifanya mwaka huu? 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Spika, ahsante sana.  Naomba kujibu swali dogo la 

nyongeza la Mheshimiwa Esther Matiko, Mbunge wa Viti 

Maalum, kama ifuatavyo:-  

 

Mheshimiwa Spika, nimwambie tu Mheshimiwa 

Mbunge kwamba sio shule zote zimeomba kuwa kidato 

cha tano na sita. Kwa hiyo nitaangalia katika mpango, 

kama ipo maana yake tutaiweka katika mipango yetu ili 

iweze kukamilisha.  

 

Mheshimiwa Spika, kwa hiyo baada ya kusema 

maneno hayo naamini Mheshimiwa Mbunge 

amenielewa. 

 

SPIKA: Mheshimiwa Vita Kawawa, swali la nyongeza. 

 

MHE. VITA R. KAWAWA: Mheshimiwa Spika, ahsante 

sana. Sisi pia kule Namtumbo tuna Shule ya Sekondari ya 

Sasawala iliyopo katika Tarafa ya Sasawala ambayo iko 

kilometa 220 kutoka Makao Makuu ya Wilaya na imekidhi 

vigezo kwa kuwa imeongezwa ina madarasa na 

mabweni. Tunaomba na sisi tuorodheshwe katika hizo 

orodha ya Shule za Sekondari 100 kwa kuwa imekidhi 

vigezo. Je, linawezekana?  (Makofi) 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE):  Mheshimiwa 

Spika, ahsante sana.  Naomba kujibu swali dogo la 

nyongeza la Mheshimiwa Vita Kawawa, Mbunge wa 

Jimbo la Namtumbo, kama ifuatavyo:- 

 

Mheshimiwa Spika, kama Shule imekidhi vigezo 

jambo hilo linawezekana. Hata hivyo niwathibitishie 

Wabunge wote kwamba tutapitia maeneo yote ambayo 

yamekidhi vigezo ili tuweze kuyapa kipaumbele. Ahsante 

sana. 

 

SPIKA: Mheshimiwa Mchungahela, swali la nyongeza. 

 

MHE.  ISSA A. MCHUNGAHELA:  Mheshimiwa Spika, sisi 

tuliomba tangu mwaka jana kwenye Shule ya 

Makong’onda hatujajua mpaka sasa hivi hali ikoje?  

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE):  Mheshimiwa 

Spika, ahsante sana.  Naomba kujibu swali dogo la 

nyongeza la Mheshimiwa Mchungahela, Mbunge wa 

Masasi Vijijini, kama ifuatavyo:-  

 

Mheshimiwa Spika, shule zote ambazo zipo katika 

maombi ndio tunazifanyia kazi. Tutakapopata hiyo hela 

maana yake kuna baadhi ya miundombinu ambayo 

tunatakiwa tukamilishe ili sasa ziweze kupandishwa. 

Ahsante sana. 

 

SPIKA:  Mheshimiwa Vedastus Mathayo Manyinyi, 

swali la nyongeza. 

 

MHE. VEDASTUS M. MANYINYI: Mheshimiwa Spika, 

ahsante kwa kunipa nafasi ili niweze kuuliza swali dogo la 

nyongeza. Ni ukweli usiopingika kwamba Serikali yetu ya 

Chama Cha Mapinduzi imepeleka fedha nyingi sana za 

kujenga vyumba vya madarasa na sasa watoto wote 

wanaenda mashuleni. Hata hivyo bado kuna tatizo 

kubwa sana la nyumba za Walimu. Je, ni lini sasa Serikali 

itakuja na mkakati thabiti wa kuhakikisha kwamba 

kunakuiwa na nyumba za Walimu za kutosha ili vijana 

wetu waweze kusoma vizuri?  

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE):  Mheshimiwa 

Spika, ahsante sana.  Naomba kujibu swali dogo la 

nyongeza la Mheshimiwa   Vedastus Mathayo Manyinyi, 

Mbunge wa Jimbo la Musoma Mjini, kama  ifuatavyo:-  

 

Mheshimiwa Spika, ndio maana kwa sasa Serikali 

katika mipango yake kila mahali ambapo tunapeleka 

shule, tunahakikisha tunajenga na nyumba za Walimu 

katika kila shule ambayo tunaianzisha. vile vile mikakati 

mingine tuliyo nayo ni pamoja na kutafuta fedha ili 

kusogeza huduma hiyo ya makazi kwa Walimu, lakini 

tumeziagiza halmashauri  kutenga fedha katika bajeti zao 

za ndani kuhakikisha katika kila bajeti ya mwaka 

wanaweka fedha kwa ajili ya ujenzi wa nyumba za 

Walimu. Ahsante sana.  

 

SPIKA: Mheshimiwa Naibu Waziri, nakushukuru sana 

kwa majibu yako kwa maswali ya Waheshimiwa 

Wabunge.  

 

Tunaendelea na Ofisi ya Rais, Utumishi na Utawala 

Bora, Mheshimiwa Ramadhan Suleiman Ramadhan, 

Mbunge wa Chake Chake, sasa aulize swali lake. 

 

Na. 5 

 

Shehia kunufaika na TASAF 

 

MHE. RAMADHAN SULEIMAN RAMADHAN aliuliza:- 

 

Mpango wa TASAF kwa Zanzibar umenufaisha kaya 

216, Unguja Shehia 204 na Pemba Shehia 78 ambapo ni 

sawa na 70% ya Shehia zote Zanzibar.  

 

Je, kuna mpango gani wa kuhakikisha Shehia zote 

388 Zanzibar zinanufaika na mpango wa TASAF kwa 100% 

badala ya 70%?  

 

NAIBU WAZIRI, OFISI YA RAIS, MENEJIMENTI YA 

UTUMISHI WA UMMA NA UTAWALA BORA alijibu: - 

 

Mheshimiwa Spika, kwa niaba ya Waziri wa Nchi, Ofisi 

ya Rais, Menejimenti ya Utumishi wa Umma na Utawala 

Bora, naomba kujibu swali la Mheshimiwa Ramadhan 

Suleiman Ramadhan, Mbunge wa Chake Chake,  kama 

ifuatavyo:- 

Mgeshimiwa Spika, Mpango wa Kunusuru Kaya 

Maskini ulipoanza utekelezaji mwaka 2013, rasilimali 

zilizokuwepo zilitosheleza kufikia asilimia 70 ya Vijiji, Mitaa 

na Shehia ambavyo kwa hesabu ni maeneo 9,960. Kipindi 

cha kwanza cha Mpango wa Kunusuru Kaya za 

Walengwa kilidumu kwa miaka sita na kilikamilika mwezi 

Desemba 2019. Katika awamu hiyo, idadi ya maeneo 

ambayo hayakufikiwa ni Vijiji, Mitaa na Shehia 5,590 

nchini kote zikiwemo Shehia 388 za Zanzibar (Unguja ikiwa 

ni Shehia 259 na Pemba Shehia 129).  

 

Mheshimiwa Spika, nichukue nafasi hii kulijulisha 

Bunge lako Tukufu kwamba, kipindi cha Pili cha Awamu 

ya Tatu ya TASAF kilianza rasmi mwezi Januari, 2020. 

Sehemu hii ya Pili inatekelezwa katika Halmashauri zote 

184 za Tanzania Bara, Unguja na Pemba, kwenye Vijiji, 

Mitaa na Shehia zote ikiwa ni pamoja na zile ambazo 

hazikufikiwa wakati wa utekelezaji wa kipindi cha kwanza. 

Utambuzi na uandikishaji wa walengwa katika maeneo 

yote 5,590 ambayo hayakufikiwa katika kipindi cha 

kwanza tayari umeshafanyika.  

 

Mheshimiwa Spika, utambuzi ulitanguliwa na semina 

za uelimishaji kuhusu TASAF na taratibu zake, vigezo vya 

walengwa na majukumu ya wadau katika ngazi za jamii, 

shehia, Halmashauri na Ofisi ya Makamu wa Pili wa Rais, 

Zanzibar. Aidha, kwa kuzingatia uzoefu uliopatikana 

wakati wa utekelezaji wa kipindi cha kwanza, taratibu za 

utambuzi wa walengwa zimeboreshwa ili kutambua kaya 

zinazokidhi vigezo. Aidha, tathmini ya hali ya walengwa 

waliodumu kwenye Mpango katika kipindi cha kwanza 

itafanyika kwa lengo la kubaini wale ambao 

wameshaimarika kiuchumi ili kusitisha utoaji wa ruzuku 

kwa kaya hizo. Naomba kuwasilisha. 

SPIKA: Mheshimiwa Ramadhan Ramadhan, swali la 

nyongeza. 

 

MHE. RAMADHAN SULEIMAN RAMADHAN: 

Mheshimiwa Spika, ahsante sana.  Nina masuala mawili 

ya nyongeza.  Swali la kwanza; nje ya utoaji wa rasilimali 

fedha kwa kaya maskini je, ni mambo gani mengine 

Mpango huu wa TASAF unafanya kuzinufaisha kaya 

maskini?  

 

Mheshimiwa Spika, swali la pili, je, mpango huu 

unategemea kuisha lini ili kaya maskini zinazonufaika 

zipate kujiandaa? 

 

SPIKA: Mheshimiwa Naibu Waziri, Majibu. 

 

NAIBU WAZIRI, OFISI YA RAIS, MENEJIMENTI YA 

UTUMISHI WA UMMA NA UTAWALA BORA: Mheshimiwa 

Spika, naomba kujibu maswali mawili ya nyongeza ya 

Mheshimiwa Ramadhan Suleiman Ramadhan, kama 

ifuatavyo: - 

 

Mheshimiwa Spika, swali lake la kwanza, kwamba 

TASAF imefanya nini kingine cha ziada kwa walengwa? 

TASAF imefanya mambo mengi ikiwemo kuingia MOU na 

Bodi ya Mikopo Tanzania ili kuweza kutoa mkopo wa 

asilimia 100 kwa wale wote ambao wanakwenda kwenye 

elimu ya juu kutoka kwenye kaya hizi za walengwa wa 

TASAF. Vilevile TASAF imewawezesha walengwa hawa 

kuwa na bima ya afya. Bima ya afya hii inawawezesha 

wao kupata matibabu wakati wowote hata pale 

ambapo wanakuwa hawana pesa.  Vile vile mradi huu 

umejenga miradi mbalimbali ya maendeleo kwenye 

madarasa, vituo vya afya na zahanati.  

Mheshimiwa Spika, nikienda kwenye swali lake la pili, 

mpango huu kwanza nilijulishe Bunge lako tukufu ulikuwa 

unaisha mwaka huu 2023. Hata hivyo, kwa jitihada zake 

Mheshimiwa Rais wetu Dkt. Samia Suluhu Hassan na kwa 

mapenzi yake kwa Watanzania ameweza kutafuta fedha 

na kuongezea mradi huu fedha na sasa utakwenda 

mpaka 2025. 

 

Mheshimiwa Spika, naomba kuwasilisha. 

 

SPIKA: Ahsante sana. Mheshimiwa Rehema Migilla 

swali la nyongeza. 

 

MHE. REHEMA J. MIGILLA: Mheshimiwa Spika, ahsante 

sana kwa kunipa nafasi ya kuuliza swali la nyongeza. 

Halmashauri yangu ya Kaliua kuna walengwa wa TASAF 

wapatao 946 ambao wametolewa kwenye mpango wa 

TASAF kwa kigezo kwamba wamehitimu ilhali hata uwezo 

wa kupata milo mitatu hawana. Je, TASAF wanaangalia 

vigezo gani ambavyo vinawapelekea hao walengwa wa 

TASAF kutolewa kwenye mpango wa kunusuru kaya 

maskini?  

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, MENEJIMENTI YA 

UTUMISHI WA UMMA NA UTAWALA BORA: Mheshimiwa 

Spika, naomba kujibu swali la nyongeza la Mheshimiwa 

Rehema Migilla, kama ifuatavyo:- 

 

Mheshimiwa Spika, tathmini ilifanyika nchini kote 

ambapo kulikuwa kuna kaya 156,000 ambazo zilionekana 

zimeboreka kiuchumi. Hata hivyo, bado mwongozo 

ulikuwa haujatolewa kwa wadau na Halmashauri zote 

nchini ni namna gani bora ya kuweza kuwaondoa. Sasa 

nitakaa na Mheshimiwa Mbunge kuweza kuona hizi kaya 

946 ambazo wametolewa ni walitolewa kwa vigezo gani, 

halafu nitampatia majibu yake. 

 

SPIKA: Mheshimiwa George Kakunda, swali la 

nyongeza. 

 

MHE. GEORGE J. KAKUNDA: Mheshimiwa Spika, 

nakushukuru sana. Katika Jimbo langu la Sikonge, mwaka 

jana baada ya tathmini kufanyika kila kijiji kwa kushirikiana 

na Viongozi wa Vijiji, kuna orodha ambayo ilikubalika kwa 

pande zote mbili, lakini ilipofika Makao Makuu ya Wilaya 

wakapunguza idadi kwa nusu. Hao waliopunguzwa wana 

malalamiko makubwa sana dhidi ya uamuzi wa 

kuwaondoa kwenye orodha ya wafaidika wa TASAF. Je, 

Serikali kwa nini ilichukua hatua hiyo na itarekebisha lini 

hatua hiyo? 

 

SPIKA: Mheshimiwa Naibu Waziri, majibu. 

 

NAIBU WAZIRI, OFISI YA RAIS, MENEJIMENTI YA 

UTUMISHI WA UMMA NA UTAWALA BORA: Mheshimiwa 

Spika, naomba kujibu swali la nyongeza la Mheshimiwa 

Kakunda, kama ifuatavyo: -  

 

Mheshimiwa Spika, utaratibu uliokuwepo ni kwamba 

yale majina ambayo yote yanaondolewa imewekwa 

namna ya kukata rufaa kwa yeyote ambaye anaona 

anakidhi vigezo vya kuwepo kwenye Mpango huu wa 

TASAF. Hivyo, nashauri kwamba watu wa Sikonge ambao 

wanaona kwamba wanastahili kuwepo kwenye mpango 

huu waweze kukata rufaa na rufaa zile zinapelekwa 

TASAF Makao Makuu. Inatumwa timu ya wataalam 

kuweza kwenda kuhakikisha na kuona kama watu hao 

wanastahili na kuweza kurudishwa kwenye mpango. Vile 

vile kama kwa Mheshimiwa Migila nitakaa na 

Mheshimiwa Kakunda ili kuona jinsi ya wataalam wetu 

kuweza kwenda na kuiangalia hiyo tathmini kwa ujumla. 

 

SPIKA: Mheshimiwa Naibu Waziri ahsante sana kwa 

majibu yako kwa maswali ya Waheshimiwa Wabunge.  

 

Tunaendelea na Wizara ya Uwekezaji, Viwanda na 

Biashara, Mheshimiwa Festo Richard Sanga, Mbunge wa 

Makete, sasa aulize swali lake. 

 

Na. 6 

 

Kuondoa changamoto ya lumbesa kwa wakulima wa zao 

la viazi nchini 

 

MHE. FESTO R. SANGA aliuliza:-  

 

Je, nini mkakati wa Serikali kuondoa changamoto ya 

Lumbesa kwa wakulima wa zao la viazi nchini? 

 

SPIKA:  Mheshimiwa Naibu Waziri wa Uwekezaji, 

Viwanda na Biashara, majibu. 

 

NAIBU WAZIRI WA UWEKEZAJI, VIWANDA NA 

BIASHARA aljibu:- 

 

Mheshimiwa Spika, kwa niaba ya Waziri wa 

Uwekezaji, Viwanda na Biashara, napenda kujibu swali la 

Mheshimiwa Festo Richard Sanga, Mbunge wa Makete, 

kama ifuatavyo:- 

Mheshimiwa Spika, mkakati wa Serikali kupitia Sheria 

ya Vipimo, Sura 340, mapitio ya mwaka 2002 na 

marekebisho yake ya mwaka 2018 wa kuondoa 

changamoto ya lumbesa ni kuendelea kutoa elimu kwa 

umma juu ya matumizi sahihi ya vipimo. Mazao ya 

mashambani ikiwemo viazi yatafungashwa kwa uzito 

usiozidi kilogramu 100 na hatua zitachukuliwa kwa wote 

watakaobainika kuvunja sheria hiyo. 

 

Mheshimiwa Spika, nakushukuru. 

 

SPIKA: Mheshimiwa Festo Sanga, swali la nyongeza. 

 

MHE. FESTO R. SANGA: Mheshimiwa Spika, ahsante 

sana kwa kunipa nafasi ya kuuliza maswali mawili ya 

nyongeza. Swali la kwanza; kutokana na majibu ya 

Serikali, kwa kuwa suala la kutoa elimu kwa wananchi 

limekuwa likifanyika mara kwa mara, lakini halijawa na tija 

ya kutibu tatizo la lumbesa. Ni upi mkakati wa Serikali 

kusimamia Sheria ya Vipimo, Sura 340, kuhakikisha 

kwamba suala la lumbesa linaisha kabisa nchini? 

  

Mheshimiwa Spika, swali la pili; je, Serikali haioni ni 

wakati muafaka kati ya Wizara ya Kilimo na Wizara ya 

Viwanda na Biashara kuanzisha selling point   ili kuwekwe 

mizani katika maeneo hayo ili kudhibiti suala la lumbesa 

nchini kwenye mazao ya viazi, vitunguu na mazao 

mengine ambayo yamekuwa msiba kwa muda mrefu 

kwa mkulima ambaye amekuwa akinyonywa kwenye 

Taifa letu? 

 

SPIKA: Mheshimiwa Naibu Waziri, majibu.  

NAIBU WAZIRI WA UWEKEZAJI, VIWANDA NA 

BIASHARA: Mheshimiwa Spika, nakushukuru sana. 

Naomba kujibu maswali mawili ya nyongeza ya 

Mheshimiwa Festo Sanga, kama ifuatavyo:- 

 

Mheshimiwa Spika, ni kweli moja ya changamoto 

tuliyonayo ni usimamizi wa kutekeleza hii Sheria na 

mkakati uliopo ni kupitia wenzetu Serikali za Mitaa kwa 

maana TAMISEMI, kuhakikisha wanasaidia kwanza 

maeneo yale ambayo kuna mauzo kuwe na mizani 

ambayo itatumika kuhakikisha wale wote wanaonunua 

wanapima au wananunua kwa uzito. 

 

Mheshimiwa Spika, swali la pili ambalo nalo 

linaendana na hili ni kwamba, hiyo ndiyo mikakati ya 

Serikali ambayo tunataka sasa tuhamasishe wananchi 

kujiunga katika vyama vya msingi au kuimarisha ushirika 

katika maeneo ya mashambani ili waweze kuwa na 

uwezo au nguvu ya ku-bargain.  Moja, ili wapate bei nzuri 

na pili, ili sheria hii iweze kutumika ni lazima wawe na 

maeneo ya kuuzia.  

 

Kwa hiyo, mpango uliopo kupitia Wizara ya 

Uwekezaji, Viwanda na Biashara vile vile Kilimo na 

wenzetu wa TAMISEMI ni kuona tunawa-organize sasa 

wakulima wale wawe na maeneo mahususi ya kuuzia 

mazao yao ili tuwapatie uwezeshaji wa kuwa na vipimo, 

kwa maana ya mizani lakini pia wawe na nguvu ya kudai 

bei stahiki ya mazao yao. Nakushukuru. 

 

SPIKA: Mheshimiwa Kunti Majala, swali la nyongeza.  

 

MHE. KUNTI Y. MAJALA: Mheshimiwa Spika, 

nakushukuru kwa kunipa nafasi ili niweze kuuliza swali 

dogo la nyongeza.  Pamoja na uwepo wa hiyo sheria 

Mheshimiwa Waziri aliyotuambia, lakini ni dhahiri kwamba 

watumishi tulionao hawatoshi, lakini pili miundombinu siyo 

rafiki. Huko vijijini ambako ndiko wakulima waliko, 

wakulima wetu wa mazao mbalimbali nchini wamekuwa 

wakiuza kwa lumbesa kwa sababu tu kwanza mtu 

anayeratibu ni wafanyabiashara kwa maana ya 

madalali, ndio wanaopanga wakulima wetu wauzaje na 

kwa uzito upi.  Je, Serikali haioni sasa muda umefika kwa 

wafanyabiashara wa mazao kutoa maelekezo 

wanapokwenda vijijini kununua mazao, waende na 

mizani na wananchi wetu wapewe maelekezo pia na 

elimu kwamba wasiuze kwa mfumo wa lumbesa? 

 

SPIKA: Mheshimiwa Naibu Waziri, majibu. 

 

NAIBU WAZIRI WA UWEKEZAJI, VIWANDA NA 

BIASHARA: Mheshimiwa Spika, nakushukuru sana. 

Napenda kujibu swali la nyongeza la Mheshimiwa Kunti 

Majala, kama ifuatavyo:-  

 

Mheshimiwa Spika, ni kweli tuna changamoto ya 

watumishi katika maeneo yote ikiwemo hili la Wakala wa 

Vipimo kwa maana ya wanaosimamia mambo ya 

vipimo. Kwa kweli kazi kubwa inafanyika kwa kushirikiana 

na halmashauri kuhakikisha tuna washirikisha Maafisa 

Biashara ambao ndio wanaowasadia na pia Maafisa 

Ugani ambao wako katika maeneo hayo ili kuhakikisha 

tunawalinda wakulima katika maeneo yote.  

 

Mheshimiwa Spika, sio katika lumbesa tu, kwa 

sababu lumbesa kama alivyouliza muuliza swali la msingi 

kwenye viazi, lakini pia hata katika maeneo mengine 

ambako wanatumia vitu kama ndonya, kangomba, 

bakuli na vitu kama hivyo.  Kwa hiyo tunajitahidi 

kuhakikisha Maafisa Biashara na Maafisa Ugani hawa 

wanawasaidia wakulima ili kuhakikisha kwamba 

wanakuwa na maeneo ya kuuzia ambako watawasaidia.  

 

Mheshimiwa Spika, nitumie nafasi hii kuwaelekeza 

Maafisa Biashara ambao tumekwishawapa nafasi ya 

kuwa wafanyakazi pia katika Idara za Uwekezaji, 

Viwanda na Biashara, wasaidie na wasimamie hili suala  ili 

tuondokane na unyonyaji huu unaotumika wa kunyonya 

wakulima kwa kununua katika vifungashio au bila kutumia 

vipimo katika maeneo ya mashambani ili tuondokane na 

masuala haya ya lumbesa. 

 

Mheshimiwa Spika, nakushukuru. 

 

SPIKA: Mheshimiwa Naibu Waziri, ahsante sana kwa 

majibu yako kwa maswali ya Waheshimiwa Wabunge.  

 

Tunaendelea na Wizara ya Mifugo na Uvuvi, 

Mheshimiwa Bupe Nelson Mwakang’ata, Mbunge wa Viti 

Maalum, sasa aulize swali lake. 

 

Na. 7 

 

Uhitaji wa Josho Kata ya Miula 

 

MHE. BUPE N. MWAKANG’ATA aliuliza:- 

 

Je, ni lini Serikali itajenga josho katika Kata ya Miula 

Wilayani Nkasi? 

 

SPIKA:  Mheshimiwa Naibu Waziri wa Mifugo na Uvuvi, 

Mheshimiwa Abdallah Ulega, majibu. 

NAIBU WAZIRI WA MIFUGO NA UVUVI aljibu:- 

 

Mheshimiwa Spika, kwa niaba ya Waziri wa Mifugo 

na Uvuvi, naomba kujibu swali la Mheshimiwa Bupe 

Nelson Mwakang’ata, Mbunge wa Viti Maalum, kama 

ifuatavyo:- 

 

Mheshimiwa Spika, katika mwaka wa fedha 

2021/2022, Wizara ilipeleka kiasi cha shilingi milioni 108 

kwa ajili ya ujenzi wa majosho sita katika Hamashauri ya 

Nkasi katika Vijiji vya Kipande, Katani, Chala, Mikukwe, 

Chalatila na Sintali. Majosho hayo yapo katika hatua 

mbalimbali za ujenzi. 

 

Mheshimiwa Spika, Wizara inaendelea kuwasiliana 

na Halmashauri ya Wilaya ya Nkasi ili kukamilisha ujenzi 

wa majosho hayo na kutoa fursa kwa Serikali kutenga 

fedha zaidi kwa ajili ya ujenzi wa majosho mengine Nkasi 

Kusini ikiwemo Kata ya Miula. Aidha, Serikali inaendelea 

kuhamasisha wafugaji kuchangia ujenzi wa miundombinu 

ya mifugo ikiwemo majosho katika maeneo yao. Ahsante. 

 

SPIKA: Mheshimiwa Bupe Mwakang’ata, swali la 

nyongeza. 

 

MHE. BUPE N. MWAKANG’ATA: Mheshimiwa Spika, 

ahsante kwa kunipa nafasi ya kuuliza maswali mawili ya 

nyongeza.  Kwanza kabisa niipongeze Serikali kwa 

kutuletea pesa katika miradi hiyo aliyoitaja, Mradi wa 

Chala, Kate, Mtuchi, Kandasi na sehemu zingine zote. 

Hata hivyo miradi hiyo ni kama imetelekezwa. Wananchi 

wanalalamika hakuna kwa kupeleka ng’ombe kwenda 

kuogelea. Swali la kwanza; je, ni lini Serikali itaweka 

mkakati madhubuti wa kusimamia miradi hii iweze 

kutekelezeka? 

 

Mheshimiwa Spika, swali la pili; Wilaya ya 

Sumbawanga DC ina mifugo mingi. Je, ni lini Serikali 

itajenga mabwawa ya kutosha kwa ajili ya mifugo? 

Ahsante. 

 

SPIKA: Mheshimiwa Naibu Waziri, majibu kwa kifupi. 

 

NAIBU WAZIRI WA MIFUGO NA UVUVI: Mheshimiwa 

Spika, naomba kujibu maswali mawili ya nyongeza ya 

Mheshimiwa Bupe Nelson Mwakang’ata, Mbunge wa Viti 

Maalum, kama ifuatavyo:- 

 

Mheshimiwa Spika, swali la kwanza ni mkakati gani 

wa Serikali juu ya kuhakikisha kwamba tunakuwa na 

umadhubuti kwenye usimamizi wa miradi hii? Tumejaribu 

kuona namna wa kurekebisha mfumo wetu na mfumo 

ambao tutakwenda nao katika mwaka wa fedha wa 

2023/2024 ni wa kupeleka fedha hizi moja kwa moja 

kwenye maeneo ya wanufaika, kwenye vijiji ili waweze 

kusimamia miradi hii ambayo itakwenda kuwanufaisha 

wananchi wao wenyewe moja kwa moja. Ambapo kwa 

sasa tunatumia mbinu ya kwamba miradi inalipwa na 

Wizara ingawa inasimamiwa na Halmashauri za Wilaya. 

Kwa hiyo tunaamini kwamba baada ya kuboresha 

mfumo huu sasa hakutakuwa na uzubaifu tena wa miradi 

yetu. 

 

Mheshimiwa Spika, jambo la pili, ni lini tutapeleka 

miradi mipya ya mabwawa kwa kuwa kuna ng’ombe 

wengi kule Nkasi? Naomba Mheshimiwa Bupe atupatie  

haya maeneo ili tuangalie katika bajeti hii ya mwaka huu 

kama tunaweza pia kupeleka miradi hii katika Jimbo la 

kule Nkasi. 

SPIKA: Mheshimiwa Jackson Kiswaga, swali kwa 

kifupi. 

 

MHE. JACKSON G. KISWAGA: Mheshimiwa Spika, 

ahsante sana kwa kunipa nafasi ya kuuliza swali la 

nyongeza.  

 

Jimbo la Kalenga tulileta maombi matatu ya kujenga 

majosho katika Kata ya Kiwele, Mgela, Saadani pale 

Masaka pamoja na Ifunda Udumuka. 

 

Je, ni lini Serikali sasa itatuletea fedha hizo ili tujenge 

hayo majosho? (Makofi) 

 

SPIKA: Mheshimiwa Naibu Waziri, Jimbo la Kalenga. 

 

NAIBU WAZIRI WA MIFUGO NA UVUVI: Mheshimiwa 

Spika, naomba kujibu swali la Mheshimiwa Kiswaga, 

Mbunge wa Kalenga, anayetaka kufahamu ni lini Serikali 

itakamilisha miradi ya majosho katika vijiji alivyovitaja 

kwenye Jimbo la Kalenga. 

 

Mheshimiwa Spika, tumeshapeleka jumla ya fedha, 

shilingi bilioni 5.4 katika Halmashauri 80 na tumebakiza 

kiasi kidogo cha takribani shilingi milioni 500 ambapo 

tunataka twende kukamilisha hivi sasa. Mheshimiwa 

Kiswaga nitaomba baada ya Bunge unipatie hivyo vijiji ili 

nitazame kuona kwamba kama ni katika vile vilivyosalia 

na hatimaye viweze kupata fedha na miradi ile iweze 

kukamilika. 

SPIKA: Mheshimiwa Christopher O. Ole-Sendeka, 

swali la nyongeza.  

 

MHE. CHRISTOPHER O. OLE-SENDEKA: Mheshimiwa 

Spika, nakushukuru sana kwa kunipa nafasi ya kuuliza 

swali la nyongeza.  

 

Kwa kuwa Wizara ya Mifugo ikiongozwa na Waziri na 

wewe Mheshimiwa Naibu Waziri, mlikuja wakati wa janga 

la mwaka 2020 la ukame Wilayani Simanjiro na 

kushuhudia vifo vya mifugo mingi, mliahidi kutokana na 

upungufu wa majosho tuliokuwa nayo mtatujengea au 

mtatoa fedha ya majosho 20; kinyume chake, bajeti 

iliyofuata mwaka 2021 mmetupa majosho mawili. 

 

Je, lini sasa Serikali itatoa hizo shilingi milioni 400 ili 

kukamilisha majosho yale ambayo yataungana na nguvu 

za wananchi ili kuepusha vifo vya mifugo katika nyanda 

hizo kame? 

 

SPIKA: Mheshimiwa Naibu Waziri, majibu kwa kifupi. 

 

NAIBU WAZIRI WA MIFUGO NA UVUVI: Mheshimiwa 

Spika, naomba kujibu swali la Mheshimiwa Ole-Sendeka 

Mbunge wa Simanjiro, kama ifuatavyo:-  

 

Mheshimiwa Spika, ni kweli kwamba katika maeneo 

ambayo yamekuwa yakiathirika kwa kiasi kikubwa na 

ukame ni pamoja na Mkoa wa Manyara hasa Wilaya ya 

Simanjiro na Wilaya ya Kiteto. Katika bajeti ya mwaka 

huu, Serikali imetenga fedha kwa ajili ya ujenzi wa 

majosho na mabwawa.  

Mheshimiwa Spika, naomba Mheshimiwa Ole-

sendeka atupatie vile vijiji ambavyo wamekubaliana 

viende vikajengewe majosho ili kusudi Serikali iweze 

kutekeleza kazi hii ya kuhudumia wafugaji, ahsante. 

 

SPIKA: Mheshimiwa Kanyasu, swali la nyongeza. 

 

MHE. CONSTANTINE J. KANYASU: Mheshimiwa Spika, 

nakushukuru sana; tatizo la majosho lipo pia katika Jimbo 

la Geita Mjini na majosho yaliyopo yanashindwa kufanya 

kazi kwa sababu hayana maji. 

 

Je, Wizara ina mkakati gani wa pamoja kwamba 

pale ambapo kuna majosho panakuwa na maji ya 

uhakika ili majosho yaweze kufanya kazi? 

 

SPIKA: Mheshimiwa Naibu Waziri, majibu.    

 

NAIBU WAZIRI WA MIFUGO NA UVUVI: Mheshimiwa 

Spika, naomba nijibu swali la nyongeza la Mheshimiwa 

Kanyasu, Mbunge wa Geita Mjini kama ifuatavyo:- 

 

Mheshimiwa Spika, ni mkakati gani wa Serikali wa 

kuhakikisha kuwa tunakuwa na maji ya uhakika katika 

yale maeneo? La kwanza, haya maeneo huteuliwa au 

huchaguliwa na wananchi wao wenyewe kwa maana 

ya kwamba tunakwenda kujenga josho kulingana na 

matakwa ya wananchi, kulingana na mazingira yao.  

 

Mheshimiwa Spika, pia Serikali imeendelea kujenga 

visima virefu na mabwawa katika baadhi ya maeneo. 

Kwa hiyo, kama lipo josho ambalo kwa hakika kabisa liko 

tatizo la maji kwenye eneo hilo, hususan katika Jimbo la 

Mheshimiwa Kanyasu alikotaja hapo Geita, tunaomba 

jina la kijiji hicho ili tutazame katika bajeti zetu ili wananchi 

wale waweze kupata huduma hiyo. 

 

Mheshimiwa Spika, vile vile mkakati wetu wa Serikalini 

ni kuungamanisha huduma hizi za maji kati yetu Wizara ya 

Mifugo na wenzetu wa Wizara ya Maji ili kusudi pale 

penye maeneo ambayo huduma ya maji kwa ajili ya 

binadamu ipo, pia huduma hiyo iweze kwenda 

kuhudumia mifugo. 

 

SPIKA: Mheshimiwa Naibu Waziri, ahsante sana kwa 

majibu yako kwa maswali ya Waheshimiwa Wabunge. 

 

Wizara ya Mambo ya Ndani, Mheshimiwa Flatei 

Gregory Massay, Mbunge wa Mbulu Vijijini, sasa aulize 

swali lake.   

  

Na. 8 

 

Kukithiri kwa vitendo vya ubakaji Mbulu Vijijini 

 

MHE. FLATEI G. MASSAY aliuliza:- 

 

Je, kuna mkakati gani wa kudhibiti matukio ya 

ubakaji wa akina mama uliokithiri katika Jimbo la Mbulu 

Vijijini? 

 

SPIKA: Mheshimiwa Naibu Waziri wa Mambo ya 

Ndani ya Nchi, Mheshimiwa Jumanne Sagini, majibu. 

 

 NAIBU WAZIRI WA MAMBO YA NDANI YA NCHI 

alijibu:- 

 



31 JANUARI, 2023 

45 

 

Mheshimiwa Spika, kwa niaba ya Waziri wa Mambo 

ya Ndani ya Nchi, napenda kujibu swali la Mheshimiwa 

Flatei Gregory Massay, Mbunge wa Mbulu Vijijini, kama 

ifuatavyo:- 

 

Mheshimiwa Spika, Jeshi la Polisi linaendelea na 

jitihada zake za kuwakamata na kuwafikisha 

Mahakamani watu wote wanaojihusisha na matukio ya 

uvunjifu wa sheria ikiwemo ya ubakaji. Aidha, Jeshi pia 

hutoa elimu kwa jamii kwa kuwashirikisha viongozi wa dini, 

mila na watu maarufu ili jamii iache kutenda makosa 

hayo. Serikali kupitia Jeshi la Polisi inatoa wito kwa jamii 

yote kushirikiana kutokomeza matukio ya uhalifu hapa 

nchini yakiwemo ubakaji kwani yanasababisha athari 

kubwa kwa jamii, ahsante. 

 

SPIKA: Mheshimiwa Flatei Massay, swali la nyongeza. 

 

MHE. FLATEI G. MASSAY: Mheshimiwa Spika, ahsante 

kwa kunipa nafasi ya kuuliza swali la nyongeza, pamoja 

na majibu mazuri ya Serikali ya kutoa elimu ninalo swali 

hili:- 

 

Mheshimiwa Spika, kwa sababu matukio haya ya 

uvunjifu wa sheria kwa vitendo hivi ambavyo nimevieleza 

katika swali la msingi vimeanza kuwa na matukio mengi, 

na sasa hivi yanapelekea matishio hata kwenye shule 

zetu za msingi na sekondari: Je, kwa nini Serikali isianzishe 

kampeni ya kutoa elimu ambayo itakwenda kila maeneo 

kunusuru Taifa hii na vitendo hivi vya uvunjifu wa sheria? 

 

SPIKA: Mheshimiwa Naibu Waziri, majibu. 

NAIBU WAZIRI WA MAMBO YA NDANI YA NCHI: 

Mheshimiwa Spika, napenda kujibu swali la nyongeza la 

Mheshimiwa Massay, kama ifuatavyo:- 

 

Mheshimiwa Spika, ni kweli anachokisema tumepata 

malalamiko kwamba baadhi ya matendo yanayokiuka 

maadili ya Taifa na jamii zetu yameingia hadi kwenye 

shule, siyo msingi, sekondari na pengine hata vyuo. 

Wizara ya Mambo ya Nchi kama Wizara yenye dhamana 

ya kusimamia sheria, ulinzi wa mali, watu na mali zao, na 

kukabiliana na makosa ya kijinai yakiwemo haya, 

inaendelea kuhimiza jamii nzima, kama tulivyosema mara 

kwa mara, makosa mengi ni matokeo ya vitendo 

vilivyoko kwenye jamii zetu. Kwa hiyo, tunapaswa kuwa 

na ushirikiano kwa maana ya wazazi walezi jamii, shule, 

taasisi za dini na makundi mbalimbali kupigia kelele 

maeneo haya ili kuyatokomeza. 

 

 Mheshimiwa Spika, upande wa Jeshi la Polisi yeyote 

anayekiuka sheria ikiwemo kutenda makosa haya 

yanayobainika, uchunguzi unafanywa, tukithibitisha, 

wanapelekwa mahakamani ili sheria ichukue mkondo 

wake. Kwa maana ya jamii nzima, nimeona juhudi 

zinafanywa na Wizara mbalimbali ikiwemo Wizara ya 

Maendeleo ya Jamii, Jinsia, Wazee na Watoto na Wizara 

ya Elimu hili liwe jukumu letu sote kukemea matendo 

kama haya.  

 

Mheshimiwa Spika, naungana na Mheshimiwa 

Mbunge kuhusu kutoa elimu kwa ujumla kwa nchi nzima ili 

kukomesha vitendo hivi ambavyo vinakiuka kwa kiwango 

kikubwa maadili ya nchi yetu, ahsante.  (Makofi) 

SPIKA: Mheshimiwa Omar Issa Kombo, Mbunge ya 

Wingwi, sasa aulize swali lake. 

 

 

 

Na. 9 

 

Hitaji la Ofisi ya NIDA – Micheweni 

 

MHE. OMAR ISSA KOMBO aliuliza:- 

 

Je, ni lini Serikali itajenga Ofisi ya NIDA katika Wilaya 

ya Micheweni? 

 

SPIKA: Mheshimiwa Naibu Waziri, majibu.   

 

NAIBU WAZIRI WA MAMBO YA NDANI YA NCHI alijibu:- 

 

Mheshimiwa Spika, kwa niaba ya Waziri wa Mambo 

ya Ndani ya Nchi, napenda kujibu swali la Mheshimiwa 

Omar Issa Kombo, Mbunge wa Jimbo la Wingwi, kama 

ifuatavyo:- 

 

Mheshimiwa Spika, Serikali imepanga kujenga ofisi 31 

katika mwaka wa fedha 2023/2024 kwa gharama ya dola 

za Kimarekani 84,924,918 sawa na fedha za Tanzania 

shilingi 197,094,598,943.58. Fedha hizo zinajumuisha 

mchango wa Serikali wa jumla ya dola za Kimarekani 

14,924,918 na mkopo nafuu wa dola za Kimarekani 

70,000,000 kutoka Serikali ya Jamhuri ya Korea ya Kusini. 

Wilaya ya Micheweni iliyopo Mkoa wa Kaskazini Pemba ni 

mojawapo ya Wilaya zitakazonufaika kwa kujengewa 

Ofisi ya Usajili na Utambuzi wa Watu. Ofisi hiyo itajengwa 

kwenye Kiwanja Na. 10, kilichopo Shehia ya 

Maziwang’ombe, huko Micheweni, ahsante. 

 

SPIKA: Mheshimiwa Omar Issa Kombo, swali la 

nyongeza. 

 

MHE. ISSA OMAR KOMBO: Mheshimiwa Spika, 

ahsante kwa nafasi, kwanza naomba nikumbushe tu 

kwamba kwa Zanzibar tunatumia Wadi siyo Kata. Kwa 

hiyo, hii ni Wadi ya Kiuyu.  

 

Mheshimiwa Spika, naomba niulize swali moja la 

nyongeza kama ifuatanyo; ni miaka miwili sasa tumekuwa 

tukipata matumaini haya ya Serikali kwamba 

tutajengewa ofisi, lakini kiukweli hali ni mbaya. Kwa NIDA 

Micheweni wanatumia vyumba viwili walivyoazimwa na 

Wizara ya Afya ambapo vyumba hivyo viwili wanatumia 

Ofisi ya DRO, Ofisi ya Picha, store na jiko. Kwa kweli hali 

mbaya sana, hata ufanisi unakuwa ni mdogo sana. 

 

Mheshimiwa Spika, tunaomba commitment ya 

Serikali; je, ni quarter gani ya mwaka wa fedha husika 

tutaanza kujengewa ofisi hii wananchi wa Wilaya ya 

Micheweni? Ahsante. 

 

SPIKA: Mheshimiwa Naibu Waziri, majibu. 

 

NAIBU WAZIRI WA MAMBO YA NDANI YA NCHI: 

Mheshimiwa Spika, napenda kujibu swali la nyongeza la 

Mheshimiwa Kombo, kama ifuatavyo:- 

 

Mheshimiwa Spika, kweli narekebisha, badala ya 

kuita Kata ya Kiuyu, ni Wadi ya Kiuyu, ahsante sana.  

Kuhusu kuwapa matumaini na kwamba hali ya ofisi 

hizo ni mbaya sana, nakubaliana naye. Ndiyo maana 

tunasema katika mwaka 2023/2024 tutaweka fedha kwa 

ajili ya ujenzi wa ofisi hii. 

 

Mheshimiwa Spika, commitment ninayoitoa, ni kazi 

ndogo tu. Bunge lako tukufu likiidhinisha bajeti hii ambayo 

itakuwa imebeba pia dhima ya kujenga hizo ofisi 31, ni 

kwa uhakika kabisa jimbo lake litanufaika na ujenzi huo, 

ahsante. 

 

SPIKA: Mheshimiwa Juma Usonge, swali la nyongeza. 

 

MHE. JUMA USONGE HAMAD:  Mheshimiwa Spika, 

ahsante sana kwa kunipatia fursa ya kuuliza swali la 

nyongeza.  

 

Wilaya ya Kaskazini B - Unguja ni miongoni mwa 

wilaya ambazo zimekosekana ofisi hiyo ya NIDA; je, ni lini 

Serikali itawahakikishia wananchi wa Wilaya ya Kaskazini 

B kuwajengea kituo hicho cha Ofisi ya NIDA? Ahsante. 

(Makofi) 

 

SPIKA: Mheshimiwa Naibu Waziri, majibu.  

 

NAIBU WAZIRI WA MAMBO YA NDANI YA NCHI:  

Mheshimiwa Spika, napenda kujibu swali la nyongeza la 

Mheshimiwa Juma Usonge kama ifuatavyo:- 

 

 Mheshimiwa Spika, natambua uwepo wa 

changamoto za ofisi maeneo mbali mbali ikiwemo wilaya 

aliyoitaja ya Kaskazini B, Unguja. Ni ahadi yetu 

tutaendelea kujenga hatua kwa hatua kulingana na 

upatikanaji wa fedha. Kama muda ungeruhusu, 

ningeweza kusoma hizo ofisi 31 ambazo zitapata fedha, 

lakini niko tayari kuzi-share na Waheshimiwa Wabunge 

wajue lakini kadri tunavyopata fedha, kila kusipokuwa na 

ofisi tutajenga ofisi hizo. Nashukuru. 

 

SPIKA: Mheshmiwa Naibu Waziri, ahsante sana kwa 

majibu yako kwa maswali ya Waheshimiwa Wabunge.  

 

Wizara ya Kilimo, Mheshimiwa Saashisha Elinikyo 

Mafuwe, Mbunge wa Hai, sasa aulize swali lake. 

 

Na. 10 

 

Kudhibiti madalali wa mazao shambani 

 

MHE. SAASHISHA E. MAFUWE aliuliza:- 

 

Je, Serikali ina mpango gani wa kudhibiti madalali 

wanaodalalia mazao ya wananchi yakiwa shambani kwa 

bei wanazozitaka? 

 

SPIKA: Mheshimiwa Waziri wa kilimo, Mheshimiwa 

Hussein Mohamed Bashe, majibu. 

 

WAZIRI WA KILIMO alijibu:- 

 

Mheshimiwa Spika, naomba kujibu swali la 

Mheshimiwa Saashisha Elinikyo Mafuwe Mbunge wa 

Jimbo la Hai kama ifuatavyo:- 

 

Mheshimiwa Spika, Serikali inatekeleza mpango wa 

uanzishwaji wa vituo rasmi vya uuzaji na ununuzi wa 

mazao ya kilimo karibu na maeneo ya uzalishaji ili 

kumuwezesha mkulima kuuza mazao yake kwa bei ya 

soko na kuzuia uuzwaji wa mazao shambani. Vilevile 

Serikali inaendelea na mpango wa ujenzi wa ghala za 

kuhifadhia mazao katika maeneo ya uzalishaji ili 

kuwezesha wakulima kuhifadhi na kuuza mazao yao. 

 

SPIKA: Mheshimiwa Saashisha Mafuwe, swali la 

nyongeza. 

 

MHE. SAASHISHA E. MAFUWE: Mheshimiwa Spika, 

ahsante kwa kunipa nafasi niweze kuuliza maswali mawili 

ya nyongeza. Kumekuwa na uonevu mkubwa sana na 

wizi mkubwa wa wananchi wanapoenda kuuza mazao 

yao sokoni, kuna watu wanaitwa madalali hawa watu 

ndio wanao panga bei ya mazao na kuondoa fursa ya 

wakulima kupanga bei ya mazao yao. Je, Serikali ina 

mpango gani wa kisheria wa kuondoa tatizo hili na 

kuweza kumlinda mkulima aweze kuuza kwa bei 

anayotaka yeye? 

 

Mheshimiwa Spika, swali la pili. Kumekuwa na 

changamoto ya uuzaji wa mazao kwa kulazimishwa 

kuuza kwa rumbesa wakulima wetu. Je, Serikali ni lini 

itapeleka maagizo maalum kwenye halmashauri zetu za 

kuzuia uuzaji huu wa rumbesa mazao ya wananchi? 

 

SPIKA: Mheshimiwa Waziri wa kilimo, majibu kwa 

kifupi. 

 

WAZIRI WA KILIMO: Mheshimiwa Spika, naomba 

kujibu maswali mawili ya Mheshimiwa Saashisha, kama 

ifuatavyo;- 

 

Mheshimiwa Spika, suala la rumbesa kama alivyojibu 

Naibu Waziri wa Viwanda hapa mbele ya Bunge lako 

tukufu vilevile Wizara ya Kilimo tukishirikiana na Wizara ya 

Viwanda tumeshakuwa na mwongozo rasmi ambao 

tutaupeleka katika halmashauri zote nchini ili halmashauri 

waweze kusimamia mwongozo huo kuanzia suala la 

ununuzi, suala la uwekaji kwenye vifungashio na namna 

ambavyo mazao yanasafirishwa kwa hiyo hili ni jambo 

ambalo tutashirikiana pamoja na Serikali za Mitaa 

kuhakikisha tunalitatua hili tatizo ni kweli lipo na ni tatizo 

kubwa lakini naamini litakwisha. 

 

Mheshimiwa Spika, kuhusu hili la madalali walioko 

masokoni. Kwanza uwepo wa middle man katika 

biashara ni jamba ambalo limekuwepo toka historia ya 

Dunia inaumbwa na ni jambo ambalo halikwepeki lakini 

kuwa na watu wakati ambao hawako regulated hili ndio 

tatizo ambalo linatukabili kwa hiyo Serikali kupitia Sheria 

iliyoianzisha Mamlaka ya COPRA hivi karibuni 

tumeshapeleka mapendekezo atateuliwa Mkurugenzi 

Mkuu wa COPRA ambaye atakuwa na jukumu la kudhibiti 

wauzaji na wanunuzi wanaosimamia uuzaji na ununuzi wa 

mazao katika masoko makuu na masoko ya awali. Kwa 

hiyo tutaweka utaratibu wa wazi wa kikanuni kwa 

kufuatana na Sheria ya COPRA ili kuweza kudhibiti na 

kuhakikisha kwamba mkulima anafaidika na jasho lake. 

 

SPIKA: Ahsante sana Mheshimiwa Waziri kwa majibu 

yako kwa maswali ya Waheshimiwa Wabunge.  

 

Wizara ya Habari Mawasiliano na Teknolojia ya 

Habari. Mheshimiwa Benaya Liuka Kapinga Mbunge wa 

Mbinga Vijijini, sasa aulize swali lake. 

 

MHE. BENAYA L. KAPINGA: Mheshimiwa Spika, 

ahsante sana kwa nafasi kabla ya kuuliza ningeomba 

wafanye marekebisho kidogo ya kijiji, siyo Kijiji cha 

Kiuongo bali Kijiji cha Kiwombi. 

 

 

 

Na. 11 

 

Hitaji la mawasiliano ya simu Kata za Mbinga Vijijini 

 

MHE. BENAYA L. KAPINGA aliuliza:- 

 

Je, ni lini Kata za Kiangamanka, Ukata, Kipololo na 

Kijiji cha Kiwombi zitapelekewa mawasiliano ya simu? 

 

SPIKA: Mheshimiwa Naibu Waziri wa Habari 

Mawasiliano na Teknolojia ya Habari, Mhandisi Kundo, 

majibu. 

 

NAIBU WAZIRI WA HABARI, MAWASILIANO NA 

TEKNOLOJIA YA HABARI, alijibu:- 

 

Mheshimiwa Spika, kwa niaba ya Waziri wa Habari 

na Teknolojia ya Habari napenda kujibu swali la 

Mheshimiwa Benaya Liuka Kapinga, Mbunge wa Mbinga 

Vijijini kama ifuatavyo:-  

 

Mheshimiwa Spika, Kata ya Kipololo inapata huduma 

za mawasiliano kutoka kwa Kampuni ya Halotel iliyojenga 

mnara katika Kijiji cha Lunoro. Kata ya Ukata inapata 

huduma za mawasiliano kutoka kwa Kampuni ya 

Vodacom iliyojenga mnara katika Kijiji cha Ukata na vile 

vile kutoka Halotel iliyojenga mnara katika Kijiji cha Litoho. 

Minara hii imejengwa kati ya mwaka 2017 na 2019 kwa 

ruzuku ya Serikali. 

Mheshimiwa Spika, kwa upande wa Kata ya 

Kiangamanka na Kijiji cha Kiwombi, Serikali itafanyia 

tathmini ya upatikanaji wa huduma za mawasiliano kata 

hii na kijiji hiki Katika mwaka huu wa fedha wa 2022/2023. 

Tathmini hiyo vile vile itahusisha uhakiki wa upatikanaji wa 

huduma za mawasiliano katika maeneo yote yaliyopo 

katika Kata za Ukata na Kipololo, ahsante. 

 

SPIKA: Mheshimiwa Benaya Kapinga, swali la 

nyongeza. 

 

MHE. BENAYA L. KAPINGA: Mheshimiwa Spika, 

ahsante kwa nafasi ya kuuliza maswali mawili ya 

nyongezaa kama ifuatavyo:- 

 

Mheshimiwa Spika, kwanza nitoe masikitiko yangu, 

Kata ya Ukata haina mnara wa Vodacom. Watu wa 

Vodacom walikuja wakajenga mnara kata ya Ukata 

ukakamilika lakini baadae wakauporomosha waliko 

upeleka hatujui. Pia hiyo minara ya Halotel ya Kata ya 

Kipololo Kijiji cha Lunoro na kijiji cha Litoho kweli 

imejengwa lakini haijawashwa tangu mwaka 2017 hadi 

leo sasa niombe Serikali itueleze itatupa lini mawasiliano 

katika hivi vijiji nilivyo vitaja? 

 

Mheshimiwa Spika, la pili, Kata hii ya Kihangimahuka 

iko kilometa 25 kutoka Mbinga Mjini lakini hadi leo haina 

mawasiliano. Niombe ule mchakato uharakishwe ili 

wananchi hawa nao wapate mawasiliano, ahsante. 

(Makofi) 

 

SPIKA: Mheshimiwa Naibu Waziri, majibu. 

NAIBU WAZIRI WA HABARI, MAWASILIANO NA 

TEKNOLOJIA YA HABARI: Mheshimiwa Spika, naomba 

kujibu swali la nyongeza la Mheshimiwa Benaya Liuka 

Kapinga, Mbunge wa Mbinga Vijijini, kama ifuatavyo:- 

 

Mheshimiwa Spika, minara hii ilijengwa na 

inapojengwa baada ya hapo tunafanya technical 

auditing na baada ya kukamilisha technical auditing 

maana yake kwamba wanawasha; lakini kuna scenario 

mbili ambazo huwa zinatokea, ya kwanza wanaweza 

wakawasha baadaye kukawa na changamoto ya vifaa 

ambavyo wametumia. Shoti hizo huwa zinatokea lakini 

baada ya hapo huwa tunatoa maelekezo ya namna 

ambavyo wanatakiwa kwenda kurekebisha. 

 

Mheshimiwa Spika, changamoto ilikuwepo hapa 

katikati ni changamoto ya uzalishaji wa vifaa, ambayo 

tumekuwa nayo kutokana na janga ambalo lilikuwa 

limetoka katikati. Nchi zote Afrika inawezekana kabisa 

supplier anakuwa ni yule yule kiasi kwamba tunajikuta 

tunakuwa kwenye queue ya kusubiri vifaa hivyo viweze 

kuzalishwa na ili waweze kununua na kulete kwa ajili ya 

kurekebisha katika maeneo hayo. 

 

Mheshimiwa Spika, lakini vile vile suala la Kata ya 

Hukata, ni kweli kabisa nakiri, Kata ya Hukata ambayo 

nafahamu kabisa ndipo ambapo Mheshimiwa Mbunge 

anatoka. Nalijua tatizo hili kwa upana huo lakini 

kilichofanyika ni kwamba baada ya kujenga mnara 

katika kata ile na scope ya eneo ambalo ilitakiwa kupata 

mawasiliano haikuwezekana ikabidi tuhamishe mnara 

uende sehemu nyingine ili kuweza kufikisha mawasiliano 

katika eneo la Hukata. 

 



31 JANUARI, 2023 

56 

 

Mheshimiwa Spika, changamoto iliyokuwepo; 

changamoto iliyopo ni kwamba mawasiliano yaliyopo 

pale kwa sasa bado ni hafifu, kwa hiyo sasa tunaandaa 

timu yetu iende ikajiridhishe na kuona namna gani sasa 

tutaenda kulitatua kwa ukubwa wake, ahsante. 

SPIKA: Ahsante sana Mheshimiwa Naibu Waziri kwa 

majibu yako kwa maswali ya Waheshimiwa Wabunge.  

 

Wizara ya Ujenzi na Uchukuzi, Mheshimiwa Amour 

Khamis Mbarouk, Mbunge wa Tumbe, sasa aulize swali 

lake. 

 

Na.  12 

 

Mizigo kwenda Zanzibar kwa meli kupekuliwa na  

mbwa badala ya scanner 

 

MHE. AMOUR KHAMIS MBAROUK aliuliza:- 

 

Je, ni kwa nini mizigo ya wasafiri kutoka Dar es 

Salaam kwenda Zanzibar kwa kutumia meli kubwa 

inapekuliwa na mbwa badala ya scanner? 

 

SPIKA: Mheshimiwa Naibu Waziri wa Ujenzi na 

Uchukuzi, Mheshimiwa Atupele Fredy Mwakibete, majibu. 

 

NAIBU WAZIRI WA UCHUKUZI (MHE. ATUPELE F. 

MWAKIBETE) alijibu:- 

 

Mheshimiwa Spika, kwa niaba ya Waziri wa Ujenzi na 

Uchukuzi, napenda kujibu swali la Mheshimiwa Amour 

Khamis Mbarouk, Mbunge wa Tumbe, kama ifuatavyo:- 

Mheshimiwa Spika, mizigo yote ya wasafiri kutoka Dar 

es Salaam kwenda Zanzibar kupitia Bandari ya Dar es 

Salaam inakaguliwa kwa mdaki (scanner). Katika 

kuimarisha usalama wa bandari, wasafiri pamoja na 

mizigo inayosafishwa kwenda Zanzibar, Mamlaka ya 

Usimamizi wa Bandari Tanzania (TPA) iko kwenye hatua za 

manunuzi ya mdaki (scanner) mwingine mpya kwa ajili ya 

eneo la meli zifanyazo safari kati ya Dar es Salaam na 

Zanzibar ili kupunguza muda unaotumika kukagua mizigo 

na hivyo kufanya eneo hilo kuwa na Midaki miwili. Mdaki 

mpya unaonunuliwa unatarajiwa kuwasili nchini mwishoni 

mwa mwezi Aprili, 2023.  

 

Mheshimiwa Spika, matumizi ya mbwa katika Bandari 

ya Dar es Salaam hufanyika kwa ukaguzi maalum wa 

mizigo baada ya mizigo hiyo kukaguliwa kwa kutumia 

mdaki na kuonekana si salama kuruhusiwa kupita, 

ahsante. 

 

SPIKA: Mheshimiwa Amour Khamis Mbarouk, swali la 

nyongeza. 

 

MHE. AMOUR KHAMIS MBAROUK: Mheshimiwa Spika, 

ahsante sana, ila ninavyodhani jibu hili ni kwa ajili ya 

sehemu ya bandari ambayo wanatumia speed boats 

yaani yale maboti kama Kilimanjaro na mengineyo, lakini 

hapa ninavyozungumzia mimi, swali langu lilikuwa 

linahusiana na meli kubwa ambazo ni kama vile Sealink 

ambako huko huo mdaki au scanner hakuna. 

 

Mheshimiwa Spika, sasa kama Waziri anakubaliana 

nami wazo hilo kwamba huko ninapozungumzia hakuna 

scanner basi niulize maswali mawili ya nyongeza. 

Mheshimiwa Spika, swali la kwanza; kwa kuwa jibu hili 

linaonyesha kuna sehemu imesahauliwa ya bandari 

ingawaje bandari ni yao lakini imesahauliwa. Kama vile 

kuna eneo ndo linaonekana tu abiria wanapita, kuna 

eneo lingine hawaonekani kwamba hiyo mizigo inapita. 

Sasa swali langu ni kwamba ni lini sasa huu mdaki 

utawekwa ili kuondosha usumbufu kwa abiria? 

 

Mheshimiwa Spika, swali la pili; kwa kuwa mbwa ni 

mnyama mkali sana lakini pia wakati mwingine huweza 

kuathiriwa na kichaa cha mbwa na huyu mbwa 

anatumiwa mahali ambako kuna abiria wengi. Sasa, je, 

Serikali inatuhakikishiaje kwamba mbwa huyu 

hataathiriwa na kichaa cha mbwa na kuwadhuru 

wananchi hawa waliopo hapo? Ahsante sana. (Makofi) 

 

SPIKA: Mheshimiwa Amour kidogo hilo swali lako la 

pili nilikuwa najaribu kutafakari ni Wizara gani inatakiwa 

kukujibu, kwa sababu hawezi kuwekwa mbwa pale 

ambaye ana kichaa cha mbwa. Kwa kawaida sehemu 

zote tu zenye kukaguliwa usalama ni kawaida kutumia 

njia mbalimbali.  

 

Kwa hiyo, njia ya kutumia mbwa mwenye utaalamu 

aliyefundishwa ni ya kawaida hasa ulipoelezea kuhusu 

mbwa mwenye kichaa yaani hiyo sasa hiyo ndio kidogo 

umenichanganya nashindwa yaani kujua Waziri nimpe 

kazi ya kujibu swali lako la pili la nyongeza kwa namna 

gani. Ni hisia kwamba anaweza kuwa na kichaa ama 

imeshatokea kuna abiria ameumwa na huyo mbwa? 

 

MHE. AMOUR KHAMIS MBAROUK: Mheshimiwa Spika, 

ahsante sana, nilikuwa naulizia iwapo Serikali inaweza 

kuthibitisha au inaweza kutuhakikishia kwamba huyu 

mbwa kwa namna walivyom-train hataweza kupata 

hicho kichaa cha mbwa, ahsante. (Kicheko) 

 

SPIKA: Mheshimiwa Mbarouk, nitakupa fursa 

utaonana na Mheshimiwa Waziri wa Mambo ya Ndani ya 

Nchi ili akuelekeze vizuri wale mbwa wanafundishwaje na 

yule mbwa anafanyaje kazi ya usalama pale alipo. 

(Kicheko/Makofi) 

 

Kwa hiyo, nitampa fursa Mheshimiwa Naibu Waziri 

ajibu hiyo sehemu ya kwanza, lile eneo ambalo halina 

mdaki. Ahsante. 

 

NAIBU WAZIRI WA UCHUKUZI (MHE. ATUPELE F. 

MWAKIBETE): Mheshimiwa Spika, napenda kujibu swali 

moja la Mheshimiwa Amour Khamis Mbarouk, la 

nyongeza, kama ifuatavyo:- 

 

Mheshimiwa Spika, ni kweli eneo hili ambapo kuna 

meli kubwa za mzigo zinazotoka huku Bara kwenda 

Zanzibar na kwenda Comoro hususan eneo la Azam 

Sealink na Lighter Key linahitaji kufungwa mzani mkubwa 

kwa ajili ya ukaguzi wa mizigo inayokwenda na 

inayoingia pia Dar es Salaam. Serikali ilikwisha tangaza 

tenda tangu mwaka jana mwezi wa kumi na bahati 

mbaya hakuna aliyeweza kukidhi vigezo vya tenda hiyo 

kwa maana ya scanner ama mdaki ambao tunahitaji 

kama Serikali. Maana tunahitaji scanner iwe kubwa na 

kwa maana hiyo sasa, tutatangaza tenda upya tarehe 3 

ya mwezi wa pili tuweze kufunga midaki miwili katika 

eneo hili la Azam Sealink na Lighter Key kwa ajili ya meli 

kubwa za mizigo zinazokwenda Zanzibar pamoja na 

Visiwa vya Comoro, ahsante.. (Makofi) 

SPIKA: Ahsante sana Mheshimiwa Naibu Waziri kwa 

majibu yako kwa maswali ya Waheshimiwa Wabunge.  

 

Wizara ya Maji, Mheshimiwa Daniel Baran, Mbunge 

wa Babati Vijijini, sasa aulize swali lake. 

Na. 13 

 

Mradi wa Maji wa Darakuta hadi Minjingu 

 

MHE. DANIEL B. SILLO aliuliza:- 

 

Je, ni lini Serikali itatekeleza Mradi wa Maji wa 

Darakuta hadi Minjingu?   

 

SPIKA: Mheshimiwa Naibu Waziri wa Maji, Mhandisi 

Maryprisca Mahundi, majibu. 

 

NAIBU WAZIRI WA MAJI alijibu:- 

 

Mheshimiwa Spika, kwa niaba ya Waziri wa Maji, 

naomba kujibu swali la Mheshimiwa Daniel Baran Sillo, 

Mbunge wa Babati Vijijini, kama ifuatavyo:- 

 

Mheshimiwa Spika, Mradi wa Maji Darakuta - 

Magugu ndio unaoendelezwa mpaka Minjingu ambapo 

utagharimu shilingi bilioni 5.672 na kazi zinazoendelea 

kufanyika ni pamoja na ulazaji wa bomba kuu kwenye 

umbali wa kilometa 46, ulazaji wa mabomba ya 

usambazaji maji umbali wa kilometa 66, ujenzi wa tanki la 

lita 250,000 na ufungaji wa pampu. Utekelezaji wa mradi 

huu umeanza mwezi Septemba, 2022 na unatarajiwa 

kukamilika ndani ya mwaka wa fedha 2023/2024 

ambapo wananchi wapatao 23,000 wa Kata za Mwada 

na Nkati watanufaika. 

SPIKA: Mheshimiwa Daniel Baran Sillo, swali la 

nyongeza. 

 

MHE. DANIEL B. SILLO: Mheshimiwa Spika, ahsante, 

ninaomba Mheshimiwa Naibu Waziri afanye mawasiliano 

na wataalam wake wa maji wanaohusika na eneo 

husika, kwa sababu taarifa anazosema nadhani haziko 

sahihi na ambazo ninazo. Amesema kazi zinazofanyika 

labda angesema kazi zitakazofanyika kwa sababu mradi 

huo kwa sasa umeishia Kata ya Magugu. 

 

Mheshimiwa Spika, la pili; miradi yetu ya maji mingi 

inachelewa kwa kuwa na utaratibu wa manunuzi ambao 

huchukua muda mrefu sana.  

 

Sasa Wizara ina mpango gani wa kuboresha kitengo 

hicho cha manunuzi ili mradi uweze kukamilika kwa 

wakati? (Makofi) 

 

SPIKA: Mheshimiwa Naibu Waziri, majibu. 

 

NAIBU WAZIRI WA MAJI: Mheshimiwa Spika, naomba 

kujibu maswali mawili ya nyongeza ya Mheshimiwa Daniel 

Sillo, Mbunge wa Babati Vijijini, kama ifuatavyo:- 

 

Mheshimiwa Spika, suala la kuwasiliana na watendaji 

naomba nilipokee na nitalifanyia kazi kwa karibu sana 

kuhakikisha kazi zote zinafanyika kwa wakati kama 

ambavyo inapaswa. 

 

Mheshimiwa Spika, swali la pili kuhusu uboreshwaji wa 

hatua za manunuzi, Kiwizara tunaendele kuhakikisha 

tunatumia taratibu ambazo hazitachelewesha miradi na 

pale itakapobidi basi ushauri tunapokea na tutafanyia 

kazi. (Makofi) 

 

SPIKA: Mheshimiwa Juliana Daniel Shonza, Mbunge 

wa Viti Maalum, sasa aulize swali lake. 

 

Na. 14 

 

Kutatua kero yam aji Mji wa Tunduma 

 

MHE. JULIANA D. SHONZA aliuliza:- 

 

Je, hadi sasa mpango wa kutatua kero ya maji 

katika Mji wa Tunduma umefikia hatua gani?  

  

 SPIKA: Mheshimiwa Naibu Waziri, majibu. 

 

 NAIBU WAZIRI WA MAJI alijibu:- 

 

 Mheshimiwa Spika, kwa niaba ya Waziri wa Maji, 

naomba kujibu swali la Mheshimiwa Juliana Daniel 

Shonza, Mbunge Viti Maalum, kama ifuatavyo:- 

 

 Mheshimiwa Spika, lengo la Serikali ni kuhakikisha 

huduma ya upatikanaji ya maji safi na salama 

inaboreshwa katika Mji wa Tunduma na maeneo yote 

hapa nchini. Katika Mji wa Tunduma, Serikali inaendelea 

na upanuzi wa mtandao wa usambazaji maji 

kilometa10.5 ambapo Kata ya Uwanjani, Tunduma na 

Makambini zitaanza kupata huduma mwezi Machi, 2023.  

 

 Mheshimiwa Spika, katika Mwaka wa Fedha 

2022/2023, Serikali imedhamiria kutekeleza mradi wa 

kutumia Chanzo cha Mto Bupigi kilichopo katika Wilaya 

ya Ileje na taratibu za kumpata Mkandarasi zinaendelea 

na ujenzi wa mradi utaanza kabla ya mwezi Julai, 2023. 

Mradi huu umepangwa kuhudumia Miji ya Tunduma, 

Vwawa Mlowo, vijiji 14 vya Ileje na maeneo ambayo 

bomba kuu litapita. (Makofi) 

 

SPIKA: Mheshimiwa Juliana Shonza, swali la 

nyongeza. 

 

 MHE. JULIANA D. SHONZA:  Mheshimiwa Spika, 

kwanza nishukuru sana kwa majibu ya Serikali; lakini 

naomba nitoe ombi moja, kwamba niombe waharikishe 

sana kuweza kupatikana kwa huyo mkandarasi ili kuweza 

kuwapunguzia adha ya maji wanawake wenzangu wa 

Mji wa Tunduma, Mji wa Vwawa pamoja na Mji wa 

Mlowo. (Makofi) 

 

 Mheshimiwa Spika, nitakuwa na swali moja la 

nyongeza. Hali ya upatikanaji maji katika Wilaya ya 

Songwe ambayo ina kata 18 ikiwepo Kata ya Mkwajuni, 

Kata ya Saza pamoja na Galula sio ya kuridhisha, 

naomba nipate kauli ya Serikali kwamba ina mpango 

gani wa kuboresha hali ya upatikanaji maji katika Wilaya 

ya Songwe, ahsante. (Makofi) 

 

  SPIKA: Mheshimiwa Naibu Waziri, majibu. 

 

 NAIBU WAZIRI WA MAJI: Mheshimiwa Spika, naomba 

kujibu maswali maswali ya nyongeza ya Mheshimiwa 

Juliana Shonza, kama ifuatavyo:- 

 

 Mheshimiwa Spika, awali ya yote, nipende kupokea 

pongezi zake, nawe nakupongeza kwa kuwa mfuatiliaji 

mzuri wa masuala ya maji ili kuhakikisha mwanamke 

anatuliwa ndoo kichwani. 

 

 Mheshimiwa Spika, kuharakisha kupata mkandarasi, 

hii ni moja ya jitihada tunayoifanya Wizara. Nikuombe 

Mheshimiwa Mbunge tuendelee kushirikiana kuhakikisha 

tunakwenda sambamba na lengo la kumtoa mama 

ndoo kichwani linakamilika kwa wakati. Maeneo ya 

Wilaya ya Songwe, Mkwajuni na Kisasa, tayari Serikali 

inaendelea na jitihada mbali mbali kuhakikisha matatizo 

ya maji katika maeneo haya tunakwenda kuyafanyia 

kazi. 

  

 Mheshimiwa Spika, miezi michache iliyopita gari la 

uchimbaji visima lilikuwa kule Wilayani Songwe na liliweza 

kufanya kazi ya uchimbaji visima katika maeneo kadhaa. 

Kazi hii itaendelea, lengo ni kuona visima vile tunavipata, 

tupate vyanzo vya maji ili tuweze kusambaza maeneo 

yote ambayo bado yanaathirika na tatizo la maji. 

(Makofi) 

 

SPIKA: Mheshimiwa Naibu Waziri tunakushukuru sana 

kwa majibu yako kwa maswali ya Waheshimiwa 

Wabunge. Wizara ya Ardhi, Nyumba na Maendeleo ya 

Makazi, Mheshimiwa Mainuna Ahmad Pathan, Mbunge 

wa Viti Maalum, sasa aulize swali lake. 

 

Na. 15 

 

Kumaliza migogoro ya wakulima na wafugaji – Lindi 

 

MHE. MAINUNA A. PATHAN aliuliza:- 

Je, ni lini Serikali itamaliza migogoro ya Wafugaji na 

Wakulima katika Wilaya za Liwale, Nachingwea na 

Kilwa?  

 

SPIKA: Mheshimiwa Naibu Waziri Ardhi, Nyumba na 

Maendeleo ya Makazi, Mheshimiwa Ridhiwani Kikwete, 

majibu. 

 

NAIBU WAZIRI WA ARDHI, NYUMBA NA MAENDELEO 

YA MAKAZI alijibu:- 

 

Mheshimiwa Spika, kwa Niaba ya Mheshimiwa Waziri 

wa Ardhi, Nyumba na Maendeleo ya Makazi, naomba 

kumjibu swali lake Mheshimiwa Maimuna Ahmad Pathan, 

Mbunge wa Mkoa wa Lindi Viti Maalum, kama ifuatavyo:- 

 

Mheshimiwa Spika, Serikali inatambua uwepo wa 

migogoro ya ardhi katika Wilaya zote zilizotajwa ikiwemo 

Liwale, Nachingwea na Kilwa, lakini pia ni pamoja na 

maeneo ya Lindi Vijijini. Migogoro hii inatokana na 

kuongezeka kwa mifugo katika maeneo hayo, 

changamoto ya tafsiri ya mipaka ya ardhi katika vijiji 

hivyo, usimamizi mbovu wa mipango ya matumizi ya 

ardhi.  Kwa kutambua hilo, Serikali imeendelea kuandaa 

mipango ya matumizi ya ardhi ambayo kimsingi ndiyo 

suluhisho la migogoro ya mwingiliano baina ya watumiaji 

wa ardhi. Hadi sasa jumla ya vijiji 114 katika Wilaya ya 

Kilwa, Nachingwea na Liwale vimeandaliwa mipango ya 

matumizi ya ardhi.   

 

Mheshimiwa Spika, katika mwaka wa fedha 

2023/2204, Serikali imepanga kuandaa mipango ya 

matumizi ya ardhi katika vijiji 40 ikiwemo Liwale (17), 

Nachingwea (12) na Kilwa (11) katika Mkoani wa Lindi, 

ahsante. 

 

SPIKA: Mheshimiwa Maimuna Pathan, swali la 

nyongeza. 

 

 MHE. MAINUNA A. PATHAN: Mheshimiwa Spika, 

ahsante; je, Serikali ina mikakati gani endelevu ambayo 

itakuwa imejiwekea ili kuepusha migogoro hii ambayo 

inapelekea wananchi wetu kuuana? (Makofi) 

 

Mheshimiwa Spika, swali la pili, ni hatua gani 

zinachukuliwa na Serikali kwa wale wanaobainika 

kusababisha migogoro hiyo? (Makofi) 

 

SPIKA: Mheshimiwa Naibu Waziri, majibu. 

 

NAIBU WAZIRI WA ARDHI, NYUMBA NA MAENDELEO 

YA MAKAZI: Mheshimiwa Spika, naomba kujibu maswali 

mawili ya nyongeza ya Mheshimiwa Maimuna Ahmad 

Pathan, kama ifuatavyo:- 

 

Mheshimiwa Spika, ni kweli kwamba Serikali 

imeendelea kufanya jitihada mbali mbali za kuhakikisha 

kwamba ina suluhisha migogoro hiyo ikiwemo kuendelea 

na programu za kupanga, kupima na kumilikisha lakini pia 

kuendelea kupanga bajeti kwa ajili ya kuhakikisha 

mipango yote inaendelea kupangwa katika maeneo 

hayo.  

 

Pia, kushirikiana na mamlaka za upangaji, 

tumeendelea kuelimishana na kupanga bajeti 

kuhakikisha kwamba maeneo yote vijiji yanaendelea 

kupimwa na kupangwa ili kuondoa malalamiko ya 



31 JANUARI, 2023 

67 

 

wananchi ikiwemo migogoro hii inayoendelea katika 

maeneo yetu. 

 

 Mheshimiwa Spika, kwa upande wa swali la pili 

lililoulizwa na Mheshimiwa Maimuna Pathan, juu ya hatua 

gani zinazofanyika kwa wale ambao wanaendelea 

kufanya fujo, jeshi letu la polisi limejidhibiti katika 

kuhakikisha kwamba watu wote wanaofanya matatizo 

au kuendeleza fujo katika maeneo yetu 

wanashughulikiwa kwa mujibu wa sheria. (Makofi) 

 

SPIKA: Mheshimiwa Naibu Waziri ahsante sana kwa 

majibu yako kwa maswali ya Waheshimiwa Wabunge.  

Wizara ya Waziri wa Mambo ya Nje na Ushirikiano na 

Afrika Mashariki, Mheshimiwa Condester Michael 

Sichalwe, Mbunge wa Momba, sasa aulize swali lake. 

 

Na. 16 

 

Tanzania kurudi COMESA 

 

MHE. CONDESTER M. SICHALWE aliuliza:- 

 

Je, Serikali haioni kuna haja ya nchi yetu kurudi 

COMESA? 

 

SPIKA: Mheshimiwa Naibu Waziri wa Mambo ya Nje 

na Ushirikiano na Afrika Mashariki, Mheshimiwa Balozi 

Mbarouk, majibu. 

 

NAIBU WAZIRI WA MAMBO YA NJE NA USHIRIKIANO 

WA AFRIKA MASHARIKI alijibu:- 

Mheshimiwa Spika, kwa niaba ya Waziri wa Mambo 

ya Nje na Ushirikiano na Afrika Mashariki, naomba kujibu 

swali la Mheshimiwa Condester Michael Sichalwe, 

Mbunge wa Momba, kama ifuatavyo:-  

 

Mheshimiwa Spika, Tanzania ilikuwa miongoni mwa 

nchi 19 zilizokuwa mwanzilishi wa Jumuiya ya Soko la 

Pamoja la Mashariki na Kusini mwa Afrika (COMESA) 

mwaka 1994. Tanzania ilijitoa katika COMESA mwaka 

2000 kwa sababu ilikuwa ni mwanachama wa Jumuiya 

ya Maendeleo Kusini mwa Afrika (SADC) na Jumuiya ya 

Afrika Mashariki (EAC), ambapo baadhi ya nchi za 

jumuiya hizo pia ni wanachama wa COMESA.  

 

Mheshimiwa Spika, kwa hiyo, kujitoa kwa Tanzania 

kulifikiwa baada ya kujiridhisha kuwa nchi haitaathirika 

kiuchumi, kwani bado ni mwanachama wa EAC na SADC 

na  kuwa lengo ni kulipunguzia Taifa gharama hasa 

michango ya wanachama. 

 

Mheshimiwa Spika, tutakumbuka kuwa, mwaka 2008 

nchi za COMESA, EAC na SADC zilikubaliana kuanzisha 

Utatu. Hivyo Tanzania inaendelea kushirikiana na 

COMESA kupitia Utatu huu (COMESA – EAC - SADC 

Tripartate Arrangement). Aidha,  mwezi Septemba, 2021, 

Bunge lako Tukufu liliridhia Mkataba wa kuanzisha Eneo 

Huru la Biashara la Bara la Afrika (AfCFTA). Kuwa sehemu 

ya Utatu wa COMESA – EAC - SADC, na kuridhiwa kwa 

Mkataba wa AfCFTA kunaifanya Tanzania kuendelea 

kushirikiana na nchi za COMESA. Ahsante sana. 

 

 SPIKA: Mheshimiwa Condester Sichalwe, swali la 

nyongeza. 

 MHE. CONDESTER M. SICHALWE: Mheshimiwa Spika, 

nakushukuru kwa kunipa nafasi niweze kuuliza maswali 

mawili ya nyongeza.  

 

Mheshimiwa Spika, ikiwa Jumuiya hizi zinapoanzishwa 

kila Jumuiya inakuwa na lengo lake. Mfano, SADC 

ukisoma malengo yake ilianzishwa kwa ajili ya siasa na 

usalama zaidi wa nchi zetu. Ikiwa kama COMESA 

ilianzishwa kwa ajili ya kuwepo kwa soko la pamoja na 

katika majibu ya msingi kwenye swali inasema kwamba 

kuwepo kwa tripartite arrangement kunachangia 

kuondoa changamoto hizi.  

 

Je, mbona bado wafanyabiashara wetu 

wanapotaka kuyaendea masoko ya hizo nchi ambao ni 

wanachama na ambao sisi siyo wanachama, 

wanaendelea kupitia changamoto. Mfano, 

wafanyabiashara wa Tanzania wanapotaka kuliendea 

soko la Congo wanakutana na changamoto nyingi lakini 

hata mazao yanapokuwa yanauzwa kwenye nchi mfano 

Misri, tunapata tozo kubwa ya ushuru wa bidhaa zaidi ya 

30%.  

 

Swali la pili, je, Serikali haioni sasa ipo haja kwa 

umuhimu kabisa kwamba toka tujitoe kwenye COMESA 

mwaka 2000 na sasa hivi ni miaka 13, Serikali inaonaje 

iende kufanya utafiti kukaa na wafanyabiashara ambao 

wanafanya biashara kwenye nchi hizi wanachama, 

zituletee zipi faida ambazo sisi tulipata kutoka kwenye 

COMESA na zipi hasara ambazo nchi imepata katika 

kipindi cha miaka 13 kujitoa kwenye COMESA? (Makofi) 

 

 SPIKA: Mheshimiwa Naibu Waziri, majibu. 

 NAIBU WAZIRI WA MAMBO YA NJE NA USHIRIKIANO 

WA AFRIKA MASHARIKI: Mheshimiwa Spika, ahsante sana. 

Naomba kujibu swali la nyongeza la Mheshimiwa 

Condester Michael Sichalwe, Mbunge wa Momba, kama 

ifuatavyo:- 

 

 Mheshimiwa Spika, kwanza ninampongeza 

Mheshimiwa Mbunge kwani amekuwa mfuatiliaji mkubwa 

sana katika masuala ya biashara hasa baina ya sehemu 

anakotoka huko Momba na soko la DRC. Nianze kwanza 

na swali la pili alilosema kuhusu utafiti, tuangalie utafiti au 

tufanye utafiti na tuone kama tumeathirika au 

hatujaathirika na Tanzania kujitoa katika COMESA.  

 

Mheshimiwa Spika, naomba nimhakikishie 

Mheshimiwa Mbunge kwamba kabla ya Tanzania kujitoa 

COMESA, ilifanya utafiti mkubwa sana na kujiridhisha 

kwamba hakuna hasara yoyote na hakuna athari yoyote 

ya Tanzania kujitoa COMESA. 

 

 Mheshimiwa Spika, swali la pili kuhusiana na 

changamoto ambazo zipo hasa katika soko la Congo. 

Changamoto hizi hazitokani kabisa na Tanzania kujitoa 

COMESA. Changamoto na vikwazo vya kibiashara 

ambavyo siyo vya kiforodha zimekuwepo katika nchi 

mbalimbali na kila zinapojitokeza basi hushughulikiwa kwa 

kadri inavyowezekana.  

 

 Mheshimiwa Spika, kuhusiana specific na suala la 

Congo -DRC ni kwamba, Tanzania imechukua hatua 

nyingi sana za kuhakikisha kwamba wafanyabiashara 

wetu hawapati vikwazo wanapofanya biashara nchini 

Congo. Hatua hizo ni kwanza kuhakikisha JPC ambayo ni 

uhusiano wa kibiashara kati ya DRC na Tanzania na ni 

mwezi Septemba tu last year JPC ilikutana na ilizungumzia 

masuala mbalimbali ya kukuza biashara. Ahsante sana. 

(Makofi) 

 

 SPIKA: Mheshimiwa Naibu Waziri, tunakushukuru sana 

kwa majibu yako kwa maswali ya Waheshimiwa 

Wabunge. Wizara ya Utamaduni, Sanaa na Michezo, 

Mheshimiwa Husna Juma Sekiboko, Mbunge wa Viti 

Maalum, sasa aulize swali lake.  

 

Na. 17 

 

Kuziendeleza timu za michezo za watoto 

 

MHE. HUSNA J. SEKIBOKO aliuliza:- 

 

Je, ni upi mkakati wa Serikali katika kuziendeleza timu 

za michezo za watoto? 

 

NAIBU WAZIRI WA UTAMADUNI, SANAA NA MICHEZO 

alijibu:- 

 

Mheshimiwa Spika, kwa niaba ya Waziri wa 

Utamaduni, Sanaa na Michezo napenda kujibu swali la 

Mheshimiwa Husna Juma Sekiboko, Mbunge wa Viti 

Maalum kama ifuatavyo: - 

 

Mheshimiwa Spika, Serikali inatambua na kuthamini 

michezo ya watoto kwa kuwa umahiri wa timu 

mbalimbali unatokana na ushiriki mzuri wa watoto katika 

ngazi za chini ambazo hupelekea urahisi wa kuibua na 

kuendeleza vipaji. Serikali ina mkakati wa kuziendeleza 

timu za watoto kwa kuhakikisha kuwa kunakuwepo na 

mashindano mengi yanayohusisha watoto ili kuwajengea 

uzoefu.  

 

Mheshimiwa Spika, sehemu ya mikakati hiyo ni 

pamoja na uendeshaji wa mashindano ya UMITASHUMTA 

na UMISETA, ukarabati wa miundombinu ya michezo 

katika shule 56 teule za michezo, pamoja na usajili wa 

vituo vya michezo ya watoto (sports academies). Aidha, 

Serikali imeendelea kuhamasisha wadau mbalimbali 

kuandaa mashindano ya timu za watoto na kuwajengea 

mazingira wezeshi ya kuendeleza vituo hivyo. Ahsante. 

SPIKA: Mheshimiwa Husna Sekiboko, swali la 

nyongeza.  

 

MHE. HUSNA J. SEKIBOKO: Mheshimiwa Spika, 

nashukuru sana kwa majibu ya Mheshimiwa Naibu Waziri, 

lakini nina maswali madogo mawili ya nyongeza.  

 

Mheshimiwa Spika, michezo sasa ni ajira na Wizara 

kwa maana ya Serikali ina mpango wa kujenga shule 56 

nchini ambazo ni academies kwa ajili ya shughuli za 

michezo.  

 

Je, ni lini sasa ujenzi wa shule hizi utaanza?  

 

Mheshimiwa Spika, ningependa pia kujua katika 

shule 56 ambazo ni sports academies zitakazojengwa 

nchini, ni shule ngapi zitajengwa katika Mkoa wangu wa 

Tanga? Nashukuru sana. (Makofi) 

 

SPIKA: Mheshimiwa Naibu Waziri, majibu. 

 

NAIBU WAZIRI WA SANAA, UTAMADUNI NA MICHEZO: 

Mheshimiwa Spika, naomba kujibu maswali mawili ya 

nyongeza ya Mheshimiwa Husna Sekiboko, kama 

ifuatavyo:- 

 

Mheshimiwa Spika, Mheshimiwa Husna kwanza 

amependa kufahamu ni lini ujenzi wa shule hizi 56 teule 

utaanza. Naomba niliarifu Bunge lako tukufu kwamba 

ujenzi wa shule hizi umeshaanza na tunashukuru Bunge 

lako tukufu mlitupitishia zaidi shilingi bilioni mbili na sasa 

zaidi ya shule saba zimeshapitiwa na ujenzi umeanza na 

unaendelea.  

 

Mheshimiwa Spika, swali lake la pili Mheshimiwa 

Husna alitaka kufahamu Mkoa wa Tanga katika hizi shule 

56 teule za michezo una shule ngapi? Naomba niliarifu 

Bunge lako Tukufu kwamba takribani Mikoa yote timu 

ambayo imetoka TAMISEMI, ambayo imetoka Wizarani 

kwetu na Wizara ya Elimu imeteua shule mbili kwa kila 

Mkoa, lakini kuna baadhi ya mikoa ina shule tatu 

kulingana na mazingira ya watu wenye uhitaji, lakini zaidi 

kila Mikoa ina shule mbili mbili. 

 

Mheshimiwa Spika, katika Mkoa wa Tanga naomba 

nimtajie shule zake kwamba ni Tanga Technical 

Secondary School na Nyerere Memorial Secondary 

School pia katika mwaka huu miongoni mwa shule hizi 

saba, shule hii ya Tanga tunakwenda kuanza ujenzi 

maana tunategemea UMITASHUMTA na UMISETA 

tutahamia huko baada ya kutoka Tabora. Ahsante. 

(Makofi) 

 

SPIKA: Mheshimiwa Naibu Waziri, ahsante sana kwa 

majibu yako kwa maswali ya Waheshimiwa Wabunge. 

Wizara ya Fedha na Mipango, Mheshimiwa Halima James 

Mdee, Mbunge wa Viti Maalum, swali lake litaulizwa kwa 

niaba yake na Mheshimiwa Sophia Hebron 

Mwakagenda. 

 

Na. 18 

 

Mikopo ya shilingi trilioni moja sekta ya kilimo 

 

MHE. SOPHIA H. MWAKAGENDA K.n.y. MHE. HALIMA J. 

MDEE aliuliza:- 

 

Je, ni makundi gani yamenufaika na mkopo wa 

shilingi trilioni moja iliyoahidiwa kutolewa na Serikali katika 

sekta ya kilimo na kwa masharti gani?  

 

WAZIRI WA FEDHA NA MIPANGO alijibu:- 

 

Mheshimiwa Spika, naomba kujibu swali la 

Mheshimiwa Halima James Mdee, kama ifuatavyo: - 

 

Mheshimiwa Spika, Serikali kupitia Benki Kuu ya 

Tanzania ilichukua hatua za ziada za kisera, ikiwemo 

kuanzisha dirisha la mkopo maalum la shilingi trilioni moja 

kwa benki na taasisi za fedha nchini ili kuchochea mikopo 

nafuu kwa sekta binafsi, hususan sekta ya kilimo. Masharti 

ya mkopo maalum ni kuchochea mnyororo wa thamani 

katika kilimo cha mazao, miundombinu ya umwagiliaji, 

mifugo, uvuvi na ununuzi na usindikaji wa mazao kwa 

wakulima wadogo na wa kati pamoja na kampuni 

ndogo ndogo na za kati. Aidha, benki na taasisi za fedha 

zinatakiwa  kutoa mkopo usiozidi shilingi bilioni moja kwa 

kila mkulima kwa riba ya asilimia chini ya asilimia 10.  

 

Mheshimiwa Spika, masharti mengine ni Benki Kuu 

kuzikopesha benki na taasisi za fedha kwa riba ya asilimia 

Tatu ili taasisi hizo kukopesha wakulima na kampuni 

zinazojishughulisha na mnyororo wa thamani katika sekta 

ya kilimo kwa riba isiyozidi asilimia 10. Aidha, hadi tarehe 

31 Desemba, 2022, jumla ya mkopo wa shillingi billioni 

164.9 umetolewa kwa sekta ya benki na taasisi za fedha 

na kuwanufaisha wakulima wadogo na wakulima wa kati 

zaidi ya 5,385 na AMCOS 21.  

 

SPIKA: Mheshimiwa Sophia Mwakagenda, swali la 

nyongeza. 

MHE. SOPHIA H. MWAKAGENDA: Mheshimiwa Spika, 

ahsante. Nina maswali mawili ya nyongeza.  

 

Mheshimiwa Spika, Mheshimiwa Waziri wa Fedha 

mpaka sasa inaonekana ni shilingi bilioni 100 ndizo 

ambazo wananchi wameweza kukopeshwa na kuwafikia 

walengwa hao wa kilimo.  

 

Je, Serikali haioni kwamba kama ulivyosema jibu la 

msingi, Serikali inakopesha taasisi na asasi za fedha kwa 

asilimia tatu lakini wakulima hawa wanakopeshwa kwa 

asilimia 10 ambazo ni kubwa sana na hatuwezi 

kuwasaidia wananchi wetu wa kawaida. Kwa nini Serikali 

isishushe na wananchi hawa wakapata kwenye asilimia 

Tano ili iweze kuwa na tija kwa wakulima wa Tanzania?  

 

Mheshimiwa Spika, Mheshimiwa Waziri, tunafahamu 

asilimia zaidi ya 70 ni wakulima hapa Tanzania, hatuoni 

kuna haja sasa ya kuhakikisha kutoka shilingi trilioni moja 

zimetoka tu, wewe unatamka hapo shilingi bilioni 160 ni 

ndogo, zaidi ya shilingi bilioni 800 bado hazijafika.  

Je, hauoni sasa kuna haja, Serikali ihakikishe ahadi 

iliyosema kwenye shilingi trilioni moja angalau shilingi 

bilioni 900 tuweze kuwasaidia wakulima wa Tanzania?  

 

SPIKA: Mheshimiwa Waziri wa Fedha na Mipango 

majibu. 

 

WAZIRI WA FEDHA NA MIPANGO: Mheshimiwa Spika, 

nakushukuru kwa nafasi hii na nimpongeze Mheshimiwa 

Mbunge kwa maswali yake ya nyongeza lakini naomba 

niweke kumbukumbu sawa.  

 

Mheshimiwa Spika, mikopo hii hawakopeshwi kwa 

asilimia 10, nilichosema wanatakiwa wakopeshwe kwa 

kiwango kisichozidi asilimia 10, kwa hiyo tulichokiweka ni 

asilimia Tisa kushuka chini. Tulichosema atakayepata fursa 

hiyo kutoka Benki Kuu anatakiwa awakopeshe wakulima 

kwa single digit, kwa riba ya asilimia isiyozidi kumi, kwa 

hiyo ni tisa kushuka chini na hicho ndicho ambacho 

kimekuwa kikifanyika.  

 

Mheshimiwa Spika, kuhusu kiwango, tofauti na fedha 

zingine ambazo tuna-finance project, hii hapa inatoka 

kufuatana na uhitaji, kwa hiyo kadri benki zinavyochukua 

na kadri wahitaji wanavyochukua, ndivyo kiwango hiki 

kinavyoendelea kuwa kikubwa. Kwa hiyo, kwa kuwa 

Bunge ni sehemu ya viongozi tunaoongoza wananchi 

tuendelee kuweka hamasa. Hili linaendana sambamba 

kabisa na jinsi ambavyo hii sekta ya kilimo imekuwa na 

uamsho kuhusu masuala ya kutumia benki. 

 

Mheshimiwa Spika, naomba kuwasilisha. (Makofi) 

SPIKA: Mheshimiwa Waziri tunakushukuru sana kwa 

majibu yako kwa maswali ya Waheshimiwa Wabunge. 

Wizara ya Elimu, Sayansi na Teknolojia, Mheshimiwa Hawa 

Mchafu Chakoma, Mbunge wa Viti Maalum, sasa aulize 

swali lake. 

 

Na. 19 

 

Agizo la Rais la kuwarejesha shuleni wanafunzi  

waliopata ujauzito 

 

MHE. HAWA M. CHAKOMA aliuliza:- 

 

Je, ni wanafunzi wangapi waliokuwa wajawazito na 

wangapi wamerejeshwa shuleni baada ya agizo la 

Mheshimiwa Rais? 

 

NAIBU WAZIRI WA ELIMU, SAYANSI NA TEKNOLOJIA 

alijibu:- 

 

Mheshimiwa Spika, ahsante. Kwa niaba ya Waziri wa 

Elimu, Sayansi na Teknolojia, napenda kujibu swali la 

Mheshimiwa Hawa Mchafu Chakoma Mbunge wa Viti 

Maalum, kama ifuatavyo:- 

 

Mheshimiwa Spika, katika kipindi cha mwaka 

2021/2022 wanafunzi wa shule za msingi waliopata 

ujauzito ni 1,554 na sekondari ni 7,457.  

 

Mheshimiwa Spika, hadi kufikia mwezi Januari, 2023 

wanafunzi waliorejea shuleni baada ya kukatiza masomo 

kwa sababu ya ujauzito na kuendelea na masomo ya 

elimu ya sekondari ni 1,692.  Aidha, kwa upande wa shule 

za msingi Serikali inaendelea kukusanya taarifa za 

wanafunzi waliorejea shuleni baada ya kukatiza masomo 

kwa sababu ya ujauzito. (Makofi) 

 

Mheshimiwa Spika, ninakushukuru sana. (Makofi) 

 

SPIKA: Mheshimiwa Hawa Mchafu Chakoma, swali la 

nyongeza. 

 

MHE. HAWA M. CHAKOMA: Mheshimiwa Spika, 

ahsante sana, pamoja na majibu mazuri ya Mheshimiwa 

Naibu Waziri, naomba nimuulize maswali mawili madogo 

ya nyongeza. 

 

Mheshimiwa Spika, miongoni mwa sababu 

zilizopelekea wanafunzi wengi kupata ujauzito wakiwa 

mashuleni ni mazingira ya ukatili, unyanyasaji na umaskini 

uliokithiri kwa maeneo wanayoishi.  

 

Je, Serikali haioni umuhimu sasa wa kuwaweka 

wasichana hao katika shule za mabweni ili waweze 

kupata kusoma kwa utulivu na kuondokana na mazingira 

yale?  

 

Mheshimiwa Spika, swali langu la pili, agizo la 

kurejesha wasichana waliopata ujauzito mashuleni 

linatekelezwa chini ya Waraka wa Elimu Na. 2 wa mwaka 

2021.  

 

Kwa nini sasa Serikali isitunge sheria juu ya suala hili ili 

asije kutokea Kiongozi mwingine akataka kubadilisha 

jambo hili lenye dhamira njema?  

 

SPIKA: Mheshimiwa Naibu Waziri, majibu. 

NAIBU WAZIRI WA ELIMU, SAYANSI NA TEKNOLOJIA: 

Mheshimiwa Spika, ahsante, kwa niaba ya Waziri wa 

Elimu, Sayansi na Teknolojia, naomba kujibu maswali 

mawili ya nyongeza ya Mheshimiwa Hawa Mchafu 

Chakoma, Mbunge wa Viti Maalum, kama ifuatavyo:- 

 

Mheshimiwa Spika, kwanza kabisa nichukue fursa hii 

kumshukuru sana Mheshimiwa Rais wa Jamhuri ya 

Muungano wa Tanzania Dkt. Samia Suluhu Hassan kwa 

uthubutu wake wa kuhakikisha kwamba wanafunzi hawa 

waliokatiza masomo kwa sababu mbalimbali ikiwemo na 

hii ya ujauzito wanarudi shuleni. Nini mikakati ya Serikali 

kwa hivi sasa?  

 

Mheshimiwa Spika, mikakati ya Serikali kwa hivi sasa, 

Mheshimiwa Rais ameridhia ujenzi wa shule 26 za 

wasichana katika kila Mkoa ambapo ujenzi huu 

tunajenga kwa awamu, tayari ujenzi wa shule 10 

umeshaanza kwenye Mikoa 10 mbalimbali katika awamu 

ya kwanza kwa lengo la kuhakikisha kwamba tunapata 

mabweni kwa ajili ya wanafunzi hawa kukaa katika 

mazingira mazuri na salama ya kujifunza na kujisomea.  

 

Mheshimiwa Spika, eneo la pili ni ujenzi wa hostel 

kwenye maeneo ambayo tunaona kwamba kuna 

umuhimu wa kujenga hostel kwenye maeneo hayo 

pamoja na mabweni katika maeneo hayo.  

 

Mheshimiwa Spika, mkakati wa tatu ni kuanzisha 

vitengo vya elimu, unasihi pamoja na ushauri kwenye 

shule zetu kwa lengo la kuhakikisha kwamba vitendo hivi 

havijitokezi kwenye maeneo hayo. Hatua ya mwisho ni 

kuchukua hatua kwa wale wote waliothibitika kujihusisha 

kwa namna moja ama nyingine kunyanyasa wanafunzi 

wetu na kuwakatizia masomo, hatua kali za kisheria 

kuchukuliwa dhidi yao. Hiyo ndiyo mikakati mikubwa ya 

Serikali ili kuhakikisha jambo hili tunakwenda kulikomesha 

kabisa katika maeneo yetu.  

 

Mheshimiwa Spika, katika swali lake la pili 

amezungumzia waraka namba mbili wa mwaka 2021. Ni 

kweli urejeshaji wa wanafunzi katika shule waliokatiza 

masomo kwa sababu mbalimbali ni waraka ambao 

umetoka mwaka 2021 na ni mwaka mmoja tu hivi sasa 

toka waraka huu tuweze kuanza kuutekeleza. 

Ninamuomba Mheshimiwa Mbunge aridhie Serikali 

inaendelea kufanya tathmini ya utekelezaji wa waraka 

huu ili kuweza kubaini changamoto zilizopo, lakini vile vile 

na mafanikio yaliyopo katika waraka huu. Ikiwa tutaona 

kwamba kuna haja ya kutengeneza sheria maalum na 

kwa vile sasa tunafanya mapitio ya sheria pamoja na 

sera yetu ya elimu, tunaweza kufanya hivyo.Mheshimiwa 

Spika, nakushukuru sana.(Makofi) 

 

SPIKA: Mheshimiwa Naibu Waziri, tunashukuru sana 

kwa majibu yako kwa maswali ya Waheshimiwa 

Wabunge, lakini kwa sababu linahusiana pia na Wizara 

yako na Wizara nyingine, tunatamani kujua, siyo leo kwa 

sababu ni suala la takwimu.  

 

Waheshimiwa Wabunge, hizi takwimu ni kubwa sana 

kwa ujauzito shule za msingi lakini pia sekondari. 

Tungependa kujua kati ya hawa kwa sababu hawa ni 

binadamu, hapa kila mmoja ni binti maana yake yuko 

aliyempa huo ujauzito. Kati ya hawa na wale waliowapa 

ujauzito ni wangapi ambao wameshachukuliwa hatua na 

ambao siyo kuchukua hatua kwa maana ya kumpeleka 

mahakamani, yupi ambaye kakutwa na hatia huko 

mahakamani ili tujue kama sheria yetu inawalinda kweli 

hao watoto na hivyo vitendo viovu au hapana. Siyo kwa 

leo, lakini hiyo itatusaidia sana ili kujua kama sheria 

tunatakiwa turekebishe ili hao watu takwimu badala ya 

kukua ziwe zinapungua.  

 

Mheshimiwa Hawa Mchafu nataka kuamini kwa 

sababu ndiye uliyeuliza hili swali, utaendelea kuuliza uliza 

haya maswali ili tufike mahali ambapo hatusikii tena 

kwamba kuna mtoto wa shule ya msingi amepata 

ujauzito wala shule ya sekondari amepata ujauzito kwa 

mazingira yoyote yale. Kwa hiyo, nakutakia kila la kheri 

katika kufuatilia jambo hili Mheshimiwa Hawa Mchafu.  

 

Waheshimiwa Wabunge, tumefika mwisho wa kipindi 

chetu hiki cha maswali na majibu, maswali kutoka kwenu 

lakini majibu kutoka upande wa Serikali. 

 

Waheshimiwa Wabunge, wapo Wabunge hapa 

mbele wameniletea ujumbe kwamba Mheshimiwa leo 

maswali ni marefu na majibu ni marefu lakini umeacha tu 

yaende. Leo ni siku ya kwanza na watu unajua walishiriki 

kwenye bonanza kwa hiyo kidogo wanajaribu kuiweka 

miili yao sawa na mambo kama hayo. Kwa sababu hata 

mkimbiaji huanza kwa mazoezi kidogo, kwa hiyo leo 

tulikuwa tunafanya mazoezi. Hiyo ni kuwa kumbusha 

Waheshimiwa Wabunge leo mmeuliza maswali marefu 

sana kwa hivyo mkapelekea na upande wa Serikali ujibu 

kwa kirefu, na ndiyo maswali ya mwisho hamjapata 

nafasi ya kuuliza maswali ya nyongeza pamoja na 

kwamba nilikuwa nawaona mkiwa mmesimama. 

 

Waheshimiwa Wabunge, ukiuliza swali kwa namna 

ambayo unaifanya Serikali ijibu kwa kirefu usitegemee 

yenyewe ndio itaambiwa ijibu kifupi, wewe umeuliza kwa 

kirefu. Kwa hiyo na sisi tuache yale mambo ambayo 

tulishakubaliana kuyaacha kipindi cha maswali. 

Tunatamani sana kweli Serikali ipongezwe katika mambo 

ambayo inafanya, lakini kipindi cha maswali 

unaposimama kama unazo pongezi maana yake kazi 

imeshafanyika sasa una swali gani? ndiyo maana yake; 

lakini kama unataka kuuliza swali uliza swali okoa wakati. 

Utakapopewa nafasi ya kuchangia zile dakika kumi 

zitumie vilivyo kueleza mambo mazuri ambayo Serikali 

imeyafanya katika eneo lako la uwakilishi na uombe kile 

unachokihitaji. Lakini kwenye maswali na majibu 

twendeni kwenye maswali tunayoyataka Serikali ijibu kwa 

ajili ya maeneo yetu ya uwakilishi; kwa sababu la sivyo 

tutakuwa hatupati muda, wanapata tu wale wenye 

maswali yao ya msingi. 

 

Waheshimiwa Wabunge, nilete matangazo 

niliyonayo hapa; na kwa sasa ninalo tangazo la wageni 

walioko Bungeni siku ya leo. Kwanza ni wageni wa 

Waheshimiwa Wabunge. Tunao wageni 16 wa 

Mheshimiwa Abdul Yussuf Maalim ambao ni familia yake 

kutoka Mkoa wa Mjini Magharibi Zanzibar wakiongozwa 

na Ndugu Farashuu Haji Nengeru ambaye ni mke wake. 

Ngoja asimame mke wake kwanza! Ehee! Haya karibu 

sana Bungeni.  Tunaye pia Ndugu Yussuf Maalim Mussa 

ambaye ni baba yake mzazi karibu sana. Yupo pia 

Ndugu Zena Hassor Mohammed ambaye ni mama yake 

mzazi. Karibu sana. (Makofi) 

 

Waheshimiwa Wabunge, wapo pia wageni wengine 

ambao ni viongozi wa Chama cha Mapinduzi kutoka 

Zanzibar ambao nao wamekuja kwa ajili ya zoezi hili la 

kuapisha, wote tusimame kwa pamoja. Karibuni sana. 

(Makofi) 

 

Waheshimiwa Wabunge, tunao pia wageni 

waliotembelea Bunge kwa ajili ya mafunzo. Kwanza ni 

wanafunzi 56 na walimu 20 kutoka Shule ya Sekondari 

Mwanza iliyopo Jijini Mwanza, karibuni sana watoto wetu 

na walimu. (Makofi) 

 

Tunao pia wageni 16 ambao ni Wabunge wa Bunge 

la Vijana mwaka 2022 kutoka vyuo mbalimbali vya elimu 

ya juu nchini wakiongozwa na Naibu Spika wa Bunge hilo 

Ndugu Halima Mbuguni, karibuni sana. (Makofi) 

 

Tunao pia wanafunzi 148 na walimu 15 kutoka Shule 

ya Msingi Canossa ya Jijini Arusha, karibu sana watoto 

wetu na walimu; tunaamini mmepata fursa ya kujifunza 

mawili/matatu. (Makofi) 

 

Waheshimiwa Wabunge, baada ya tangazo hilo 

tunaendelea na ratiba yetu.  

 

Katibu. 

 

NDG. YONA KIRUMBI - KATIBU MEZANI:  

 

HOJA ZA KAMATI 

 

Taarifa ya Kamati ya Kudumu ya Bunge ya Miundombinu 

kuhusu Shughuli za Kamati kwa Mwaka 2022 

na 

Taarifa ya Kamati ya Kudumu ya Bunge ya Kilimo, Mifugo 

na Maji kuhusu Shughuli za Kamati kwa Mwaka 2022 

SPIKA: Sasa nimwite Mwenyekiti wa Kamati ya 

Kudumu ya Bunge ya Miundombinu kwa niaba yake 

Mheshimiwa Jumanne Mtaturu, karibu. 

 

MHE. MIRAJI J. MTATURU K.n.y. MWENYEKITI WA 

KAMATI YA KUDUMU YA BUNGE YA MIUNDOMBINU: 

Mheshimiwa Spika, nakushukuru kwa kunipa nafasi kwa 

niaba ya Mwenyekiti kuwasilisha Taarifa ya Kamati ya 

Miundombinu ikiangazia Taarifa ya Mwaka mmoja 

inayotolewa leo. Kwa maslahi ya muda naomba taarifa 

yetu yote iingie Hansard, ila nitatoa taarifa kwa ufupi. 

 

Mheshimiwa Spika, nianze na maelezo ya jumla. Kwa 

niaba ya Kamati ya Bunge ya Miundombinu, naomba 

kuwasilisha Taarifa ya mwaka ya shughuli za Kamati kwa 

kipindi cha Januari 2022 hadi Februari 2023 kama 

inavyoelekeza Kanuni ya 136 (15) ya kanuni za Kudumu za 

Bunge, Toleo la Juni, 2020. Madhumuni ya Taarifa hii ni 

kulijulisha Bunge hali ya utekelezaji wa shughuli za umma 

katika Sekta zilizosimamiwa na Kamati hii, ambazo ni; 

ujenzi, uchukuzi, habari, mawasiliano, pamoja na sekta ya 

Teknolojia ya Habari na Mawasiliano (TEHAMA), ili kulipa 

Bunge fursa ya kuisimamia na kuishauri Serikali kwa mujibu 

wa Ibara ya 63 (2) ya Katiba ya Jamhuri ya Muungano 

wa Tanzania ya mwaka 1977; lengo kuu ikiwa ni ustawi 

wa wananchi. 

 

Mheshimiwa Spika, Muundo wa Taarifa ya Kamati ni 

kama ifuatavyo: - utangulizi na orodha ya shughuli 

zilizotekelezwa, uchambuzi wa mafanikio na 

changamoto, maoni ya jumla, mapendekezo, hitimisho 

na kutoa hoja.  

Mheshimiwa Spika, katika kipindi cha Januari 2022 

hadi Februari 2023 kamati ilitekeleza shughuli zifuatazo: -  

 

Mheshimiwa Spika, kujadili taarifa ya utekelezaji wa 

bajeti za Wizara, kutembelea na kukagua miradi ya 

maendeleo iliyotengewa fedha kwa mwaka wa fedha 

2021/2022. Kuchambua taarifa ya utekelezaji wa bajeti 

kwa mwaka 2021/2022 na makadirio ya bajeti ya mwaka 

2022/2023 pamoja na ufatiliaji wa Maazimio ya Bunge 

katika Taarifa ya mwaka 2021/2022. 

 

Mheshimiwa Spika, kuhusu utekelezaji wa 

mapendekezo kwenye Sekta ya Uchukuzi hakuna 

mapendekezo yaliyotekelezwa kwa asilimia 100. 

Mapendekezo yaliyotolewa na Bunge yamefanyiwa kazi 

kwa asilimia ndogo na mengine utekelezaji wake 

unaendelea. Hivyo basi Kamati imebaini kuwa hakuna 

mapendekezo ambayo hayajatekelezwa kabisa. 

Mapendekezo ya Bunge, yanayoendelea kufanyiwa kazi 

ni kama ifuatavyo: -  

 

Mheshimiwa Spika, moja, uboreshaji wa mifumo ya 

TEHAMA inayotumiwa na Mamlaka ya Bandari Tanzania. 

Awamu ya kwanza ya mfumo huu umekamilika, 

mawakala wa forodha wapatao 877 wamesajiliwa na 

wanatumia mfumo. Aidha uboreshwaji wa mafunzo ya 

mfumo huu kwa awamu ya kwanza upande wa Zanzibar 

umeanza na unategemea kukamilika mwishoni mwa 

mwezi Machi, 2023.  

 

Mheshimiwa Spika kuhusu kuwezeshwa kifedha na 

kuimarisha miundombinu ya vyuo vilivyo chini ya Sekta ya 

Uchukuzi Serikali imeendelea kuongeza fedha kwa vyuo 

vya DMI na NIT. Kwa mwaka wa fedha 2021/2022 Chuo 

cha DMI kilitengewa shilingi bilioni 2.48 ikilinganishwa na 

mwaka 2022/2023 ambapo Chuo hicho kilitengewa 

shilingi bilioni 3.90 sawa na ongezeko la asilimia 57. Aidha, 

shilingi bilioni 3.6 zimetengwa na Mamlaka ya Bandari 

(TPA) kwa ajili ya kununua kifaa cha kufundishia 

manahodha na wahandisi wa meli (simulator). 

 

Chuo cha NIT kilitengewa jumla ya shilingi bilioni 

35.66 katika mwaka 2021/2022 ikilinganishwa na shilingi 

bilioni 39.05 katika mwaka 2022/2023, sawa na ongezeko 

la asilimia 9.5. Aidha, katika mwaka wa fedha 2021/2022, 

Chuo cha NIT kilitengewa bajeti ya jumla shilingi bilioni 

9.53 kwa ajili ya ununuzi wa ndege mbili za injini moja kwa 

ajili ya kufundishia marubani. 

 

Mheshimiwa Spika, kuhusu ujenzi wa reli ya kisasa 

kipande cha Tabora – Kigoma kupewa kipaumbele; 

mnamo tarehe 20 Desemba 2022 Serikali kupitia TRC 

imesaini mkataba kwa ajili ya ujenzi wa Reli ya Kisasa SGR 

ya kipande cha Tabora – Kigoma chenye urefu wa 506 

km. Mkataba huu utatekelezwa kwa muda wa miezi 42. 

 

Mheshimiwa Spika, kuhusiana na ujenzi wa reli 

kuzingatia hali ya jiografia ya maeneo Serikali imeeleza 

kuwa itaendelea kufanya upembuzi yakinifu kabla ya 

kuanza kutekeleza miradi yote mikubwa ikiwa ni pamoja 

na miradi ya SGR, uboreshaji wa bandari na ujenzi wa 

meli. 

 

Mheshimiwa Spika, kwa upande ununuzi wa 

vitendea kazi vya Miter Gauge Railway (MGR), vichwa na 

mabehewa ya treni; ununuzi wa Mabehewa 22 wenye 

mkataba wa dola za Marekani milioni 14.96, manunuzi ya 

vipuri vya ukarabati wa mabehewa 600 ya mizigo yenye 

thamani ya shilingi bilioni 2.13 na mabehewa 37 ya abiria 

kwa dola za Marekani 3.655 tayari Serikali imepata 

mkopo kutoka Exim Bank ya Korea wenye jumla ya dola 

za Marekani milioni 346.73 kwa ajili ya ununuzi wa 

vitendea kazi (vichwa vya treni na mabehewa).  

 

Mheshimiwa Spika, kuhusiana na utekelezaji wa 

mapendekezo katika sekta ya ujenzi; Kamati imebaini 

kuwa yapo mapendekezo ya Bunge yaliyofanyiwa kazi 

na mengine yapo katika hatua mbalimbali za utekelezaji. 

Hivyo hakuna mapendekezo yaliyofanyiwa kazi kikamilifu. 

Katika sekta hiii ya ujenzi Kamati imeridhika na kasi ya 

utekelezaji wa mapendekezo yaliyotolewa na Bunge 

kwani Kamati ilifuatilia na kubaini ya kuwa hakuna 

mapendekezo ambayo hayajafanyiwa kazi kabisa.  

 

Mheshimiwa Spika, kuna mapendekezo ya Bunge 

ambayo yanaendelea kufanyiwa kazi. Mapendekeo ha 

yani pamoja na ujenzi wa viwanja vya ndege kuachiwa 

Mamlaka ya Viwanja vya Ndege Tanzanzia (TAA). Wizara 

ya Ujenzi na Uchukuzi iliunda Timu ya Wataalam kutoka 

Wizara mbalimbali kwa ajili ya kupitia na kubaini iwapo 

kuna mwingiliano wa majukumu kati ya TAA na 

TANROADS; ikiwa ni utekelezaji wa maelekezo ya Katibu 

Mkuu Kiongozi yaliyotokana na taarifa ya CAG. Timu 

ilikamilisha na ilitoa ushauri kuwa, kuna haja ya majukumu 

ya ujenzi wa viwanja vya ndege kurudishwa TAA kutoka 

TANROADS. 

 

Mheshimiwa Spika, Kuhusu ujenzi wa miundombinu 

(BRT) kuleta matokeo yaliyokusudiwa TANROADS 

inaendelea kushirikiana na wadau wengine zikiwepo 

taasisi za Serikali kama DART ili kufanya pembuzi yakinifu 

zinazozingatia mazingira, halisi na hatimaye utekelezaji 

wa miradi yenye manufaa. 

 

Mheshimiwa Spika, Kuhusiana na vyuo vilivyopo 

Sekta ya Ujenzi, Bajeti ya mwaka 2022/2023 imeongezeka 

kwa asilimia 10 ambapo ukarabati na ujenzi wa majengo 

mapya umetengewa jumla ya shilingi bilioni sita. Usanifu 

kwa ajili ya kuboresha miundombinu ya Taasisi ya Ujenzi 

(ICoT) Morogoro pamoja na Tawi la Mbeya umekamilika. 

Ukarabati wa majengo katika kampasi ya Mbeya ujenzi 

umefikia asilimia 47.5.  

 

Mheshimiwa Spika, Nyumba za Magomeni Kota. 

Utekelezaji wa jambo hili bado unaendelea kwani Serikali 

imeendelea na mchakato wa kurekebisha kanuni 

zinazoendesha TBA ili kuruhusu uwekezaji shirikishi.  

 

Mheshimiwa Spika, katika Sekta hii ya Ujenzi, Kamati 

imeridhika na kasi ya utekelezaji wa Mapendekezo 

yaliyotolewa na Bunge kwani hakuna mapendekezo 

ambayo hayajafanyiwa kazi kabisa.  

 

Mheshimiwa Spika, kuhusiana na Sekta ya 

Mawasiliano Mapendekezo yaliyotolewa na Bunge 

yanaendelea na utekelezaji, ambapo kwa upande wa 

uhalifu wa kimtandao Serikali imechukua hatua 

mbalimbali katika kukabiliana na uhalifu wa kimtandao 

kama ifuatavyo:- 

 

(a) Serikali imeanzisha timu maalum inayojumuisha 

wataalam kutoka vyombo vya Ulinzi na Usalama, Ofisi ya 

Mwendesha Mashtaka - DPP na TCRA; 

(b) Serikali inahamasisha zoezi la uhakiki wa laini za simu 

na kuwa laini zote ambazo hazitahakikiwa mpaka ifikapo 

tarehe 13 Februari, 2023 zitafungiwa; 

 

(c) Kesi 42 zipo katika upelelezi, ambapo kesi 6 upelelezi 

umekamilika ambapo zinatarajiwa Kwenda mahakamani 

hivi karibuni, na kesi 36 upelelezi unaendelea.  

 

Mheshimiwa Spika, Kupungua kwa miamala ya simu 

TCRA imeendelea kufuatilia kwa ukaribu mienendo ya 

miamala ya fedha inayopita katika mitandao ya simu. 

Kwa kipindi cha Julai hadi Disemba 2022, idadi ya 

miamala ya fedha ilipanda kutoka 349,952,830 kwa 

mwezi Julai, 2022 hadi kufikia miamala 410,741,783,982 

kwa mwezi Disemba, 2022. Pia idadi ya watumiaji wa 

mobile money iliongezeka toka 38,407,233.  

 

Mheshimiwa Spika, kuhussiana na udhibiti hafifu wa 

huduma za usafirishaji wa mizigo, vipeto na vifurushi nchini 

hatua zimechukuliwa kwa kuanza kupitia Kanuni za 

Usafirishaji wa Mizigo, Vifurushi na Vipeto kwa kushirikiana 

na wadau mbalimbali ili kuongeza umadhubuti wa 

mfumo wa udhibiti.  

 

Mheshimiwa Spika, Madeni makubwa kwa Shirika la 

Posta Tanzania. Wizara kwa kushirikiana na Shirika la Posta 

imewasilisha Wizara ya Fedha na Mipango andiko la 

kuomba kufutiwa deni la muda mrefu la kodi kiasi cha 

shilingi billioni 26.8.  

 

Mheshimiwa Spika, Changamoto za shughuli za 

Mfuko wa Mawasiliano kwa Wote – UCSAF. Serikali 

imetenga jumla ya Dola za Marekani milioni 30 kupitia 

fedha za mradi wa Tanzania ya Kidigitali ambazo ni 

mkopo kutoka Benki ya Dunia ili kutekeleza mradi wa 

kufikisha huduma za mawasiliano vijijini.  

 

Mheshimiwa Spika, kuhusiana na Changamoto ya 

madeni ya TTCL na uendeshaji wa Mkongo wa 

Mawasiliano wa Taifa Wizara imewasilisha madeni hayo 

Wizara ya Fedha na Mipango kwa ajili ya kufanyiwa 

uhakiki, na mara utakapomilika malipo yatafanyika. 

Aidha, Wizara imeendelea kukamilisha taratibu za 

kukabidhi majukumu ya usimamizi na uendelezaji wa 

Mkongo wa Taifa wa Mawasiliano kwa TTCL.  

 

Mheshimiwa Spika, kwa upande wa uchambuzi wa 

bajeti za Wizara na ukaguzi wa miradi ya maendeleo; 

katika ukaguzi wa miradi kuna baadhi ya changamoto 

zilibainika. Kamati inatoa msisitizo kwa Serikali iendelee 

kushughulikia changamoto hizo kama ifuatavyo: -  

 

Kulijitokeza suala la fedha zinazotolewa kulipa 

madeni ya miradi ya nyuma badala ya utekelezaji wa 

miradi mipya. Kamati ilishauri kwamba katika maombi ya 

fedha, Serikali itofautishe fedha itakayotumika kulipa 

madeni na ya utekelezaji wa miradi mipya; na 

Changamoto ya kuwa na miradi mingi kuliko uhalisia wa 

fedha. Kamati inaona ni vyema Serikali ikaweka mkakati 

wa kutekeleza miradi michache kwa ufanisi kuliko miradi 

mingi isiyotekelezeka pamoja na kuwa ilitengewa bajeti. 

 

Mheshimiwa Spika, kuhusu ziara za ufuatiliaji wa 

miradi ya maendeleo; tarehe 13 – 20 Machi, 2021, Kamati 

ilitembelea mikoa mitatu ambayo ni Simiyu, Mwanza na 

Kagera na kukagua miradi katika sekta ya ujenzi, 

uchukuzi na mawasiliano. Katika ziara hiyo kamati ilibaini 

mafanikio na changamoto zilizowasilishwa Bungeni 

kupitia taarifa kwenye Bunge la bajeti.  

 

Mheshimiwa Spika, Uchambuzi wa Mswada na 

Maazimio. Kamati ilipata fursa ya kuwasilisha taarifa yake 

Bungeni kuhusu Muswada wa Ulinzi wa Taarifa Binafsi 

ambapo ulipitishwa na Bunge na kusainiwa kuwa sheria 

rasmi, ambapo Mheshimiwa Rais wa Jamhuri ya 

Muungano wa Tanzania tarehe 27 Novemba, 2022 

alipitisha sheria hiyo. 

 

Mheshimiwa Spika, kwa upande wa uchambuzi wa 

matokeo Kamati ilitoa taarifa ya ziara kwa miradi 

mbalimbali iliyokagua na taarifa iliwasilishwa Bungeni.  

 

Mheshimiwa Spika, Mafanikio na Changamoto. 

Naomba kulijulisha Bunge matokeo ya mafanikio na 

changamoto ya kila sekta kama ifuatavyo: - 

 

Mheshimiwa Spika, kwenye sekta ya uchukuzi Kamati 

ilibaini mafanikio katika sekta hii kama ilivyoeleza katika 

Ilani ya Uchaguzi ya Chama cha Mapinduzi kwa ajili ya 

uchaguzi mkuu mwaka 2020/2025 Ibara ya 59(a) hadi (j). 

Kamati ilibaini changamoto katika sekta ya usafiri na 

usafirishaji majini na usafiri wa reli mfano uhaba wa 

watumishi na kuchelewa kulipwa kwa fedha za ujenzi wa 

miradi. Kamati inatoa msisitizo kuwa changamoto hizo 

zifanyiwe kazi. 

 

Mheshimiwa Spika, sekta ya ujenzi; katika kipindi cha 

mwezi Julai, 2022 hadi Febuari, 2023, Kamati ilipata nafasi 

ya kutembelea miradi inayotekelezwa na Wizara kama 

ifuatavyo:- 

 (a) Sekta ya Ujenzi; Mradi wa Ujenzi wa Barabara ya 

Itoni-Ludewa-Manda-Rusitu-Mawengi kwa kiwango cha 

zege kilomita hamsini; na Mradi wa Ujenzi wa Nyumba 

elfu tatu mia tano za Watumishi wa Umma katika eneo la 

Nzuguni hapa Dodoma.  

 

(b) Sekta ya Mawasiliano; Kamati imebaini mafanikio 

yaliyopatikana katika Sekta hii mfano kuandaliwa kwa 

mkakati wa miaka mitano 2021 - 2025 na kuharakisha 

utekelezaji wa matukio ya Mfumo wa Anwani za Makazi 

(Postcode); Kuongeza Pato la Taifa; kuongeza matumizi 

ya TEHAMA nchini; Kuchelewa kwa kukamilika kwa 

Mikataba ya Taratibu za Manunuzi za vifaa kwa ajili ya 

Miradi mbalimbali; Baadhi ya Wakandarasi kutokuwa na 

uwezo wa kutekeleza miradi kwa kiwango kilichotakiwa; 

na Miradi kutokamilika kwa wakati ni kati ya vikwazo 

vinavyoikabili Sekta hii, ambapo visipotatuliwa na 

kupatiwa ufumbuzi haraka vinaweza kusababisha 

malengo yasitimie.  

 

Mheshimiwa Spika, Ilani ya Chama cha Mapinduzi 

kwa ajili ya Uchaguzi wa Mkuu wa 2020 – 2025, Ibara ya 

61(a) mpaka (o) inaeleza kuwa sekta hii imejikita zaidi 

katika kuimarisha ubora wa mawasiliano nchini na 

kuhakikisha wigo wa mawasiliano unaongezeka na 

kuwafikia wananchi wote. Aidha, Dira ya Maendeleo ya 

Taifa 2020 imeeleza kuwa ukuzaji wa teknolojia ya 

upashanaji habari na mawasiliano ni muhimu katika 

kuleta mageuzi ya kijamii na kiuchumi.  

 

Mheshimiwa Spika, uimarishaji wa Miundombinu 

katika Sekta ya Ujenzi, Uchukuzi na Mawasiliano ni 

uwekezaji muhimu, hivyo basi, Serikali inatakiwa kuwa 

mstari wa mbele katika suala hili la kujenga mtandao 

mzuri utakaowezesha kuleta maendeleo mijini na vijijini. 

 

Mheshimiwa Spika, maoni na mapendekezo. Maoni 

ya Jumla; wananchi wanayo matumaini makubwa 

yanayopaswa kutimizwa katika sekta zinazosimamiwa na 

Kamati, kwani bado juhudi za Serikali zinahitajika katika 

kuboresha na kutatua changamoto.  Katika hili Kamati 

inatoa maoni yafuatayo:-  

 

(i) Upungufu wa watumishi na vitendea kazi imekuwa 

ni changamoto kubwa kwa baadhi ya Taasisi, hivyo 

kuathiri utendaji wa Taasisi hizo. Ni maoni ya Kamati kuwa 

Serikali iajiri watumishi wa kutosha.  

 

(ii) Yafanyike marekebisho ya Sheria ya Reli kuruhusu 

Sekta Binafsi kuwekeza na kutoa huduma za reli.  

 

(iii) Ucheleweshaji wa malipo ya kodi ya pango kwa 

nyumba za TBA ambako kumesababisha Wakala 

kushindwa kutimiza malengo yake, kutafutiwe ufumbuzi 

wa haraka.  

 

(iv) Serikali iongeze bajeti kukabiliana na ufinyu wa 

bajeti katika Taasisi zilizo chini Wizara kunakopelekea 

kukwamisha utekelezaji wa majukumu mbalimbali mfano, 

kama TANROADS na Road Fund. 

 

Mheshimiwa Spika, sekta ya uchukuzi; kwa kuwa 

uhaba wa watumishi na vitendea kazi katika Sekta ya 

Usafiri ya Anga, Reli, hali ya hewa, usafiri kwa njia ya maji, 

ni hali inayosababisha maendeleo ya sekta hii isiyafikie 

malengo yaliyokusudiwa;   

Na kwa kuwa changamoto hizo zinasababisha Sekta 

ya Uchukuzi kutotoa mchango unaokusudiwa kwa pato 

la Taifa;  

 

Kwa hiyo basi Bunge linashauri kwamba Serikali iajiri 

watumishi wa kutosha na wenye uzoefu ili kukidhi mahitaji 

yaliyopo.  

 

Mheshimiwa Spika, Marekebisho ya Sheria ya Reli ni 

kuruhusu uwekezaji:- 

 

 Kwa kuwa umuhimu mkubwa wa Sekta ya Reli 

kufanya marekebisho ya Sheria ni kuruhusu Sekta Binafsi 

kuwekeza na kutoa huduma ya reli nchini kwa ufanisi; 

 

 Na kwa kuwa changamoto hiyo inasababisha 

wawekezaji kutoka Sekta Binafsi kushindwa kuwekeza 

katika reli hivyo kuchelewesha na kurudisha nyuma ukuaji 

wa uchumi wa nchi; 

 

Kwa hiyo basi Bunge linashauri kwamba Serikali 

iharakishe mchakato wa Marekebisho ya Sheria ya Reli ili 

kuwezesha kuruhusu Sekta ya Binafsi kufanya Uwekezaji. 

 

Mheshimiwa Spika, changamoto ya Miradi 

kutokamilika kwa wakati:- 

 

Kwa kuwa kutokamilika kwa Miradi kwa wakati 

kunakosababishwa na kutotolewa fedha kwa wakati 

hivyo kusababisha ongezeko la gharama; 

 

Na kwa kuwa changamoto hiyo inapelekea Sekta ya 

Ujenzi kutotoa mchango unaokusudiwa kwa Pato la Nchi 

na wananchi wake; 

Kwa hiyo basi Bunge linashauri kwamba Serikali ilipe 

wakandarasi kwa wakati ili waweze kukamilisha Miradi 

ndani ya muda uliowekwa na kuepuka kupanda kwa 

gharama na ujenzi pamoja na riba.  

 

Mheshimiwa Spika, changamoto za kuongezeka kwa 

gharama za Miradi:- 

 

Kwa kuwa kuna changamoto za kuongezeka kwa 

gharama za Miradi kunakosababishwa na kuongezeka 

kwa bei ya vifaa na wakati hali inayopelekea kurudisha 

nyuma maendeleo katika miradi; 

 

 Na kwa kuwa changamoto hiyo inapelekea 

kupanda kwa gharama za mradi na kutokamilika kwa 

wakati; 

 

Kwa hiyo basi Bunge linashauri kwamba Serikali 

isimamie mikataba iliyoingiwa na TANROADS kusiwe na 

mabadiliko ya gharama wakati wa kutengeneza miradi. 

 

Mheshimiwa Spika, Sekta ya Mawasiliano; kuchelewa 

kukamilika kwa Miradi, Mikataba na Taratibu za 

Manunuzi:- 

 

Kwa kuwa kuchelewa kukamilika kwa Miradi, 

Taratibu na Manunuzi ya Vifaa kwa ajili ya Miradi 

mbalimbali kunasabbisha Sekta kutofikia malengo stahiki;  

 

Na kwa kuwa changamoto hizo zinaweza 

kuchelewesha miradi, miradi kutokamilika kwa wakati na 

kuongeza gharama ni jambo ambalo linaongeza madeni 

kwa Serikali;  

Kwa hiyo basi Bunge linashauri kwamba Serikali 

ikamilishe kwa wakati mikataba na taratibu za manunuzi 

na vifaa kwa ajili ya miradi mbalimbali. 

 

Mheshimiwa Spika, changamoto ya Miradi 

kutekelezwa chini ya kiwango:- 

 

 Kwa kuwa kuna baadhi ya Wakandarasi hawana 

uwezo wa kutekeleza miradi na kiwango kinachotakiwa 

katika ujenzi wa minara na minara mingine kunapelekea 

Serikali kupata hasara; 

 

Na kwa kuwa changamoto hiyo inaweza 

kusababisha miradi katika sekta hiyo kutokamilika kwa 

wakati, kuongezeka kwa gharama za miradi, jambo 

ambalo linaongeza mzigo kwa deni la Serikali; 

 

Kwa hiyo basi Bunge linashauri kwamba Serikali 

isimamie kwa karibu Wakandarasi ambao hawana uwezo 

wa kutekeleza miradi kwa kiwango kilichotakiwa.  

 

Mheshimiwa Spika, changamoto za Upotevu wa 

Mapato ya Serikali unaotokana na Shirika la Posta: 

 

Kwa kuwa Serikali kupitia Shirika la Posta linakosa 

Mapato yanayotokana na usafirishaji wa mizigo, vipeto, 

vifurushi vinavyosafirishwa na Makampuni Binafsi ya 

Usafirishaji; 

 

Na kwa kuwa Makampuni hayo hayatoi kamisheni 

yoyote kwa Serikali hali inayosababisha Serikali kukosa 

Mapato; 

Kwa hiyo basi Bunge linashauri kwamba Serikali 

iandae mkakati wa kupata kamisheni kutoka kwa 

wasafirishaji binafsi kwa kuyatumia Makampuni Binafsi 

kama Mawakala wa kusafirisha mizigo. 

 

Mheshimiwa Spika, ukosefu wa utangazaji wa vipaji 

vya pale TBC; kwa kuwa TBC kuna watangazaji au 

wasanii wenye vipaji vizuri lakini hawana sifa na kupata 

ajira kwa mujibu wa taratibu za Serikali za ajira na hali 

hiyo inasababisha Shirika kushindwa kufanya ushindani na 

Makampuni binafsi.  

 

Na kwa kuwa changamoto hiyo inasababisha 

kupunguza mvuto kwa wananchi ambao huvutiwa na 

vipaji hivyo; 

 

Kwa hiyo basi Bunge linashauri kwamba Serikali 

iruhusu Shirika la Utangazaji Tanzania kutoa ajira kwa 

watu wenye vipaji kulingana na matakwa ya soko. 

 

Mheshimiwa Spika, hitimisho. Naomba kuhitimisha 

taarifa hii kwa kuthamini utaratibu uliowekwa na Bunge 

kuzitaka Kamati za Kudumu za Bunge kuripoti shughuli 

zake kwa kipindi cha mwaka.  Utaratibu huu unaliweka 

Bunge katika nafasi ya kutambua hali ilivyo katika Sekta 

mbalimbali, kwa kuwa taarifa hizo zimetolewa kutoka 

Mkutano wa Mwisho kabla ya Mkutano wa Bajeti, ushauri 

wa Bunge kwa Serikali unaweza kufanyiwa kazi kwa 

Mwaka wa Fedha unaofuata. 

 

Mheshimiwa Spika, kwa maelezo hayo napenda 

kukushukuru tena kwa kunipa nafasi hii adhimu ili niweze 

kuwasilisha taarifa mbele ya Bunge lako Tukufu.  Naamini 

maelezo na ufafanuzi nilioutoa yataliwezesha Bunge 

kujadili yanayostahili na kutoa ushauri kwa Serikali ili 

kuboresha shughuli na kuongeza tija katika sekta 

zinazosimamiwa na Kamati hii.  

 

Mheshimiwa Spika, kwa niaba ya Kamati ya Kudumu 

ya Bunge ya Miundombinu, naomba kumshukuru sana 

kwa dhati Mheshimiwa Profesa Makame Mnyaa 

Mbarawa, Waziri wa Ujenzi na Uchukuzi akishirikiana na 

Manaibu Waziri Injinia Godfrey Msongwe Kasekenya... 

 

SPIKA: Mheshimiwa Mtaturu, kwa sababu taarifa 

yako iko kwenye Taarifa Rasmi za Bunge… 

 

MHE. MIRAJI J. MTATURU K.n.y. MWENYEKITI WA 

KAMATI YA KUDUMU YA BUNGE YA MIUNDOMBINU: 

Mheshimiwa Spika, ndiyo. 

 

SPIKA: Mheshimiwa Mtaturu, malizia hapo mwisho. 

 

MHE. MIRAJI J. MTATURU K.n.y. MWENYEKITI WA 

KAMATI YA KUDUMU YA BUNGE YA MIUNDOMBINU: 

Mheshimiwa Spika, ahsante.  

 

Sasa baada ya kusema hayo, naliomba Bunge lako 

tukufu lipokee na kuijadili Taarifa ya Mwaka kwa Shughuli 

za Kamati ya Kudumu ya Bunge ya Miundombinu kwa 

kipindi cha Januari, 2022 hadi Febuari, 2023 na hatimaye 

kupitisha mapendekezo ya Kamati yawe ni ushauri wa 

Bunge kwa Serikali. 

 

Mheshimiwa Spika, kwa heshima kubwa, naomba 

kuwasilisha na naomba kutoa hoja. (Makofi)   

TAARIFA YA MWAKA YA SHUGHULI ZA KAMATI YA KUDUMU 

YA BUNGE YA MIUNDOMBINU KWA KIPINDI CHA JANUARI 

2022 HADI FEBRUARI, 2023 – KAMA ILIVYOWASILISHWA 

MEZANI 

 

SEHEMU YA KWANZA 
 

1.0 UTANGULIZI 

 

1.1 Maelezo ya Jumla 
 

Mheshimiwa Spika, Kwa niaba ya Kamati ya Kudumu ya 

Bunge ya Miundombinu, naomba kuwasilisha Taarifa ya 

mwaka ya shughuli za Kamati kwa kipindi cha Januari, 

2022 hadi Februari, 2023 kama inavyoelekeza Kanuni ya 

136 (15) ya kanuni za Kudumu za Bunge, Toleo la Juni, 

2020. Madhumuni ya Taarifa hii ni kulijulisha Bunge hali ya 

utekelezaji wa shughuli za umma katika Sekta 

zinazosimamiwa na Kamati hii ili kulipa Bunge fursa ya 

kuisimamia na kuishauri Serikali kwa mujibu wa Ibara ya 

63 (2) ya Katiba ya Jamhuri ya Muungano wa Tanzania 

ya mwaka 1977. 

 

Mheshimiwa Spika, Bunge ambalo ni chombo cha 

uwakilishi wa wananchi litakapojadili Taarifa hii, litaweza 

kuhakiki hatua zinazofikiwa na serikali, ili kukidhi matarajio 

yao katika sekta za Ujenzi, Uchukuzi, Habari, Mawasiliano, 

pamoja na Sekta ya Teknolojia ya Habari na Mawasiliano 

(TEHAMA). Uhakiki huo unatarajiwa kufanyika kwa 

kuzingatia lengo kuu la Serikali lililobainishwa katika ibara 

ya 8(1) (b) ya Katiba ya Jamhuri ya Muungano wa 

Tanzania, ambalo ni ustawi wa wananchi. 

1.2 Muundo wa Taarifa 
 

Mheshimiwa Spika, kanuni ya 142 ya kanuni za Kudumu 

za Bunge, Toleo la Juni, 2020, imeweka masharti kuhusu 

Muundo wa Taarifa ya Kamati. Kwa kuzingatia masharti 

hayo, naomba kutambulisha muundo wa Taarifa kwa 

kutaja sehemu kuu kama ifuatavyo: - 

 

(i) Sehemu ya kwanza ni utangulizi inaotoa maelezo 

ya jumla, ikiwemo msingi wa shughuli za Kamati, 

njia na mbinu zilizotumika pamoja na orodha ya 

shughuli zilizotekelezwa;  

 

(ii) Sehemu ya pili inafafanua shughuli 

zilizotekelezwa na uchambuzi kwa yaliyojitokeza 

wakati wa utekelezaji. Aidha, sehemu hii 

inabainisha mafanikio na changamoto 

zilizojitokeza; 

  

(iii) Sehemu ya tatu inatoa maoni ya jumla na 

mapendekezo ili kuliwezesha Bunge kuamua; na 

 

(iv) Sehemu ya nne inahitimisha na kutoa hoja kwa 

hatua ya Bunge lako tukufu kujadili na kufanya 

uamuzi. 

 

1.3 Msingi wa Shughuli zilizotekelezwa na Kamati  
 

Mheshimiwa Spika, Msingi wa shughuli zilizotekelezwa na 

Kamati kwa kipindi cha mwaka mmoja unatokana na 

masharti ya Katiba ya Jamhuri ya Muungano wa 

Tanzania na Kanuni za Bunge Toleo la Juni, 2020. Katiba 

ambayo ni mwongozo mkuu wa uendeshaji wa Nchi, 

imebainisha lengo kuu la Serikali na kuonesha madaraka 

na jukumu la Bunge. Kanuni za Kudumu za Bunge Toleo la 

Juni, 2020, zimeweka utaratibu wa utekelezaji bora wa 

madaraka ya Bunge unaowezesha kufuatilia shughuli za 

umma ili kufanikisha lengo kuu la Serikali. 

 

Mheshimiwa Spika, Ibara ya 8 (1) (b) ya Katiba ya 

Jamhuri ya Muungano wa Tanzania ya mwaka 1977 

inatambulisha lengo kuu la Serikali la kuwezesha ustawi 

wa wananchi. Aidha, Ibara ya 96 ya Katiba inalipa Bunge 

uwezo wa kuunda Kamati za namna mbalimbali kwa ajili 

ya utekelezaji bora wa madaraka yake. Vilevile, Ibara ya 

63(2) ya Katiba imeipa madaraka ya kuisimamia na 

kuishauri Serikali kwa niaba ya wananchi. 

 

Mheshimiwa Spika, kwa mujibu wa kifungu cha 6(8) cha 

Nyongeza ya nane ya Kanuni za Kudumu za Bunge Toleo 

la Juni, 2020, Jukumu la Kamati ya Miundombinu ni 

kuisimamia Wizara ya Ujenzi na Uchukuzi pamoja na 

Wizara ya Habari, Mawasiliano na Teknolojia ya Habari. 

 

Mheshimiwa Spika, Kifungu cha 7 (1) cha Nyongeza ya 

Nane ya Kanuni za Bunge, kimebainisha majukumu ya 

Kamati ya Kudumu ya Bunge ya Miundombinu kama 

ifuatavyo: - 

 

(i) Kushughulikia bajeti za Wizara inazozisimamia; 

 

(ii) Kushughulikia miswada ya sheria na mikataba 

inayopendekezwa kuridhiwa na Bunge iliyo chini ya 

Wizara inazozisimamia; 

 

(iii) Kushughulikia Taarifa za utendaji za kila mwaka za 

Wizara inazozisimamia; na 

(iv) Kufuatilia utekelezaji unaofanywa na Wizara hizo. 

 

Mheshimiwa Spika, kwa msingi huo, katika kipindi cha 

Januari 2022 hadi Februari, 2023, Kamati ilitekeleza 

shughuli zifuatazo: - 

 

(i) Kujadili taarifa za utekelezaji wa bajeti za Wizara na 

utendaji wa taasisI inazozisimamia kwa kipindi cha 

nusu mwaka (Julai – Desemba, 2022) kwa lengo la 

kufuatilia utekelezaji wa Bajeti; 

 

(ii) Kutembelea na Kukagua miradi ya maendeleo chini 

ya Wizara inazozisimamia iliyotengewa fedha kwa 

mwaka wa fedha 2021/2022; na 

 

(iii) Kuchambua taarifa za utekelezaji wa bajeti ya 

mwaka 2021/2022 na makadirio ya bajeti ya mwaka 

2022/2023 za Wizara inazozisimamia. 

 

1.4 Njia iliyotumika  
 

Mheshimiwa Spika, Kanuni ya 142 ya Kanuni za Kudumu 

za Bunge Toleo la Juni, 2020, imeweka masharti 

yanayotaka taarifa ya Kamati inayoingia Bungeni 

ibainishe njia au mbinu iliyotumia. Kwa msingi huo, 

naomba kulijulisha Bunge kuwa Kamati ilitumia njia na 

mbinu zifuatazo: - 

 

(i) Kujadili masuala ya sekta na kuibua ajenda za 

kuweka kwenye ratiba ili kuwasilisha kwa Spika kwa 

ajili ya kuidhinishwa; 

(ii) Kufanya uchambuzi wa taarifa zilizowasilishwa na 

kutathimini mambo yaliyoripotiwa kwa kuoanisha na 

mtazamo wa wananchi kuhusu ustawi wao; 

 

(iii) Kudadavua maudhui ya taarifa zote zilizowasilishwa 

ili kupata utoshelevu wa maudhui kwa kulinganisha 

na mahitaji ya uelewa wa Kamati kuhusu jambo 

linahusika; 

 

(iv) Kutembelea baadhi ya maeneo na kuona hali halisi 

kwa lengo la kulinganisha yaliyoripotiwa na hali halisi 

uwandani; na 

 

(v) Kujumuisha mambo yanayobainika kwenye vikao 

wakati wa majadiliano na mahojiano ili kuorodhesha 

mambo makuu ya kutolewa maoni na ushauri. 

 

Mheshimiwa Spika, naomba kulihakikishia Bunge lako 

tukufu kuwa njia na mbinu hizo ziliisaidia Kamati kupata 

matokeo yanayoripotiwa katika taarifa hii. Aidha, uthabiti 

wa maudhui ya taarifa hii umetokana na njia na mbinu 

hizo. Naliomba Bunge lako tukufu liipokee na kuijadili 

taarifa hii kwa kuzingatia ufanisi wa njia na mbinu 

zilizotumika. 

SEHEMU YA PILI 

2.0 SHUGHULI ZILIZOTEKELEZWA NA UCHAMBUZI WA 

MATOKEO 

 

2.1 Ufafanuzi wa Jumla 
 

Mheshimiwa Spika, katika kufuatilia sekta hizo Kamati 

ilitekeleza shughuli zifuatazo: - 

2.1.1 Ufuatiliaji wa Maazimio ya Bunge katika taarifa ya 

Mwaka 2021/ 2022 

 

i) Sekta ya Uchukuzi 

 

a. Mamlaka ya Bandari Tanzania 

 

Mifumo ya TEHAMA inayotumiwa na Mamlaka ya Bandari 

Tanzania iboreshwe ili kuimarisha ulinzi wa mizigo pamoja 

na miundombinu ya Bandari. 

 

b. Vyuo vilivyo chini ya Sekta ya uchukuzi  

 

Serikali iviwezeshe kifedha vyuo hivyo, pamoja na 

kuimarisha miundombinu yake kwa kutumia mpango 

kabambe wa kuendeleza vyuo. 

 

c. Ujenzi wa Reli ya kisasa  

 

Serikali ione umuhimu wa kipande cha Reli cha Tabora – 

Kigoma katika kukuza uchumi wa Taifa letu. 

 

d. Ujenzi Reli uzingatie hali ya jiografia ya maeneo  

 

Ujenzi wa Reli nchini unapofanyika, tahadhari kubwa 

ichukuliwe ili kuepusha uharibifu wa mazingira na 

miundombinu ya reli. 

 

e. Ununuzi wa vichwa na mabehewa ya Treni 

 

Upungufu wa vichwa 45 vya treni pamoja na mabehewa 

imekuwa ni changamoto inayoathiri ufanisi na mchango 

wa sekta kwenye maendeleo ya ustawi wa uchumi wetu. 

Mheshimiwa Spika, Utekelezaji wa Mapendekezo Sekta 

ya Uchukuzi ni kama ifuatavyo: - 

 

(a) Katika sekta hii kuna baadhi ya mapendekezo 

yaliyotolewa na Bunge yamefanyiwa kazi kwa 

asilimia ndogo na mengine yanaendelea 

kutekelezwa, Hivyo basi, hakuna mapendekezo 

yaliyotekezwa kwa asilimia mia moja. 

 

(b) Mapendekezo ya Bunge yanayoendelea 

kufanyiwa kazi ni kama yafuatayo: - 

 

(i) Uboreshaji wa Mifumo ya TEHAMA inayotumiwa na 

Mamlaka ya Bandari Tanzania 

 

Mheshimiwa Spika, Awamu ya kwanza ya mfumo huo 

umekamilika. Mawakala wa forodha wapatao 877 

wamesajiliwa na wanatumia mfumo. Aidha, Uboreshwaji 

na mafunzo ya mfumo huo kwa awamu ya kwanza, 

upande wa Zanzibar umeanza na unategemea 

kukamilika mwishoni mwa mwezi Machi 2023. Mfumo wa 

pamoja wa Kieletroniki wa uondoshwaji wa shehena 

Bandarini (Tanzania Electronic Single Window System - 

TeSWs) unategemewa kukamilika mwezi Juni, 2023. 

 

(ii) Kuwezeshwa kifedha na kuimarisha miundombinu ya 

Vyuo vilivyo chini ya Sekta ya   Uchukuzi 

 

Mheshimiwa Spika, Serikali imeendelea kuongeza fedha 

kwa vyuo vya DMI na NIT kama ifuatavyo: - 

 

▪ Kwa mwaka wa fedha 2021/2022 Chuo cha DMI 

kilitengewa Shilingi bilioni 2.48 ikilinganishwa na 

mwaka 2022/2023 ambapo Chuo hicho 

kimetengewa Shilingi bilioni 3.90 sawa na ongezeko la 

asilimia 57. Aidha, Serikali kupitia Mamlaka ya Bandari 

(TPA) itanunua kifaa cha kufundishia manahodha na 

wahandisi wa Meli (simulator), tayari Shilingi bilioni 3.6 

zimetengwa katika mwaka huu wa fedha kwa ajili 

hiyo. 

 

▪ Chuo cha NIT kilitengewa jumla ya Shilingi bilioni 

35.66 katika mwaka 2021/2022 ikilinganishwa na 

Shilingi bilioni 39.05 katika mwaka 2022/2023, sawa na 

ongezeko la asilimia 9.5. Aidha, katika mwaka wa 

fedha 2021/2022, Chuo cha NIT kilitengewa bajeti ya 

jumla Shilingi bilioni 9.53 kwa ajili ya ununuzi wa 

Ndege mbili (2) za injini moja (1) za kufundishia 

marubani. 

 

(iii) Ujenzi wa Reli ya Kisasa kipande cha Tabora - 

Kigoma kipewe kipaumbele 

 

Mheshimiwa Spika, Serikali kupitia TRC imesaini 

mkataba na Kampuni ya CCECC na CRCC kutoka 

China mnamo tarehe 20 Desemba, 2022 kwa ajili ya 

Ujenzi wa Reli ya Kisasa ya SGR kwa Kipande cha 

Tabora – Kigoma (Km 506). Mkataba huo 

utatekelezwa kwa muda wa miezi 42. 

 

(iv) Ujenzi wa Reli uzingatie hali ya jiografia ya 

maeneo 

 

Mheshimiwa Spika, Serikali imeeleza kuwa itaendelea 

kufanya upembuzi yakinifu kabla ya kuanza kutekeleza 

miradi yote mikubwa ikiwa ni pamoja na miradi ya SGR, 

uboreshaji wa Bandari na ujenzi wa Meli. 

(v) Ununuzi wa vichwa na mabehewa ya Treni 

 

Mheshimiwa Spika, Kwa upande wa vitendea kazi vya 

Miter Gauge Railway (MGR) Ununuzi wa Mabehewa 22 

wenye mkataba wa dola 14,964,852.34, manunuzi ya 

vipuri vya ukarabati wa mabehewa 600 ya mizigo yenye 

thamani ya shilingi 2,135,620,191.97 na mabehewa 37 ya 

abiria kwa Dola za Marekani 3,655,099.76. 

 

Hadi kufikia Januari, 2023, Serikali imepata mkopo kutoka 

Exim Bank ya Korea wenye jumla ya Dola za Marekani 

milioni 346.73 kwa ajili ya ununuzi wa vitendea kazi 

(vichwa vya treni na mabehewa).  

 

Mheshimiwa Spika, katika sekta hii ya ujenzi Kamati 

imeridhika na kasi ya utekelezaji wa Mapendekezo 

yaliyotolewa na Bunge kwani kamati ilifuatilia na kubaini 

hakuna mapendekezo ambayo hayajafanyiwa kazi 

kabisa. 

 

ii) Sekta ya Ujenzi 
 

a. Ujenzi wa viwanja vya ndege  

 

Serikali ione umuhimu wa kuiachia Mamlaka ya Viwanja 

wa Ndege Tanzania (TAA) kazi ya Ujenzi na Usimamizi wa 

Viwanja vya Ndege. 

 

b. Ujenzi wa miundombinu kwa ajili ya mabasi 

yaendayo haraka Dar es Salaam (BRT) 

 

Serikali ione namna ya kutatua changamoto ya mradi 

huu ili ulete matokeo yaliyokusudiwa. 

c.  Vyuo vilivyopo Sekta ya Ujenzi 

 

Serikali iandae mikakati ya kuboresha miundombinu, vifaa 

vya kufundishia na mazingira ya kujifunza katika vyuo 

hivyo na kuviongezea bajeti. 

 

d. Nyumba za Magomeni Kota 

 

TBA waongezewe fedha za kwa ajili ya kuendeleza 

uwekezaji kwenye eneo lililo wazi la Magomeni kota. 

 

Mheshimiwa Spika, Utekelezaji wa Mapendekezo katika 

sekta ya ujenzi ni kama ifuatavyo: - 

 

(a) Kamati imebaini kuwa yapo mapendekezo ya Bunge 

yaliyofanyiwa kazi na mengine yapo kwenye hatua 

mbalimbali za utekelezaji. Hivyo hakuna 

mapendekezo yaliyofanyiwa kazi kikamilifu; 

 

(b) Mapendekezo ya Bunge yanayoendelea kufanyiwa 

kazi ni kama ifuatavyo: - 

 

(i) Kuhusu Ujenzi wa viwanja vya ndege kuachiwa 

Mamlaka ya Viwanja vya Ndege Tanzania (TAA)  

 

Mheshimiwa Spika, Wizara ya Ujenzi na Uchukuzi iliunda 

Timu ya Wataalam kutoka Wizara mbalimbali kwa ajili ya 

kupitia na kubaini iwapo kama kuna muingiliano wa 

majukumu kati ya TAA na TANROADS ikiwa ni utekelezaji 

wa maelekezo ya Katibu Mkuu Kiongozi yaliyotokana na 

taarifa ya CAG. Timu ilikamilisha na ilitoa ushauri kuwa, 

kuna haja ya majukumu ya ujenzi wa viwanja vya ndege 

kurudishwa TAA kutoka TANROADS. 

(ii) Kuhusu ujenzi wa miundombinu kwa ajili ya mabasi 

yaendayo haraka Dar es Salaam (BRT) ili kuleta 

matokeo yaliyokusudiwa 

 

Mheshimiwa Spika, TANROADS inaendelea kushirikiana na 

wadau wengine zikiwepo taasisi za Serikali kama DART ili 

kufanya pembuzi yakinifu zinazozingatia mazingira halisi 

na hatimaye utekelezaji wa miradi yenye manufaa. 

 

(iii) Kuhusu Vyuo vilivyopo Sekta ya Ujenzi 

 

Mheshimiwa Spika, Bajeti ya mwaka 2022/2023 

imeongezeka kwa asilimia 10 ambapo ukarabati na 

ujenzi wa majengo mapya umetengewa jumla ya Shilingi 

bilioni 6. 

 

Usanifu kwa ajili ya kuboresha miundombinu ya Taasisi ya 

Ujenzi (ICoT) Morogoro pamoja na tawi la Mbeya 

umekamilika. Ukarabati wa majengo katika kampasi ya 

Mbeya, unatekelezwa na Wakala wa Majengo Tanzania 

(TBA). Ujenzi umefikia asilimia 47.5.  

 

(iv)  Nyumba za Magomeni Kota 

 

Mheshimiwa Spika, utekelezaji wa jambo hili bado 

unaendelea kwani Serikali imeendelea na mchakato wa 

kurekebisha kanuni zinazoendesha TBA ili kuruhusu 

uwekezaji shirikishi.  

 

Mheshimiwa Spika, katika sekta hii ya Ujenzi, Kamati 

imeridhika na kasi ya utekelezaji wa Mapendekezo 

yaliyotolewa na Bunge kwani kamati ilifuatilia na kubaini 

kuwa, hakuna mapendekezo ambayo hayajafanyiwa 

kazi kabisa. Kamati inatoa pongezi kwa Serikali kwa 

kuona umuhimu wa kutatua changamoto. 

 

iii) Sekta ya Mawasiliano 

  

a. Uhalifu wa kimtandao 

 

TCRA ishirikiane na Jeshi la Polisi kukabiliana na tatizo hilo. 

 

b. Kupungua kwa miamala ya simu 

 

Serikali iisimamie TCRA kukutana na wadau na watoa 

huduma ili kutatua changamoto hizo. 

  

c. Udhibiti hafifu wa huduma za usafirishaji wa mizigo, 

vipeto na vifurushi nchini 

 

Serikali ije na Kanuni zitakazosimamia kumbukumbu za 

kielektroniki za usafirishaji wa mizigo, vifurushi na vipeto; 

na kuisimamia TCRA ambaye ni mtoa leseni ili kuondoa 

tatizo hilo. 

 

d. Changamoto za shughuli za Mfuko wa Mawasiliano 

kwa Wote (UCSAF) 

 

Serikali itenge fedha zaidi kadiri inavyowezekana kwa ajili 

ya Mfuko huu (UCSAF); pamoja na kuisimamia Kampuni 

ya Mawasiliano Tanzania (TTCL) kukamilisha miradi ya 

ujenzi wa minara. 

 

e. Madeni makubwa kwa Shirika la Posta Tanzania (TPC) 

 

Serikali ilisaidie Shirika la Posta liweze kulipwa madeni yake 

mapema; na isimamie na kuitaka TCRA kulilipa fedha 

Shirika hilo ikiwa ni kamisheni kutokana na mapato 

wanayopata ya ada ya leseni ya wasafirishaji wa mizigo. 

 

f. Changamoto ya madeni ya TTCL na uendeshaji wa 

Mkongo wa Mawasiliano wa Taifa  

 

Serikali isimamie Kampuni ya Mawasiliano ya Simu (TTCL) ili 

iweze kulipwa madeni yake, kukamilisha Kanuni za 

uendeshaji wa Mkongo wa Taifa, kutoa fedha kwa TTCL 

na kufanya marekebisho ya sheria ya manunuzi ili 

kuruhusu TTCL iweze kununua vifaa vilivyotumika kutoka 

makampuni mengine. 

 

a) Mheshimiwa Spika, mapendekezo yaliyotolewa na 

Bunge yanaendelea na utekelezaji, hivyo basi, hakuna 

mapendekezo yaliyotekezwa kikamilifu; na 
 

b) Mheshimiwa Spika, Mapendekezo ya Bunge 

yanayoendelea kufanyiwa kazi ni kama ifuatavyo: - 

 

(i) Kuhusu Uhalifu wa kimtandao 

 

Mheshimiwa Spika, Serikali imechukua hatua mbalimbali 

katika kukabiliana na uhalifu wa kimtandao na 

inaendelea kuchukua hatua. 

 

(a) Serikali imeanzisha timu maalum inayojumuisha 

wataalam kutoka vyombo vya Ulinzi na Usalama, 

Ofisi ya Mwendesha Mashtaka - DPP na TCRA; 

 

(b) Serikali inahamasisha zoezi la uhakiki wa laini za simu 

(namba) na kuwa laini zote ambazo hazitahakikiwa 

mpaka ifikapo tarehe 13 Februari, 2023 zitafungiwa; 

(c) Kesi 42 zipo katika upelelezi, ambapo kesi 6 

upelelezi umekamilika (zinaenda mahakamani 

hivi karibuni) na kesi 36 upelelezi unaendelea. 

TCRA pia ilichukua hatua za kukabiliana na 

uhalifu wa kimtandao kwa kusimamisha usajili 

kwa mawakala-huru kwenye maeneo 

yanayoripotiwa kuwa na idadi kubwa ya 

matukio ya wizi wa kimtandao.  

 

(ii) Kupungua kwa miamala ya simu 

 

Mheshimiwa Spika, TCRA imeendelea kufuatilia kwa 

ukaribu mienendo ya miamala ya fedha inayopita katika 

mitandao ya simu. Kwa kipindi cha Julai hadi Disemba 

2022, idadi ya miamala ya fedha ilipanda kutoka 

349,952,830 kwa mwezi Julai, 2022 hadi kufikia miamala 

410,741,783,982 kwa mwezi Disemba, 2022. Pia idadi ya 

watumiaji wa Mobile Money iliongezeka toka 38,407,233 

mwezi Julai mpaka 40,953,496 kwa mwezi Disemba.  

 

(iii) Udhibiti hafifu wa huduma za usafirishaji wa mizigo, 

vipeto na vifurushi nchini; 

 

Mheshimiwa Spika, Hatua zimechukuliwa kwa kuanza 

kupitia Kanuni za Usafirishaji wa Mizigo, Vifurushi na Vipeto 

kwa kushirikiana na wadau mbalimbali ili kuongeza 

umadhubuti wa mfumo wa udhibiti. Aidha, usajili wa 

watoa huduma hizo unaendelea ukiwa na lengo la 

kupata taarifa za watoa huduma wote katika Sekta ya 

Posta. 

(iv)  Madeni makubwa kwa Shirika la Posta Tanzania 

 

Mheshimiwa Spika, Wizara kwa kushirikiana na Shirika la 

Posta imewasilisha Wizara ya Fedha na Mipango andiko 

la kuomba kufutiwa deni la muda mrefu la kodi kiasi cha 

Shilingi Billioni 26.8 Hii itakuwa njia ya kuisaidia Posta 

katika kukusanya madeni, Wizara kwa kushirikiana na 

Shirika la Posta imeandika barua kwenda taasisi za umma 

zenye madeni kuwataka kulipa madeni hayo. 

 

(v) Changamoto za shughuli za Mfuko wa Mawasiliano 

kwa Wote – UCSAF 

 

Mheshimiwa Spika, Serikali imetenga jumla ya Dola za 

Marekani milioni 30 kupitia fedha za mradi wa Tanzania 

ya Kidigitali ambazo ni mkopo kutoka Benki ya Dunia ili 

kutekeleza miradi ya kufikisha huduma za mawasiliano 

vijijini. Fedha hizo zitawezesha ujenzi wa minara mipya 

takribani 380 na kuongeza nguvu ya minara 488.  

 

(vi) Changamoto ya madeni ya TTCL na uendeshaji wa 

Mkongo wa Mawasiliano wa Taifa 

 

Mheshimiwa Spika, Wizara imewasilisha madeni hayo 

Wizara ya Fedha na Mipango kwa ajili ya kufanyiwa 

uhakiki na mara utakapomilika malipo yatafanyika.  

 

Wizara imekamilisha taratibu za kukabidhi majukumu ya 

usimamizi, uendeshaji na uendelezaji wa Mkongo wa 

Taifa wa Mawasiliano kwa TTCL na taratibu za kuwasilisha 

Waraka wa Baraza la Mawaziri kuwezesha TTCL kumiliki 

Mkongo wa Taifa wa Mawasiliano zinaendelea. 

c) Mheshimiwa Spika, Kamati ilielezwa kuwa hakuna    

Mapendekezo ya Bunge ambayo hayajatekelezwa 

kabisa. Kamati inaendelea kusisitiza kuwa mapendekezo 

ya Bunge yafanyiwe kazi kikamilifu ili kupunguza 

changamoto zilizopo.  

 

2.1.2  Uchambuzi wa Bajeti za Wizara na Ukaguzi wa 

Miradi ya Maendeleo 
 

Mheshimiwa Spika, Kamati ilibaini mambo yafuatayo 

katika Sekta ya ujenzi: - 

 

(i) Kulijitokeza suala la fedha zinazotolewa kulipa 

madeni ya miradi ya nyuma badala ya utekelezaji 

wa miradi mipya. Kamati ilishauri kwamba katika 

maombi ya fedha, Serikali itofautishe fedha 

itakayotumika kulipa madeni na ya utekelezaji wa 

miradi mipya; na 

 

(ii) Changamoto ya kuwa na miradi mingi kuliko uhalisia 

wa fedha. Kamati inaona ni vyema Serikali ikaweka 

mkakati wa kutekeleza miradi michache kwa ufanisi 

kuliko miradi mingi isiyotekelezeka Pamoja na kuwa 

ilitengewa bajeti. 

 

2.1.3 Ziara za ufuatiliaji wa Miradi ya Maendeleo 
 

Mheshimiwa Spika, tarehe 13 – 20 Machi, 2021, Kamati 

ilizingatia masharti ya Kanuni ya 117 (1) ya Kanuni za 

Bunge na kutembelea miradi inayotekelezwa na Wizara 

zilizo chini yake. Kamati ilitembelea mikoa mitatu ambayo 

ni Simiyu, Mwanza na Kagera na kukagua miradi ya Ujenzi 

wa Reli ya Kisasa – kipande cha Isaka - Mwanza (Lot 1V), 

Ujenzi na ukarabati wa Meli kwenye Maziwa Makuu, 

Mkongo wa Taifa wa Mawasiliano, Ujenzi na ukarabati wa 

Vivuko, Maegesho na Utekelezaji wa mradi wa Postikodi 

na Anwani za Makazi, Ujenzi wa Miundombinu ya Viwanja 

vya Ndege, Ununuzi wa Rada, vifaa na ujenzi wa 

miundombinu ya hali ya hewa na Mradi wa Ujenzi wa 

barabara na Madaraja. 

 

Mheshimiwa Spika, Katika ziara hiyo, Kamati ilibaini 

mafanikio na changamoto ambazo ziliwasilishwa kwenye 

taarifa yake. Ni rai ya kamati kuwa zitapatiwa ufumbuzi 

wa haraka. 

 

2.1.4  Uchambuzi wa Taarifa za Utendaji  
 

Mheshimiwa Spika, naomba kulijulisha Bunge lako tukufu 

kuwa utaratibu wa kupokea na kujadili taarifa za kutoka 

Serikalini unaiwezesha Kamati kulisaidia Bunge kutekeleza 

majukumu yake ya kuisimamia Serikali kwa mujibu wa 

Ibara ya 63 (2) ya Katiba ya Jamhuri ya Muungano wa 

Tanzania.  

 

2.1.5  Uchambuzi wa Mswada na Maazimio  
 

Mheshimiwa Spika, Kamati ilipata fursa ya kuwasilisha 

taarifa yake bungeni kuhusu Muswada wa Ulinzi wa 

Taarifa Binafsi ambao ulipitishwa na Bunge na kusainiwa 

kuwa sheria rasmi na Mheshimiwa Rais wa Jamhuri ya 

Muungano wa Tanzania tarehe 27 Novemba, 2022. 

 

2.2 Uchambuzi wa Matokeo 
 

Mheshimiwa Spika, Kamati ilitoa taarifa ya ziara kwa 

miradi mbalimbali iliyokagua na kutembelea kupitia 

taarifa ya Kamati inayohusu utekelezaji wa bajeti ya 

Wizara hizo kwa mwaka wa fedha wa 2022/2023.  

 

Mheshimiwa Spika, Aidha, ziara hizo zilifanyika kwa Lengo 

la kuhakiki shughuli za umma zilizotekelezwa katika sekta 

zinazosimamiwa na Kamati kwa kuzingatia matarajio ya 

wananchi. 

 

2.2.1 Mafanikio na Changamoto  
 

Mheshimiwa Spika, naomba kulijulisha Bunge, matokeo 

ya uhakiki yanayoonesha mafanikio na changamoto kwa 

kila sekta kama ifuatavyo: -  
 

a. Sekta ya Uchukuzi 
 

Mheshimiwa Spika, Kamati ilihakiki mchango wa sekta hii 

na kubaini mafanikio mbalimbali katika sekta hii. Serikali 

itaendelea kuimarisha na kuboresha miundombinu na 

huduma za reli, bandari, viwanja vya ndege, kununua 

ndege, meli za abiria na mizigo na kuboresha utabiri wa 

hali ya hewa nchini, Kama ilivyoeleza katika Ilani ya 

Chama cha Mapinduzi kwa ajili ya Uchaguzi Mkuu wa 

mwaka 2020-2025, Ibara 59 (a) – (j). 

 

Mheshimiwa Spika, Katika Dira ya Maendeleo ya Taifa 

2025 imeeleza kuwa Serikali kupitia Wizara mbalimbali 

imeweka mkakati mpya uitwao “Tekeleza sasa kwa 

matokeo makubwa”. Serikali imeeleza nia ya kuimarisha 

miundombinu ya usafiri hususan uboreshaji wa bandari ya 

Dar es Salaam pamoja na reli ya kati. 

 

Mheshimiwa Spika, Kamati ilibaini changamoto 

mbalimbali katika sekta ya usafiri na usafirishaji majini na 

usafiri wa Reli, mfano kuna uhaba wa wataalam wenye 

ujuzi na uzoefu, kuchelewa kulipwa fedha za ujenzi wa 

miradi hali inayozorotesha maendeleo ya sekta, uchumi 

wa nchi na wananchi. 

 

Mheshimiwa Spika, Kamati inatoa msisitizo kuwa 

changamoto hizo zifanyiwe kazi kikamilifu kwa ustawi wa 

wananchi. 

 

b. Sekta ya Ujenzi  
 

Mheshimiwa Spika, Kuna miradi mbalimbali ambayo 

Kamati ilipata nafasi ya kuitembelea katika kipindi cha 

mwezi Julai, 2022 – Mpaka Januari 2023 kama ifuatavyo: - 

 

(i) Mradi wa ujenzi wa barabara kwa kiwango cha zege 

wa Itoni-Ludewa-Manda - Lusitu-Mawengi (Km 50.0) 

 

Mheshimiwa Spika, katika ziara hiyo, Kamati ilijulishwa 

mafanikio mbalimbali ya mradi huo kama ifuatavyo: - 

 

a) Ushirikishwaji wa wazawa katika mradi kwani 

umeajiri wafanyakazi 690 ambapo wazawa 650 

sawa na asilimia 94; 

 

b) Mkandarasi ameleta wataalam mahiri na wenye 

uzoefu; na 

 

c) Mkandarasi ameongeza muda wa kufanya kazi 

hadi usiku na ameandaa mpango kazi mpya 

unaolenga kumaliza kazi kwa wakati; 

 

Mheshimiwa Spika, Kamati ilijulishwa changamoto 

zinazoukabili mradi huo kuwa ni pamoja na: - 

a) Fedha kutotolewa kwa wakati hali 

inayosababisha Kuongezeka kwa gharama za 

mradi kutokana na kuongezwa kwa muda 

kutoka miezi 28 - hadi miezi 69; 

 

b) Baadhi ya wananchi wa kijiji cha Mawengi 

ambao ardhi yao imetwaliwa ili kupisha ujenzi 

wa mradi bado hawajalipwa fidia; 

 

c) Mvua nyingi zimeathiri utekelezaji wa mradi pia 

kuna uhalibifu wa mazingira kwenye chanzo cha 

maji kutokana na ukataji wa mlima; 

 

d) Maporomoko ya udongo kwenye maeneo 

yenye kina kirefu cha kuchimba kwa ajili ya 

kupitisha barabara; na 

 

e) Uhaba wa malighafi mfano saruji kutoka kwenye 

viwanda vya TWIGA na DANGOTE. 

 

Mheshimiwa Spika, Serikali iimarishe usafiri wa maji katika 

Ziwa Nyasa ili kusafirisha madini yanayochimbwa Mkoani 

Njombe na kusaidia wananchi wanaoishi pembezoni 

mwa ziwa kunufaika na fursa za kiuchumi.  

 

(ii) Ujenzi wa nyumba 3500 za watumishi wa umma katika 

eneo la Nzuguni – Jijini Dodoma 

 

Mheshimiwa Spika, mradi huo ukikamilika utakuwa na 

manufaa mbalimbali kama ifuatavyo:- 

 

a) Mradi umewezesha wataalam wa ndani ya 

Wakala wa Majengo kujipatia uzoefu zaidi 

kwenye ubunifu na usanifu wa majengo; 

b) Wakazi wa Dodoma zaidi ya 100 wamenufaika 

na ajira rasmi na zisizo rasmi kama mafundi 

ujenzi, vibarua na mama lishe; 

 

c) Mradi umenufaisha viwanda kwani vifaa vyote 

vya ujenzi vinavyotumiwa kwenye mradi 

vinatoka kwenye viwanda hivyo; 

 

d) Awamu ya kwanza ya mradi una thamani ya 

shilingi bilioni 14, fedha hizo zimetolewa zote 

kwa asilimia 100; 

 

e) Utekelezaji wa mradi huu umepunguza uhalifu 

katika eneo la Nzuguni kwani kabla ya mradi 

eneo hilo lilikuwa maficho ya wahalifu; 

 

f) Mradi utapunguza changamoto ya uhaba wa 

nyumba kwa watumishi wa umma waliopo 

Dodoma; na 

 

g) Mradi utaongeza mapato ya Serikali. 

 

Mheshimiwa Spika, changamoto zinazoukabili mradi huu 

kuwa ni pamoja na: - 

 

a) Ukosefu wa barabara ya kufika eneo la mradi 

na uhaba mkubwa wa maji; 

 

b) Kupanda kwa gharama vifaa vya ujenzi hali 

inayopelekea kuongezeka kwa gharama za 

utekelezaji wa mradi; na 

c) TBA wanadai fedha nyingi kutoka kwa 

wapangaji pamoja na kutolipwa fedha za 

ujenzi wa miradi mbalimbali ya Serikali. 

 

Mheshimiwa Spika, chimbuko la mradi huo ni utekelezaji 

wa maamuzi ya Serikali ya kuhamishia Makao Makuu Jijini 

Dodoma na hivyo kuongezeka kwa mahitaji ya nyumba 

za makazi kwa watumishi wa Umma.  

 

c. Sekta ya Mawasiliano  
 

Mheshimiwa Spika, Kamati imebaini mafanikio mbalimbali 

yaliyopatikana katika sekta hii, mfano kuandaliwa kwa 

mkakati wa miaka mitano (2021-2025) wa kuharakisha 

utekelezaji na matumizi ya Mfumo wa Anwani za makazi 

na postikodi, kuongeza kwa pato la Taifa na kuongeza 

matumizi ya TEHAMA nchini. 

 

Mheshimiwa Spika, Changamoto katika sekta hii 

zinaweza kusababisha malengo yaliyoelezwa kwenye 

Ilani ya Chama cha Mapinduzi kwa ajili ya Uchaguzi Mkuu 

wa mwaka 2020-2025 yasitimie endapo kama 

hazitapatiwa ufumbuzi wa haraka. Kuchelewa kukamilika 

kwa mikataba na taratibu za manunuzi ya vifaa kwa ajili 

ya miradi mbalimbali, baadhi ya wakandarasi kutokuwa 

na uwezo wa kutekeleza miradi kwa kiwango 

kinachotakiwa, na miradi kutokamilika kwa wakati ni 

moja ya vikwazo vinavyoikabili Sekta hii. 

 

Mheshimiwa Spika, Ilani ya Chama cha Mapinduzi kwa 

ajili ya Uchaguzi Mkuu wa mwaka 2020-2025 ibara ya 61 

(a) –(o) inaeleza kuwa Sekta hii imejikita zaidi katika 

kuimarisha ubora wa mawasiliano nchini na kuhakikisha 

wigo wa mawasiliano unaongezeka na kuwafikia 

wananchi wote. 

 

Aidha, Dira ya maendeleo ya Taifa 2020, imeeleza kuwa 

ukuzaji wa Teknolojia ya upashanaji Habari na 

Mawasiliano ni muhimu katika kuleta mageuzi ya kijamii 

na kiuchumi. 

 

2.3 Majumuisho ya Sehemu ya Pili 
 

Mheshimiwa Spika, uimarishaji wa miundombinu katika 

sekta ya Ujenzi, Uchukuzi na Mawasiliano ni uwekezaji 

muhimu hivyo basi, Serikali inatakiwa kuwa mstari wa 

mbele katika suala hili ili kujenga mtandao mzuri 

utaowezesha kuleta maendeleo mijini na vijijini katika 

kuimarisha ustawi wa wananchi na kuweka mazingira ya 

kukua kwa uchumi na maisha bora kwa kila Mtanzania 

kama Ilani ya Chama cha Mapinduzi kwa ajili ya 

Uchaguzi Mkuu wa mwaka 2020 -2025 na Dira ya 

maendeleo ya Taifa 2025 inavyoeleza.  

 

Mheshimiwa Spika, Kamati inatoa rai kuwa changamoto 

zilizopo katika sekta hizo zikapatiwa ufumbuzi wa haraka ili 

kufikia malengo. 

 

SEHEMU YA TATU 

3.0 MAONI NA MAPENDEKEZO 
 

3.1 Maoni ya jumla 
 

Mheshimiwa Spika, Wananchi wanayo matumaini 

makubwa yanayopaswa kutimizwa katika sekta 

zinazosimamiwa na Kamati hii kwani bado juhudi za 

Serikali zinahitajika katika kuboresha na kutatua 

changamoto.  

 

Kamati inatoa maoni yafuatayo: - 

 

1. Upungufu wa watumishi na vitendea kazi imekuwa 

ni changamoto kubwa kwa baadhi ya taasisi na 

hivyo kuathiri utendaji kazi wa Taasisi hizo.  Ni 

maoni ya Kamati kuwa Serikali iajiri watumishi wa 

kutosha; 

2. Yafanyike marekebisho ya sheria ya Reli kuruhusu 

sekta binafsi kuwekeza katika kutoa huduma za 

reli; 

 

3. Ucheleweshwaji wa malipo ya kodi ya pango kwa 

nyumba za TBA ambako kunasababisha Wakala 

kushindwa kutimiza malengo yake kutafutiwe 

ufumbuzi wa haraka; 

 

4. Serikali iongeze bajeti ili kukabiliana na Ufinyu wa 

bajeti kwa taasisi zilizo katika Wizara 

kunakopelekea kukwamisha utekelezaji wa 

majukumu na miradi mbalimbali mfano TANROADS 

na Roadfund; 

 

5. Kutokuwa na kanuni za uendeshaji kwa TBA, ni 

jambo linalopelekea TBA kushindwa kuendesha 

miradi kwa kushirikisha sekta binafsi, ni maoni ya 

kamati kuwa Serikali irekebishe kanuni hizo; 

 

6. Serikali isimamie utekelezaji wa ulipwaji wa fidia 

kwa Wananchi waliopisha utekelezaji na miradi ya 

maendeleo; 

7. Kuchelewa kutekeleza kwa baadhi ya miradi au 

kasi ndogo ya utekelezaji kunachangia miradi 

mingi kutokamilka kwa wakati. Mathalani, ujenzi 

wa minara, mradi wa reli ya kisasa kipande cha 

Dar es Salaam – Morogoro hali hii inakwamisha 

kufikia lengo lililokusudiwa. Ni maoni ya Kamati 

kuwa Serikali iwasimamie Wakandarasi ili wamalize 

miradi katika muda unaopangwa; 

 

8. Serikali iendelee kusimamia ukamilishwaji wa 

mikataba na taratibu za manunuzi ya vifaa ili 

miradi iweze kutekelezwa kwa wakati; 

 

9. Serikali isimamie Wakandarasi wanaotekeleza 

miradi Miradi chini ya kiwango; 

 

10. Serikali iwasimamie Wasafirishaji binafsi wa 

mizigo na vifurushi ili waweze kutoa kamisheni au 

wawe Mawakala wa Posta; na 

 

11. Ajira za TBC zitoe fursa kwa watu wenye vipaji 

kuliko kuangalia sifa za vyeti. 

 

3.2 Mapendekezo  
 

Mheshimiwa Spika, Napenda kuchukua nafasi hii 

kuipongeza Serikali kwa mafanikio makubwa 

yaliyopatikana katika Sekta za Ujenzi, Uchukuzi, Habari na 

Mawasiliano, na Teknolojia ya Habari. 

 

Taarifa hii imeeleza shughuli zilizotekelezwa na Kamati 

pamoja na kubainisha mafanikio na changamoto kama 

ilivyobainika wakati wa utekelezaji wa shughuli za Kamati, 

Utekelezaji wa Maazimio ya Bunge katika Taarifa ya 

Mwaka 2021/ 2022. Aidha, Taarifa imeonesha jinsi Katiba, 

Dira ya Taifa 2025, na Ilani ya Chama cha Mapinduzi kwa 

ajili ya Uchaguzi Mkuu wa mwaka 2020-2025 

vinavyoelekeza kuhusu Sekta zinazosimamiwa na Kamati 

hii.  

 

Mheshimiwa Spika, pamoja na mafanikio hayo zipo 

changamoto zilizobainika na ambazo utatuzi wake 

utasaidia kuwezesha huduma bora, kukua kwa uchumi, 

maisha bora ya wananchi na maendeleo ya Taifa letu. 

Kwa sababu hiyo, naomba kutoa mapendekezo ya 

utatuzi wa changamoto kwa kila sekta kama ifuatavyo: - 

 

3.2.1  Sekta ya Uchukuzi 

  

a) Uhaba wa Watumishi na Vitendea Kazi 

 

KWA KUWA, Uhaba wa watumishi na vitendea kazi katika 

sekta za usafiri wa anga, reli, hali ya hewa na usafiri kwa 

njia ya maji hali inayosababisha maendeleo ya sekta hii 

yasifikie malengo yaliyokusudiwa, 

 

NA KWA KUWA, changamoto hizo zinasababisha sekta ya 

uchukuzi kutotoa mchango unaokusudiwa kwa pato la 

Taifa. 

 

KWA HIYO BASI, Bunge linashauri kwamba, Serikali iajiri 

watumishi wa kutosha na wenye uzoefu, ili kukidhi mahitaji 

yaliyopo. 

 

b) Marekebisho ya sheria ya Reli ili kuruhusu uwekezaji 

KWA KUWA, umuhimu wa sekta ya reli kufanya 

marekebisho ya sheria ni mkubwa ili kuruhusu sekta binafsi 

kuwekeza katika kutoa huduma za reli nchini; 

NA KWA KUWA, changamoto hiyo inasababisha 

wawekezaji kutoka sekta binafsi kushindwa kuwekeza 

katika reli hivyo kuchelewesha na kurudisha nyuma ukuaji 

wa uchumi wa nchi, 

 

KWA HIYO BASI, Bunge linashauri kwamba, Serikali 

iharakishe mchakato wa marekebisho ya sheria ya Reli 

iliiweze kuruhusu sekta binafsi kufanya uwekezaji.  

 

3.2.2  Sekta ya Ujenzi 
 

a) Changamoto ya Wapangaji wa nyumba za TBA 

kutolipa kodi kwa wakati 

 

KWA KUWA, imeonekana kuna changamoto ya ulipaji wa 

kodi kwa wapangaji wa TBA na kusababisha shirika 

kupata hasara na kushindwa kutekeleza miradi mingine; 
 

NA KWA KUWA, changamoto hiyo inasababisha TBA 

kushindwa kukusanya fedha ili iweze kujiendesha 

kibiashara, 
 

KWA HIYO BASI, Bunge linashauri kwamba; TBA ifuatilie 

wadaiwa sugu, iwachukulie hatua za kisheria bila 

kumuonea mtu aibu, aidha ipeleke taarifa ya wadaiwa 

kwa msajili wa Hazina. 

 

b) TBA Kuchelewa kulipwa fedha za ujenzi wa miradi 

kwa wakati 

 

KWA KUWA, kuna changamoto ya TBA kuchelewa 

kulipwa fedha za ujenzi wa miradi kwa wakati hali 

inayosababisha miradi kutofikia malengo; 

NA KWA KUWA, changamoto hizo zinaweza 

kuchelewesha miradi kutokamilika kwa wakati kama 

ilivyokusudiwa, 

 

KWA HIYO BASI, Bunge linashauri kwamba; Serikali itoe 

fedha kwa TBA ili waweze kutekeleza majukumu yake 

kwa ufanisi. 

 

c) Changamoto ya Kanuni zinazoendesha TBA 

kutoruhusu uwekezaji mkubwa 

 

KWA KUWA imeonekana kuna mapungufu kwa TBA 

kutokuwa na kanuni zinazoruhusu kushirikisha sekta binafsi 

katika utekelezaji wa miradi yake kunakosababisha 

ishindwe kufikia malengo yake; 

 

NA KWA KUWA, kutorekebisha kanuni hizo kunakosesha 

wakala kufanya uwekezaji mkubwa; 

 

KWA HIYO BASI, Bunge linashauri kwamba; TBA ifanye 

mchakato wa kurekebisha Kanuni zake kwa haraka ili 

iweze kushirikiana na Sekta binafsi katika kutekeleza 

miradi. 

 

d) Changamoto ya kuchelewa kulipwa fidia Ujenzi wa 

barabara ya Itoni – Ludewa - Manda - Lusitu-Mawengi  

 

KWA KUWA, kuna changamoto ya kuchelewa kulipwa 

fidia kwa wananchi wanaopitiwa na mradi, 

kunasababisha mradi huo kutofikia malengo kama 

yalivyoainishwa katika Ilani ya Chama cha Mapinduzi 

kwa ajili ya Uchaguzi Mkuu wa mwaka 2020-2025 Ibara ya 

55 (c) (I), 

NA KWA KUWA, changamoto hizo zinaweza 

kuchelewesha mradi na kuongeza gharama jambo 

ambalo linaongeza mzigo wa madeni kwa Serikali, 

 

KWA HIYO BASI, Bunge linashauri kwamba;  

 

(i) Serikali iwalipe fidia Wananchi wa kijiji cha 

Mawengi ambao ardhi yao imetwaliwa kwa ajili 

ya kutekeleza mradi; na 

 

(ii) Serikali iongeze fedha kwa TANROADS ili iweze 

kutekeleza miradi hii ambayo ni muhimu katika 

ukuaji wa uchumi wa nchi na ustawi wa 

wananchi. 

 

e)  Miradi kutokamilika kwa wakati 

 

KWA KUWA, Miradi kutokamilika kwa wakati 

kunakosababishwa na kutotolewa fedha kwa wakati 

hivyo, kupelekea ongezeko la gharama, 

 

NA KWA KUWA, changamoto hiyo inapelekea sekta ya 

ujenzi kutotoa mchango unaokusudiwa kwa pato la nchi 

na wananchi kwa wake, 

 

KWA HIYO BASI, Bunge linashauri kwamba, Serikali ilipe 

Wakandarasi kwa wakati ili waweze kukamilisha miradi 

ndani ya muda uliowekwa na kuepuka kupanda kwa 

gharama za ujenzi pamoja na riba. 

 

f) Kuongezeka kwa gharama za miradi 

 

KWA KUWA, kuna changamoto ya kuongezeka kwa 

gharama za miradi kunakosababishwa na kuongezeka 

kwa bei za vifaa wakati wa utekelezaji kusababisha 

kupanda kwa gharama za mradi na kunarudisha nyuma 

maendeleo katika miradi; 

 

NA KWA KUWA, changamoto hiyo inapelekea kupanda 

kwa gharama za mradi na kutokamilika kwa wakati, 

 

KWA HIYO BASI, Bunge linashauri kwamba, Serikali 

isimamie mikataba ya TANROADS wanayoingia ili kusiwe 

na mabadiliko ya gharama wakati wa kutekeleza miradi. 

 

3.2.3 Sekta ya Mawasiliano  
 

a) Kuchelewa kukamilika kwa mikataba na taratibu za 

manunuzi 

 

KWA KUWA, kuchelewa kukamilika kwa mikataba na 

taratibu za manunuzi ya vifaa kwa ajili ya miradi 

mbalimbali, kunasababisha sekta kutofikia malengo 

stahiki, 

 

NA KWA KUWA, Changamoto hizo zinaweza 

kuchelewesha miradi katika sekta hii kutokukamilika kwa 

wakati na kuongezeka kwa gharama za miradi jambo 

ambalo linaongeza mzigo wa madeni kwa Serikali, 

 

KWA HIYO BASI, Bunge linashauri kwamba, Serikali 

ikamilishe kwa wakati mikataba na taratibu za manunuzi 

ya vifaa kwa ajili ya miradi mbalimbali. 

 

b) Changamoto ya Miradi kutekelezwa chini ya kiwango 

 

KWA KUWA, kuna baadhi ya Wakandarasi kutokuwa na 

uwezo wa kutekeleza miradi kwa kiwango kinachotakiwa 

katika ujenzi wa minara na miradi mingine kunapelekea 

serikali kupata hasara; 

 

NA KWA KUWA, Changamoto hiyo inaweza kusababisha 

miradi katika sekta hii kutokukamilika kwa wakati na 

kuongezeka kwa gharama za miradi jambo ambalo 

linaongeza mzigo wa madeni kwa Serikali, 

 

KWA HIYO BASI, Bunge linashauri kwamba, Serikali 

isimamie kwa ukaribu Wakandarasi ambao hawana 

uwezo wa kutekeleza miradi kwa kiwango kinachotakiwa. 

 

c) Upotevu wa Mapato ya Serikali unaotokana na 

Shirika la Posta 

 

KWA KUWA, Serikali kupitia shirika la POSTA inakosa 

mapato yanayotokana na usafirishaji wa mizigo, vipeto 

na vifurushi vinavyosafirishwa na Makampuni binafsi ya 

usafirishaji; 

 

NA KWA KUWA, makampuni hayo hayatoi Kamisheni 

yeyote kwa Serikali, hali inayosababisha Serikali kukosa 

mapato; 

 

KWA HIYO BASI, Bunge linashauri kwamba, Serikali iandae 

mkakati wa kupata kamisheni kutoka kwa wasafirishaji 

binafsi au kuwatumia makampuni binafsi kama 

Mawakala wa kusafirisha mizigo. 

 

d) TBC iajiri Wasanii wenye Vipaji 

 

KWA KUWA, TBC kuna watangazaji au wasanii wenye 

vipaji vizuri lakini hawana sifa za kupata ajira kwa mujibu 

wa taratibu za Serikali, na hali hiyo inasababisha shirika 

linashindwa kufanya ushindani na makampuni binafsi ya 

utangazaji ambayo yanazingatia vipaji; 

 

NA KWA KUWA, changamoto hiyo inasababisha 

kupunguza mvuto kwa wananchi ambao huvutiwa na 

vipaji hivyo,  

  

KWA HIYO BASI, Bunge linashauri kwamba, Serikali iruhusu 

shirika la Utangazaji Tanzania - TBC kutoa ajira kwa watu 

wenye vipaji kulingana na matakwa ya soko. 

 

3.3  Majumuisho Sehemu ya Tatu 
 

Mheshimiwa Spika, katika Ilani ya Chama cha Mapinduzi 

kwa ajili ya Uchaguzi Mkuu wa mwaka 2020-2025 Ibara ya 

55 (a) - (c) inaelezea kwamba” Serikali kuendeleza 

shughuli za ujenzi wa Miundombinu mbalimbali ili kuifanya 

sekta ya ujenzi ifikie malengo yake ya kuwezesha 

wananchi kuendelea na uzalishaji kwa ajili ya kuongeza 

kipato”.  

 

Kwa Sekta ya uchukuzi, Kamati inaendelea kusisitiza kuwa 

maboresho yaendelee kufanyika katika eneo la bandari, 

reli, viwanja vya ndege na meli vinahitajika ili kuweza 

kuboresha usafirishaji wa mizigo, bidhaa na abiria. 

 

Mheshimiwa Spika, Katika Sekta ya Mawasiliano kamati 

inatoa maoni kuwa, Serikali iendelee na maboresho ili 

kuwezesha huduma za mawasiliano kupatikana kwa 

asilimia 94 ifikapo 2025 kama inavyoelezwa kwenye Ilani 

ya Chama cha Mapinduzi kwa ajili ya Uchaguzi Mkuu wa 

mwaka 2020-2025 Ibara ya 60 (d). 

SEHEMU YA NNE 

4.0  HITIMISHO NA HOJA 
 

4.1 Maelezo ya Kuhitimisha 
 

Mheshimiwa Spika, naomba kuhitimisha Taarifa hii kwa 

kuthamini utaratibu uliowekwa na Bunge wa kuzitaka 

Kamati za Kudumu za Bunge kuripoti shughuli zake kwa 

kipindi cha mwaka. Utaratibu huu unaliweka Bunge katika 

nafasi ya kutambua hali ilivyo katika sekta mbalimbali. 

Kwa kuwa Taarifa hizo zinatolewa katika Mkutano wa 

Mwisho kabla ya mkutano wa bajeti, ushauri wa Bunge 

kwa serikali unaweza kufanyiwa kazi kwa mwaka wa 

fedha unaofuata. 

 

Mheshimiwa Spika, kwa maelezo hayo, napenda 

kukushukuru tena kwa kunipa nafasi hii adhimu ili niweze 

kuwasilisha Taarifa hii mbele ya Bunge lako Tukufu. 

Naamini maelezo na ufafanuzi nilioutoa, utaliwezesha 

Bunge kujadili inavyostahili na kutoa ushauri kwa Serikali ili 

kuboresha shughuli na kuongeza tija katika sekta 

zinazosimamiwa na Kamati hii. 

 

Mheshimiwa Spika, kwa niaba ya Kamati ya Kudumu ya 

Bunge ya Miundombinu, naomba kumshukuru kwa dhati 

Mhe. Prof. Makame Mnyaa Mbarawa (Mb), Waziri wa 

Ujenzi na Uchukuzi akishirikiana na Manaibu Mawaziri 

Mhe. Eng. Msongwe Geofrey Kasekenya (Mb) (Ujenzi), na 

Mhe. Atupele Fredy Mwakibete (Mb) (Uchukuzi) kwa 

ushirikiano mzuri wanaoutoa kwa Kamati. Vile vile, 

namshukuru Mhe. Nape Moses Nnauye (Mb) Waziri wa 

Habari, Mawasiliano na Teknolojia ya Habari, Mhe. Eng. 

Kundo Andrea Mathew (Mb), Naibu Waziri wa 

Mawasiliano na Teknolojia ya Habari kwa kuipa Kamati 

ushirikiano stahiki.  

 

Mheshimiwa Spika, nawashukuru pia Makatibu Wakuu, 

Naibu Makatibu Wakuu na Watendaji wote wa Wizara ya 

Ujenzi na Uchukuzi, na Wizara ya Habari, Mawasiliano na 

Teknolojia ya Habari kwa kuwawezesha Mawaziri na 

Naibu Mawaziri kutoa ushirikiano kwa Kamati. 

 

Mwisho lakini si kwa umuhimu, namshukuru Ndg. 

Athumani Hussein Mkurugenzi wa Idara ya Kamati, Ndg. 

Gerald Magili, Mkurugenzi Msaidizi na Makatibu wa 

Kamati Ndg. Janeth Malangu na Ndg. Victory Mrema, 

pamoja na Ndg. Grace Samweli, Msaidizi wa Kamati kwa 

Shughuli za uratibu na kufanikisha kazi za Kamati kama 

ilivyostahili. 

 

Mheshimiwa Spika, kipekee kabisa nawashukuru 

Wajumbe wa Kamati hii kwa kujituma wakilenga kutoa 

ushauri unaofaa kwa Bunge. Kufanya hivyo kutaiwezesha 

Serikali kuboresha maeneo mbalimbali na kuendelea 

kukidhi matarajio ya wananchi kwa Serikali yao. Kwa 

kutambua mchango wao, naomba kuwataja kwa majina 

kama ifuatavyo: - 

 

1. Mhe. Moshi Seleman Kakoso, Mb – Mwenyekiti 

2. Mhe. Anne Kilango Malecela, Mb- Makamu Mwenyekiti 

3. Mhe. Zuberi Mohamed Kuchauka, Mb -  Mjumbe 

4. Mhe. Abbas Ali Hassan Mwinyi, Mb   - “ 

5. Mhe. Miraji Jumanne Mtaturu, Mb  - “ 

6. Mhe. Sofia Hebron Mwakagenda, Mb -  “   

7. Mhe. Ahmed Mabkhut Shabiby, Mb    - “    

8.  Mhe. Aeshi Khalfan Hilaly, Mb   - “ 

9. Mhe. Abdulazizi Mohamed Abood Mb - “ 

10. Mhe. Eng.Mwanaisha N. Ulenge, Mb - “ 

11. Mhe. Mohamed Maulid Ali, Mb  - “ 

12. Mhe. Innocent Edward Kalogeris, Mb - “ 

13. Mhe. Mbarouk Juma Khatibu, Mb - “ 

14. Mhe. Amina Ally Mzee, Mb   - “ 

15. Mhe. Rose Vicent Busiga, Mb  - “ 

16. Mhe. Ally Anyigulile Jumbe Mlaghila, Mb- “ 

17. Mhe. Fredric Edward Lowassa, Mb - “ 

18. Mhe. Stella Simon Fiyao, Mb   - “ 

19. Mhe. Innocent Sebba Bilakwate, Mb - “ 

20. Mhe. Ghati Zephania Chomete, Mb - “ 

21. Mhe. Ahmed Yahya Abdulwakil, Mb - “ 

22. Mhe. Bahati Khamis Kombo, Mb  - “ 

23. Mhe. Angelina Adam Malembeka, Mb - “ 

24. Mhe. Ahmed Ally Salum, Mb  -  “  

 

4.2 Hoja 
 

Mheshimiwa Spika, baada yakusema hayo, naliomba 

Bunge lako tukufu lipokee na kuijadili Taarifa ya Mwaka 

ya Shughuli za Kamati ya Kudumu ya Bunge ya 

Miundombinu kwa kipindi cha Januari, 2022 hadi 

Februari, 2023, ili hatimaye kupitisha mapendekezo ya 

Kamati yawe ushauri wa Bunge kwa Serikali. 

 

Mheshimiwa Spika, naomba kutoa hoja.  

 

 

 

Moshi Selemani Kakoso, Mb 

MWENYEKITI 

KAMATI YA KUDUMU YA BUNGE YA MIUNDOMBINU 

31 Januari, 2023 

MHE. GHATI Z. CHOMETE:  Mheshimiwa Spika, naafiki. 

  

(Hoja ilitolewa iamuliwe) 

 

SPIKA: Ahsante. Waheshimiwa Wabunge, Wajumbe 

wa hii Kamati wapo hawapo? Hii ni Taarifa ya Kamati… 

 

MBUNGE FULANI: Tupo. 

 

SPIKA: Siyo Kamati pekee, hii ni taarifa ya Kamati 

yetu ya Bunge. Waheshimiwa Wabunge, mmekaa 

kuashiria kwamba taarifa hii hamuikubali? 

 

WABUNGE FULANI: Tunaikubali. 

 

SPIKA: Kwa hiyo, ndio maana nimesema leo kidogo 

nadhani Bonanza limeleta mambo na ninyi mmeona 

upande wa Serikali umekaa kwa sababu ni hoja ya 

Kamati.  

 

Waheshimiwa Wabunge, hoja imeungwa mkono, 

ahsanteni sana. (Makofi)  

 

Waheshimiwa Wabunge, sasa nimwite Mwenyekiti 

wa Kamati ya Kudumu ya Bunge ya Kilimo, Mifugo na 

Maji, Mheshimiwa Dkt. Christine Ishengoma. (Makofi)    

 

MHE. DKT. CHRISTINE G. ISHENGOMA - MWENYEKITI 

WA KAMATI YA KUDUMU YA BUNGE YA KILIMO, MIFUGO 

NA MAJI: Mheshimiwa Spika, ahsante sana kwa kunipatia 

nafasi ya kuwasilisha taarifa ya Mwaka ya Kamati ya 

Kudumu ya Bunge ya Kilimo, Mifugo na Maji. 

Mheshimiwa Spika, utangulizi; kwa mujibu wa Kanuni 

ya 136(15) ya Kanuni za Kudumu za Bunge, Toleo la 

Januari, 2020, naomba kuwasilisha mbele ya Bunge lako 

Tukufu, Taarifa ya Kamati ya Kudumu ya Bunge ya Kilimo, 

Mifugo na Maji kuhusu utekelezaji wa majukumu na 

shughuli za Kamati kwa kipindi cha kuanzia Febuari, 2022 

hadi Januari, 2023. 

 

Mheshimiwa Spika, taarifa hii imegawanyika katika 

sehemu kuu nne kama ifuatavyo: 

 

Mheshimiwa Spika, Sehemu ya Kwanza, inatoa 

utangulizi wenye kueleza Muundo, Majukumu ya Kamati 

na kuainisha shughuli zilizotekelezwa na Kamati; Sehemu 

ya Pili, inaeleza namna Kamati ilivyotekeleza majukumu 

yake na yaliyobainika wakati wa utekelezaji huo; 

Ssehemu ya Tatu, inatoa maoni, ushauri na mapendekezo 

ya Kamati; na Sehemu ya Nne inahitimisha taarifa. 

 

Mheshimiwa Spika, naomba taarifa yote ya Kamati 

iingizwe kwenye Kumbukumbu ya Taarifa Rasmi za Bunge.  

 

Mheshimiwa Spika, Shughuli zilizotekelezwa na 

uchambuzi wa yaliyobainika. Katika kipindi cha kuanzia 

Febuari, 2022 hadi Januari, 2023, Kamati ya Kudumu ya 

Bunge ya Kilimo, Mifugo na Maji ilifanikiwa kutekeleza 

majukumu yake kama yalivyoainishwa kwa mujibu wa 

Kanuni za Kudumu za Bunge. Miongoni mwa shughuli 

ambazo zilitekelezwa na Kamati katika kipindi hicho 

pamoja na yaliyobainika katika utekelezaji huo ni kama 

ifuatavyo: 

 

 (1) Ufuatiliaji wa Utekelezaji wa Maazimio ya Bunge 

yaliyotokana na Taarifa ya Mwaka ya Shughuli ya Kamati 

2021/2022. Kutokana na taarifa ya Mwaka ya Shughuli za 

Kamati ya Kilimo, Mifugo na Maji iliyowasilishwa Bungeni 

Mwezi Febuari, 2022, Bunge lako lilipitisha Maazimio 12.  

Napenda kulifahamisha Bunge lako kwamba ufuatiliaji 

wa Kamati kuhusu utekelezaji wa Maazimio hayo 

umebaini kwamba, Serikali imezingatia sehemu kubwa ya 

Maazimio ya Bunge na yaliyobaki bado yanaendelea na 

utekelezaji wake katika hatua mbalimbali. 

 

Mheshimiwa Spika, miongoni mwa maazimio 

ambayo yametekelezwa kikamilifu na Serikali ni pamoja 

na azimio lililohusu kutengeneza ajira kwa vijana kupitia 

Sekta ya Kilimo, Mifugo na Uvuvi kwa kuongeza uwekezaji 

kwenye sekta hizi chini ya Mpango wa Kilimo cha Vitalu 

(Block Farming and Building Better Tomorrow) na ufugaji 

wa samaki kwa kutumia vizimba. Aidha, azimio ambalo 

halijatekelezwa linahusu kuimarisha usimamizi wa 

Watumishi walioko katika Sekretariati za Mikoa, 

Halmashauri na Wizara za Kisekta. Matumaini ya Kamati ni 

kwamba, Serikali itaona umuhimu wa kutekeleza 

maazimio yote kikamilifu ili malengo yaliyokusudiwa na 

Bunge kwa maazimio hayo yaweze kufikiwa. 

 

Mheshimiwa Spika, Ziara ya Ukaguzi wa Miradi ya 

Maendeleo; ili kuzingatia masharti ya Kanuni ya 117(1) ya 

Kanuni za Kudumu za Bunge, Toleo la Juni, 2020, Kamati 

ya Kudumu ya Bunge ya Kilimo, Mifugo na Maji, ilifanya 

ziara za ukaguzi wa Miradi ya Maendeleo ipatayo nane 

iliyopo katika Mikoa ya Pwani, Dar-es-Salaam, Dodoma 

na Tanga.  Miradi hiyo inajumuisha Miradi ya Maji, Kilimo 

na Uvuvi.  

 

Mheshimiwa Spika, Taarifa ya uchambuzi wa 

yaliyobainika katika ziara hizo pamoja na maoni na 

ushauri wa Kamati kuhusu Miradi hiyo iliwasilishwa Bungeni 

kama sehemu ya Taarifa ya Kamati iliyowasilisha maoni 

na mapendekezo kuhusu Bajeti za Wizara inazozisimamia. 

Masuala hayo yamebainishwa katika Taarifa hii kwa ajili 

ya rejea ya Bunge lako.  

 

Mheshimiwa Spika, Kushughulikia Bajeti za Wizara; 

kwa mujibu wa Kanuni ya 117(2) ya Kanuni za Kudumu za 

Bunge, Toleo la Juni, 2020, mara baada ya Ukaguzi wa 

Miradi ya Maendeleo, Kamati ilipokea, kuchambua na 

kujadili taarifa za utekelezaji wa bajeti pamoja na maoni, 

ushauri na mapendekezo ya Kamati kwa Mwaka wa 

Fedha 2021/2022.   Kamati pia ilichambua na kujadili 

Makadirio ya Mapato na Matumizi ya Wizara 

inazozisimamia kwa Mwaka wa Fedha 2022/2023. Taarifa 

za Uchambuzi wa Bajeti za Wizara hizo pamoja na maoni, 

ushauri na mapendekezo ya Kamati ziliwasilishwa katika 

Mkutano wa Saba wa Bunge. Masuala ya msingi 

yaliyobainika na kuripotiwa Bungeni yamerejewa kwenye 

Taarifa hii. 

 

Mheshimiwa Spika, Kushughulikia Muswada wa 

Sheria; katika kipindi kinachoripotiwa Kamati ilipata fursa 

ya kushughulikia Muswada wa Sheria ya Marekebisho ya 

Sheria ya Usimamizi wa Rasilimali za Maji kwa wa Mwaka 

2022, (The Water Resources Management (Amendment) 

Bill 2022). 

 

Mheshimiwa Spika, napenda kulijulisha Bunge lako 

kwamba Kamati ilitekeleza kwa uaminifu jukumu hilo na 

kuwasilisha Bungeni maoni na mapendekezo yake kuhusu 

Muswada huo.  Ni matumaini ya Kamati kwamba maoni 

na mapendekezo hayo yalilisaidia Bunge kutunga sheria 

bora kwa maslahi ya Watanzania wote.  



31 JANUARI, 2023 

138 

 

 

Mheshimiwa Spika, kupokea na kujadili Taarifa za 

Utekelezaji za Wizara; Kamati ya Kilimo, Mifugo na Maji 

ilipokea na kujadili taarifa 25 za utekelezaji wa majukumu 

ya Wizara inazozisimamia pamoja na Taasisi zake.  

Miongoni mwa Taasisi zilizokutana na Kamati kwa shughuli 

hii ni Mamlaka ya Afya ya Mmea na Viuatilifu Tanzania 

(Tanzanian Plants Health and Pesticides Authority). Taasisi 

ya Utafiti wa Uvuvi Tanzania (Tanzania Fisheries Research 

Institute) TAFIRI, Taasisi ya Utafiti wa Mifugo Tanzania 

(TALIRI) na Bodi ya Pareto Nchini. 

 

 

Mheshimiwa Spika, kutokana na vikao vya Kamati 

vilivyojadili taarifa hizo, masuala mbalimbali ambayo 

yana maslahi kwa wananchi yalibainika katika sekta zote 

zinazosimamiwa na Kamati. Miongoni mwa masuala hayo 

ni kuhusu upatikanaji wa mbolea, ukosefu wa matumizi 

sahihi ya zana bora za kilimo, changamoto zinazoikabili 

tasnia ya ushirika nchini, athari za magonjwa ya mifugo 

na mkakati wa utekelezaji wa miradi ya maji nchini kufikia 

malengo ya mwaka 2025. 

 

Mheshimiwa Spika, Kamati imeyajadili kwa kina 

masuala yote muhimu katika sekta za kilimo, mifugo na 

maji. Maoni na ushauri wa Kamati uliotolewa katika vikao 

vinavyohusika pamoja na yale yanayowasilishwa katika 

taarifa hii yamelenga katika kuisaidia Serikali kuboresha 

tija katika kuwaletea wananchi maendeleo kupitia sekta 

hizi. 

 

Mheshimiwa Spika, Kamati pia ilipata fursa ya 

kufanya semina na mafunzo kutoka Wizara mbalimbali, 

taasisi za Serikali na sekta binafsi ambazo shughuli zao 

kwa namna moja au nyingine zinaingiliana na shughuli za 

kuongeza mnyororo wa thamani kwenye mazao ya 

kilimo, mifugo, uvuvi na sekta ya maji kwa ajili ya 

kuijengea kamati uelewa. Maelezo ya mafunzo 

yaliyotolewa pamoja na Wizara au taasisi zilizotoa 

mafunzo hayo yamefafanuliwa kwenye taarifa hii.  

 

Mheshimiwa Spika, kufuatia utekelezaji wa majukumu 

ya kamati masuala mbalimbali yalibainika kama 

ilivyofafanuliwa kwenye taarifa hii. Kutokana na masuala 

hayo yaliyobainika kamati ina maoni yafuatayo:-  

 

(a) Dhana ya ugatuzi wa madaraka (D-by-D), licha ya 

kuungwa mkono nchini, haitekelezwi ipasavyo. 

Kutotekelezwa kikamilifu kwa dhana hii 

kunaondoa muunganiko baina ya TAMISEMI na 

Wizara nyingine na hivyo kuathiri utekelezaji wa 

shughuli za maendeleo hasa katika sekta za 

uzalishaji katika ngazi ya Halmashauri kutokana na 

kukosekana kwa mfumo madhubuti wa uratibu na 

usimamizi.  

 

(b) Ufinyu wa bajeti na mtiririko wa fedha usioridhisha 

kutoka hazina umesababisha changamoto kwa 

taasisi nyingi za Wizara ya Kilimo, Mifugo na Maji 

na hivyo kukwamisha utekelezaji wa majukumu na 

miradi mbalimbali yamaendeleo. 

 

(c) Mchakato wa ununuzi kwa mujibu wa Sheria ya 

Mamlaka ya Udhibiti wa Ununuzi wa Umma (PPRA) 

umekuwa mrefu na hivyo wakati mwingine kuathiri 

utekelezaji wa program na miradi mbalimbali.  

(d) Kukosekana kwa fedha na wataalamu wa 

ufuatiliaji na tathimini (Monitoring and Evaluation) 

kunaathiri na kukwamisha utekelezaji wa miradi 

kwa sababu kasoro hazibainishwi na kurekebishwa 

katika hatua za awali.  

 

(e) Wizara, Taasisi na Idara za Serikali zimeendelea 

kubuni, kuibua, kupanga, kutekeleza na 

kutathmini miradi ya kisekta pasipokuwa na 

chombo huru cha Kitaifa chenye mamlaka ya 

kuzisimamia na kuzidhibiti shughuli hizo.  

 

(f) Kumekuwepo na utekelezaji wa miradi mikubwa 

ya kimkakati katika sekta ya maji na sekta za 

uzalishaji kwa kutumia Wakandarasi wa nje bila 

kuhusisha Wakandarasi wa ndani (Local Content) 

ili wapate ujuzi na uzoefu. 

 

(g) Taasisi za utafiti katika sekta za uzalishaji zimekuwa 

zikitengewa bajeti isiyokidhi mahitaji halisi na hivyo 

kuathiri utekelezaji wa mipango na mikakati yake. 

Aidha, fedha zinazoidhinishwa na Bunge kwa ajili 

ya taasisi hizo hazitolewi zote na wakati mwingine 

zinachelewa.  

 

(h) Kampuni za umma katika sekta ya uzalishaji 

hususan kampuni ya Ranchi ya Taifa (NARCO) na 

kampuni ya Uvuvi ya Taifa (TAFICO) zinakabiliwa 

na changamoto za ukosefu wa mtaji wa kutosha, 

mfumo dhaifu wa uendeshaji na usimamizi, 

ukosefu wa rasilimali watu na teknolojia za kisasa. 

Hali hii inalikosesha Taifa mapato yatokanayo na 

fursa nyingi zilizoko katika sekta ya uchumi wa bluu 

na mifugo. (Makofi) 

(i) Sekta ya kilimo inakabiliwa na changamoto 

kubwa ya matumizi kidogo ya mbolea. Upatikanaji 

wa mbolea ya kutosha kwa wakati na ongezeko 

kubwa la bei ya mbolea. 

 

(j) Sekta ya kilimo inakabiliwa na changamoto 

kubwa ya matumizi kidogo ya mbegu bora, 

upatikanaji usio wa uhakika na bei kubwa. 

 

(k) Kumekuwepo na upungufu mkubwa na wa 

kutisha wa samaki katika maziwa, mito na 

mabwawa nchini kunakosababishwa zaidi na 

usimamizi dhaifu wa rasilimali za majini na 

uwekezaji mdogo katika utafiti na matumizi ya 

teknolojia za kisasa. 

 

(l) Taifa limeendelea kukabiliwa na janga la 

mabadiliko ya tabia nchi na hivyo kuathiri 

utekelezaji wa mipango na mikakati katika sekta 

za uzalishaji na maji.  

 

Mheshimiwa Spika, kutokana na yaliyobainika katika 

utekelezaji wa majukumu yake, kamati inatoa 

mapendekezo yafuatayo ili yaazimiwe na Bunge lako:- 

 

(1) Kuimarisha mifumo ya uratibu na usimamizi wa 

sekta ya kilimo, mifugo na uvuvi:- 

 

Mheshimiwa Spika, kwa kuwa kutotekelezeka 

kikamilifu kwa dhana ya ugatuzi wa madaraka (D-by-D) 

kunaathiri uratibu na usimamizi wa sekta za uzalishaji 

katika ngazi za Serikali za Mitaa;  

Na kwa kuwa hali hiyo inasababisha kukosekana 

kwa uwajibikaji, ufanisi, uwazi, ushirikishwaji na tija 

iliyokusudiwa katika miradi inayotekelezwa na sekta za 

uzalishaji kwenye Halmashauri nchini; 

 

Hivyo basi Bunge linaishauri Serikali kwamba:- 

 

(i) Ikamilishe mchakato wa mapitio ya Sera ya 

Ugatuzi wa Madaraka (D-by-D) ili kuondoa kasoro 

zinazokwamisha utekelezaji wa majukumu ya 

Wizara za sekta za uzalishaji katika Halmashauri 

nchini kwa kuweka mifumo madhubuti ya 

usimamizi na uratibu; 

 

(ii) Elimu kuhusu dhana ya ugatuzi wa madaraka (D-

by-D) itolewe mara kwa mara kwa watumishi wa 

Wizara na Halmashauri ili waweze kuielewa na 

kuizingatia katika utendaji wao; na  

 

(iii) Wizara za kisekta kwa kushirikiana na Ofisi ya Rais, 

Tawala za Mikoa na Serikali za Mitaa na 

Menejimenti ya Utumishi wa Umma na Utawala 

Bora zishirikiane kuandaa namna bora ya kukuza 

uwajibikaji wa watumishi wa Halmashauri katika 

miradi na shughuli zinazotekelezwa na Wizara za 

kisekta za uzalishaji.  

 

Mheshimiwa Spika, ni matumaini ya kamati kwamba 

hatua hii itawezesha Halmashauri kuhamasisha watumishi 

wake kuwajibika kwa miradi ambayo inatekelezwa na 

Wizara katika maeneo yao, hasa kutokana na ukweli 

kwamba wanufaika wakubwa wa miradi au shughuli hizo 

ni wananchi wa Halmashauri husika. 

(2) Kuongeza uwekezaji wa umma katika sekta za 

kilimo, mifugo na uvuvi:-  

 

Mheshimiwa Spika, kwa kuwa, sekta hizi za uzalishaji 

zina fursa kubwa ya kuchochea ukuaji wa uchumi wa 

Taifa na kutoa ajira kwa watu wengi;  

 

Hivyo basi, Bunge linashauri Serikali kutekeleza 

yafuatayo:- 

 

(a) Iongeze bajeti na ihakikishe fedha iliyotengwa 

inatolewa kwa wakati ili kuwezesha sekta hizi za 

uzalishaji kutekeleza mipango mikakati iliyojiwekea. 

Ongezeko hilo la kibajeti lizingatie vipaumbele vya 

kila sekta na mahitaji ya fedha kwa ajili ya 

kutekeleza miradi ya kimkakati katika kila sekta; 

 

(b) Kuhakikisha kuwa, mifumo ya ufuatiliaji na tathmini 

inaimarishwa kuanzia hatua ya mwanzo ya 

utekelezaji wa mradi mpaka mwisho, ili kutatua 

matatizo ya upotevu wa rasilimali fedha, 

ubadhirifu, rushwa, uzembe na makosa ya kufundi;  

 

(c) Iangalie upya mchakato wa manunuzi ili 

kurahisisha na kuharakisha utekelezaji wa miradi 

iliyopangwa;  

 

(d) Kwa miradi inayonufaisha shughuli za sekta zaidi ya 

moja ni muhimu kabla ya kubuniwa na 

kutekelezwa, sekta zote zinazohusika zizingatie 

kanuni za ushirikiano (cooperation) na uratibu 

(coordination) ili kupunguza gharama, kuongeza 

tija na kujenga miradi imara na endelevu; na 

(e) Iajiri watumishi wa kutosha na wenye sifa stahiki, ili 

kuziongezea sekta hizi uwezo wa kutekeleza 

majukumu yake kikamilifu. 

 

(3) Kukabiliana na kuhimili athari za mabadiliko ya 

tabia nchi:- 

 

Mheshimiwa Spika, kwa kuwa shughuli za kilimo, 

mifugo, uvuvi na upatikanaji wa maji kwa matumizi 

mbalimbali hutegemea mvua na vyanzo vya maji; 

 

Na kwa kuwa shughuli hizo zimeathiriwa na 

mabadiliko ya tabia nchi. 

 

Hivyo basi, Bunge linaishauri Serikali kutekeleza 

yafuatayo:- 

 

(a) Kuratibu mchakato wa kupitia upya Sera na Sheria 

ya Maji, Sera na Sheria ya Mifugo na Uvuvi, Sera ya 

Sheria ya kilimo, Sera na Sheria ya Mazingira, Sera 

na Sheria ya Nishati ili kuliwezesha Taifa kuwa na 

mtizamo wa Kitaifa wa kukabiliana na kuhimili 

jamba la mabadiliko ya tabia nchi.  

 

(b) Katika kupitia sera na sheria hizo, Serikali iweke 

msisitizo zaidi katika uvunaji wa maji ya mvua, 

ujenzi wa miradi mikubwa ya umwagiliaji 

inayohusisha uvunaji wa maji kwa kutumia 

mabwawa makubwa (mini lakes), utoaji elimu kwa 

umma juu ya matumizi bora ya rasilimaji za ardhi 

na maji, upandaji wa miti rafiki katika vyanzo vya 

maji na utoaji elimu juu ya lishe na uzalishaji wa 

mazao yanayostahimili ukame.  

(c) Kuhamasisha ufugaji wenye tija kubwa na rafiki wa 

mazingira na kuepuka uchungaji holela.  

 

(4) Mapendekezo ya kuimarisha dhana ya ushirikishi 

nchini:- 

 

Mheshimiwa Spika, kwa kuwa historia inathibitisha 

hakuna asasi iliyowahi kumiliki au inayomiliki viwanda 

vikubwa, vya kati na vidogo katika sekta mbalimbali 

kama ushirika, hakuna asasi shirikishi zilizo katika uzalishaji, 

uchakataji, utafutaji masoko na kuuza kwa kufikia 

mafanikio yaliyofikiwa na kiwango cha vyama vya 

ushirika; 

 

Na kwa kuwa imebainika kuwa pamoja na mambo 

mengine, Sera ya Ushirika ya Mwaka 2002 na Sheria ya 

Vyama vya Ushirika ya Mwaka 2013 na Sheria ya Shirika la 

Ukaguzi na Usimamizi wa Vyama vya Ushirika (COASCO) 

ya Mwaka 2005 vimekuwa vikwazo kwa ushirika kufanya 

vizuri; 

 

Hivyo basi, Bunge limeshauri kwamba Serikali ilete 

Bungeni mchakato wa marekebisho ya Sera ya Ushirika 

ya Mwaka 2002 na Sheria ya Vyama vya Ushirika ya 

Mwaka 2013 na Sheria ya Shirika la Ukaguzi na Usimamizi 

wa Vyama vya Ushirika (COASCO) ya Mwaka 2005 kwa 

kuangalia upya maeneo yafuatayo:- 

 

(a) Vigezo na mifumo ya upatikanaji wa watendaji na 

wajumbe wa bodi za vyama vya ushirika na taasisi 

zinazohusika na uendeshaji na usimamizi wa 

vyama; 

(b) Kuongeza wigo mfumo wa vyama vya ushirika ili 

viweze kushiriki katika uanzishwaji na viwanda na 

miradi mbalimbali, ikiwa ni pamoja na kushiriki 

katika mnyororo wa thamani; 

 

(c) Kuongeza kipengele kitakachompa mrajisi uwezo 

wa kusimamia au kushauri uendeshaji wa miradi ya 

pamoja, hasa kampuni ambazo vyama vya 

ushirika vina hisa kubwa ili kuzuia matumizi mabaya 

ya rasilimali;  

 

(d) Kuelekeza ulazima wa elimu na mafunzo endelevu 

ya ushirika kwa wanachama, watendaji na 

wajumbe wa bodi za vyama vya ushirika na taasisi 

zinazohusika na ushirika. Aidha, kuna haja kuweka 

na kutekeleza mfumo wa kuandaa menejimenti za 

vyama vya ushirika na taasisi za ushirika (Unified 

Cooperative Management Service System) ili 

kuhakikisha vyama hivyo vinaendeshwa na 

kusimamiwa na watendaji wenye utaalam wa 

ushirika;  

 

(e) Kuimarisha mfumo wa ukaguzi na kuboresha 

mfumo wa utekelezaji wa taarifa za ukaguzi 

pamoja; na 

 

(f) Wizara kuhakikisha mchakato wa kuanzisha Benki 

ya Maendeleo ya Ushirika.  

 

(5) Kuongeza uzalishaji na usafirishaji wa mauzo ya 

mazao ya bustani.  

 

Mheshimiwa Spika, kwa kuwa imebainika kuwa kilimo 

cha bustani ni moja ya tasnia za kilimo inayokua kwa kasi 

hapa nchini na kuifanya Tanzania kuwa moja kati ya nchi 

20 duniani zinazozalisha mazao ya mboga mboga, maua, 

matunda na viungo kwa wingi na kuchangia fedha nyingi 

za kigeni kwenye pato la Taifa, kuajiri vijana na 

wanawake wengi, hata hivyo, tasnia hii inakabiliwa na 

changamoto ya gharama kubwa ya usafiri, ukosefu wa 

vituo vya kuchakata na kuhifadhi mazao ya bustani, na 

kufungwa kwa muda mrefu kwa mashamba yaliyokuwa 

yanatumika kuzalisha mazao hayo mkoani Arusha, 

kumesababisha tasnia hii kutofanya vizuri licha ya eneo 

kubwa na hali ya hewa nzuri inayofaa kwa kilimo 

ikilinganishwa na nchi nyingine;  

 

Na kwa kuwa Serikali imefanya uwekezaji mkubwa 

kwenye viwanja vya ndege vya Kimataifa vya Julius 

Nyerere, Kilimanjaro na Songwe ili kuhamasisha ndege za 

mizigo za Kimataifa kusafirisha bidhaa hizo kwa haraka na 

kwa gharama nafuu, hata hivyo, bado uwekezaji huu 

haujaleta tija iliyotarajiwa kutokana na kukosekana kwa 

mkakati wa kuwezesha ndege zinazofuata bidhaa hizo 

kuwa na mizigo ya kuleta nchini ili kupunguza gharama 

za kufikidia kuja tupu; 

 

Hivyo basi Bunge linaishauri Serikali kutekeleza 

yafuatayo:- 

 

(a) Kuanzisha Mamlaka ya Kusimamia Mazao ya 

Bustani (Hot Culture Development Authority) 

ambayo itaratibu masuala yote ya mazao ya 

bustani na kuwa kiungo muhimu kati ya Serikali na 

sekta binafsi na hivyo kuwezesha sekta hii 

kuchangia zaidi katika kukuza uchumi, pato la 

Taifa, na ajira;  

(b) Kushughulikia changamoto zilizosababisha 

mashamba ya mazao ya bustani yaliyoko Mkoani 

Arusha kufungwa, ikiwa ni pamoja na kutafuta 

wawekezaji wengine;  

 

(c) Serikali iandae mpango mkakati wa ujenzi wa 

vituo vya kukusanyia mazao (Collection Centers 

na Park House) na kutenga fedha kwa ajili ya 

utekelezaji wa mpango mkakati huo;  

 

(d) Wizara ya Kilimo ihakikishe inashirikiana na 

mamlaka za viwanja vya ndege na Wizara ya 

Viwanda na Uwekezaji ili kuhakikisha kunakuwepo 

mkakati wa pamoja wa kuhakikisha ndege 

zinazokuja nchini zinakuja na mizigo na kuondoka 

na mizigo, hatua ambayo itapunguza gharama za 

usafirishaji wa mazao hayo; na 

 

(e) Wizara ya Kilimo kwa kutumia Maafisa Ugani 

iendelee kutoa elimu kuhusu mbinu bora za kilimo 

ili kuwasaidia wakulima kuzifikia fursa zilizopo za 

kuuza mazao hayo ndani na nje ya nchi.  

 

(6)  Kuimarisha usimamizi wa rasilimali za uvuvi nchini na 

ukuzaji viumbe maji:- 

 

Mheshimiwa Spika, kwa kuwa tafiti zinaonesha 

kupungua kwa kiwango kikubwa cha samaki katika 

maziwa, mabwawa na mito nchini kutokana na usimamizi 

hafifu kwa rasilimali hizo, mathalani katika Ziwa Viktoria 

samaki wazazi ni chini ya asilimia 0.4, katika Bwawa la 

Mtera samaki wamepungua, lakini waliopo 

wamekumbwa na udumavu; 

Na kwa kuwa hali hiyo imeathiri upatikanaji wa 

malighafi kwa ajili ya viwanda vya kusindika minofu ya 

samaki, watu kupoteza ajira, kukosekana kwa lishe na 

kuvuruga uchumi wa wavuvi: - 

 

Hivyo Basi, Bunge linaishauri Serikali kutekeleza 

yafuatayo: - 

 

(i) Kuwekeza kwenye utafiti na teknolojia ya uzalishaji 

wa samaki na viumbe maji wengine. Serikali 

iwezeshe TAFIRI kupata meli ya uvuvi ili iweze 

kutekeleza majukumu ya kiutafiti katika Ukanda 

wa Maji ya Bahari; 

 

(ii) Kutenga fedha na kuhamasisha na kuwawezesha 

wafugaji wa samaki kwa njia ya vizimba katika 

mabwawa na maziwa kwa lengo la kuongeza 

uzalishaji wa samaki; 

 

(iii) Idhibiti uvuvi haramu kwa kutumia njia sahihi 

ambazo hazitwezi utu wa wananchi lakini zinaleta 

matokeo chanya; 

 

(iv) Ihamasishe Sekta Binafsi kuwekeza katika uzalishaji 

wa samaki na vyakula vya samaki; 

 

(v) Iimarishe huduma za ugani kwa kuwapatia 

maafisa ugani utaalamu na vifaa vya ukuzaji wa 

viumbe maji kwani wananchi wamehamasika 

kufuga samaki kwenye vizimba lakini hakuna 

wataalam wa kutosha kuwasaidia mbinu bora za 

ufugaji; na 

(vi) Ifanye marekebisho ya Sheria ya Kitengo cha 

Kulinda Uhifadhi wa Raslimali za Uvuvi Baharini 

(Marine Park Reserve Unit) ili kukiwezesha kitengo 

hicho kusimamia uhifadhi wa raslimali za uvuvi 

katika maji baridi kwa lengo la kulinda sehemu za 

mazalia ya samaki.  

 

(vii) Umuhimu wa kuwa na chombo huru… 

 

(Hapa kengele ililia kuashiria kwisha muda wa 

Mzungumzaji) 

 

SPIKA: Mheshimiwa Mwenyekiti, kengele ya pili 

imegonga, kwa hiyo umalizie, ahsante. 

 

 MHE. DKT. CHRISTINE G. ISHENGOMA – MWENYEKITI 

WA KAMATI YA KUDUMU YA BUNGE YA KILIMO, MIFUGO 

NA MAJI: Mheshimiwa Spika, nashukuru, ila tunaomba 

Tume ya Taifa ya Mipango iweze kuundwa.  

 

Mheshimiwa Spika, nakushukuru, nawashukuru 

Wajumbe wangu wa Kamati ya Kilimo kwa ushirikiano 

mzuri walioutoa. Nawapenda sana na ninaomba kwa 

sababu ni mara ya mwisho na inawezekana ikawa 

vinginevyo, lakini tunaomba wote uwabakize kwenye 

Kamati ya Kilimo. (Makofi/Kicheko) 

 

Mheshimiwa Spika, nawashukuru Mawaziri wote, 

wakiwemo Mheshimiwa Bashe, Mheshimiwa Aweso, 

Mheshimiwa Ndaki na Naibu Mawaziri wao wote kwa kazi 

nzuri wanayofanya. (Makofi) 

 

Mheshimiwa Spika, nakushukuru wewe mwenyewe 

kwa jinsi unavyosimamia Bunge na Kamati zetu pamoja 

na Katibu wetu wa Bunge, Ndugu Nenelwa Mwihambi; 

pamoja na Mkurugenzi wetu, Ndugu Athumani Hussein; 

pamoja na Ndugu Chikokoto, bila ya kuwasahau 

Makatibu wetu, Ndugu Eunike Shirima na Ndugu Chacha 

Nyakega na msaidizi wetu Ndugu Waziri Kizingiti. 

 

Mheshimiwa Spika, hoja; baada ya maelezo hayo 

sasa naomba kutoa hoja kwamba Bunge lako tukufu 

liipokee na kuijadili Taarifa hii ya Kamati na hatimaye 

kuyakubali maoni, ushauri na mapendekezo ya Kamati ya 

Kudumu ya Bunge ya Kilimo, Mifugo na Maji. 

 

Mheshimiwa Spika, naomba kutoa hoja. (Makofi) 

 

TAARIFA YA SHUGHULI ZILIZOTEKELEZWA NA KAMATI YA 

 KUDUMU YA BUNGE YA KILIMO, MIFUGO NA MAJI KWA 

KIPINDI CHA KUANZIA FEBRUARI 2022 HADI JANUARI, 2023 

– KAMA ILIVYOWASILISHWA MEZANI 

 

[Inatolewa chini ya Kanuni ya 136 (15) ya Kanuni za 

Kudumu za Bunge, Toleo la Juni, 2020] 

_______________ 

SEHEMU YA KWANZA 

 

1.0 UTANGULIZI  

 

Mheshimiwa Spika, awali ya yote namshukuru Mwenyezi 

Mungu, mwingi wa rehema kwa kuniwezesha kusimama 

mbele ya Bunge lako Tukufu ili niwasilishe Taarifa ya 

Shughuli zilizotekelezwa na Kamati ya Kudumu ya Bunge 

ya Kilimo, Mifugo na Maji kwa kipindi cha kuanzia 

Februari, 2022 hadi Januari, 2023. Aidha, nitumie wasaa 

huu kuwashukuru Wajumbe wa Kamati kwa namna 

walivyojitoa kikamilifu na kutekeleza majukumu yao kwa 

moyo na weledi na hivyo kuiwezesha Kamati kukamilisha 

majukumu yake kwa wakati na ufanisi.  

 

Mheshimiwa Spika, kwa mujibu wa Kanuni ya 136 (15) ya 

Kanuni za Kudumu za Bunge, Toleo la Juni, 2020, naomba 

kuwasilisha mbele ya Bunge lako Tukufu Taarifa ya Kamati 

ya Kudumu ya Bunge ya Kilimo, Mifugo na Maji kuhusu 

utekelezaji wa Majukumu na shughuli za Kamati kwa 

kipindi cha kuanzia Februari 2022 hadi Januari, 2023. 

 

Mheshimiwa Spika, Muundo wa Taarifa hii umezingatia 

matakwa ya Kanuni ya 142 ya Kanuni za Kudumu za 

Bunge, Toleo la Juni, 2020 ambayo inaainisha Sehemu 

nne za Taarifa zifuatazo: - 
 

a) Sehemu ya Kwanza inatoa Utangulizi wenye kueleza 

Muundo, Majukumu ya Kamati na kuainisha shughuli 

zilizotekelezwa na Kamati;   
 

b) Sehemu ya Pili inaeleza namna Kamati ilivyotekeleza 

Majukumu yake na yaliyobainika wakati wa utekelezaji 

huo; 

c) Sehemu ya Tatu inatoa Maoni, Ushauri na Mapendekezo 

ya Kamati; na 
 

d) Sehemu ya Nne inahitimisha Taarifa 

 

Kwa mujibu wa Kanuni ya 136(15) ya Kanuni za Kudumu 

za Bunge, Toleo la Juni, 2020, kila Kamati ya Kudumu ya 

Bunge inao wajibu wa kuwasilisha Bungeni taarifa ya 

mwaka ya shughuli zake kwa madhumuni ya kujadiliwa 

katika Mkutano wa mwisho kabla ya Mkutano wa Bajeti. 

Kamati ya Kilimo, Mifugo na Maji, ni miongoni mwa 

kamati hizo na inazingatia matakwa hayo ya kikanuni 

kwa kuwasilisha taarifa hii. 

  

1.1 Muundo na Majukumu ya Kamati 

 

Mheshimiwa Spika, kwa upande wa majukumu ya 

Kamati, Kanuni ya 6 (7) ya Nyongeza ya Nane ya Kanuni 

za Kudumu za Bunge, Toleo la Juni, 2020 imeipa Kamati 

ya Kudumu ya Bunge ya Kilimo, Mifugo na Maji jukumu la 

kusimamia shughuli za Wizara zifuatazo: - 
 

a) Wizara ya Maji;  

b) Wizara ya Kilimo; na 

c) Wizara ya Mifugo na Uvuvi. 

 

1.2 Msingi wa Utekelezaji wa Shughuli za Kamati 

 

Mheshimiwa Spika, msingi wa utekelezaji wa majukumu 

ya Kamati za Kudumu za Bunge umejengwa katika 

dhana ya kikatiba kwamba, Tanzania ni nchi 

inayoheshimu misingi ya demokrasia na haki ya kijamii. 

Kutokana na dhana hiyo, Serikali inawajibika kwa 

wananchi kwa ajili ya ustawi wao na inasisitizwa juu ya 

umuhimu wa wananchi kushiriki katika shughuli za Serikali 

yao.1 Bunge ni chombo cha uwakilishi wa wananchi, na 

hivyo linatekeleza jukumu hilo kwa niaba yao.  

 

Ili kuwa na utekelezaji bora wa shughuli zake, Bunge 

limepewa mamlaka ya kuunda Kamati za aina 

mbaimbali kwa kadri litakavyoona inafaa kwa ajili ya 

utekelezaji bora wa madaraka yake.2 Mintarafu mantiki 

hiyo, Bunge limeunda Kamati mbalimbali ikiwemo ya 

 
1 Ibara ya 8  ya Katiba ya Jamhuri ya Muungano wa Tanzania, 1977 
2 Ibara ya 96 (1) ya Katiba ya Jamhuri ya Muungano wa Tanzania, 1977 

Kilimo, Mifugo na Maji ili kurahisisha utekelezaji bora wa 

majukumu yake. 

 

Mheshimiwa Spika, kwa mujibu wa Kanuni ya 7 (1) (a-d) 

ya Nyongeza ya Nane, ya Kanuni za Kudumu za Bunge, 

Toleo la Juni, 2020 Majukumu ya Kamati za Kudumu za 

Bunge za Kisekta ikiwemo Kamati ya Kilimo, Mifugo na 

Maji ni pamoja na: - 

 

a) Kushughulikia Bajeti ya Wizara inazozisimamia; 

 

b) Kushughulikia Miswada ya Sheria na Mikataba 

inayopendekezwa kuridhiwa na Bunge iliyo chini ya 

Wizara inazozisimamia; 

 

c) Kushughulikia Taarifa za utendaji za kila mwaka za 

Wizara hizo pamoja Taasisi zilizo chini yake; na 

 

d) Kufuatilia utekelezaji wa majukumu ya Wizara hizo. 

 

 

 

1.3 Njia na Mbinu Zilizotumika 

 

Mheshimiwa Spika, katika kuhakikisha shughuli za Kamati 

zinatekelezwa kikamilifu, kwa ufanisi na kwa mujibu wa 

Katiba, Kanuni za Bunge na kwa kuzingatia ustawi wa 

wananchi ambao ndiyo tunawawakilisha, Kamati ya 

Kudumu ya Bunge ya Kilimo Mifugo na Maji ilitumia mbinu 

na njia mbalimbali katika kutekeleza majukumu yake. Njia 

hizo ni kama ifuatavyo: - 

 

a) Vikao vya kupokea, kuchambua na kujadili Taarifa za 

Wizara na Taasisi zake kwa lengo la kufahamu 

utendaji wao, mafanikio na changamoto 

wanazokumbana nazo; 

 

b) Vikao vya kushughulikia Miswada ya Sheria kwa 

mujibu wa Kanuni ya 84(1) pamoja na Kifungu cha 

7(1)(b) cha Nyongeza ya Nane ya Kanuni za Kudumu 

za Bunge; 

 

c) Ziara za ukaguzi wa maeneo na miradi mbalimbali ya 

maendeleo kwa lengo la kujiridhisha hatua iliyofikiwa 

katika utekelezaji, mafanikio na changamoto; na 

 

d) Semina za mafunzo kwa lengo la kujenga uelewa wa 

wajumbe wa Kamati. 

 

SEHEMU YA PILI 

___________ 

 

2.0 SHUGHULI ZILIZOTEKELEZWA NA UCHAMBUZI WA 

YALIYOBAINIKA 

 

Mheshimiwa Spika, katika kipindi cha kuanzia Februari 

2022 hadi Januari, 2023, Kamati ya Kudumu ya Bunge ya 

Kilimo, Mifugo na Maji ilifanikiwa kutekeleza majukumu 

yake kama yalivyoanishwa kwa mujibu wa Kanuni za 

Kudumu za Bunge. Miongoni mwa shughuli ambazo 

zilitekelezwa na Kamati katika kipindi hicho ni hizi 

zifuatazo: - 

 

i.     Kufanya Ziara za ukaguzi wa Miradi ya Maendeleo 

iliyotengewa fedha kwa Mwaka wa Fedha 

2021/2022;3 

 
3 Kanuni ya 117 (1) ya Kanuni za Kudumu za Bunge, Toleo la Juni 2020 

ii. Kupokea, kuchambua na kujadili Taarifa ya 

utekelezaji wa bajeti kwa Wizara ya Maji, Kilimo na 

Mifugo na Uvuvi kwa Mwaka wa Fedha 2021/2022 

na mwelekeo wa bajeti kwa Mwaka wa Fedha 

2022/2023;4 

 

iii. Kupokea, kuchambua  na kujadili Taarifa za 

utendaji wa Wizara ya Maji, Kilimo,na Mifugo na 

Uvuvi na Taasisi zinazozisimamiwa na Wizara hizo;5 

 

iv. Kushughulikia Muswada wa Sheria ya Marekebisho 

ya Sheria  ya Usimamizi wa Rasilimali za Maji wa 

Mwaka 2022;[The Water Resource Management 

Amendment) Bill,2022; na 

 

v. Kushiriki Semina na Warsha za mafunzo. 

 

vi. Kufuatilia utekelezaji wa Maazimio ya Bunge 

yaliyotokana na taarifa ya mwaka ya Kamati. 

 

2.1 Utekelezaji wa Maazimio ya Bunge yaliyotokana na 

Taarifa ya Mwaka ya Shughuli za Kamati 2021/2022 

 

Mheshimiwa Spika, katika taarifa ya mwaka ya shughuli 

za Kamati iliyowasilishwa Bunge mwezi Februari, 2022 

Kamati ililiomba Bunge kuishauri Serikali kuhusu 

kushughulikia masuala kadhaa yapatayo 12. Bunge 

lilikubali ushauri wa Kamati na hivyo kuazimia katika 

mambo hayo ambayo yalihusu Sekta ya Kilimo, Mifugo 

na Maji.  

 
4 Kanuni ya 117 (2) ya Kanuni za Kudumu za Bunge, Toleo la Juni 2020 

5 Nyongeza ya Nane (7) (1) ( c ) ya Kanuni za Kudumu za Bunge, Toleo la Juni 2020 

Napenda kulifahamisha Bunge lako Tukufu kwamba, 

Serikali imezingatia sehemu kubwa ya Maazimio ya 

Bunge, na yaliyobaki bado yanaendeleo na utekelezaji 

wake. Miongoni mwa Maazimio ambayo yametekelezwa 

kikamilifu na Serikali ni pamoja na kutengeneza ajira kwa 

vijana kupitia sekta za Kilimo, Mifugo na Uvuvi kwa 

kuongeza uwekezaji kwenye sekta hizi chini ya Mpango 

wa Kilimo cha Vitalu (Block farming & Bulding better 

Tomorrow) na ufugaji wa samaki kwa kutumia vizimba. 

 

Aidha, azimio ambalo halijatekelezwa ni kuishauri Ofisi ya 

Rais – TAMISEMI ishirikiane na Ofisi ya Rais Menejimenti ya 

Utumishi wa Umma na Utawala Bora katika kuimarisha 

usimamizi wa Watumishi walioko katika Sektetarieti za 

Mikoa na Halmashauri na Wizara za kisekta.  

2.2 Ziara za Ukaguzi wa Miradi ya Maendeleo 

 

Mheshimiwa Spika, ili kuzingatia masharti ya Kanuni ya 

117 (1) ya Kanuni za Kudumu za Bunge, Toleo la Juni 2020, 

Kamati ya Kudumu ya Bunge ya Kilimo, Mifugo na Maji 

ilipanga na kufanya ziara ya Ukaguzi wa Miradi ya 

Maendeleo ipatayo Nane (8) iliyopo katika Mikoa ya 

Pwani, Dar es Salaam, Dodoma na Tanga. 

 

Miradi iliyotembelewa na kukaguliwa na Kamati Mwezi 

Machi 2022 na Taarifa zake kuwasilishwa Bungeni wakati 

wa Mkutano wa Saba wa Bunge ambao ulioanza Mwezi 

Aprili 2022 ni kama ifuatavyo: - 

 

(a) Mradi wa majisafi na usafi wa mazingira katika 

eneo la Kimbiji – Mpera, Jijini Dar es salaam; 

 

(b) Mradi wa Maji Mlandizi – Chalinze  

(c) Mradi wa Ujenzi wa Makao Makuu ya Ofisi za 

Wizara unaotekelezwa Mtumba, Dodoma;    

 

(d) Mradi wa Ukarabati wa Ofisi ya Bodi ya Mkonge, 

Manispaa ya Tanga; 

 

(e)  Mradi wa Ujenzi wa Kituo cha udhibiti wa 

visumbufu kibailojia na Usanifu wa Maabara Kuu 

ya Kilimo na kituo mahiri cha usimamizi wa 

mazao baada ya kuvuna, Kibaha;  

 

(f) Mradi wa ukarabati/ujenzi wa skimu ya 

umwagiliaji wa shamba la zabibu Chinangali II, 

Chamwino Dodoma; 

(g) Ujenzi wa bwawa la kuvuna na kuhifadhi maji 

eneo la Chamakweza ,Chalinze; na 

 

(h) Ukarabati wa Makao Makuu ya Shirika la Uvuvi 

Tanzania (TAFICO), Dar es Salaam  

 

2.2.1 Utekelezaji wa Miradi ya Maji 

(a) Mradi wa majisafi na usafi wa mazingira Kimbiji – 

Mpera, Jijini Dar es salaam; 

Mheshimiwa Spika, utekelezaji wa mradi huu unalenga 

kupunguza changamoto ya wananchi wa Wilaya ya 

Kigamboni na baadhi ya maeneo ya jiji la Dar es salaam 

kukosa huduma ya maji safi na salama ya uhakika.  

 

Mradi huu umetekelezwa kwa kutumia vyanzo vya maji 

vilivyoko chini ya ardhi kwa kuchimba na kuendeleza 

visima virefu.  

Kamati ilijulishwa kuwa Mradi huu unatekelezwa kwa 

awamu mbili na ulipangwa kukamilika mwezi Aprili, 2022. 

Hata hivyo, hadi wakati Kamati inatembelea mradi huu 

katika awamu ya pili taarifa ilionesha kuwa utekelezaji 

wake ulikuwa asilimia 40 tu. 

 

(b)  Mradi wa Maji Mlandizi – Chalinze  

 

Mheshimiwa Spika, utekelezaji wa mradi huu 

unafanyika katika mkoa wa Pwani na unahusu Ujenzi 

wa Bomba la kusafirisha maji kutoka mitambo ya Ruvu 

Juu kwenda Mlandizi. Mradi unalenga kuongeza 

upatikanaji wa maji kwa kiasi cha lita 9,300,000 kwa 

siku na hivyo kunufaisha wananchi wapatao 120,912.   

 

Kamati ilijulishwa kuwa pamoja na Mradi huu 

kukamilika kwa asilimia 100 wakati Kamati ilipofanya 

ziara, utekelezaji wake ulikumbwa na changamoto ya 

kuchelewa kwa vibali kutokana na mchakato wa 

manunuzi na mvua zilizonyesha tofauti na 

ilivyotarajiwa.  

 

Hata hivyo, pamoja na changamoto hizo manufaa ya 

Mradi huu yameanza kuwanufaisha wananchi wa 

kawaida na wawekezaji katika viwanda ambavyo 

vinachagiza ukuaji wa uchumi na ustawi wa watu 

kwa ujumla. 

 

2.2.1.1 Yatokanayo na Ukaguzi wa Miradi ya Maendeleo 

ya Sekta ya Maji 

Mheshimiwa Spika, ziara za ukaguzi wa miradi 

inayotekelezwa na Wizara ya Maji zilihusisha upokeaji wa 

taarifa na maelezo ya utekelezaji, pamoja na kujionea 

hali halisi ya utekelezaji wa miradi husika.  Matokeo ya 

shughuli hiyo yanaonesha kuwa: - 

 

(a) Hadi kufikia Mwezi Februari, 2022, fedha za kugharimia 

utekelezaji wa miradi hiyo zilikuwa zimepatikana kwa 

wastani wa asilimia 76 ya bajeti iliyoidhinishwa na 

Bunge. Mwenendo huo wa upatikanaji wa fedha 

ulikuwa wa kuridhisha kwa fedha za ndani (asilimia 70) 

na fedha za nje (asilimia 81) ya makadirio. 

 

(b) Kwa ujumla hatua iliyofikiwa katika utekelezaji wa 

miradi hiyo ilikuwa ya kuridhisha kwa mujibu wa 

Mpango kazi, ingawa kulikuwa na shaka kuhusu 

kukamilika kwa wakati kwa mradi wa Kuchimba 

Visima Eneo la Kigamboni; 

 

(c) Kuna ushirikiano wa kutosha baina ya wananchi na 

taasisi zinazohusika katika utekelezaji wa miradi ya 

maji. Ushirikishwaji wa wananchi kwenye maeneo 

ambayo miradi inatekelezwa, umesaidia kuzuia 

mkwamo unaoweza kuathiri utekelezaji na tija ya 

mradi.  

 

2.2.1.2 Maoni kutokana na yaliyojitokeza wakati wa 

ukaguzi wa Miradi 

Mheshimiwa Spika, uzingatiaji wa Kamati kuhusu 

yaliyobainika katika ziara ya ukaguzi wa miradi ya 

maendeleo inayotekelezwa na Wizara ya Maji unaleta 

mantiki kwamba: - 

 

(a) Wananchi wakishirikishwa kikamilifu katika hatua 

zote za utekelezaji wa mradi wa maji, utekelezaji 

wa mradi huo huwa na tija na usalama wa 

kiwango cha juu. Ni mtazamo wa Kamati 

kwamba, Serikali ihakikishe wananchi 

wanahusishwa na kushirikishwa katika hatua 

zote za mradi; 

 

(b) Wananchi wakipata uelewa kuhusu manufaa ya 

miradi iliyokusudiwa kuwahudumia, wataithamini 

na kuitunza. Hivyo, ni muhimu kuwaelimisha 

kuhusu manufaa na umuhimu wa kuthamini 

mradi, pamoja na kuchangia na kuimarisha 

ulinzi wa miundombinu ya huduma za maji; na 

 

(c) Miradi ya maji inaligharimu Taifa fedha nyingi za 

walipa kodi, hivyo ili miradi hiyo iwe endelevu na 

miundombinu yake idumu kwa muda mrefu ipo 

haja ya kuwa na ulinzi madhubuti. Kamati 

inaishauri Serikali kuhusu umuhimu wa kutumia 

vyombo vya ulinzi na usalama wa raia na mali 

zao kuhakikisha usalama wa miundombinu ya 

maji. 

 

2.2.2 Utekelezaji wa Miradi ya Sekta ya Kilimo 

(a) Mradi wa Ujenzi wa Makao Makuu ya Ofisi za Wizara 

unaotekelezwa Mtumba, Dodoma;    

 

Mheshimiwa Spika, Mradi wa Ujenzi wa Makao 

Makuu ya Ofisi za Wizara ya Kilimo, unatekelezwa 

katika Halmashauri ya Jiji la Dodoma eneo la 

Mtumba ambako unajengwa Mji wa Serikali. Mradi 

huu ni utekelezaji wa azma ya Serikali ya kuhamia 

Dodoma;   

  

(b) Mradi wa Ukarabati wa Ofisi ya Bodi ya Mkonge, 

Manispaa ya Tanga; 

Mheshimiwa Spika, Mradi huu wa Ukarabati wa Ofisi 

ya Bodi ya Mkonge Tanzania unatekelezwa katika 

Halmashauri ya Jiji la Tanga kupitia Programu ya 

Kuendeleza Sekta ya Kilimo Awamu ya Pili (ASDP II). 

Lengo la mradi huu ni kuiwezesha Bodi ya Mkonge 

kuwa na Ofisi ya Kudumu ili kuweza kusimamia 

kikamilifu na kuhakikisha uzalishaji wa zao la Mkonge 

nchini unaongezeka. 

 

(c) Mradi wa Ujenzi wa Kituo cha udhibiti wa visumbufu 

kibailojia na Usanifu wa Maabara Kuu ya Kilimo na 

kituo mahiri cha usimamizi wa mazao baada ya 

kuvuna. 

 

Mheshimiwa Spika, Mradi wa Ujenzi wa Kituo cha 

udhibiti wa visumbufu kibailojia na Usanifu wa 

Maabara Kuu ya Kilimo na kituo mahiri cha usimamizi 

wa mazao baada ya kuvuna unatekelezwa katika 

Halmashauri ya Mji wa Kibaha, mkoani Pwani kwa 

kutumia fedha za ndani na fedha za nje. Fedha za 

ndani zinatokana na bajeti ya Serikali na fedha za nje 

zinatokana na wadau wa maendeleo;  

 

(d) Mradi wa ukarabati/ujenzi wa skimu ya umwagiliaji 

wa shamba la zabibu Chinangali II, Chamwino 

Dodoma; 

 

Mheshimiwa Spika, mradi huu wa ukarabati/ujenzi 

wa skimu ya umwagiliaji wa shamba la zabibu 

Chinangali II, unatekelezwa katika Halmashauri ya 

Wilaya ya Chamwino mkoani Dodoma. Mradi 

unatekelezwa kwa ushirikiano kati ya Wizara ya 

Kilimo, Ofisi ya Rais - Tawala za Mikoa na Serikali za 

Mitaa  na Chama cha Ushirika cha CHABUMA kwa 

lengo la kuinua uzalishaji wa zao la zabibu katika 

mkoa wa Dodoma. 

 

2.2.2.1 Yatokanayo na Ukaguzi wa Miradi ya Maendeleo ya 

Sekta ya Kilimo 

Mheshimiwa Spika, katika ziara hiyo ya miradi ya 

sekta ya Kilimo, Kamati ilibaini na kujifunza kuwa: 

 

(a) Upatikanaji wa fedha za maendeleo ulikuwa wa 

kusuasua kwani haukwenda kama ilivyopangwa 

hivyo kuathiri utekelezaji wa miradi; 

 

(b) Tume ya Maendeleo ya Ushirika haijatekeleza 

kikamilifu jukumu lake la msingi ambalo ni 

Usimamizi na Uendeshaji wa Vyama vya Ushirika 

nchini; na 

(c) Ushiriki wa Ofisi ya Rais, Tawala za Mikoa na 

Serikali za Mitaa (TAMISEMI) katika sekta za 

uzalishaji kwenye Halmashauri hauridhishi. 
 

2.2.2.2 Maoni kutokana na yaliyojitokeza wakati wa ukaguzi 

wa Miradi 

(a) Serikali ihakikishe fedha za maendeleo 

zinapatikana kwa wakati na kwa kiwango 

kilichopangwa ili kuwezesha utekelezaji sawia wa 

miradi ya maendeleo; 
 

(b) Ofisi ya Rais – TAMISEMI ishiriki kikamilifu kwenye 

shughuli za kilimo kupitia Halmashauri kwa 

kuhamasisha na kuwezesha wakulima kujiunga 

katika Ushirika na kuwadhamini ili waweze kupata 

mikopo kupitia benki na taasisi za fedha nchini; 

(c) Tume ya Maendeleo ya Ushirika itekeleze jukumu 

lake la msingi la Usimamizi na Uendeshaji wa 

Vyama vya Ushirika nchini. Aidha, ielimishe na 

kuhakikisha vyama vya ushirika vinaajiri Watendaji 

wenye weledi na utaalamu wa masuala ya 

ushirika; na  
 

(d) Serikali iwe makini ili kuepusha kujirudia kwa 

makosa na changamoto zilizosababisha kufa 

kwa Bodi za Mazao mbalimbali. Aidha. 

Maboresho yanayofanyika katika eneo hilo 

yahakikishe Bodi za Mazao zinazoundwa 

zinasimamia na kuendeleza kikamilifu mazao 

husika na hivyo kuinua uchumi wa wakulima, 

kuzalisha ajira na kuchangia katika pato la taifa. 
 
 

2.2.3 Utekelezaji wa Miradi ya Sekta ya Mifugo na Uvuvi 

(a) Ujenzi wa bwawa la kuvuna na kuhifadhi maji eneo 

la Chamakweza ,Chalinze;  

 

Mheshimiwa Spika, mradi huu wa bwawa la 

Chamakwenza unalenga kuhudumia wafugaji wa 

vijiji vitatu vyenye jumla ya Mifugo 104,849. Msingi wa 

ujenzi wa bwawa hili ni kukosekana kwa maji ya 

uhakika kwa ajili ya kunywesha mifugo.  

 

Aidha, mradi huu utasaidia kutatua migogoro ya 

muda mrefu baina ya wafugaji na watumiaji 

wengine wa ardhi hususan wakati wa kiangazi. 

Taarifa ya Wizara ilionyesha kuwa gharama za mradi 

huu ni shilingi 671,479, 519. 20 na utekelezaji wake 

umekamilika. 

(b) Ukarabati wa Makao Makuu ya Shirika la Uvuvi 

Tanzania (TAFICO), Dar es Salaam  

 

Mheshimiwa Spika, ukarabati wa Makao Makuu ya 

Shirika la Uvuvi Tanzania (TAFICO) ni utekelezaji wa 

azma ya Serikali ya kuifufua taasisi hii ili kuboresha 

shughuli za Uvuvi wa Bahari Kuu.  

 

Mradi huu unatekelezwa kwa gharama ya shilingi 

172,864,170.00 na ulitarajiwa kukamilika mwezi Aprili, 

2022. Hadi wakati Kamati inatembelea mradi huu 

utekelezaji wake ulikuwa umefikia asilimia 82. 

 

2.2.3.1 Yatokanayo na Ukaguzi wa Miradi ya Maendeleo 

ya Sekta ya Mifugo na Uvuvi 

Mheshimiwa Spika, kutokana na ziara za ukaguzi wa 

miradi ya maendeleo katika Sekta ya Mifugo na Uvuvi, 

Kamati ilibaini yafuatayo:- 

 

(a) Hakuna utaratibu rasmi wa kuishirikisha jamii katika 

utekelezaji wa miradi kwa njia ya kandarasi, 

ikilinganishwa na miradi inayotekelezwa kwa utaratibu 

wa force account. Hali hii inachangia kuibuka kwa 

changamoto katika utekelezaji wa baadhi ya miradi. 

Mfano mzuri ni Bwawa la Chamakweza; 

 

(b) Gharama za ujenzo wa Bwawa la Chamakweza 

haziakisi thamani ya fedha “value for money”; 

 

(c) Bajeti inayoidhinishwa na kutolewa kwa lengo la 

kuboresha Shirika la Uvuvi Tanzania (TAFICO) haikidhi 

mahitaji halisi. Hii inakwamisha taasisi  na majukumu 

ya Shirika hilo katika kuwezesha nchi yetu kunufaika 

na Uvuvi wa Ukanda wa Uchumi wa Bahari (EEZ) na 

Bahari Kuu; 

 

2.2.4  Maoni na Ushauri wa Jumla kuhusu Utekelezaji wa 

Miradi ya Maendeleo kwa Mwaka wa Fedha 

2021/2022  

 

Mheshimiwa Spika, kufuatia mambo yaliyobainika katika 

ukaguzi wa miradi ya maendeleo, Kamati ilitoa maoni 

yafuatayo:- 
 

i. Ni muhimu kuwaelimisha Wananchi kuhusu manufaa 

na umuhimu wa miradi ya maji kwa jamii ili waweze 

kuthamini na kushiriki katika ulinzi na utunzaji wa 

miundombinu ya miradi hiyo;  

 

ii. Miradi ya maji inaligharimu Taifa fedha nyingi za 

walipa kodi, hivyo ni vyema Serikali ikahakikisha 

inatumia vyombo vya ulinzi na usalama kuhakikisha 

usalama wa miradi hiyo; 

 

iii. Serikali iandae na kusimamia kikamilifu 

utaratibu/mwongozo wa kuishirikisha jamii katika 

miradi yote inayotekelezwa kwa njia ya kandarasi au 

force account tangia hatua za uibuaji hadi 

utekelezaji. Hali hii itasaidia wanajamii kuunga juhudi 

za utekelezaji wa miradi na kuilinda dhidi ya hujuma 

zinazoweza kujitikeza; 

 

iv. Serikali kupitia Ofisi ya Rais – TAMISEMI itekeleze 

kikamilifu dhana ya ugatuzi wa madaraka “D by D” 

kwa  kuratibu Wizara,Idara na Taasisi zinazotekeleza 

miradi  kwenye sekta za uzalishaji katika ngazi ya 

Halmashauri ili kukuza tija,ufanisi,uwazi,uwajibikaji na 

ushirikishwaji wa Wananchi;  

 

v. Tume ya Maendeleo ya Ushirika  itekeleze jukumu lake 

la Msingi la usimamizi  wa sera,Sheria, na Kanuni za 

uendeshaji wa vyama vya ushirika bila kuathiri misingi 

ya kidemokrasia na utawala bora.  

  

vi. Serikali iwe makini ili kuepusha kujirudia kwa makosa 

na changamoto zilizosababisha kufa kwa Bodi za 

Mazao mbalimbali. Aidha, maboresho yanayofanyika 

katika eneo hilo yahakikishe Bodi za Mazao 

zinazoundwa zinasimamia na kuendeleza kikamilifu 

mazao husika ili kuzalisha kwa tija na hivyo kuchangia 

katika pato la taifa; 

 

vii. Usimamizi wa utekelezaji wa miradi uimarishwe ili 

kuhakikisha gharama na ubora wa miradi unaakisi 

thamani halisi ya fedha “value for money”; 

 

viii. Mradi wa Ujenzi wa Bwawa la Chamakweza 

hakutekelezwa  kwa kiwango kinachotakiwa; na 

 

ix. Serikali itenge bajeti ya kutosha na kutoa fedha 

kikamilifu ili kuboresha utendaji wa Shirika la Uvuvi 

Tanzania (TAFICO) na hivyo liiwezeshe nchi yetu 

kunufaika na Uvuvi wa Ukanda wa Uchumi wa Bahari 

(EEZ) na Bahari Kuu. 

 

2.3 Kushughulikia Bajeti za Wizara  

Mheshimiwa Spika, kwa mujibu wa Kanuni ya 117 (2) ya 

Kanuni za Kudumu za Bunge, Toleo la Juni 2020, mara 

baada ya ukaguzi wa Miradi ya Maendeleo, Kamati 

ilipokea, kuchambua na kujadili Taarifa za utekelezaji 

maoni, ushauri na mapendekezo ya Kamati na Bajeti kwa 

mwaka wa fedha 2021/2022; pamoja na makadirio ya 

mapato na matumizi ya Wizara inazozisimaia kwa mwaka 

wa fedha 2022/2023.  

 

Katika vikao vyake Kamati ilipata fursa ya kuchambua, 

kuhoji na kujadili utekelezaji wa Bajeti ya Wizara 

inazozisimamia kwa mwaka wa fedha 2021/2022. Aidha, 

Kamati ilichambua, kuhoji, kujadili na kisha kutoa maoni, 

ushauri na mapendekezo muhimu kwa bajeti za Wizara 

hizo tatu inazozisimamia kwa mwaka wa fedha 

2022/2023.  

 

Taarifa za uchambuzi wa kina wa bajeti za Wizara hizo 

zinazosimamiwa na Kamati pamoja na maoni, ushauri na 

mapendekezo ya Kamati ziliwasilishwa katika Mkutano 

wa Bunge wa Bajeti uliopita na kumalizikia Juni, 30 2022.  

 

Mheshimiwa Spika, kwa ujumla uchambuzi wa Kamati 

katika bajeti hizo za Wizara Tatu ulibaini yafuatayo:- 

i) Bajeti ya Wizara ya Maji (Fungu 49) imepungua kutoka 

Shilingi 819,698,158,992/= Mwaka 2021/2022 hadi 

Shilingi 709,361,607,000/= mwaka 2022/2023. Kiasi 

kilichopungua ni sawa na asilimia 13.46. Aidha, bajeti 

ya maendeleo ambayo ni Shilingi 657,899,269,000/= 

sawa na asilimia 92.75 ya Bajeti yote ya Wizara kwa 

mwaka 2022/2023. Ingawa bajeti ya maendeleo 

imepungua kwa asilimia 16.2 ikilinganishwa na fedha 

za maendeleo katika mwaka wa fedha uliotangulia, 

bado Kamati inapongeza hatua ya Wizara kuelekeza 

sehemu kubwa ya bajeti katika utekelezaji wa miradi 

ya maendeleo. 

ii) Bajeti ya Wizara ya Kilimo (Fungu 43), Tume ya 

Umwagiliaji (Fungu 05) na Tume ya Maendeleo ya 

Ushirika (Fungu 24) katika mwaka 2022/2023 ni Shilingi 

850,778,827,000/= ikilinganishwa na shilingi 

293,162,071,000/= zilizodihinishwa na Bunge katika 

mwaka wa fedha 2021/2022. Ongezeko hilo ni sawa 

na asilimia 850 

 

Tume ya Taifa ya Umwagiliaji (Fungu 05) kwa ujumla 

wake ndiyo lilikuwa na ongezeko kubwa la bajeti 

ikilinganishwa na mafungu mengine katika sekta ya 

Kilimo. Fungu hilo lilikuwa na ongezeko la jumla ya 

shilingi 314, 920, 902,000/= sawa na asilimia 606 

ikilinganishwa na shilingi 51, 847, 450,000/= 

zilizotengwa na kuidhinishwa katika mwaka wa fedha 

2021/2022. 

 

Mheshimiwa Spika, Uchambuzi wa Kamati ulibaini 

kuwa kwa ujumla ongezeko kubwa la fedha katika 

mafungu hayo lilikuwa katika fedha za maendeleo 

ambazo ziliongezeka kwa asilimia 840, kutoka shilingi 

211,248,000,000/= mwaka wa fedha 2021/2022 hadi 

shilingi 731,161,661,000/= katika mwaka wa fedha 

2022/2023.  

 

Aidha, kwa mara nyingine  kulikuwa ongezeko 

kubwa la fedha (asilimia 677) katika Tume ya Taifa ya 

Umwagiliaji kutoka shilingi 46,500,000,000/= katika 

mwaka wa fedha 2021/2022 hadi shilingi 

361,500,000,000/= katika mwaka wa fedha 

2022/2023. 

 

Pamoja na ongezeko hilo kubwa, bado bajeti 

haikidhi uhitaji wa Wizara ambao ni takribani shilingi 

Trilioni 2 kwa mwaka. Vilevile, bajeti ya Wizara ya 

kilimo ni sawa na asilimia 1.83 ya bajeti ya Taifa 

ambayo ni Shilingi 41,063,915,287,000/= ambayo 

bado haijakidhi matakwa ya Maazimio ya Maputo 

(2003) na Malabo (2014) yanayozitaka nchi 

wanachama kutenga angalau asilimia 10 ya bajeti 

ya Taifa kwa ajili ya sekta ya kilimo. 

 

iii) Bajeti ya Wizara ya Mifugo na Uvuvi (Sekta ya Mifugo 

– Fungu 99) na (Sekta ya Uvuvi – Fungu 64). 

 

Mheshimiwa Spika, Bajeti ya Wizara ya Mifugo 

(Fungu 99) na Sekta ya Uvuvi (Fungu 64) 

imeongezeka kutoka shilingi 169.194,996,810/= katika 

mwaka wa fedha 2021/2022 hadi shilingi 

373,073,876,836/= katika mwaka wa fedha 

2022/2023, ongezeko ambalo ni sawa na asilimia 

120. 

  

Sekta ya mifugo ilikuwa na ongezeko kubwa zaidi 

katika fedha za maendeleo (asilimia 92.4) 

ikilinganishwa na sekta ya uvuvi (asilimia 45). 

Uchambuzi wa Kamati umetafsiri ongezeko hilo kama 

juhudi za Serikali zinazolenga kutatua baadhi ya 

changamoto zinazoikabili sekta ya mifugo kama vile 

ukosefu wa malisho na maji ya kutosha kwa mifugo 

iliyopo nchini. 

 

Kwa kuzingatia, mahitaji halisi ya Wizara kwa fedha 

za maendeleo ambayo ni shilingi bilioni 950 kwa 

mwaka, ni wazi kwamba kiasi kilichotengwa cha 

shilingi bilioni 286 (sawa na asilimia 30) ni kidogo 

sana.   

Aidha, bajeti iliyotengwa kwa Wizara ya Mifugo na 

Uvuvi ni sawa na asilimia 0.62 ya Bajeti ya Taifa (trilioni 

41). Tafsri ya Kamati katika uwiano huu ni kwamba, 

sekta ya mifugo na uvuvi bado hazijaweza 

kuchangia kikamilifu katika pato la taifa.  

 

2.4 Kushughulikia Muswada wa Sheria  

 

Mheshimiwa Spika, kwa mujibu wa Kanuni ya 97(1) 

ikisomwa pamoja na kifungu cha 7(1)(b) cha 

Nyongeza ya Nane ya Kanuni za Kudumu za Bunge, 

Toleo la Juni, 2020 Kamati imepewa jukumu la 

kushughulikia Miswada ya Sheria na mikataba 

inayopendekezwa kuridhiwa na Bunge iliyo chini ya 

Wizara inazozisimamia. Katika kipindi hicho Kamati 

ilishughulikia Muswada wa Sheria ya Marekebisho ya 

Sheria ya Usimamizi wa Rasilimali za Maji wa Mwaka 

2022 (The Water Resource Management 

Amendment) Bill,2022; 

 

Uchambuzi wa Muswada huu ulilenga kuliwezesha 

Bunge kuzingatia ahadi za Serikali kwa wananchi na 

misingi ya uendeshaji wa Sekta ya Maji nchini kwa 

namna inayozingatia maendeleo ya uchumi - jamii 

pamoja na ustawi wa watu na taifa.  

Mapitio ya jumla yalionesha kwamba dhana kuu 

katika sheria inayopendekezwa kurekebishwa ni 

Usimamizi wa Rasilimali za Maji (Water Resources 

Management). Muswada ulilenga kurekebisha Sheria 

inayohusu utaratibu, mamlaka, wajibu, majukumu, 

haki na masharti mbalimbali kuhusu uhifadhi, 

usimamizi, na udhibiti wa matumizi ya maji. 

Mheshimiwa Spika, hali halisi ya upatikanaji wa 

rasilimali za maji duniani, Afrika na Tanzania 

ikilinganishwa na idadi ya watu, maendeleo ya 

shughuli za kibinaadamu, mahitaji ya maji na ulazima 

wa kuzingatia uendelevu wa mazingira ya vyanzo vya 

maji ni miongoni mwa mambo yanayosukuma dhana 

ya usimamizi wa rasilimali za maji. Miongoni mwa 

mambo yaliyolengwa katika Muswada huo ni pamoja 

na:-  

 

(a) Kubadilisha Cheo cha Ofisa Bonde la Maji (Water 

Basin Officer) kuwa Mkurugenzi wa Bonde la Maji 

(Water Basin Director) ili kuwapa mamlaka na 

madaraka yanayoendana na cheo 

kinachopendekezwa kwenye Sheria; 

 

(b) Kuongeza wigo wa masharti ya miradi ya maji 

kufanyiwa tathmini ya kimkakati ya athari ya 

mazingira; 

 

(c) Kufafanua majukumu ya Bodi ya kushauri kuhusu 

uratibu na uainishaji wa vipaumbele katika uwekezaji 

wa fedha kwenye masuala ya rasilimali za maji; 

 

(d) Kuwashirikisha wadau katika uhifadhi na ulinzi wa 

raslimali za maji kwa kuwawezesha kupata Taarifa 

kuhusu hatua zinazopaswa kuchukuliwa katika 

usimamizi wa rasilimali za maji.  

 

(e) Kubainisha adhabu kwa makosa ya uendeshaji wa 

shughuli za kibinaadamu kwenye maeneo tengefu 

(protected; na uzuiaji wa maji kwenye mkondo wake 

(impoundment of water; 

(f) Usimamizi wa uchunguzi na uhakiki wa ubora wa maji 

kwa kumruhusu Waziri anayehusika kuunda maabara 

za ubora; 

 

(g) Kuweka masharti ya kuhakikisha uwiano stahiki wa 

kijinsia katika usimamizi wa rasilimali za maji. 

 

Mheshimiwa Spika, mtazamo wa Kamati wakati wa 

uchambuzi ulijengwa kwenye Sera ya Maji ya Mwaka 

2002, ahadi waliyopewa wananchi katika Ilani ya 

CCM ya mwaka 2020, pamoja na mwelekeo 

uliobainishwa katika dira ya taifa ya 2025.   

 

Aidha, Kamati ilijiridhisha kwa kuzingatia Ripoti ya 

Umoja wa Mataifa kuhusu Maendeleo ya Sekta ya 

Maji na Dira ya Afrika kuhusu Maji.  Ripoti ya Umoja 

wa Mataifa kuhusu Maendeleo ya Maji ya mwaka 

2021 (UN – World, 2022) inatambulisha dunia haja ya 

kuboresha usimamizi wa rasilimali za maji. Ripoti hiyo 

imesisitiza mambo matatu kuhusu usimamizi wa 

rasilimali za maji.6  

 

Aidha, Mapitio ya Sera ya Taifa ya Maji ya mwaka 

2002 yalisaidia kuhakiki maudhui ya Muswada wa 

Sheria uliojadiliwa na Bunge lako tukufu. Sera hiyo 

imegawanyika katika sehemu kuu tatu ambazo ni 

Menejimenti ya rasilimali za maji; Utoaji wa huduma 

za maji vijijini; na Utoaji wa huduma za maji safi na 

maji taka mijini. 

 

 
6 (Angalia unwater-org/publications/un-word-development –report iliyopitiwa tarehe 4 

Agosti, 2022). 

Mheshimiwa Spika, kutokana na uchambuzi wa 

maudhui na masharti mbalimbali katika Muswada 

huu Kamati ilitoa maoni na ushauri kwamba,  

 

i. Serikali iweke juhudi katika kutoa elimu 

mara kwa mara kwa wananchi kuhusu 

umuhimu wa kutunza, kulinda na kuhifadhi 

raslimali za maji. Wananchi wakielewa 

umuhimu huo, ulinzi, utunzaji, na uhifadhi 

wa raslimali za maji utakuwa wa kiwango 

cha kuridhisha; na  

 

ii. Kwa kuzingatia kwamba, Sera ya Maji ya 

Taifa ya Mwaka 2002 ni nyenzo muhimu inayoweka 

dira ya usimamizi wa raslimali za maji nchini, hivyo ni 

vyema ikahuishwa ili iendane na hali halisi iliyopo 

sasa.  

 

2.5 Kupokea na kujadili Taarifa za Utekelezaji za Wizara 

 

Mheshimiwa Spika, kwa kuzingatia Kifungu cha 

6(2)(a) na(b) ikisomwa pamoja na Kifungu cha 

7(1)(d) vya Nyongeza ya Nane ya Kanuni za Kudumu 

za Bunge, katika kipindi cha Januari 2022  hadi 

Januari, 2023 Kamati ya Kilimo, Mifugo na Maji  

ilipokea na kujadili Taarifa Ishirini na Tano (25) za 

Utekelezaji wa Majukumu ya Wizara inazozisimamia 

pamoja na Taasisi zake.  

 

2.5.1 Mamlaka ya Afya ya Mimea na Viuatilifu Tanzania 

(Tanzania Plants Health and Pesticides Authority – 

TPHPA) 

Mheshimiwa Spika, Kamati ilitembelea, kupokea na 

kujadili Taarifa ya Utekelezaji wa majukumu ya TPHPA 

katika makao makuu yake Jijini Arusha. Taasisi hii 

ambayo ilianzishwa kwa Sheria ya Bunge Na. 04 ya 

mwaka 2022 ilitokana na kuunganishwa kwa Taasisi 

ya Utafiti wa Viuatilifu vya Kudhibiti Visumbufu katika 

Ukanda wa Kitropiki (Tropical Pesticides Research 

Institute – TPRI) iliyoundwa na Sheria ya Bunge Na. 18 

ya Mwaka 1979 na Kitengo cha Udhibiti wa Afya ya 

Mimea (Plant Health Services) chini ya Sheria Na. 03 

ya Mwaka 1997.   

 

Kamati ilielezwa kwamba sababu kubwa ya 

kuunganisha taasisi za awali ili kuunda TPHPA ilikuwa 

kukidhi matakwa ya masoko dhidi ya mazao 

yanayozalishwa nchini na kuwezesha mazingira 

salama kwa afya ya binadamu, wanyama na 

mimea. Aidha, Mamlaka iko katika mchakato wa 

kutengeneza kanuni ambazo zitarahisisha 

utekelezwaji wa sheria ya afya ya mimea. 

 

Mheshimiwa Spika, Taasisi hii ina wajibu wa 

kutekeleza majukumu kadhaa ikiwa ni pamoja na:- 

i. Kuwezesha biashara ya mimea na mazao 

ya mimea hapa nchini na kimataifa kupitia 

mfumo wa kisheria;  

 

ii. Kudhibiti uagizaji, usafirishaji, utengenezaji, 

usambazaji, uuzaji, matumizi ya viuatilifu na 

vifaa vya unyunyiziaji wa viautilifu;  

 

iii. Kulinda afya ya binadamu na mazingira 

kwa kuhakikisha usimamizi endelevu na 

ubora wa viuatilifu, afya ya mimea kwa 

kufanya ukaguzi na uchambuzi wa 

kimaabara; 

iv. Kufanya ufuatiliaji wa mimea pori na 

inayolimwa, mazao ya mimea katika hifadhi 

au usafirishaji ili kutoa taarifa ya kutokea 

kwa wadudu wa milipuko pamoja na 

kuwadhibiti, na  

 

v. Kutoa huduma kwenye utambuzi wa 

mimea na uhifadhi wa sampuli za mimea 

na vinasaba vya mazao. 

 

Mheshimiwa Spika, Kamati ilifahamishwa kwamba, 

katika utendaji wa majukumu yake TPHPA  imepata 

mafanikio mengi ikiwa ni pamoja na yafuatayo:- 

 

i. Kupata ithibati ya maabara (laboratory 

accreditation under ISO 17025:2017) kwenye 

maabara ya viuatilifu na mchakato wa kupata 

ithibati kwenye maabara ya afya ya mimea 

unaendelea; 

 

ii. Kufanya uchambuzi wa sampuli (analysis of 

pesticide samples) wa zaidi ya sampuli 694 

ambapo ilibainika kwamba sampuli 20 kati ya 

hizo hazikukidhi viwango; 

 

iii. Kufanikiwa kupata mashine ya kupima 

kiwango cha mionzi ya atomic (microwave 

plasma-atomic emission spectrophotometer – 

MP-AES ambayo inachambua sampuli za 

mbolea, maji na udongo; 

 

iv. Kupima afya za wakulima 780 wanaotumia 

viatilifu na kutoa ushauri wenye lengo la 

kupunguza athari za matumizi ya viuatilifu; 

v. Kufanya uchunguzi wa mimea na mazao ya 

mimea ili kuzuia uingizwaji na usambazaji wa 

visumbufu vya kikarantini na kuwezesha 

biashara ya kitaifa na kimataifa; 

 

vi. Kukusanya sampuli 4000 za vinasaba vya 

mimea ya aina mbalimbali na kuhifadhi katika 

benki ya mbegu; 

vii. Kutafiti na kugundua njia mbadala ya kudhibiti 

kisumbufu cha zao la nyanya kinachojulikana 

kama “Kantangaze” kwa mtego wa ndoo 

uitwao “double door bucket movement mass 

trapping technology” 

 

viii. Kusajiri wadudu rafiki 11 wanaotumika nchini 

kudhibiti wadudu waharibifu kwenye mazao 

ya mahindi, embe, parachichi na mazao ya 

bustani; 

 

ix. Udhibiti wa milipuko ya panya katika mikoa ya 

Rukwa, Lindi,  Mtwara na Songwe kwa kutumia 

dawa aina ya zinc phosiphide na kuelimisha 

wakulima namna bora ya kutambua aina ya 

panya na kuwadhibiti; 

 

x. Udhibiti wa ndege aina ya kwelea kwelea 

milioni 227 na kuokoa tani 1056 za mazao ya 

nafaka katika mikoa ya Tabora,Kigoma, Geita, 

Shinyanga, Kilimanjaro na Arusha. 

 

Mheshimiwa Spika, pamoja na mafanikio hayo, Kamati 

imebaini kuwa TPHPA ina changamoto kubwa ya 

upungufu wa vifaa vya maabara kutokana 

nakutengewa bajeti ndogo ya fedha za maendeleo.  

Aidha, mamlaka imeshindwa kudhibiti kikamilifu 

viuatilifu visivyothibishwa kutumika nchini kutokana na 

uingizaji kupitia njia zisizo halali (njia za panya). Kamati 

inaona kuna umuhimu na TPHPA kuongezewa fedha 

za maendeleo ili iweze kununua mashine za kutosha, 

sambamba na kuanzisha maabara na vituoa vipya 

vya ukaguzi katika maeneo ya mipakani na kwenye 

kanda. Aidha, Kamati inashauri mchakato wa 

kuandaa kanuni uharakishwe ili kuondoa vikwazo 

katika utekelezaji wa sheria ya afya ya mimea. 

 

2.5.2 Taasisi ya Utafiti wa Uvuvi Tanzania (Tanzania Fishery 

Research Institute – TAFIRI) 

 

Mheshimiwa Spika, Taasisi ya Utafiti wa Uvuvi Tanzania 

(TAFIRI) ilianzishwa kwa Sheria Na. 6 ya mwaka 1980 

iliyofutwa na Sheria Na. 11 ya mwaka 2016 (Sura 280). 

Taasisi hii yenye makao makuu katika Jiji la Dar es 

Saalaam ilianza kufanya kazi rasmi Agosti, 1983 kwa 

lengo la kufanya utafiti wa uvuvi na ukuzaji viumbe 

maji na kuishauri Serikali katika kuendeleza, kuimarisha 

na kulinda Sekta ya Uvuvi nchini.  

 

Taasisi imekuwa ikifanya tafiti za kimkakati na zenye 

tija kwa ustawi wa sekta, wananchi na Taifa kwa 

ujumla kupitia vituo vyake vilivyopo Dar es Salaam, 

Mwanza, Mbeya na Kigoma. Tafiti zinazofanyika 

zimesaidia kuongeza uzalishaji wa samaki, ajira na 

thamani ya mazao ya uvuvi,na hivyo kukuza kipato 

kwa wananchi na Taifa.  

 

Aidha, kutokana na utafiti uliofanyika na 

unaoendelea kufanyika, TAFIRI ilitoa mapendelekezo 



31 JANUARI, 2023 

179 

 

yaliyotumika kuhuisha vipengele vya Sera ya Uvuvi ya 

Mwaka 2015, Kanuni za Uvuvi 2009 na marekebisho na 

miongozo mbalimbali katika kuhakikisha kuwa 

rasilimali za uvuvi zinakuwa endelevu. 

 

Mheshimiwa Spika, katika kutekeleza majukumu yake 

ambayo ni kwa mujibu wa sheria iliyoianzisha TAFIRI 

imepata mafanikio kadhaa ikiwa ni pamoja na 

yafuatayo:  

 

(i)  Utekelezaji wa miradi 62 ya utafiti na kutoa 

machapisho (publications” 197 kwenye majarida 

yenye hadhi ya kimataifa (peer-reviewed high 

impact journals), katika mwongo mmoja. Aidha, 

miradi 18 ya utafiti inatekelezwa katika mwaka huu 

wa fedha 

 

(ii)  Matokeo ya tafiti za TAFIRI yamechangia 

maendeleo ya Sekta ya Uvuvi kwa kuwezesha 

kutungwa kwa Sera, Sheria na Kanuni za usimamizi 

endelevu wa rasilimali za uvuvi.  

 

Hii ni pamoja na (a) Kanuni ya ukubwa (slot size) wa 

samaki wanaoruhusiwa kuvuliwa. Mfano sangara 

wa Ziwa Victoria urefu unaoruhusiwa ni Sentimeta 50 

– 85.); (b) Kanuni ya ukubwa (urefu) wa mabondo 

ya samaki (Fish Maws) aina ya sangara Sentimeta 17 

– 30 sawa na ukubwa wa Sangara; na (c) Kanuni ya 

kuzuia uvuvi wa kutumia nyavu za macho madogo 

pamoja na makokoro; 

 

(iii)  Kuandaliwa kwa mipango ya usimamizi endelevu 

wa rasilimali (Sustainable Fisheries Management 

plans) ya Kambamiti, Pweza, na Samaki wadogo 

wadogo wa tabaka la juu. 

 

(iv)   Kufanya tafiti kwa mara ya kwanza katika kipindi 

cha takribani miaka 30, kuhusu wingi na 

mtawanyiko wa samaki katika Ziwa Tanganyika kwa 

fedha za maendeleo za ndani na kubaini kwamba, 

Ziwa Tanganyika, upande wa Tanzania, kuna kiasi 

cha tani 138,500 za samaki wanaojumuisha dagaa, 

migebuka na aina zingine. Utafiti huu ulifanyika 

kipindi cha masika (mwezi Februari na Machi 2022). 

 

(v)   Kupitia Jumuia ya Afrika Mashariki, TAFIRI 

imeshirikiana na Shirika la Uvuvi la Ziwa Victoria 

(LVFO), kufanya utafiti wa wingi, bioanuwai na 

mtawanyo wa samaki katika Ziwa Victoria na 

kubaini kwamba, wingi wa Sangara umepungua 

kwa takribani asilimia 50 kutoka tani 1,024,623 

mwaka 2020 mpaka tani 502,919 mwaka 2021. 

 

(vi)  Kutafiti na kutambua maeneo yanayofaa kufuga 

samaki kwenye vizimba katika mikoa ya Kagera na 

Mwanza na kubaini maeneo 36 yanayofaa kwa 

ufugaji wa samaki kwenye vizimba. Zoezi hili 

limeiwezesha Serikali kutekeleza mradi wa kuanzisha 

atamizi maalum za ufugaji samaki kwenye vizimba 

ambao unatekelezwa kupitia fedha za mkopo wa 

masharti nafuu kutoka Shirika la Kimataifa la Fedha 

(IMF).  

 

(vii)   Kutoa mafunzo kwa wadau 74 wa sekta ya uvuvi 

wakiwemo Maafisa Uvuvi,wanachama wa BMUs, 

wavuvi, wachuuzi na kina mama wakaangaji 

samaki kuhusu njia bora za uhifadhi, utunzaji na 

uchakataji wa samaki kwa lengo la kuongeza 

ubora. 

 

(viii)  Kuwezesha Tanzania kupata nembo ya kiikolojia 

kwa zao la pweza hadi kufikia asilimia 89. Kazi hii 

inaendelea ambapo TAFIRI kwa kushirikiana na 

wadau wa maendeleo inafanya “traceablity study” 

na kuandaa mpango wa uvunaji (harvesting 

strategy) 

 

(ix)  Kufanya utafiti wa vyakula bora vya samaki 

ambapo hadi sasa aina tatu (TAFIRI 1, 2, 3) 

zimegunduliwa. 

 

(x) TAFIRI imebuni majiko banifu ya kukaushia Dagaa na 

samaki wengine ili kupunguza upotevu wa samaki 

baada ya mavuno. 

 

Mheshimiwa Spika, pamoja na mafanikio hayo TAFIRI 

inakabiliwa na changamoto kadhaa ikiwa ni pamoja na 

zifuatazo: 

 

i. Upungufu wa watumishi. Ili iweze kutekeleza kikamilifu 

majukumu yake Taasisi hii inahitaji watumishi 260. Hata 

hivyo, waliopo ni watumishi 148 hivyo kusababisha 

upungu wa watumishi 112 huku idara ya utafiti 

ambayo ndiyo yenye jukumu la msingi ikiwa na uhaba 

wa watumishi 62. 

 

ii. Ufinyu wa bajeti. TAFIRI imekuwa ikikabiliwa na ufinyu 

wa bajeti jambo ambalo linaathiri utekelezaji wa 

majukumu yake. Kwa mfano wakati mahitaji halisi ya 

bajeti ya matumizi ya kawaida ya TAFIRI kwa mwaka 

ni shilingi 1,324,985,406/= katika mwaka wa fedha 

2022/2023 kiasi kilichotengwa ni shilingi 662,492,703/=. 

Upungufu huu ni sawa na asilimia 50 ya mahitaji. 

Athari za ufinyu huo wa bajeti ni kukwamisha 

uendedhaji wa vituo vya utafiti na kuathiri shughuli za 

utafiti, pamoja na taasisi kuendelea kudaiwa na 

wazabuni. 

 

iii. Upungufu wa vitendea kazi kama vile:- 

 

(a) Magari. Taasisi hii ina upungu wa magari kwa 

asilimia 60 kwani uhitaji ni magari 20 lakini 

yaliyopo ni 8 tu na kati ya hayo 6 ni mabovu na 

yanahitaji matengenezo makubwa. Hii inaathiri 

uendeshaji na utafiti katika taasisi 

 

(b) Meli ya kufanya utafiti katika maji ya Ukanda 

Maalum wa Uchumi wa Bahari (EEZ). Tangu 

taasisi hii ianzishwe haijawahi kupata meli hiyo, 

na hivyo tafiti nyingi kufanyika kwenye maji ya 

Kitaifa na maziwa makuu kwa kutumia meli za 

kukodi na boti ndogo.  

 

(c) Vifaa vya maabara katika maabara ya Kyela, 

Mwanza na Sota. Hali hii hufanya Taasisi 

kulazimika kuazima vifaa kutoka taasisi zingine 

nchini au Kenya; pamoja na kusafirisha sampuli, 

hasa za kupima vinasaba na isotopu imara 

(stable isotope) nje ya nchi. 

 

Mheshimiwa Spika, Kamati ilijulishwa kwamba TAFIRI 

inafanya mapitio ya mpango mkakati uliopo na kuandaa 

mpya ili pamoja na mambo mengine uweze kusaidia 

kutatua baadhi ya changamoto zilizopo. Mpango 

mkakati mpya utawezesha TAFIRI kutekeleza   yafuatayo: 

i. Uzalishaji Viumbe Maji (Fisheries and Aquaculture 

CeKuwa na Maabara Kuu ya Utafiti wa Uvuvi na 

Ukuntral Laboratory). Maabara hii itakuwa ya 

kisasa kwa ajili ya uchakataji wa sampuli 

mbalimbali zikiwemo za samaki, vinasaba vya 

samaki, ubora wa maji, madini tembo, 

kuchunguza ubora wa vyakula vya samaki, na 

yenye uwezo wa kutambua magonjwa ya viumbe 

maji; 

 

ii. Kuwa na Kituo Maalumu cha Uzalishaji wa Mbegu 

Bora za Samaki aina ya Sato na Utafiti na uzalishaji 

wa chakula bora cha viumbe maji;  

 

iii. Kuwa na meli kubwa yenye urefu wa angalau 

kuanzia mita 34 na upana wa mita 6.6. Meli hii 

itasaidia kufanya utafiti wa kujua aina na wingi wa 

rasilimali za uvuvi zilizopo katika Ukanda wa 

Uchumi wa Bahari pamoja na maji ya ndani na 

kitaifa. Hii itapunguza ucheleweshwaji wa kuishauri 

Serikali kuhusu rasilimali hizi muhimu kwa uchumi 

wa buluu; na 

 

iv. Kuanzisha Mfuko wa Maendeleo ya Utafiti wa 

Uvuvi na Ukuzaji Viumbe Maji (Fisheries Research 

Development Fund) kama ilivyoainishwa kwenye 

Kifungu Na. 25 cha Sheria ya TAFIRI Namba 11 ya 

mwaka 2016. 

 

Mheshimiwa Spika, ni mtazamo wa Kamati kwamba ili 

nchi yetu iweze kunufaika kikamilifu na Uchumi wa Bluu, 

TAFIRI lazima ipewe bajeti ya kutosha ili iweze kutekeleza 

kikamilifu majukumu yake. Ni wazi kwamba, kama hakuna 

utafiti unaojitosheleza kuhusu aina na wingi wa raslimali za 

uvuvi zilizopo katika Ukanda wa Uchumi wa Bahari 

pamoja na maji ya ndani na kitaifa, Serikali haitaweza 

kutambua kiwango cha uwekezaji kinachohitajika katika 

uchumi wa bluu, sambamba na mafanikio ambayo nchi 

itayapata kutokana na uvunaji wa raslimali hizo.  

 

Kamati inasikitishwa na ukweli kwamba, tangu 

ilipoanzishwa taasisi hii haina meli ya kufanya utafiti katika 

maji ya Ukanda Maalum wa Uchumi wa Bahari (EEZ), 

hivyo tafiti nyingi zimekuwa zikifanyika kwenye maji ya 

Kitaifa na maziwa makuu kwa kutumia meli za kukodi na 

boti ndogo. Hata tafiti hizo zimekuwa zikifanyika kwa 

kutumia vifaa vya maabara vya kuazima ama kutoka 

taasisi nyingine nchini au nchi jirani ya Kenya. 

 

Ni ushauri wa Kamati kwamba, ili taifa letu linufaike na 

uchumi wa bluu, ni lazima TAFIRI iwezeshwe kupata meli 

kubwa yenye urefu wa angalau kuanzia mita 34 na 

upana wa mita 6.6. ili iweze kutafiti kikamilifu na kuishauri 

Serikali juu ya rasilimali za uvuvi zilizopo katika Ukanda wa 

Uchumi wa Bahari pamoja na maji ya ndani na kitaifa.  

 

2.5.3  Taasisi ya Utafiti wa Mifugo Tanzania (TALIRI) 

 

Mheshimiwa Spika, Taasisi ya Utafiti wa Mifugo Tanzania 

(TALIRI) ilianzishwa kwa Sheria. Namba 4 ya mwaka 2012. 

Kwa ujumla, TALIRI ina jukumu la msingi ambalo ni 

kufanya na kuratibu utafiti wa mifugo Tanzania Bara ili 

kuboresha na kuendeleza maendeleo ya Sekta ya Mifugo 

nchini. Ili kufikia lengo hilo Taasisi inatekeleza majukumu 

mengine kwa mujibu wa sheria kama ifuatavyo: 

i. Kutafiti kuhusu uzalishaji, usindikaji, uhifadhi, matumizi 

na uuzaji wa bidhaa za wanyama na bidhaa za 

ziada; 

 

ii. Kutafiti kuhusu uendelezaji wa malisho na malisho, 

usimamizi na matumizi ya malisho ya mifugo na 

matumizi sahihi na usimamizi wa rasilimali za nyanda 

za malisho; 

 

iii. Kutafiti kuhusu ustawi wa wanyama, afya ya 

wanyama na magonjwa; na masuala ya kijamii na 

kiuchumi ya tasnia ya mifugo;  

 

iv. Kupanga, kufanya, kusaidia, kukuza na kuratibu 

utafiti na matumizi yake katika uzalishaji wa mifugo 

na sayansi shirikishi; 

 

v. Kushirikiana na vyombo vingine vinavyohusika kutoa 

miongozo na kuhakikisha utoaji wa tafiti bora za 

mifugo na watoa huduma wa utafiti wa mifugo; 

 

vi. Kuandaa programu zinazofaa za mafunzo na 

kushirikiana na mashirika na taasisi nyingine za elimu 

ya juu kwa madhumuni ya kupata wafanyakazi wa 

hali ya juu wa kisayansi katika sayansi ya uzalishaji wa 

mifugo; 

 

vii. Kusajili watoa huduma wa utafiti wa mifugo katika 

sekta ya umma na binafsi, na kudumisha rejista kuu 

ya utafiti na maendeleo ya mifugo; 

 

viii. Kuweka na kudumisha hifadhi za jeni kwa 

madhumuni ya kuainisha, kutathmini na kuhifadhi 

rasilimali za kijeni za mifugo na malisho; na 

ix. Kukuza matumizi ya bioteknolojia na hatua za 

usalama wa viumbe ili kuboresha uzalishaji wa 

mifugo; 

 

Mheshimiwa Spika, kutokana na tafiti mbalimbali ambazo 

zimekuwa zitekelezwa na TALIRI mafanikio kadha 

yamepatikana. Baadhi ya mafanikio hayo ni pamoja na:- 

 

i. Kuongezeka kwa kiwango cha upatikanaji wa 

maziwa, mayai na nyama ambavyo ni vyanzo 

muhimu vya protini na lishe bora; 

 

ii. Kuongezeka kwa upatikanaji wa malighafi za 

viwandani kama maziwa na ngozi na hivyo 

kuchangia kuongeza uzalishaji katika viwanda vya 

usindikaji wa mazao ya mifugo; 

 

iii. Kukua kwa kipato cha wafugaji kutokana na 

kuongeza mifugo iliyotokana na mbegu bora; 

 

iv. Wafugaji kuanza kufuga mbegu bora ya mifugo na 

kupunguza mifugo ya asili ambayo ina tija ndogo; 

 

v. Upatikanaji wa vyakula bora vya mifugo vya vya 

msingi na vyakula vya ziada ambavyo vinachangia 

uzalishaji na afya kwa aina zote za Mifugo. 

 

vi. Elimu ya usindikaji na utengenezaji wa vyakula vya 

mifugo vyenye kukidhi mahitaji ya mnyama na 

ubora unaotakiwa na hivyo kumpunguzia mfugaji 

gharama za vyakula; 

vii. Udhibiti wa visumbufu na magonjwa ya mifugo na 

hivyo kuongeza uzalishaji na tija ya mifugo; 

 

viii. Udhibiti wa visumbufu na mimea vamizi Kuboresha 

upatikanaji wa malisho ya mifugo kwa kuongeza 

uzalishaji wa mbegu bora na kudhibiti magugu 

vamizi bila kuathiri mazingira; na 

 

ix. Uzalishaji na usambazaji wa mbari bora za ng’ombe, 

mbuzi, kuku na kondoo kwa wafugaji katika mikoa 

mbalimbali nchini  

 

Mheshimiwa Spika, licha ya manufaa hayo 

yaliyoorodheshwa, Kamati imebaini changamoto kuu 

tatu zifuatazo:- 

 

a) Ufinyu wa bajeti kwa Taasisi hii jambo linaloathiri 

utekelezaji wa majukumu yake na hasa kufanya tafiti 

na kupeleka matokea ya tafiti hizo kwenye jamaa ili 

wafugaji waweze kuzitumia;  

 

b) Uvamizi wa maeneo ya Taasisi unaofanywa na jamii 

inayozunguka maeneo hayo kutokana na maeneo 

hayo kutopimwa na kuwekewa mipaka 

inayotambulika kisheria; na  

 

c) Kasi ndogo katika utafiti na matumizi ya matokeo ya 

utafiti wa malisho ya mifugo, jambo ambalo 

limesababisha wafugaji wengine kukosa mbegu na 

elimu ya uzalishaji wa malisho na hivyo kuendelea 

kuchunga kwa kuhama hama jambo linalosababisha 

migogoro baina ya wafugaji na watumiaji wengine 

wa ardhi; 

 



31 JANUARI, 2023 

188 

 

Mheshimiwa Spika, Bunge lako Tukufu katika nyakati 

limekuwa likiishauri Serikali juu ya umuhimu wa taasisi 

hii kuwezeshwa kibajeti na raslimali nyingine ili iweze 

kutimiza majukumu yake kikamilifu, lakini Serikali 

imekuwa ikisuasua katika kutekeleza ushauri huo. 

Kamati hairidhishwi na hatua ya Serikali kutokuchukua 

hatua stahiki kuwezesha TALIRI ili iweze kutekeleza 

majukumu yake kikamilifu. 

 

2.5.4  Bodi ya Pareto nchini (TPB)  

Mheshimiwa Spika, Bodi ya Pareto Tanzania 

ilianzishwa kwa sheria ya Bunge namba 1 ya mwaka 

1997 pamoja na marekebisho yake ‘Crops Laws” 

(Miscellaneous Amendements) 2009 na Kanuni za 

pareto 2015. Bodi hii ina majukumu yanayohusu 

uwezeshaji na usimamizi (regulatory functions) kama 

vile utoaji wa leseni mbalimbali kwa wadau waliopo 

katika sekta, ambao ni wasindikaji na wanunuzi wa 

zao la Pareto. Bodi inawajibika pia kusimamia 

masuala yote yanayohusiana na uzalishaji kwa 

kuhakikisha kwamba sheria, kanuni na taratibu za 

uzalishaji na usindaji wa zao zinafuatwa. 

 

Uzalishaji wa zao la Pareto ambao unafanyika katika 

nyanda za nyanda za juu kusini na kanda ya kasiakzini 

kwa asilimia 99.9 unahusisha wadogo ambao wengi 

wana maeneo yenye ukubwa wa nusu eka na 

kuendelea. 

 

Mheshimiwa Spika, Kamati ilifahamishwa kwamba 

Mikakati ya Serikali kupitia Bodi ya Pareto ya 

kuendeleza tasnia ya Pareto nchini (2020/2021- 

2023/24) ni kushirikiana na wadau mbalimbali ili 

kukuza tasnia ya pareto na kuifanya iendelee 

kuchangia katika ukuaji wa pato la mkulima na taifa. 

Kupitia mikakati hiyo Bodi ya Pareto inalenga 

kuzalisha tani 3,500 katika msimu wa 2022/2023 hiyo 

ikiwa ni ongezeko la tani 900 katika msimu mmoja 

 

JEDWALI: TAARIFA FUPI YA UZALISHAJI WA ZAO LA PARETO 

KITAIFA 

S/Na. MSIMU WA  UZALISHAJI UZALISHAJI (TANI) 

1. 2015/2016 2,113 

2. 2016/2017 2,126 

3. 2017/2018 2,400 

4. 2018/2019 2,118 

5. 2019/2020 2,510 

6. 2020/2021 2,412 

7. 2021/2022 2,694 

Chanzo:  Bodi ya Pareto 

 

Mheshimiwa Spika, miongoni mwa mafanikio ya zao la 

Pareto nchini ni pamoja na:- 

i. Kuongezeka kwa idadi ya wakulima waliosajiliwa 

kutoka wastani wa wakulima 3000 (mwaka 2016) 

hadi wakulima 10, 564 katika msimu wa 2021/2022.  

 

ii. Kuendelea kuongezeka kwa uzalishaji kutoka wastani 

wa tani 2,133 katika msimu wa mwaka 2015/2016 

hadi wastani wa tani 2,694 katika msimu wa mwaka 

2021/2022. Ongezeko hilo ni sawa na asilimia 20.8  

 

iii. Kuongezeka kwa tija ya uzalishaji kwa asilimia 60 

ambapo uzalishali umeongezeka kutoka wastani wa 

kilo 300 kwa hekari katika msimu wa mwaka 

2005/2006 hadi kufikia wastani wa kilo 750 kwa hekari 

katika msimu wa 2021/2022.  

iv. Kuendelea kuimarika kwa uzalishaji wa pareto katika 

maeneo mapya hususan Kanda ya Kaskazini 

ambayo ni Wilaya za Arusha, Meru, Babati, Mbulu Mji 

na Halmashauri ya Mbulu.  Maeneo haya kabla ya 

2015/2016 uzalishaji wake ulikuwa chini ya tani 10 

kwa mwaka. 

 

v. Kuongezeka kwa viwanda vya kuongeza thamani ya 

la pareto (value addition) kutoka viwili (2) mpaka 

saba (7) kwani Pareto yote inayozalishwa nchini 

inasindikwa na kuuzwa kama bidhaa na siyo pareto 

ghafi; 

 

vi. Mchango wa zao la pareto katika mauzo ya nje 

umefikia shilingi bilioni 14.4   kwa mwaka. 

 

vii. Aidha, kutokana na bei ya maua kuendelea 

kupanda pato la wakulima wa pareto limeendelea 

kukua ambapo takribani ya shilingi bilioni 8.3 zililipwa 

kwa wakulima katika msimu wa 2021/22 kutokana na 

kuuza maua tani 2,600. 

 

Mheshimiwa Spika, pamoja na mafanikio hayo Kamati 

ilibaini changamoto kadhaa ikiwa ni pamoja  na:- 

i. Uwekezaji mdogo katika tafiti za zao hususan mbegu 

bora; 

 

ii. Uchache wa watumishi;  

 

iii. Kukosekana kwa vyanzo endelevu vya rasilimali fedha 

kwa ajili ya   kuendeleza zao.  

iv. Kupungua kwa nguvu kazi katika baadhi ya maeneo 

yanayozalisha pareto kutokana na vijana wengi 

kutopenda shughuli za kilimo cha pareto,  

 

v. Kuwepo kwa mazao shindani dhidi ya pareto hususan 

mazao ya bustani,  

 

vi. Upungufu wa vitendea kazi; 

 

vii. Ukosefu wa mali ghafi za kutosha za mahitaji ya 

viwanda vilivyopo na ukosefu wa viwanda 

vinavyozalisha bidhaa za mwisho;pamoja na 

 

viii. Mabadiliko ya tabia nchi yanayoambatana na 

milipuko ya wadudu na magojwa mbalimbali. 

 

Mheshimiwa Spika, ni mtazamo kwamba, Serikali itoe 

vibali vya kuajiri ili kuwezesha Bodi kumaliza changamoto 

ya watumishi na hivyo iweze kutekeleza majukumu yake 

kikamilifu. 

 

Aidha, Serikali kwa kushirikiana na wadau itenge fedha za 

kutosha ili kuhakikisha upatikanaji wa mbegu bora na 

kuhakikisha zinawafikia wakulima ambao wamehamasika 

kuingia katika kilimo cha pareto.Pia, Serikali ihamasishe 

wawekezaji  wenye uwezo wa kujenga Viwanda 

vitakavyozalisha bidhaa ya mwisho. 

 

Aidha, mchakato wa kufanya mabadiliko ya kanuni 

kama ilivyoafikiwa katika mkutano mkuu wa wadau 

kwenye msimu wa mwaka 2022/23, uharaikishwe ili 

kuwezesha Kampuni za Usindikaji wa zao kuchangia 

asilimia fulani ya mapato yao kwa ajili maendeleo ya zao.  

Mheshimiwa Spika, aidha, Kamati ina mashaka iwapo 

lengo la Bodi ya Pareto kuzalisha tani 3500 katika msimu 

wa 2022/2023 litafikiwa hasa kwa kuzingatia kwamba, 

takwimu za misimu saba (7) ya uzalishaji zinaonesha 

wastani wa uzalishaji wa zao hilo nchini ni tani 2,600 kwa 

msimu. 

 

Kamati inashauri Serikali iendelee kushirikiana na wadau 

katika tafiti za kina kwa lengo la kuinua matumizi ya 

bidhaa za pareto kwa ajili ya soko la ndani na Afrika kwa 

jumla na hivyo kupanua soko la pareto. Aidha, 

uhamasishaji na elimu zaidi vielekezwe kwa wakulima 

kuhusu umuhimu wa zao hili. 

Hatua hiyo itasaidia kuongeza kiwango cha uzalishaji wa 

zao hili, ingawa unaweza usiwe kwa kiwango 

kinachoelezwa katika mkakati wa Bodi ya pareto. 

 

2.5.5  Yatokanayo na Taarifa za Utendaji wa Wizara na 

Taasisi za Serikali 

 

i) Upatikanaji wa Mbolea  

Mheshimiwa Spika,Kamati inatambua kwamba tija 

ya mazao ya kilimo inategemea matumizi sahihi ya 

pembejeo za kilimo ikiwemo mbegu bora, viuatifu na 

mbolea. Uchambuzi uliofanywa na Kamati umebaini 

takribani asilimia 90 ya mbolea za viwandani 

zinazotumika nchini huagizwa kutoka nje ya nchi hali 

hii imesababisha wakulima kupata mbolea na 

viuatifu kwa bei kubwa. 

 

Mheshimiwa Spika, kwa msimu wa mwaka 2021/2022 

bei za mbolea zimepanda katika soko la dunia 

kutokana na    uwepo  wa UVIKO 19 .Kutokana na 

janga hilo baadhi ya viwanda vya uzalishaji wa 

mbolea vilisitisha uzalishaji, vingine kupunguza 

uzalishaji na nchi wazalishaji wa mbolea kusitisha 

uuzaji wa mbolea nje au kuuza kwa bei kubwa. Hali 

hiyo ilisababisha hali ya mbolea nchini   kuongezeka 

maradufu.  

 

Mheshimiwa Spika, pamoja na changamoto ya bei 

ya mbolea, bado wakulima wengi nchini 

wanakabiliwa na changamoto ya mbolea 

kupatikana kwa wakati.    

 

ii) Kilimo cha Kutegemea Mvua  

 

Mheshimiwa Spika, wakulima wengi wa nchi yetu ni 

wakulima wadogo ambao wameendelea kutegemea 

kilimo cha mvua ambacho hakina uhakika. Kwa 

sababu ya mabadiliko ya tabia nchi kumepelelea 

uhaba wa mvua na mvua zisizotabirika 

kumesababisha kupungua uzalishaji wenye tija. 

 

Mheshimiwa Spika, kwa sababu hiyo, ipo haja ya 

kupunguza utegemezi wa kilimo cha mvua kwa 

kuweka mikakati maradufu ya uvunaji na utunzaji wa 

maji   na kuongeza mkazo kwenye kilimo cha 

umwagiliaji kwa kutumia maziwa, mabwawa, mito, 

chemichemi ikiwemo mabonde mengi yanayotiririsha 

maji kwa wingi hasa wakati wa mvua. 

 

Mheshimiwa Spika, uchambuzi uliofanywa na Kamati 

umebaini kuwa pamoja na umuhimu wa kilimo cha 

umwagiliaji,Serikali kwa muda mrefu haikuwekeza 

katika ujenzi wa miradi mikubwa ya umwagiliaji na 

badala yake ilijielekeza kwenye kujenga na kukarabati 

skimu ndogo za umwagiliaji. 

iii) Ukosefu wa Matumizi Sahihi ya Zana Bora za Kilimo  

Mheshimiwa Spika, tafiti zinaonyesha asilimia 54 ya 

wakulima nchini wanaendelea kutumia jembe la 

mkono kama njia kuu ya uzalishaji badala ya kutumia 

zana bora za kilimo. Hali hii imesababishwa na 

kukosekana kwa mipango madhubuti ya kitaifa ya 

kuendeleza matumizi ya zana bora za kilimo yakiwemo 

matrekta pamoja na kukosekana kwa mipango ya 

kujenga au kufufua viwanda vya kuzalisha zana za 

kilimo. 

 

iv) Changamoto zinazokabili Tasnia ya Ushirika Nchini 

 

Mheshimiwa Spika, mafanikio ya vyama vya ushirika 

nchini yanawezwa kupimwa kwa kuangalia idadi ya 

viwanda vinavyomilikiwa na vyama vya ushirika. 

Vyama vya ushirika nchini vinamiliki viwanda 

vikubwa, vya kati na vidogo vidogo vipatavyo 171. 

Kati ya hivyo, viwanda 145 vinafanya kazi. Aidha, 

uchambuzi uliofanywa na Kamati umebaini kuwa 

hadi hivi sasa, hakuna Asasi iliyofanikiwa kuwa na 

viwanda vingi katika sekta mbalimbali kama ushirika, 

hakuna Asasi shirikishi zilizo katika uzalishaji, 

uchakataji na utafutaji masoko na kuuza kwa 

kiwango cha vyama vya ushirika nchini.  

 

Mheshimiwa Spika, Kamati inaamini ushirika ndio njia 

sahihi ya kumkomboa mkulima mdogo kutoka 

kwenye unyonyaji. Kupitia vyama vya ushirika ni rahisi 

kupata mitaji kwa njia ya mikopo kutoka Taasisi za 

fedha hivyo mchango wa ushirika ni mkubwa katika 

kuwawezesha kiuchumi wanachama wake 

kutengeneza fursa za ajira na kuchangia katika Pato 

la Taifa. 

Mheshimiwa Spika, pamoja na umuhimu wa ushirika 

kwa maendeleo ya wanachama na Taifa kwa 

ujumla Tasnia ya Ushirika inakabiliwa na changamoto 

kadhaa, nyingi zikiwa zinatokana na mapungufu 

katika utekelezaji na baadhi zikiwa zinatokana na 

mapungufu katika Sera na Sheria za Ushirika. Baadhi 

ya changamoto hizo ni kama zifuatazo: - 

 

a) Wanachama wengi wa vyama vya ushirika, 

wakiwemo Viongozi, Watendaji, Wasimamizi na   

Maafisa Ushirika kutokuwa na weledi pamoja na 

uelewa wa maadili na misingi ya ushirika; 

 

b) Wigo wa ushirika kutopanuka kwa haraka kuingia 

katika maeneo mapya ili kuendana na mipango ya 

maendeleo ya kiuchumi ya Taifa kama vile 

uanzishwaji wa viwanda na miradi mbalimbali 

mikubwa ili kuwawezesha wanaushirika kuhusika 

katika mnyororo mzima wa thamani – kuanzia 

ununuzi na usambazaji wa pamoja wa pembejeo; 

uzalishaji wa mali ghafi (raw materials); uhifadhi 

(warehousing), uchakataji katika viwanda vya 

ushirika, ufungashaji na uuzaji katika maduka 

makubwa ya walaji na ya jumla ya ushirika 

(cooperative supermarkets/stores); 

 

c) Kutokuwepo na mfumo wa kisheria unaomwezesha 

Mrajis wa Vyama vya Ushirika kuhusika moja kwa 

moja katika usimamizi wa makampuni 

yanavyomilikiwa na Vyama vya Ushirika na hivyo 

kusababisha viwanda vingi vya vyama vya ushirika 

kukosa taaluma ya usimamizi na kuwa katika hatari 

ya kufilisika;  

d) Kukosekana kwa mfumo imara wa masoko ya 

mazao ya vyama vya ushirika unaowezesha vyama 

vikuu vya ushirika kuhusika katika kusimamia mfumo 

wa stakabadhi ya mazao ghalani katika mazao 

kunakochangia kuongeza gharama wa 

wanachama;  

 

e) Kukosekana kwa vigezo na mfumo sahihi wa 

upatikanaji wa Watendaji na Wajumbe wa Bodi za 

Vyama vya Ushirika kwa kuzingatia ukubwa wa 

biashara wanayofanya na mchepuo husika; na 

 

f) Kukosekana kwa ulazima wa elimu na mafunzo ya 

ushirika kwa Wanachama, Watendaji, Wajumbe wa 

Bodi za Vyama vya Ushirika pamoja na na Taasisi 

zinazohusika na ushirika. 

 

g) Kutofunganishwa kwa mfumo wa ushirika na sekta za 

uzalishaji, usindikalji, Fedha, masoko na maendeleo 

ya jamii 

 

v)  Athari za Magonjwa ya Mifugo   

 

Mheshimiwa Spika, huduma za Afya ya Mifugo ni 

muhimu katika kuhakikisha kuwa mifugo inayozalishwa 

inakidhi viwango kulingana na mahitaji ya soko la 

ndani na nje ya nchi. Ili kufikia lengo hilo, mifugo 

inapaswa kukingwa dhidi ya magonjwa yanayoweza 

kusababisha vifo vya mifugo, kuhatarisha afya ya 

jamii na kuhatarisha usalama wa biashara na 

kuongeza gharama kwa wazalishaji wa mifugo. 

Mheshimiwa Spika, Kamati imebaini uwepo wa wingi 

wa athari za magonjwa ya mifugo unatokana na 

uwepo wa mfumo dhahifu wa Kitaifa wa kuchunguza, 

kutambua na kuzuia au kudhibiti magonjwa. Hali hii 

inasababisha mifugo mingi inayozalishwa nchini 

kukabiliwa na magonjwa na hivyo kupelekea 

madhara yafuatayo: - 

 

a) Kuathirika kwa biashara ya nyama na hivyo kulikosesha 

Taifa fedha za kigeni kutokana na kushindwa kuuza 

nyama katika baadhi ya masoko ya kimataifa; 

 

b) Kulighalimu Taifa fedha nyingi kwa ajili ya kununua 

dawa za matibabu ya Mifugo; kwa mfano Ugonjwa 

wa Miguu na Midomo, Sotoka ya Mbuzi na Kondoo na 

Mdondo yanaigharimu nchi Shilingi Bilioni 101.8 kwa 

mwaka; na 

 

c) Magonjwa ya mifugo huchangia magonjwa ya 

binadamu kwa takriban asilimia 60 na kuligharimu taifa 

fedha nyingi kwa ajili ya kununua vifaa tiba na dawa. 

 

Mheshimiwa Spika, Kamati imebaini licha ya umuhimu wa 

afya ya mifugo kwa mifugo yenyewe, binadamu na kwa 

biashara, udhibiti wa magonjwa ya mifugo unakabiliwa 

na changamoto mbalimbali. 

 

Zifuatazo ni baadhi ya changamoto hizo: -  

 

a) Upungufu wa majosho 8,525 na uchakavu wa 

majosho yaliyopo kwa ajili ya kuogesha mifugo; 

 

b) Upungufu wa vituo vya uchunguzi wa magonjwa ya 

mifugo; 

c) Bei kubwa ya dawa za kuogesha mifugo na viuatilifu 

vya mifugo;  

 

d) Upungufu wa madaktari wa mifugo katika Mamlaka 

za Serikali za Mitaa;  

 

e) Maeneo mengi ya nchi kuzungukwa na mapori ya 

hifadhi na wanyama pori hivyo kuleta changamoto 

katika kudhibiti baadhi ya magonjwa ya mifugo 

kama vile ugonjwa wa miguu na midomo na 

ugonjwa wa ndorobo; 

  

f) Baadhi ya chanjo na dawa kutozalishwa nchini hivyo 

kulazimika kutumia fedha nyingi za kigeni kuingiza 

chanjo na dawa kutoka nje ya nchi; na 

 

g) Elimu duni ya ufugaji bora kwa wafugaji ikiwemo 

kutozingatia ratiba za chanjo na matibabu kwa 

mifugo. 

 

vi) Uzalisha na Usambazaji wa Mbegu Bora za Mazao ya 

Kilimo, Mifugo na Uvuvi 

 

Mheshimiwa Spika, uchambuzi wa Kamati umebaini 

kuwa licha ya uwepo wa Kampuni kubwa (NARCO) 

ya kuzalisha ng’ombe wa nyama, Ukosefu wa 

Rasilimali fedha, watu na teknolojiana za kisasa 

zimesababisha kampuni hiyo kushindwa kuzalisha na 

kusambaza mbegu bora za mifugo kwa wafugaji.  Hali 

hii imesababisha wafugaji wachache wenye uwezo 

wa kifedha kuagiza mbegu bora kutoka nchi za nje. 

Mheshimiwa Spika, Kamati inatambua kwamba 

Serikali imejielekeza kuongeza uwekezaji na uzalishaji 

mkubwa wa viumbe maji (ufugaji wa samaki) kwa 

kutumia fursa ya uwepo wa rasilimali za maji zilizopo 

katika Bahari, Maziwa, Mabwawa, mito na mabonde 

oevu (Aquaculture). Hata hivyo Kamati imebaini 

kwamba uzalishaji wa vifaranga bora vya samaki 

bado upo chini kutokana na changamoto kadhaa 

ikiwa ni pamoja na uhaba wa zana   na teknolojia za 

kisasa, huduma duni za ugani na uwekezaji mdogo 

unaotokana na ufinyu wa bajeti.  

 

Mheshimiwa Spika, kwa upande wa mbegu bora za 

mazao ya kilimo, ukosefu wa fedha za kutosha za 

kutekeleza miradi ya maendeleo na utolewaji 

husioridhisha wa fedha zinazoidhinishwa na Bunge 

umeathiri utendaji kazi wa Wakala wa Mbegu za 

Kilimo (Agricultural Seed Agency –ASA) 

 

Mheshimiwa Spika, hali hii imesababisha mashamba 

yanayotumiwa na ASA, kushindwa kuzalisha kwa tija 

kwa sababu ya kutegemea mvua badala ya uzalishaji 

mbegu kwa kutumia umwagiliaji, kushindwa kufanya 

ukarabati wa miundombinu ambayo ni chakavu na 

kushindwa kufufua mashamba ya mbegu ya Serikali.  

 

Mheshimiwa Spika, sababu hizi zimepelekea nchi yetu 

kutumia fedha nyingi za kigeni kuagiza kiasi kingi cha  

mbegu kutoka nchi za nje kwa gharama kubwa.  

 

vii) Upatikanaji wa Vyakula, Malisho na Rasilimali Maji 

kwa Ajili ya Kunyweshea Mifugo;  

Mheshimiwa Spika, uhaba wa maji na malisho 

unasababisha vifo vya mifugo na uzalishaji wa 

mifugo isiyo na ubora kulingana na mahitaji ya soko 

hususan viwanda vya kusindika nyama na masoko 

ya kimataifa.  Aidha, tija ya mifugo katika utoaji wa 

maziwa upungua hususan wakati wa kiangazi na 

hivyo kukwamisha usindikaji wa maziwa viwandani.  

 

Mheshimiwa Spika, Kukosekana kwa malisho ya 

mifugo kulikosababishwa na ukame kumeathiri Tasnia 

ya Mifugo. Tathimini iliyofanywa na Serikali 

inaonyesha kwa kipindi cha kuanzia mwezi 

Septemba, 2021 hadi Januari 2022 athari zitokanazo 

na ukame zimeleta madhara kwenye tasnia ya 

mifugo kama ifuatavyo: - 

 

a) Vifo vya mifugo takribani 306,358 ambavyo 

vinajumuisha ng’ombe 157,695, mbuzi 48,290, 

kondoo 94,230, punda 6,135 na ngamia 8; 

 

b) Kupungua kwa thamani ya mifugo kutokana na 

kudhoofika; 

 

c) Kuongezeka kwa magonjwa yaenezwayo na kupe 

kunakosababishwa na ukosefu wa maji kwenye 

majosho na wafugaji wengi kwenda mbali na 

majosho kutafuta malisho na maji; 

 

d) Kukauka kwa vyanzo vya maji kwa mifugo hususani 

mabwawa, malambo, visima, mito na madimbwi; 

 

e) Migogoro baina ya wafugaji na watumiaji wengine 

wa ardhi kutokana na wafugaji kuhangaika kutafuta 

maji na malisho; 

f)  Biashara ya mifugo hai kwenye minada mbalimbali 

imepungua kutokana na wafugaji wengi kuhama 

maeneo yao ya asili kwenda kutafuta malisho na maji 

sehemu za mbali. Hali hii imesababisha bei ya 

ng’ombe bora kwenye minada kupanda kutoka 

shilingi 1,400,000 hadi shilingi 1,900,000 kwa ng’ombe 

mmoja;   

 

g) Viwanda vya kuchinja mifugo na kuchakata nyama    

vimeathirika kwa kupungua kwa mifugo 

inayopelekwa viwandani. Mfano kiwanda cha Tan 

Choice cha Kibaha kilisimamisha kuchinja ng’ombe 

tangu mwezi Oktoba, 2021 kutokana na uhaba wa 

ng’ombe wenye ubora stahiki kwa ajili ya nyama ya 

kuuza nje ya nchi;  

  

h) Bei ya nyama kwenye mabucha zimepanda kutoka 

wastani wa shilingi 6,000 hadi shilingi 7,500 kwa kilo ya 

nyama ya mchanganyiko na kutoka shilingi 8,000 hadi 

shilingi 12,000 kwa kilo ya nyama ya steki kutokana na 

kupungua kwa ng’ombe wanaouzwa minadani kwa 

ajili ya kuchinjwa; na 

 

i) Viwanda vya kusindika maziwa kushindwa kuzalisha 

kulingana na mahitaji na hivyo Taifa kulazimika 

kutumia fedha za kigeni kuagiza maziwa kutoka nje 

ya nchi. 

 

viii)  Ufanisi na Usimamizi  wa Tasnia ya Ugani 

 

Mheshimiwa Spika,  Uchambuzi wa Kamati umebaini 

kuwa kukosekana kwa mfumo madhubuti 

unaosimamiwa na Wizara za kisekta  kwa  kushirikiana 

na TAMISEMI ndio chanzo cha kuporomoka kwa 

ufanisi wa tasnia ya ugani licha ya Wizara za kisekta 

kuwa na Kurugenzi ya Mafunzo na Ugani. 

 

Mheshimiwa Spika, pamoja na nia nzuri ya Serikali ya 

kutunga na kutekeleza Sera ya Ugatuzi wa Madaraka  

ya mwaka 2000 kumekuwepo  na changamoto ya 

kukosekana  kwa mfumo madhubuti wa usimamizi wa 

sekta za kilimo, mifugo na uvuvi katika ngazi ya 

Halmashauri. 

 

Mheshimiwa Spika, Ukosefu wa mfumo huo kwa 

muda mrefu umesababisha huduma ya Ugani 

kukabiliwa na matatizo mabalimbali ikiwemo, 

upungufu mkubwa wa Maafisa Ugani katika ngazi ya 

Kijiji, Kata na Halmashauri za Wilaya. Pia, wagani 

wachache waliopo wanakabiliwa na upungufu wa 

vitendea kazi ikiwemo vyombo vya usafiri na mafunzo 

rejea ya mara kwa mara ili kuwawezesha kutoa 

huduma ya ugani wa kilimo, mifugo na uvuvi 

kulingana na mabadiliko ya kiteknolojia na kiuchumi. 

 

Mheshimiwa Spika, pamoja na changamoto hizo, 

Kamati inaipongeza Serikali kwa Mwaka wa Fedha 

2021/2022 kutenga fedha kwa ajili ya kununua pikikipi 

na simu janja kama vitendea kazi kwa ajili ya 

kuwasaidia wagani kuwafikia wakulima kwa urahisi na 

kurahisisha mawasiliano na wakulima. 

 

ix) Changamoto katika shughuli za Utafiti 

 

Mheshimiwa Spika, tafiti katika kilimo, ufugaji na uvuvi 

hufanywa na Taasisi ya Utafiti wa Kilimo (Tanzania 

Agricultural Research Institute –TARI, Taasisi ya Utafiti 

wa Mifugo (Tanzania Liverstock Research Institute –

TALRI), Taasisi ya Utafiti wa Samaki (Tanzania Fisheries 

Research Institute – TAFIRI) kwa kushirikiana na Vyuo 

Vikuu Mbalimbali.  

 

Mheshimiwa Spika, Kamati inapongeza kazi nzuri 

inayofanywa na Taasisi za Utafiti nchini kulingana na 

kile walichoweza kufanya kutokana na bajeti ndogo 

wanayotengewa ambapo tafiti nyingi zinazohusu 

mbegu bora za mazao, aina bora za malisho ya 

mifugo na samaki na namna bora ya uzalishaji wa 

mazao ya mifugo zimefanyika na matokeo 

yamepatikana. Hata hivyo, matokeo ya tafiti hizi 

hayajawafikia na hayatumiwa na walengwa 

kutokana na kutokuwepo kwa mfumo imara wa 

usambazaji wa matokeo ya utafiti kutoka kwa watafiti 

kwenda kwa walengwa. 

 

Mheshimiwa Spika, changamoto nyingine 

inayozikabili Taasisi za Utafiti ni utegemezi wa fedha za 

utafiti kutoka kwa wadau wa maendeleo. Utegemezi 

huu unasabisha baadhi ya tafiti kufanyika bila 

kuzingatia vipaumbele vya Nchi.  

 

Mheshimiwa Spika, Kamati imebaini matokea ya 

utafiti yamekuwa yakiwanufaisha wazalishaji wengi 

wa mazao ya kilimo, mifugo na uvuvi hata hivyo, 

wanufaika wengi hawachangii chochote kwenye 

gharama za utafiti isipokuwa kwa mazao ambayo 

yanasimamiwa na Bodi za Mazao kama Kahawa, 

Chai, Pamba, Tumbaku  na Korosho ambapo asilimia 

kidogo ya mauzo ya kila kilo hupelekwa kusaidia 

shughuli za utafiti, hatua ambayo imeongeza ufanisi 

kwa mazao hayo. 

2.5.6 Mkakati wa Utekelezaji wa Miradi ya Maji Nchini 

kufikia Malengo ya Mwaka 2025 

  

Mheshimiwa Spika, Maji ni rasilimali muhimu katika 

ustawi wa binadamu, wanyama, mimea na mazingira 

kwa maendeleo ya kijamii na kiuchumi kwa ujumla. 

Dira ya Maendeleo ya Taifa (Tanzania Development 

Vision – TDV 2025) pamoja na Mpango wa Taifa wa 

Maendeleo wa Miaka Mitano Awamu ya Tatu 

imebainisha maji kama kipaumbele kimojawapo 

katika kukuza uchumi hasa kwa kuchangia katika 

uzalishaji wa umeme, kilimo cha umwagiliaji, ufugaji, 

viwanda, usafirishaji na uchukuzi na kupunguza 

umaskini.  

 

Rasilimali za maji zilizopo nchini zinakadiriwa kuwa 

mita za ujazo bilioni 126 kwa mwaka ambapo 

rasilimali za maji juu ya ardhi ni mita za ujazo bilioni 105 

na zilizopo ardhini ni mita za ujazo bilioni 21.  

 

Mheshimiwa Spika, takwimu za 2022, zinaonesha 

kwamba mahitaji ya maji kwa matumizi mbalimbali 

nchini yanakadiriwa kuwa ni takribani mita za ujazo 

bilioni 47 kwa mwaka sawa na asilimia 37.37 ya maji 

yaliyopo nchini. Mahitaji hayo ya maji yanatarajiwa 

kuongezeka hadi kufikia wastani wa mita za ujazo 

bilioni 80 kwa mwaka ifikapo mwaka 2035.  

 

Pamoja na Tanzania kuwa na rasilimali za maji za 

kutosha, mgawanyo wa rasilimali hizo haupo katika 

uwiano sawa katika maeneo mengi nchini, ambapo 

kuna uhaba mkubwa wa maji katika maeneo kame. 

Mahitaji ya maji yanazidi kuongezeka siku hadi siku 



31 JANUARI, 2023 

205 

 

kutokana na ongezeko la watu nchini na ukuaji wa 

shughuli za uzalishaji mali katika sekta mbalimbali. 

Vilevile, uharibifu wa mazingira, uhaba wa mvua 

unaotokana na mabadiliko ya tabianchi, na matumizi 

mabaya ya maji husababisha kupungua au kukauka 

kwa vyanzo vya maji. 

 

Kutokana na changamoto hizo, Serikali inaendelea 

kuweka mikakati mbalimbali kwa ajili ya kufikia 

malengo yaliyowekwa. Mikakati hiyo, inatekelezwa 

kupitia Programu ya Maendeleo ya Sekta ya Maji 

(WSDP 2006- 2025). 

 

Mheshimiwa Spika, kwa mujibu wa Ilani ya Uchaguzi 

ya CCM ya mwaka 2020-2025 na ahadi mbalimbali za 

Viongozi wa Kitaifa mpango uliopo ni kuhakikisha 

huduma ya majisafi inafika zaidi ya asilimia 85 kwa 

wakazi wa vijijini na zaidi ya asilimia 95 kwa wakazi wa 

mijini ifikapo 2025. Aidha, huduma ya uondoshaji 

majitaka mijini inafikia asilimia 30 ifikapo 2025 

 

Mheshimiwa Spika, pamoja na malengo hayo hali 

halisi ya upatikanaji wa maji hadi mwezi Juni 2022 

ilikuwa imefikia wastani wa asilimia 74.5 kwa maeneo 

ya vijijini asilimia 86.5 kwa upande wa mjini, huku 

uondoshaji majitaka kwa maeneo ya mjini ikiwa ni 

asilimia 13.4  

 

Ili kufikia malengo ya sekta ya maji ya 2025 Kamati 

ilijulishwa kwamba, Wizara imeendelea kutekeleza 

mipango na mikakati kwa kushirikisha wadau 

mbalimbali kuanzia maandalizi, utekelezaji na 

uendeshaji wa miradi ya maji nchini.  Mikakati hiyo ni 

pamoja na:- 

i. Kukamilisha miradi inayoendelea kabla ya 

kuanza miradi mipya; 

 

ii. Kuimarisha ushirikiano wa wadau katika 

usimamizi, utunzaji na uendelezaji wa 

vyanzo vya maji Katika kuhakikisha uwepo 

wa maji ya kutosha kwa ajili ya matumizi 

mbalimbali. Utunzaji na uhifadhi wa vyanzo 

vya maji unahusisha utambuzi; uwekaji wa 

mipaka na kutangaza maeneo ya vyanzo 

hivyo katika Gazeti la Serikali kama maeneo 

tengefu ili yalindwe kisheria.  

 

iii. Ujenzi na ukarabati wa Mabwawa. Uwezo 

wa nchi yetu katika kuhifadhi maji katika 

mabwawa yaliyopo ni mita za ujazo bilioni 

5.4 sawa na asilimia 5.2 ya maji yaliyo juu ya 

ardhi yanayopatikana kwa mwaka. Ni 

maoni ya Kamati kwamba, miundombinu 

mikubwa ya kuhifadhi maji inapaswa 

kujengwa katika maeneo kame kwa ajili ya 

matumizi mbalimbali.  

 

Kamati inapongeza hatua ya Serikali 

kuanza ujenzi wa Bwawa la Kidunda 

ambapo Mkandarasi alianza kazi mwishoni 

mwa mwaka 2022 na mradi unatarajiwa 

kukamilika ndani ya miezi 36. 

 

Hata hivyo, Kamati inashauri Serikali 

kukamilisha mchakato wa maandalizi ya 

ujenzi wa Bwawa la Farkwa na Ndembera 

ambayo mpango wa ujenzi ni wa siku nyingi 

lakini utekelezaji umekuwa ukisuasua 

kuanza. 

 

iv. Kutekeleza miradi mikubwa ya kimkakati 

kwa kutumia vyanzo vya maji vya uhakika, 

ambavyo ni maziwa makuu, mito mikubwa 

na mabwawa. Baadhi ya miradi hiyo ni 

pamoja na mradi wa kutoa maji Mto 

Ruvuma  kupeleka Manispaa ya Mtwara – 

Mikindani; mradi wa kutoa maji mto Kiwira 

kupeleka Jiji la Mbeya; mradi wa kutoa maji 

mto Rufiji kupeleka Jiji la Dar es Salaam na 

maeneo ya Pwani; na mradi wa kutoa maji 

Ziwa Victoria kupitia Singida hadi Jijini 

Dodoma. 

 

v. Kuendelea kutumia kikamilifu rasilimali 

zilizopatikana katika utekelezaji wa Mpango 

wa Maendeleo wa Ustawi wa Jamii na 

Mapambano dhidi ya UVIKO – 19;  

 

vi. Kuhakikisha miradi ya maji katika miji 28 

inakamilika kwa wakati; na  

 

vii. Kufanya ukaguzi, ufuatiliaji na usimamizi wa 

utekelezaji wa miradi ya maji ili kuhakikisha 

miradi inatekelezwa kwa ubora 

uliokusudiwa na kutoa huduma kwa 

wananchi. 

 

Mheshimiwa Spika, pamoja na mikakati iliyoweka katika 

utekelezaji wa miradi ili kufikia malengo ya sekta kwa 

mwaka 2025, Kamati ilijulishwa changamoto zifuatazo 

ambazo Wizara inakabiliana nazo:-   

a) Kiwango kikubwa cha upotevu wa Maji (Non – 

Revenue Water) ambacho kinasababisha hasara  

kwa mamlaka za maji. Kiwango cha upotevu wa maji 

ni asilimia 31, ambacho kipo juu ikilinganishwa na 

kiwango kinachokubalika kimataifa cha asilimia 20. 

Hali hiyo kwa sehemu kubwa inasababishwa na 

uchakavu wa miundombinu ya kusambaza maji; 

uhujumu wa miundombinu ya maji; pamoja na wizi 

wa maji kwa kufanya maunganisho yasiyo ya halali 

kwa kutumia vishoka.  

 

Ni mtazamo wa Kamati kwamba, ili kukabili upotevu 

huo Wizara iziweshe Mamalaka za Maji kufanya 

ukarabati na uboreshaji wa miundombinu chakavu ya 

maji, sambamba na kuelimisha wananchi kuhusu 

umuhimu wa kulinda miundombinu ya maji.  

 

Aidha, sheria za maji zirekebishwe ziweze kutoa 

adhabu kali kwa wezi wa maji na wahujumu wa 

miundombinu ya maji. 

 

Mheshimiwa Spika, kwa nyakati tofauti Kamati 

imeishauri Wizara kuhusu kufunga dira za maji 

zikiwemo dira za malipo ya kabla, lakini utekelezaji 

wake umekuwa wa kusuasua. Kamati inadhani ni 

wakati mwafaka sasa wa mamlaka kuanza kutumia 

dira hizo. 

 

b) Mahitaji makubwa ya fedha kwa ajili ya utekelezaji 

wa miradi mikubwa ya maji.  Utekelezaji wa miradi 

mikubwa ya maji ikiwemo ujenzi wa mabwawa 

makubwa na miradi ya kutoa maji kwenye maziwa 

kupeleka maeneo mbalimbali unahitaji kiasi kikubwa 

cha fedha na hivyo imekuwa vigumu kuanza kwa 

wakati. Mfano ni kuanza kwa miradi ya bwawa la 

Kidunda na Farkwa.  

 

Mheshimiwa Spika, Kamati inashauri Serikali kuanza 

kujielekeza katika matumizi ya fedha za ndani 

badala ya kutegemea fedha za wahisani ambazo 

hazina uhakika na zimeendelea kuchelewesha 

utekelezaji wa miradi mingi. Mfano wa kuigwa ni 

maamuzi ya Mheshimiwa Rais Dkt Samia Suluhu 

Hassan kuanza utekelezaji wa ujenzi wa Bwawa la 

Kidunda kwa fedha za ndani. Kamati inapongeza 

ujasiri huo, na inashauri utumike kwenye miradi 

mingine mikubwa. 

 

c) Mabadiliko ya Tabianchi. Athari za mabadiliko ya 

tabianchi zikiwemo ukame, kuchelewa kwa mvua na 

mafuriko zimeendelea kuathiri sekta ya maji kwa 

kusababisha vyanzo vya maji kukauka, kuongezeka 

kwa migao ya maji na kuharibika kwa miundombinu 

ya maji.  

 

Mheshimiwa Spika, athari za mabadiliko ya tabianchi 

zimedhihirika katika vyanzo vingi vya maji kwa mfano 

kupungua kwa kina cha maji Mto Ruvu, hali 

iliyosababisha taharuki na migao ya maji katika 

maeneo mbalimbali ya Jiji la Dar es Salaam na 

baadhi ya maeneo katika mkoa wa Pwani.Kamati 

inaipongeza Wizara na Mamlaka ya maji Dar es 

Salaam (DAWASA) kwa namna walivyokabiliana na 

tatizo la maji kwa Mikoa ya Dar es Salaam na Pwani  

 

Ni ushauri wa Kamati kwamba, ili kukabili hali hii 

Serikali iendelee kuhimiza ushiriki wa wananchi katika 

utunzaji wa vyanzo vya maji pamoja na mazingira 

kwa kupanda miti rafiki. 

 

2.5.7  Wakala wa Mbegu za Kilimo (Agriculrural Seed 

Agency- ASA)  

 

Mheshimiwa Spika, taasisi hii ilianzishwa  kwa lengo 

la uzalishaji na uendelezaji wa mbegu bora za kilimo 

ili kuhakikisha usalama wa chakula nchini kwa 

kuongeza tija katika mbegu bora zinazofaa kwa 

kilimo. Kamati ilipokea na kujadili taarifa kuhusiana 

na utendaji wa taasisi hii ambapo mbali na 

mafanikio machache, ilibaini kwamba ASA 

inakabiliwa na changamoto kadhaa ambazo 

zinakwamisha azma yake ya kuzalisha mbegu za 

kutosheleza mahitaji nchini. Upungufu huo wa 

mbegu umelazimisha taifa kuendelea kutegemea 

mbegu kutoka nje ambazo zinapatikana kwa 

gharama kubwa. 

 

Mheshimiwa Spika, changamoto ambazo Kamati 

ilijulishwa kuhusiana na taasisi hii ni pamoja na: -  

 

i) Fedha zinazoidhinishwa na Bunge 

kutopatikana kwa wakati na hata 

zinapopatikana siyo kwa wakati 

uliotarajiwa hasa kwa kuzingatia 

kwamba, mbegu zinapaswa kuzalishwa 

kwa   kuendana na misimu ya kilimo. Hali 

hii imesababisha mashamba mengi 

kushindwa kuzalisha kwa tija kwa sababu 

ya kutegemea mvua badala ya uzalishaji 

mbegu kwa kutumia umwagiliaji;  

ii) Ufinyu wa bajeti ya maendeleo ambao 

umeikwamisha ASA kukarabati 

miundombinu yake ambayo ni chakavu 

na kushindwa kufufua mashamba ya 

mbegu ya Serikali 

 

iii) Mashamba ya ASA kuvamiwa na jamii 

inayoyazunguka na kuanzisha shughuli za 

kibinadamu kama vile kilimo, makazi na 

malisho ya mifugo. Hii ni kutokana na 

maeneo hayo kukosa mipaka ya kisheria 

pamoja na uzio;  

 

iv) Kukosekana kwa Hifadhi ya Mbegu ya 

Taifa (National Strategic Seed Reserve). Ili 

kuwa na uhakika wa mbegu bora nchi 

inapaswa kuwa na hifadhi ya mbegu ya 

taifa itakayohifadhi mbegu zinazozalishwa 

na taasisi zake.  

 

Mheshimiwa Spika, Kamati hairidhishwi na utengemezi wa 

kiasi hiki  kwani kilimo ndiyo uti wa mgongo wa taifa, na 

kamwe haikipaswi kutegemea mbegu za nje. Ni ushauri 

wa Kamati kwamba Serikali ijenge uwezo wa Taifa 

kujitegemea katika kuzalisha na kuhifadhi Mbegu bora . 

 

Mheshimiwa Spika, pamoja na changamoto hizo  Kamati 

inapongeza Serikali kwa kuandaa mkakati wa kuongeza 

uzalishaji mbegu bora za alizeti kufikia Tani 5,000 ifikapo 

mwaka 2023 kutokana na kilimo cha umwagiliaji. Hata 

hivyo, wasiwasi wa Kamati ni iwapo taasisi ya kuzalisha 

mbegu (ASA)  itawezeshwa kibajeti ili kufikia malengo 

hayo hasa kutokana na mwenendo wa upatikanaji wa 

fedha unaosuasua.  

2.6  Semina na Mafunzo 

 

Mheshimiwa Spika, katika kipindi cha Januari 2022 

hadi Januari 2023, Kamati ilipata Semina na Mafunzo 

kutoka Wizara mbalimbali, Taasisi za Serikali na Sekta 

binafsi ambazo shughuli zao kwa namna moja au 

nyingine zinaingiliana na shughuli za kuongeza 

mnyororo wa thamani kwenye mazao ya Kilimo, 

Mifugo, Uvuvi na sekta ya maji kwa ajili ya kuijengea 

Kamati uelewa.  

 

Mheshimiwa Spika, maelezo ya mafunzo yaliyotolewa 

pamoja na Wizara/Taasis zilizotoa mafunzo hayo kwa 

Kamati yamefafanuliwa kwa kina kama ifuatavyo: - 
 

i) Wakala wa Mafunzo ya Mifugo (Livestock Trainning 

Agency - LITA)  

 

Mheshimiwa Spika, katika semina hii Kamati ilijifunza 

majukumu ya LITA ambayo ni pamoja na kuandaa 

wataalamu (Maafisa Ugani) kwa ajili ya kutoa huduma za 

ushauri wa kitaalamu kwa wafugaji, kuandaa wataalamu 

kwa ajili ya kufanya kazi kwenye viwanda vinavyosindika 

mazao yatokanayo na mifugo pamoja na kuzalisha na 

kutunza rasilimali za mifugo na malisho bora kwa ajili ya 

kufundishia na kuhudumia jamii ya wafugaji ili kuwa na 

ufugaji wenye tija.  

 

Mheshimiwa Spika, pamoja na umuhimu huo, Kamati 

ilibaini LITA inakabiliwa na upungufu na uchakavu wa 

miundombinu kama madarasa, maktaba na maabara za 

kufundishia, upungufu wa wakufunzi, ukosefu wa fedha za 

maendeleo pamoja na kukosekana kwa mikopo ya 

Serikali na hivyo wanafunzi kushindwa kuhitimu mafunzo 

kwa kukosa ada. 

 

Mheshimiwa Spika, changamoto hizi zimepelekea 

upungufu wa maafisa ugani kutoka Maafisa ugani 17,400 

wanaohitajika hadi 3,600 waliopo sasa hali inayofanya 

Wafugaji kushindwa kupata elimu ya ufugaji wa kisasa na 

hatimae kuendelea kufuga kiasili na hivyo mifugo kukosa 

tija inayohitajika katika soko la ndani na la kimataifa. 

 

ii) Benki ya Maendeleo ya Kilimo Tanzania (Tanzania 

Agricultural Development Bank - TADB)  

 

Mheshimiwa Spika, semina kuhusu Majukumu ya Benki 

ya Maendeleo ya Kilimo Tanzania iliandaliwa na 

Wizara ya Fedha na Mipango ili kuiwezesha Kamati 

kufahamu majukumu ya benki hiyo, mafanikio na 

changamoto na namna benki hiyo inavyosaidia 

upatikanaji wa mikopo katika kuhakikisha ukuaji wa 

sekta ya kilimo nchini. 

 

Mheshimiwa Spika, Wajumbe walielewa kuwa, TADB 

ilianzishwa na kupewa jukumu la kuwa benki ya kitaifa 

ya maendeleo ya kilimo nchini inayojiendesha 

kibiashara na kwa kuzingatia utekelezaji wa shughuli za 

maendeleo ya kilimo nchini.  

 

Hivyo riba ya mikopo itolewayo na TADB haina tofauti 

sana na benki nyingine za biashara. Baadhi ya 

majukumu makuu ya benki ni pamoja na: - 

 

a) Kuchagiza utoaji wa mikopo katika sekta ya kilimo na 

mifugo ili kuchangia katika ukuaji wa sekta hizo;  

b) Kuongoza, kama benki ya kitaifa ya maendeleo ya 

kilimo, katika kutengeneza mikakati na programu za 

kujenga uwezo wa kutoa huduma za fedha 

zinazolenga kuendeleza minyororo ya thamani ya 

mazao ya kilimo na mifugo;   

 

c) Kuchangia katika utekelezaji wa programu ya 

mageuzi ya sekta ya fedha (Government’s Second-

Generation Financial Sector Reforms) na kuendeleza 

kilimo nchini Tanzania kwa kuzingatia malengo ya 

kitaifa yaliyoainishwa na mipango mbalimbali ya 

maendeleo ikiwemo Dira ya Taifa ya Maendeleo 

(Vision 2025), Mipango ya Maendeleo ya Miaka 

Mitano (FYDPs), Mkakati wa Maendeleo ya Kilimo 

(ASDS), na Programu za Maendeleo ya Kilimo 

(ASDPs);  

 

d) Kuchagiza utoaji wa huduma za fedha kwa sekta ya 

kilimo kwa kutoa mikopo ya muda mfupi, muda wa 

kati, na muda mrefu kwa kupitia benki za biashara, 

benki za jamii (community banks), vyama vya 

kuweka na kukopa (SACCOS), na taasisi ndogo-

ndogo za fedha (MFIs) zinazotoa mikopo katika sekta 

ya kilimo; na 

 

e)  Kujenga uwezo wa taasisi zinazotoa huduma za 

fedha kwa sekta ya kilimo ikiwa ni pamoja na benki 

za biashara, benki za jamii, vikundi vya kuweka na 

kukopa (SACCOS), vyama vya msingi na vyama vya 

ushirika, vikundi vya wakulima wadogo wadogo, 

makampuni madogo yanayojishughulisha na kilimo 

nakadhalika. 

SEHEMU YA TATU 
 

3.0 MAONI NA MAPENDEKEZO 

 

3.1 Maoni ya Jumla 

 

Mheshimiwa Spika, kufuatia utekelezaji wa 

majukumu ya Kamati, yaliyobainika ikiwa ni pamoja 

na mafanikio na changamoto katika kipindi cha 

Januari 2022 hadi Februari 2023, Kamati inatoa 

maoni yafuatayo:- 

 

a) Dhana ya Ugatuzi wa Madaraka (D by D) licha ya 

kuungwa mkono nchini haitekelezwi ipasavyo. 

Kutotekelezwa kikamilifu kwa dhana hii 

kunaondoa muunganiko baina ya TAMISEMI na 

Wizara nyingine na hivyo kuathiri utekelezaji wa 

shughuli za maendeleo hasa katika sekta za 

uzalishaji katika ngazi ya halmashauri kutokana na 

kukosekana kwa mfumo madhubuti wa uratibu na 

usimamizi; 

 

b) Upungufu wa watumishi katika Wizara, Taasisi na 

Idara zinazo husika katika sekta za Kilimo, Mifugo, 

Uvuvi na Maji unaathiri utendaji kazi wa sekta hizo;  

 

c) Ufinyu wa bajeti na mtiririko usioridhisha wa fedha 

kutoka Hazina vimesababisha changamoto kwa 

Taasisi nyingi za Wizara ya Kilimo, Mifugo na Maji 

na hivyo kukwamisha utekelezaji wa majukumu na 

Miradi mbalimbali ya maendeleo; 

 

d) Uchakavu wa miundombinu ya skimu za 

Umwagiliaji umeathiri utendaji wa Tume ya Taifa 

ya Umwagiliaji kuongeza tija na uzalishaji wa 

mazao ya chakula na biashara nchini. Hali hiyo 

imesababisha kilimo kisicho na tija kutokana na 

kutegemea mvua ambazo hazina uhakika, na 

hivyo kuleta mashaka katika usalama na uhakika 

wa chakula na lishe nchini; 

 

e) Mchakato wa ununuzi kwa mujibu wa Sheria ya 

Mamlaka ya Udhibiti wa ununuzi wa Umma (PPRA) 

umekuwa mrefu na hivyo wakati mwingine kuathiri 

utekelezaji wa programu na miradi mbalimbali;  

 

f) Kukosekana kwa fedha na wataalamu wa 

ufuatiliaji na tathmini (monitoring and evaluation) 

kunaathiri na kukwamisha utekelezaji wa miradi 

kwa sababu kasoro hazibainishwi na kurekebishwa 

katika hatua za awali. Iwapo fedha zingetengwa 

na wataalamu wa M&E wakatekeleza majukumu 

yao kikamilifu, kasoro katika miradi mingi 

zingebainishwa mapema na hivyo mradi 

kufanyiwa usanifu upya au kusitishwa; 

 

g) Wizara, Taasisi na Idara za Serikali hazizingatii 

ipasavyo kanuni ya ushirikiano (cooperation) na 

uratibu‘(coordination) wakati wa kubuni, 

kuandaa, kutekeleza miradi ya maendeleo 

Kisekta. Mfano, uchimbaji wa Mabawa ya maji 

wadau wakubwa ni wizara ya Kilimo, Maji, na 

Mifugo na Uvuvi. Wizara moja inaweza kuchimba 

Bwawa lakini ikawekwa utaratibu wa kuhakikisha 

sekta nyingine zinatumia maji hayo. Mfano 

bwawa kwa ajili ya kuhifadhi maji ya matumizi ya 

binadamu linaweza kuwa na miundombinu ya 

kuruhusu mifugo inywe maji, kilimo cha umwagiliaji 

kifanyike, ufugaji wa samaki na matumizi ya 

binadamu;  

 

h) Wizara, Taasisi na Idara za Serikali zimeendelea 

kubuni, kuibua, Kupanga, kutekeleza na 

kutathimini miradi ya kisekta pasipo kuwa na 

chombo huru cha kitaifa chenye mamlaka ya 

kuzimamia na kudhibiti shughuli hizo; 

 

i) Kumekuwepo na utekelezaji wa miradi mikubwa 

ya kimkakati katika Sekta ya Maji na sekta za 

uzalishaji kwa kutumia wakandarasi wa nje bila 

kuhusisha wakandarasi wa ndani (local content) ili 

wapate ujuzi na uzoefu; 

 

j) Taasisi za utafiti katika sekta za uzalishaji zimekuwa 

zikitengewa bajeti isiyokidhi mahitaji halisi na hivyo 

kuathiri utekelezaji wa mipango na mikakati yake. 

Aidha, fedha zinazoidhinishwa na bunge kwa ajili 

ya taasisi hizo hazitolewi zote na wakati mwingine 

zinachelewa;  

 

k) Kampuni za umma katika sekta za uzalishaji 

hususan Kampuni ya Ranchi za Taifa (NARCO) na 

Kampuni ya Uvuvi ya Taifa (TAFICO) zinakabiliwa 

na changamoto za ukosefu wa mtaji wa kutosha, 

mifumo dhaifu ya uendeshaji na usimamizi, 

ukosefu wa raslimali watu na teknolojia za kisasa. 

Hali hii inaikosesha taifa mapato yatokanayo na 

fursa nyingi zilizoko katika sekta ya uchumi wa bluu 

na mifugo; 

 

l) Sekta ya kilimo inakabiliwa na changamoto 

kubwa ya matumizi kidogo ya mbolea, upatikanaji 

wa mbolea ya kutosha kwa wakati na ongezeko 

kubwa la bei ya mbolea;  

 

m) Sekta ya kilimo inakabiliwa na changamoto 

kubwa ya matumizi kidogo ya mbegu bora, 

upatikanaji usio wa uhakika na bei kubwa;  

 

n) Kumekuwepo na upungufu mkubwa na wa 

kutisha wa samaki katika maziwa, mito na 

mabwawa nchini kunakosababishwa zaidi na 

usimamizi dhaifu wa raslimali za majini na 

uwekezaji mdogo katika utafiti na matumizi ya 

teknolojia za kisasa; 

 

o) Kilimo cha Tanzania kimeendelea kutegemea 

matumizi ya zana duni (jembe la mkono) na hivyo 

kuathiri juhudi za Serikali za kuleta mapinduzi ya 

kilimo; na 

 

p) Taifa limeendelea kukabiliwa na janga la 

mabadiliko ya tabianchi na hivyo kuathiri 

utekelezaji wa mipango na mikakati katika sekta 

za uzalishaji na maji.   

 

3.2 Mapendekezo ya Kamati 

 

Mheshimiwa Spika, Kamati inatoa mapendekezo 

yafuatayo ili kuimarisha utekelezaji bora wa Wizara 

ya Maji, Kilimo na Mifugo na Uvuvi kama ifuatavyo:- 

3.2.1 Kuimarisha Mifumo ya Uratibu na Usimamizi wa Sekta 

za Kilimo, Mifugo na Uvuvi 

 

Mheshimiwa Spika,  

KWA KUWA, kutotekelezeka kikamilifu kwa dhana ya 

ugatuzi wa madaraka (D by D) kunaathiri uratibu na 

usimamizi wa sekta za uzalishaji katika ngazi za 

Serikali za Mitaa,  

 

NA KWA KUWA, hali hiyo inasababisha kukosekana 

kwa uwajibikaji, ufanisi, uwazi na ushirikishwaji na tija 

iliyokusudiwa katika miradi inayotekelezwa na sekta 

za uzalishaji kwenye halmashauri nchini,  

 

HIVYO BASI, Bunge linaishauri Serikali kwamba: 

i) Ikamilishe mchakato wa mapitio ya sera ya 

ugatuzi wa madaraka (D by D) ili kuondoa 

kasoro zinazokwamisha utekelezaji wa 

majukumu ya Wizara za sekta za uzalishaji 

katika Halmashauri nchini kwa kuweka 

mifumo madhubuti ya usimamizi na uratibu.  

 

ii) Elimu kuhusu dhana ya ugatuzi wa 

madaraka (D by D) itolewe mara kwa mara 

kwa Watumishi wa Wizara na Halmashauri ili 

waweze kuielewa na kuizingatia katika 

utendaji wao; 

 

iii)  Wizara za Kisekta kwa kushirikiana na Ofisi 

ya Rais (TAMISEMI na Manejimenti ya 

Utumishi wa Umma na Utawala Bora) 

zishirikiane kuandaa namna bora ya kukuza 

uwajibikaji wa Watumishi wa Halmashauri 

katika miradi na shughuli zinazotekelezwa 

na Wizara za sekta za uzalishaji.  

 

Ni matumaini ya Kamati kwamba, hatua hii 

itawezesha Halmashauri kuhamasisha 

watumishi wake kuwajibika kwa miradi 

ambayo inatekelezwa na Wizara katika 

maeneo yao hasa kutokana na ukweli 

kwamba, wanufaika wakubwa wa miradi 

au shughuli hizo ni wananchi wa 

halmashauri husika. 

 

3.2.2 Kuongeza Uwekezaji wa Umma katika sekta za 

Kilimo, Mifugo na Uvuvi   

 

Mheshimiwa Spika,  

KWA KUWA, Sekta hizi za uzalishaji zina fursa kubwa za 

kuchochea ukuaji wa uchumi wa Taifa na kutoa ajira 

kwa watu wengi, 

 

NA KWA KUWA, kila shilingi inayowekezwa katika 

sekta hizi ina uhakika wa kurejesha shilingi mbili 

mpaka mbili na nusu kwa kipindi kifupi, na zinatoa 

usalama wa chakula,  

 

HIVYO BASI, Bunge linaishauri Serikali kutekeleza 

yafuatayo:- 

 

a) Iongeze bajeti na ihakikishe fedha iliyotengwa 

inatolewa kwa wakati ili kuwezesha sekta hizi 

za uzalishaji kutekeleza Mipango Mikakati 

iliyojiwekea. Ongezeko hilo la kibajeti lizingatie 

vipaumbele vya kila sekta na mahitaji ya 

fedha kwa ajili ya kutekeleza miradi ya 

kimkakati katika kila sekta; 

 

b) Kuhakikisha kuwa mifumo ya ufuatiliaji na 

tathmini inaimarishwa kuanzia hatua ya 

mwanzo ya utekelezaji wa mradi mpaka 

mwisho ili kutatua matatizo ya upotevu wa 

raslimali fedha, ubadhirifu, rushwa, uzembe 

na makosa ya kiufundi; 

 

c) Iangalie upya mchakato wa manunuzi ili 

kurahisisha na kuharakisha utekelezaji wa 

miradi iliyopangwa; 

 

d) Kwa miradi inayonufaisha shughuli za sekta 

zaidi ya moja, ni muhimu kabla ya kubuniwa 

na kutekelezwa, sekta zote zinazohusika 

zizingatie kanuni za ushirikiano (cooperation) 

na uratibu (coordination) ili kupunguza 

gharama, kuongeza tija na kujenga miradi 

imara na endelevu;  

 

e) Iajiri watumishi wa kutosha na wenye sifa 

stahiki ili kuziongezea sekta hizi uwezo wa 

kutekeleza majukumu yake kikamilifu; 

 

3.2.3 Kukabiliana na kuhimili athari za mabadiliko ya 

tabianchi 

 

Mheshimiwa Spika,  

KWA KUWA, shughuli za kilimo, mifugo, uvuvi na 

upatikanaji wa maji kwa matumizi mbalimbali 

hutegemea mvua na vyanzo vya maji, 

NA KWA KUWA, shughuli hizo zimeathiriwa na 

mabadiliko ya tabianchi  

 

HIVYO BASI, Bunge linaishauri Serikali kutekeleza 

yafuatayo:- 

 

a) Kuratibu mchakato wa kupitia upya sera na 

sheria ya maji, sera na sheria ya mifugo na 

uvuvi, sera na sheria ya kilimo, sera na sheria 

ya mazingira, sera na sheria ya nishati ili 

kuliwezesha taifa kuwa na mtazamo wa kitaifa 

wa kukabiliana na kuhimili janga la mabadiliko 

ya tabianchi 

 

b) Katika kupitia sera na sheria hizo, Serikali iweke 

msisitizo zaidi katika uvunaji wa maji ya mvua, 

ujenzi wa miradi mikubwa ya umwagiliaji 

inayohusisha uvunaji wa maji kwa kutumia 

mabwawa makubwa (mini lakes), utoaji elimu 

kwa umma juu ya matumizi bora ya raslimali za 

ardhi na maji, upandaji wa miti rafiki katika 

vyanzo vya maji na utoaji elimu juu ya lishe na 

uzalishaji wa mazao yanayostahimili ukame 

Kuhamasisha ufugaji wenye tija kubwa na rafiki 

wa mazingira na kuepuka uchungaji holea  

 

3.3 Mapendekezo ya Kuimarisha Dhana ya Ushirika 

Nchini 

 

Mheshimiwa Spika, 

KWA KUWA, historia inathibitisha hakuna Asasi 

iliyowahi kumiliki au inayomiliki viwanda vikubwa, vya 

kati na vidogo vidogo katika sekta mbalimbali kama 

Ushirika, hakuna Asasi shirikishi zilizo katika uzalishaji, 

uchakataji na utafutaji masoko na kuuza kwa kufikia 

mafanikio yaliyofikiwa na kiwango cha Vyama vya 

Ushirika. 

 

Mafanikio ya vyama vya ushirika kufanya vizuri hadi 

kufikia uwezo wa kumiliki viwanda vikubwa, vya kati 

na vidogo Ushirika ni ushirikiano wa hiari wa 

wanachama unaolenga katika kukidhi mahitaji yao 

ya kiuchumi, kijamii, na kiutamaduni na unaomilikiwa 

na kuendeshwa na wanachama hao kidemokrasia 

ndani ya taasisi yao ya kibiashara,  

 

NA KWA KUWA, imebainika kuwa pamoja na 

mambo mengine Sera ya Ushirika ya mwaka 2002 

na Sheria ya Vyama vya Ushirika ya mwaka 2013, na 

Sheria ya Shirika la Ukaguzi na Usimamizi wa Vyama 

vya Ushirika (COASCO) ya mwaka 2005 vimekuwa 

vikwazo kwa ushirika kufanya vizuri. 

 

HIVYO BASI Bunge linashauri kwamba,  

Serikali ilete Bungeni mchakato wa marekebisho ya 

Sera ya Ushirika ya mwaka 2002 na Sheria ya Vyama 

vya Ushirika ya mwaka 2013, na Sheria ya Shirika la 

Ukaguzi na Usimamizi wa Vyama vya Ushirika 

(COASCO) ya mwaka 2005 kwa kuangalia upya 

maeneo yafuatayo: - 

 

a) Vigezo na mifumo ya upatikanaji wa 

watendaji na Wajumbe wa Bodi za Vyama 

vya Ushirika na Taasisi zinazohusika na 

uendeshaji na usimamizi wa vyama; 

 

b) Kuongeza wigo mfumo wa vyama vya 

ushirika ili viweze   kushiriki katika uanzishwaji 

wa viwanda na miradi mbalimbali ikiwa ni 

pamoja na kushiriki katika mnyororo wa 

thamani; 

 

c) Kuongeza kipengele kitakachompa Mrajis 

uwezo wa kusimamia au kushauri uendeshaji 

wa miradi ya pamoja hasa kampuni ambazo 

vyama vya ushirika vina hisa kubwa ili kuzuia 

matumizi mabaya ya rasilimali; 

 

d)  Kuelekeza ulazima wa elimu na mafunzo 

endelevu ya ushirika kwa wanachama, 

watendaji na wajumbe wa bodi za vyama 

vya ushirika na taasisi zinazohusika na 

ushirika. Aidha, kuna haja ya kuweka na 

kutekeleza mfumo wa kuandaa manejimenti 

za vyama vya ushirika na taasisi za usimamizi 

(Unified Cooperative Management Services 

System) ili kuhakikisha vyama hivyo 

vinaendeshwa na kusimamiwa na watendaji 

wenye utaalamu wa ushirika;  

 

e) Kuimarisha mfumo wa ukaguzi na kuboresha 

mfumo wa utekelezaji wa taarifa za ukaguzi 

pamoja na  

 

f) Wizara kuharakisha mchakato wa kuanzisha 

Benki ya Maendeleo ya Ushirika. 

3.4 Kuongeza Uzalishaji na Usafirishaji wa Mauzo ya 

Mazao ya Bustani 

 

Mheshimiwa Spika, 

KWA KUWA, imebainika kuwa, kilimo cha bustani ni 

moja ya tasnia za kilimo inayokuwa kwa kasi hapa 

nchini na kuifanya Tanzania kuwa moja kati ya nchi 20 

duniani zinazozalisha mazao ya mboga mboga, 

maua, matunda na viungo kwa wingi na kupelekea 

kuchangia fedha nyingi za kigeni kwenye pato la 

Taifa, kuajiri vijana na wanawake wengi. Hata hivyo 

tasnia hii inakabiliwa na changamoto ya gharama 

kubwa za usafiri, ukosefu wa vituo vya kuchakata na 

kuhifadhi mazao ya bustani na kufungwa kwa muda 

mrefu kwa mashamba yaliyokuwa yanatumika 

kuzalisha mazao hayo mkoani Arusha kumesababisha 

tasnia hii kutofanya vizuri licha ya eneo kubwa na hali 

ya hewa nzuri inayofaa kwa kilimo ikilinganishwa na 

nchi zingine; 

 

NA KWA KUWA, Serikali imefanya uwekezaji mkubwa 

kwenye viwanja vya ndege vya kimataifa vya Julius 

Nyerere, Kilimnjaro na Songwe ili kuhamasisha ndege 

za mizigo za kimataifa kusafirisha bidhaa hizo kwa 

haraka na kwa gharama nafuu hata hivyo, bado 

uwekezaji huo haujaleta tija iliyotarajiwa kutokana na 

kukosekana kwa mkakati wa kuwezesha ndege 

zinazofuata bidhaa hizo kuwa na mizigo ya kuleta 

nchini ili kupunguza gharama za kufidia kuja tupu. 

 

HIVYO BASI Bunge linashauri kwamba,  

Serikali itekeleze yafuatayo: - 

a) Kuanzisha Mamlaka ya kusimamia mazao 

ya bustani (Horticulture Development 

Authority) ambayo itaratibu masuala yote 

ya mazao ya bustani na kuwa kiungo 

muhimu kati ya Serikali na Sekta binafsi na 

hivyo kuwezesha sekta hii kuchangia zaidi 

katika kukuza uchumi, pato la Taifa na ajira;  

 

b) Kushughulikia changamaoto zilizopelekea 

mashamba ya mazao ya bustani yaliyoko 

mkoani Arusha kufungwa ikiwa ni pamoja 

na kutafuta wawekezaji wengine;  

c) Serikali iandae Mpango Mkakati wa ujenzi 

wa vituo vya kukusanyia mazao (collection 

centres) na park houses na kutenga fedha 

kwa ajili ya utekelezaji wa Mpango Mkakati 

huo; 

 

d)  Wizara ya Kilimo ihakikishe inashirikiana na 

Mamlaka za viwanja vya ndege na Wizara 

ya Viwanda na Uwekezaji ili kuhakikisha 

kunakuwepo na mkakati wa pamoja wa 

kuhakikisha ndege zinazokuja nchini zinakuja 

na mizigo na kuondoka na mizigo hatua 

ambayo itapunguza gharama za usafirishaji 

wa mazao hayo; na  

 

e) Wizara ya Kilimo kwa kutumia Maafisa Ugani 

iendelee kutoa elimu kuhusu mbinu bora za 

kilimo ili kuwasaidia wakulima kuzifikia fursa 

zilizopo za kuuza mazao hayo ndani na nje 

ya nchi. 

3.5 Kuimarisha usimamizi wa raslimali za uvuvi nchini na 

Ukuzaji Viumbe Maji 

 

Mheshimiwa Spika. 

KWA KUWA, tafiti zinaonesha kupungua kwa 

kiwango kikubwa cha samaki katika maziwa, 

mabwawa na mito nchini kutokana na usimamizi 

hafifu wa raslimali hizo. Mathalani katika ziwa 

Victoria Samaki wazazi ni chini ya asilimia 0.4, katika 

Bwawa la Mtera samaki wamepungua lakini 

waliopo wamekumbwa na udumavu; 

 

NA KWA KUWA, hali hiyo imeathiri upatikanaji wa 

malighafi kwa ajili ya viwanda vya kusindika minofu 

ya samaki, watu kupoteza ajira, kukosekana kwa 

lishe na kuvuruga uchumi wa wavuvi; 

 

 KWA HIYO BASI, Bunge linaishauri Serikali kutekeleza 

yafuatayo:- 

 

i. Kuwekeza kwenye utafiti na teknolojia ya uzalishaji 

wa samaki na viumbe maji wengine. Serikali 

iwezeshe TAFIRI kupata meli ya uvuvi ili iweze 

kutekeleza majukumu ya kiutafiti katika Ukanda 

wa Maji ya Bahari  

 

ii. Kutenga fedha na kuhamasisha na kuwawezesha 

wafugaji wa Samaki kwa njia ya vizimba katika 

mabwawa na maziwa kwa lengo la kuongeza 

uzalishaji wa samaki; 

 

iii. Idhibiti uvuvi haramu kwa kutumia njia sahihi 

ambazo hazitwezi utu wa wananchi lakini zinaleta 

matokeo chanya; 

iv. Ihamasishe Sekta Binafsi kuwekeza katika uzalishaji 

wa samaki na vyakula vya samaki; 

 

v. Iimarishe huduma za ugani kwa kuwapatia 

maafisa ugani utaalamu na vifaa vya ukuzaji wa 

viumbe maji kwani wananchi wamehamasika 

kufuga samaki kwenye vizimba lakini hakuna 

wataalamu wa kutosha kuwasaidia mbinu bora za 

ufugaji; na 

 

vi. Ifanye marekebisho ya Sheria ya Kitengo cha 

Kulinda uhifadhi wa raslimali za Uvuvi baharini 

“Marine park reserve unit” ili kukiwezesha kitengo 

hicho kusimamia uhifadhi wa raslimali za uvuvi 

katika maji baridi kwa lengo la kulinda sehemu za 

mazalia ya samaki. Mapendekezo hayo 

yanatokana na ukweli kwamba, kitengo hicho 

kilifanikiwa kwa sehemu kubwa kudhihiti uvuvi wa 

kutumia mabomu katika Bahari ya Hindi. 

 

3.6 Umuhimu wa kuwa na chombo huru cha kitaifa cha 

kudhibiti, kuratibu na kusimamia mipango ya 

maendeleo  

 

Mheshimiwa Spika, 

KWA KUWA; kukosekana kwa chombo huru cha 

kitaifa cha kudhibiti, kuratibu na kusimamia mipango 

kumesababisha ombwe kubwa la uratibu na 

usimamizi mzuri na uendelevu wa miradi nchini;  

 

NA KWA KUWA, miongoni mwa athari za ombwe hilo 

ni kila Wizara ya sekta au taasisi kubuni, kuanzisha na 

kusimamia utekelezaji wa miradi yake jambo ambalo 

limesababisha kukosekana kwa udhibiti na uratibu 

wa miradi ya maendeleo;   

 

HIVYO BASI, Bunge linaishauri Serikali: -  

a) Kuona umuhimu wa kurejesha iliyokuwa Tume ya 

Taifa ya Mipango na kuifanya kuwa Taasisi huru 

chini ya Ofisi ya Rais; 

 

b) Kuipa mamlaka, kuiwezesha kimuundo, kifedha, 

wataalam na vitendea kazi ili kutekeleza majukumu 

yake na kuziba ombwe ambalo tunalishuhudia. 

 

SEHEMU YA NNE 
 

4.0 HITIMISHO 

Mheshimiwa Spika, baada ya maelezo hayo ya kina 

pamoja na maoni na mapendekezo ya Kamati, 

ninaomba kuhitimisha na kufunga hoja ya Kamati 

kama ifuatavyo: -  
 

4.1 Shukrani 

Mheshimiwa Spika, kwa mara nyingine nirejee 

kukupongeza kwa namna ambavyo umekuwa 

nguzo imara ya utendaji wa shughuli za Kamati 

kutokana na uongozi na usimamizi wako. Aidha, 

nawapongeza Naibu Spika, na Wenyeviti wa Bunge, 

kwa ushirikiano wao kwa Kamati katika kipindi chote 

cha utekelezaji wa shughuli zake na namna 

ambavyo wamekuwa wakikusaidia kusimamia na 

kuendesha shughuli za Bunge.  

 

Mheshimiwa Spika, kwa heshima na taadhima 

napenda kuwashukuru Wajumbe wote wa Kamati ya 

Kudumu ya Bunge ya Kilimo, Mifugo na Maji kwa 

ushirikiano wao, na namna walivyojitoa kikamilifu na 

kutekeleza shughuli za Kamati kwa weledi na ufanisi 

ili kuwezesha Bunge kutekeleza jukumu la kuisimamia 

na kuishauri Serikali katika sekta za Kilimo, Maji, 

Mifugo na uvuvi. Kwa kuwa taarifa hii ni ya mwisho 

kwa Kamati hii niseme kwamba, ushirikiano walionipa 

ulinipa faraja na kuniwezesha kutekeleza majukumu 

yangu kwa ufanisi. Niwatakie kile lakheri Wajumbe 

wote katika kipindi kijacho cha Kamati, kama ni 

katika Kamati hii au nyingine, tuendeleze 

waendeleze ushirikiano waliouonesha katika kipindi 

chote cha Kamati. 

 

Mheshimiwa Spika, ninaomba kuwatambua 

wajumbe hao kwa majina  kama ifuatavyo: - 

 
1. Mhe. Dkt. Christine Gabriel Ishengoma, Mb – Mwenyekiti 

2. Mhe.  Athuman Almas Maige, Mb – Makamu /Mwenyekiti 

3. Mhe.  Prof. Patrick Alois Ndakidemi, Mb – Mjumbe 

4. Mhe.  Prof. Sospeter Mwijarubi  Muhongo, Mb- Mjumbe 

5. Mhe.  Balozi Dkt. Bashiru Kakurwa Ali, Mb – Mjumbe 

6. Mhe.  Charles John Mwijage, Mb  - Mjumbe 

7. Mhe.  Furaha Ntengo Matondo Mb – Mjumbe 

8. Mhe. Job Yustino Ndugai Mb – Mjumbe 

9. Mhe. Asya Sharifu Omary – Mjumbe 

10. Mhe.  Mohamed Suleiman Omar, Mb – Mjumbe 

11. Mhe. Tauhida Casian, Mb – Mjumbe 

12. Mhe. Michael Mwita Kembaki , Mb – Mjumbe 

13. Mhe. Jackson Gedion Kiswaga, Mb – Mjumbe 

14. Mhe. Janejelly James Ntate, Mb – Mjumbe 

15. Mhe. Anna Richard Lupembe, Mb – Mjumbe 

16. Mhe.  Munde Tambwe Abdallah, Mb – Mjumbe 

17. Mhe.  Deo Kasenyenda Sanga, Mb – Mjumbe 

18. Mhe.  Tumaini Bryceson Magessa, Mb – Mjumbe 

19. Mhe.  Prof. Shukrani Elisha Manya, Mb – Mjumbe 

20. Mhe.  Livingstone Joseph Lusinde, Mb – Mjumbe 

21. Mhe.  Kunti Yusuph Majala,  Mb – Mjumbe 

22. Mhe.  Mrisho Mashaka Gambo, Mb – Mjumbe 

23. Mhe.  Dkt. Ritta Enespher Kabati, Mb – Mjumbe 

24. Mhe. Yustina Arcadius Rahhi, Mb – Mjumbe 

25. Mhe. Yahya Ali Khamis, Mb – Mjumbe 

26. Mhe. Christopher Ole Sendeka, Mb - Mjumbe 

27. Mhe. Emmanuel Peter Cherehani, Mb – Mjumbe 

 

Mheshimiwa Spika, Kamati inawapongeza na 

kuwashukuru Mawaziri na Makatibu Wakuu na Watendaji 

Wakuu wa Wizara na taasisi ambazo Kamati inasimamia 

utekelezaji wa shughuli zake kwa ushirikiano waliouonesha 

kwa Kamati katika kipindi chote cha mwaka mmoja wa 

utekelezaji wa majukumu yake.  

 

Napenda niwatambue Mawaziri wa Wizara ambazo 

Kamati inasimamia utekelezaji wa shughuli zake kuwa ni 

Waziri wa Kilimo, Mhe. Hussein Bashe, (Mb), Waziri wa Maji, 

Mhe. Jumaa Aweso (Mb), Waziri wa Mifugo na Uvuvi Mhe. 

Mashimba Mashauri Ndaki, Naibu Waziri wa Kilimo Mhe. 

Antony Mavunde (Mb) Naibu Waziri wa Maji Mhe. 

Mhandisi MaryPrisca Mahundi (Mb), na Naibu Waziri wa 

Mifugo na Uvuvi Mhe. Abdallah Ulega, (Mb). 

 

Mheshimiwa Spika, kwa namna ya pekee napenda 

kutoa shukrani za dhati kwa Sekretariati ya Bunge kwa 

ushirikiano wao katika utekelezaji wa shughuli za Kamati. 

Ninamshukuru Katibu wa Bunge Ndg. Nenelwa 

Mwihambi, ndc, Mkurugenzi wa Idara ya Kamati za 

Bunge Ndg. Athumani Hussein, ndc, Mkurugenzi Msaidizi 

Ndg. Michael Chikokoto, ndc, Makatibu wa Kamati Ndg. 

Eunike Shirima, Ndg. Chacha Nyakega na Msaidizi wa 

Kamati Ndugu Waziri Kizingiti, kwa umakini na weledi 

katika uratibu wa shughuli za Kamati hadi kukamilisha 

Taarifa hii kwa wakati. 

 

4.2 Hoja 

Mheshimiwa Spika, baada ya maelezo hayo ya kina, sasa 

naomba kutoa hoja kwamba Bunge lako Tukufu liipokee 

na kuijadili Taarifa hii ya Kamati na hatimaye kuyakubali 

maoni, ushauri na mapendekezo ya Kamati ya Kudumu 

ya Bunge ya Kilimo, Mifugo na Maji. 

                              

 

Dkt.Christine Gabriel Ishengoma, Mb 

MWENYEKITI - KAMATI YA KUDUMU YA 

 BUNGE YA KILIMO, MIFUGO NA MAJI 

MHE. ATHUMAN A. MAIGE: Mheshimiwa Spika, naafiki. 

 

SPIKA: Waheshimiwa Wabunge, hoja imeungwa 

mkono, ahsante sana. ahsante sana Mwenyekiti. 

 

Tutaendelea sasa na uchangiaji kama ilivyo ada. Na 

Waheshimiwa Wabunge, niwakumbushe kwamba hizi 

zinazochangiwa ni taarifa zetu za Kamati, na maazimio 

na mapendekezo na maoni yaliyowekwa humu ndiyo 

tunayotakiwa kuwekea mkazo, mambo yaliyoletwa na 

Kamati. Siyo mambo mapya yanayohusiana na sekta hizi. 

Kwa sababu la sivyo, Bunge litashindwa kufanya 

maamuzi ya kuielekeza Serikali wapi ielekeze nguvu. 

(Makofi) 

 

Kwa hiyo, zile taarifa za Kamati zilizoletwa ni taarifa 

zetu kuelekea Serikalini. Kwa hiyo, Serikali ukiona 

imesimama kwenye hoja hii ni kwamba na wao 

wanachangia. Nadhani hilo limeeleweka. 

 

Lakini pia ukitazama ile taarifa ya Kamati 

ukayatazama yale maoni na mapendekezo ukaona 

kwamba haya maazimio waliyoandika Kamati pengine 

kuna azimio linatakiwa liongezeke pale, utalisema wakati 

wa mchango wako halafu Mwenyekiti anapokuja 

kuhitimisha atazungumza sasa kuhusu hayo mengine 

ambayo pengine yameongezeka. 

 

Kwa hiyo, tuzipitie hizi taarifa zetu, na Mwenyekiti 

ameshasoma, kwa hiyo tujielekeze huko. 

 

Waheshimiwa Wabunge, sasa tunaanza uchangiaji. 

Mheshimiwa Athuman Almas Maige atakuwa mchangiaji 

wetu wa kwanza, atafuatiwa na Mheshimiwa Mrisho 

Mashaka Gambo, Mheshimiwa Jackson Gedion Kiswaga 

ajiandae. 

 

MHE. ATHUMAN A. MAIGE: Mheshimiwa Spika, 

nakushukuru sana na mimi kuniruhusu nichangie hii hoja 

yetu ya Taarifa ya Mwaka ya Kamati ya Kilimo, Mifugo na 

Maji. 

 

Mheshimiwa Spika, naomba nianze na Wizara ya 

Maji. Kamati yangu ilitembelea miradi mbalimbali 

inayofanywa na Wizara ya Maji, lakini pia Kamati yangu 

ilitembelea miradi mikubwa ya DAWASA huko Kimbiji, Dar 

es Salaam; mradi wa maji kule Mlandizi, lakini pia 

tulitembelea miradi mingine kule Mwanza, Butimba na 

kule Musoma, Kiabakari ya Bugingo na Butiama. 

Mheshimiwa Spika, naipongeza Serikali kwa miradi 

mikubwa hii iliyolenga kauli ya mama Samia Suluhu 

Hassan ya kumtoa mama ndoo kichwani. Na Serikali 

imetoa hela nyingi sana na miradi hii inakwenda vizuri. 

Mpaka tulipokuwa tumetembelea miradi hii ya maji ilikua 

imepata asilimia 70 hela za ndani na asilimia 81 hela za 

nje. Serikali imetekeleza miradi hii mikubwa ya Mwanza na 

Musoma. 

 

Mheshimiwa Spika, Serikali imeendelea na ule mradi 

wa miji 28 katika nchi nzima kama ambavyo tumeisikia 

huko nyuma, lakini tumeona kwamba miradi hii 

imekwenda na upanuzi wa mradi ule wa Ziwa Victoria. 

Katika Jimbo langu kwa mfano, nitapata vijiji 58 na kwa 

kweli mradi unakwenda vizuri. 

 

Mheshimiwa Spika, tulipata tatizo dogo, mkandarasi 

mmoja hayupo site licha ya kupewa site miezi minne 

iliyopita, hapo ndipo ninaomba nipate maelezo kwa nini. 

Lakini miradi mingine jimboni kwangu inakwenda vizuri na 

ninaipongeza sana Serikali. (Makofi) 

 

Mheshimiwa Spika, kuhusu mifugo, Wizara ya Mifugo 

na Uvuvi; Kamati yangu ilitembelea miradi kadhaa na 

miradi hiyo, kwanza niipongeze Serikali kwa kuanza mradi 

ule mkubwa wa bandari ya uvuvi kule Lindi. Lakini tuliona 

bandari ile badala ya kuwa bandari peke yake ambako 

meli zitakuwa zinashushiwa samaki, Serikali ifanye 

mpango wa kubuni industrial park pale ili samaki 

watakaoletwa na meli zile za uvuvi wachakatwe 

palepale na kutoa mazao ya samaki badala ya 

kuwasafirisha samaki waende wapi. Kwa sababu Bandari 

ya Dar es Salaam haina eneo la kuweka samaki. (Makofi) 

Mheshimiwa Spika, katika suala hilo tumeona 

kwamba Serikali haikuwa na uwazi viwanda gani 

vitakuwa pale. Na tungependa meli zote zipeleke samaki 

pale watoke pale kama mazao ya samaki.  

 

Mheshimiwa Spika, liko suala la mpango mzima wa 

kutumia fursa ya uchumi wa blue. Sisi tulikuwa 

tumejipanga huko nyuma – bajeti ya mwaka jana – 

kununua meli za uvuvi na kufufua ile Kampuni yetu ya 

TAFICO. Lakini hela inayopelekwa kule tumeona ni ndogo 

sana, haiwezi kulifufua Shirika la TAFICO likarudi kama 

lilivyokuwa zamani. Kamati yangu inaishauri Serikali iweke 

hela za kutosha kuifufua TAFICO ili tuweze kufaidi fursa hizi 

za uvuvi na uchumi wa blue. 

 

Mheshimiwa Spika, liko pia suala la kufufua, 

nimesema kwa kifupi TAFICO, lakini tulipotembelea pale 

TAFICO hali haikuwa nzuri sana, niseme tu ukweli. Na hata 

juzi nilijitembeza mwenyewe pale, bado hali iko vilevile. 

Kwa hiyo ninaomba Serikali yetu iupe nguvu mradi huu 

wa kufufua TAFICO, utakuwa na faida kubwa sana kuliko 

hali ilivyo sasa. (Makofi) 

 

Mheshimiwa Spika, nichangie sasa suala la kilimo. 

Kilimo mwaka huu kwenye bajeti hii na Serikali ya Awamu 

ya Sita inahitaji kuchezewa ngoma tukafurahia. Kilimo, 

Waziri, Mheshimiwa Hussein Bashe, amevaa viatu vya 

kilimo, na kama anavyotaka mama Samia Suluhu Hassan, 

wanafanya mambo makubwa mapya, wana maingizo 

mapya kwa mfano kilimo cha block farms, kilimo kile cha 

mashamba makubwa ambayo yataajiri vijana wengi 

sana. Lakini pia Wizara hii imejikitika katika kupatisha 

mbegu wakulima na kuongeza bajeti mpaka tukapata 

ruzuku ya mbolea. (Makofi) 

Mheshimiwa Spika, Kamati inashauri Serikali ijenge 

viwanda vyake vya mbolea ili kuondoa matatizo ya 

utegemezi wa mbolea kutoka nje ambayo kwanza 

inachelewa kuja na inakosana na vipindi au ratiba ya 

kilimo. Kwa kuwa na viwanda hapa kwetu tutakuwa na 

faida kubwa sana. Tumeshuhudia kiwanda kimoja 

kimejengwa hapa lakini hakitoshelezi kupeleka mbolea 

nchi nzima. 

 

Mheshimiwa Spika, tunamshukuru sana mama Samia 

Suluhu Hassan kwa kuona lengo la kilimo kwa maono 

mapya, kwa matoleo mapya, na matokeo yake kilimo 

kimekuwa cha kibiashara na kimevutia vijana wengi 

kwenda kuchangia kilimo. (Makofi) 

 

Mheshimiwa Spika, ipo mipango mizuri kabisa ya 

kupata mbegu kutoka kwenye Shirika letu la ASA, lakini 

pia tafiti mbalimbali zinaendelea katika mashirika yetu. 

Tatizo ni hela kuchelewa kwenda au kutokwenda kabisa. 

Tunashauri Serikali ipeleke hela hizo ambazo sisi 

tumeziomba kwa ajili ya kuleta mafanikio ya kilimo cha 

kisasa na kuleta uwezekano wa kuongeza tija zaidi na 

zaidi kwa kuwa na mbolea itakayopatikana hapa kwetu. 

 

Mheshimiwa Spika, nilitaka kuchangia hayo; ahsante 

sana. (Makofi) 

 

SPIKA: Ahsante sana. Mheshimiwa Mrisho Mashaka 

Gambo, atafuatiwa na Mheshimiwa Jackson Gedion 

Kiswaga, Mheshimiwa Sophia Mwakagenda ajiandae. 

 

MHE. MRISHO M. GAMBO: Mheshimiwa Spika, nami 

naomba nitumie fursa hii kukushukuru sana kwa kupata 

fursa ya kuweza kuchangia mada iliyoko mbele yetu.  

Mheshimiwa Spika, mimi nitalenga zaidi kwenye 

masuala mawili; suala la kwanza, nitazungumzia mfumuko 

wa bei, hasa kwa bidhaa ambazo zinatokana na kilimo; 

pili, nitazungumzia kuhusiana na mashamba ya maua 

ambayo mengi yako kule Mkoani Arusha. 

 

Mheshimiwa Spika, tunafahamu kwamba hali ya 

kipato cha Mtanzania wa kawaida ni ngumu, 

tunafahamu kwamba kuna changamoto kubwa sana ya 

ajira katika nchi yetu, watu wengi wanamaliza vyuo vikuu, 

wanamaliza shule lakini hawapati ajira kiasi ambacho 

kinawasababisha kuwa na ugumu kwenye maisha.  

 

Mheshimiwa Spika, tunafahamu kwamba kuna 

changamoto pia kwenye masuala yanayohusiana na 

mishahara yetu. Tukiangalia kwa mfano kwenye sekta 

binafsi mishahara kwa kiwango cha chini imetoka 

kwenye shilingi 120,000 mpaka shilingi 140,000 kwa maana 

kuna ongezeka la kama shilingi 20,000; tumeona pia 

kwenye sekta ya umma tumetoka shilingi 300,000 mpaka 

shilingi 375,000 kwa maana ya kwamba tumeongezewa 

kwa shilingi 75,000. 

 

Mheshimiwa Spika, nilikuwa nasema hayo ili 

nitakapozungumzia mfumuko wa bei tuangalie na athari 

tulizokuwa nazo kwenye maisha yetu ya kila siku kwenye 

mishahara pamoja na changamoto mbalimbali. 

 

Mheshimiwa Spika, ukiangalia website ya Wizara ya 

Kilimo ambayo imetoa data mbalimbali kuhusiana na bei 

za vyakula nchini, ukiangalia kwenye upande wa mchele 

inaonekana mwaka 2020 kilo moja ya mchele ilikuwa ni 

shilingi 1,486 lakini mwaka 2023 kilo moja ya mchele 



31 JANUARI, 2023 

238 

 

inaonekana ni shilingi 2,888. Hii kwa mujibu wa Wizara ya 

Kilimo ni bei ya jumla, bei ya sokoni. Kwenye upande wa 

mahindi imetoka shilingi 570; mwaka 2020 mpaka shilingi 

1,160 na mwaka 2023 na upande wa maharage imetoka 

shilingi 2,040 mpaka shilingi 2,916.  

 

Mheshimiwa Spika, ukiangalia hapa tu kwa mujibu 

wa maelezo ya Wizara ya Kilimo ambayo yanasema 

kwamba mfumuko wa bei umetokana na sababu nne; 

kwa maana ya UVIKO-19, vita ya Urusi na Ukraine, 

kupanda kwa bei za mafuta na mabadiliko ya tabianchi. 

Kwa maoni yangu, sababu zote za UVIKO, mabadiliko ya 

tabianchi, vita ya Ukraine zimeangaliwa kutoka shambani 

mpaka walivyosafirisha hadi zikafika sokoni ndiyo maana 

bei leo imeweza kuwa shilingi 2,888 kwa mchele; shilingi 

1,160 kwa mahindi na shilingi 2,916 kwa maharage. 

 

Mheshimiwa Spika, ukiacha hiyo bei ya jumla sasa 

ukienda kwenye soko lenyewe kwa maana ya bidhaa ya 

rejareja. Ukitembelea Soko letu la Majengo hapa 

Dodoma unakuta mchele unauzwa mpaka shilingi 3,400. 

Ukienda kule Arusha unakuta mchele unauzwa mpaka 

shilingi 3,500. Sasa ninajiuliza kwamba kutoka shilingi 2,888 

kama wastani hadi kufika shilingi 3,500 sasa pale role ya 

Serikali ni nini?  

 

Mheshimiwa Spika, kwa sababu inavyoonekana sasa 

hivi wafanyabiashara kama wako huru sana kujiamulia 

kupanga bei wanavyotaka. Maana kutoka shilingi 2,888 

mpaka shilingi 3,500 nadhani difference ni kubwa kwa 

sababu mzigo mkubwa tayari umeshabebwa; mzigo wa 

usafirishaji kutoka shambani mpaka kufika sokoni, mzigo 

wa pembejeo tayari mkulima alishaubeba kule.  

Mheshimiwa Spika, huyu anayetoa Soko Kuu la 

Arusha au anayetoa Soko Kuu la Majengo anakwenda 

kupeleka dukani kuuza rejareja kwa nini gap limekuwa 

kubwa. Mimi naona hapa kuna kazi ya Serikali ya kufanya 

ya kusimamia mfumuko wa bei na siyo kuacha tu bei iwe 

ni ya kiholela kwenye maeneo mbalimbali. (Makofi)  

 

Mheshimiwa Spika, jambo la pili, ukiangalia hii taarifa 

yenyewe ambayo imetolewa kwenye website ya Wizara 

ya Kilimo unaona kabisa inawatia moyo 

wafanyabiashara kuendelea kuuza bidhaa kwa bei ya 

juu. Ukiangalia mfano taarifa yao hii ya tarehe 2 hadi 6 

Januari, 2023, kwa upande wa Mkoa wa Dodoma 

wanatuambia kwamba mchele unauzwa shilingi 3,400 

kwa maana ya rejareja lakini mhusika kule amenunua 

kwa shilingi 2,775, kwa hiyo kuna ongezeko kama la 

shilingi 625.  

 

Mheshimiwa Spika, upande wa Arusha pia ukiangalia 

ni shilingi 4,000 lakini yeye amenunua bei ya jumla shilingi 

2,900 kwa hiyo kuna ongezeko kama la shilingi 1,100. 

Lakini kibaya zaidi ukiangalia Mkoa wa Kilimanjaro, Wizara 

ya Kilimo yenyewe inatuambia kwamba bei ya mchele 

sasa hivi kwa bei ya jumla ni shilingi 3,500. 

 

Mheshimiwa Spika, sasa nikawa najiuliza, kama pale 

Arusha naweza nikanunua mchele kwa bei ya jumla ya 

shilingi 2,775, inakuaje Kilimanjaro nanunua kwa shilingi 

3,500? Ni rahisi sana kwa mwananchi kupanda daladala 

kutoka pale Kilimanjaro akalipa nauli shilingi 5,000 akafika 

Arusha akanunua mchele akarudi Kilimanjaro akatumia 

shilingi 10,000. Lakini ukiangalia gharama ambayo 

imeongezeka hapa siyo chini ya shilingi 500. Kwa hiyo, 

unaona kabisa kwamba japo kuwa Serikali imejificha 

kwenye vita vya Ukraine, UVIKO na mabadiliko ya 

tabianchi lakini bado kuna kazi ya kufanya ili kuondoa 

mfumuko wa bei kwenye maeneo mbalimbali. (Makofi) 

Mheshimiwa Spika, kwa hiyo, ushauri wangu, 

naomba Serikali yetu iwaangalie wananchi hawa kwa 

jicho la huruma. Manung’uniko ni mengi, vilio ni vingi.  

 

Mheshimiwa Spika, na kinachonisikitisha hii hela wala 

hapati mkulima. Kwa sababu kama katika hali ya 

kawaida nikienda kwenye bei ya jumla ni shilingi 2,950, 

sasa hebu niambie hii analipwa mfanyabiashara yule wa 

jumla, je, ndiyo fedha ambayo anapata kweli mkulima 

wa kawaida? 

 

SPIKA: Mheshimiwa Gambo; Mheshimiwa Waziri 

amesimama. 

 

WAZIRI WA FEDHA NA MIPANGO: Mheshimiwa Spika, 

pamoja na mchango mzuri anaoutoa Mheshimiwa 

Mbunge… 

 

SPIKA: Ni kwa jambo gani ili nijielekeze vizuri, ni taarifa 

au utaratibu? 

 

WAZIRI WA FEDHA NA MIPANGO: Mheshimiwa Spika, 

nampa taarifa. 

 

SPIKA: Haya, endelea. 

 

T A A R I F A 

 

WAZIRI WA FEDHA NA MIPANGO: Mheshimiwa Spika, 

ninataka nimpe taarifa kwamba; moja, Serikali haijajificha 

kwenye anachosema Ukraine wala UVIKO, wala 

tabianchi. Nimpe taarifa kwamba haya mambo ya 

Ukraine na UVIKO ni halisia, yaani siyo kisingizio. Haya ni 

mambo halisia. 

 

Mheshimiwa Spika, na Serikali imechukua hatua 

ambazo kwa East Africa na SADC hakuna nchi 

imezichukua, za kutoa shilingi bilioni 100 kila mwezi kwa 

ajili ya kupunguza gharama. Ndiyo maana unaona hata 

nchi majirani wanakimbilia kuchukua hivi vitu kutoka 

katika nchi yetu; shilingi bilioni 100 kila mwezi. 

 

Mheshimiwa Spika, na siyo hapo tu, Serikali ikaondoa 

kodi na tozo zote kwenye mafuta ya kula, kwenye wheat 

flour na ikachukua nusu ya bei ya kila mfuko wa mbolea. 

(Makofi) 

 

Mheshimiwa Spika, ukitaka kufanya tathmini halisia, 

ondoa hii gharama ambayo imechangiwa, uone hizi bei 

zingekuwa wapi. Kwa sababu tusiongelee tu bei iliyopo 

tukaona hamna kilichofanyika, tunapofanya proximation 

hizo, weka kama isingekuwepo hiyo bei, uichukulie ile bei 

ambayo inge-trend. Ndiyo maana bei ya hizi bidhaa 

ndiyo ziko juu, lakini kwa sababu dunia nzima ziko juu kwa 

Tanzania iko chini ukilinganisha na nchi za East Africa na 

za SADC lakini hata maisha hayo fuatilieni kwa nchi 

zingine za Ulaya na Marekani kote kule kumebadilika 

kumeenda tofauti.  

 

Mheshimiwa Spika, hivyo, nilitaka nitoe taarifa 

pamoja na kwamba kuna jitihada zingine tunaendelea 

kuchukua, ukiona jitihada ambazo zimechukuliwa na 

Kilimo na zilizochukuliwa na Viwanda na Biashara jitihada 

zinaendelea lakini lazima tu-recognize jitihada ambazo 

zimeshafanyika, Serikali iko macho sana kwenye haya 

mambo na inaendelea kuchukua hatua. (Makofi)  

 

SPIKA: Mheshimiwa Mrisho Gambo, unaipokea 

taarifa hiyo?  

 

MHE. MRISHO M. GAMBO: Mheshimiwa Spika, mimi 

siipokei kwa sababu ni wajibu wake kuitetea Serikali kwa 

hiyo mimi naomba nisiipokee na nimpongeze kwa kazi 

yake nzuri ya kuitetea Serikali.  

 

Mheshimiwa Spika, nitampa mfano mmoja tu, 

mwaka 2022 mwishoni kwa mjibu wa taarifa ya Serikali, 

ilikuwa inaonekana mchele ni shilingi 2,090 na nikisema 

shilingi 2,090 sizungumzii shambani, nazungumzia mkulima 

ameshalima Serikali ime-subsidize mbolea zote 

zimeshaingizwa, Mkulima ameshauza, dalali amechukua 

amepeleka sokoni Dar es Salaam, Arusha au Dodoma. 

Leo mtu ambaye amenunua kwa shilingi 2,090 anakuja 

kuuza kwa shilingi 3,500 sasa pale UVIKO unaingiaje? Pale 

vita ya Ukraine inaingiaje?  

 

Mheshimiwa Spika, kuna mahali unaweza ukaona 

Serikali ime-subsidize ndio maana tukafikia Shilingi 2,090. 

Tunasema baada ya hapo sasa mbona huku 

hamuangalii kwa wananchi kunakoendelea, watu 

wanaamua tu kujiuzia tu wanavyotaka? (Makofi)  

 

Mheshimiwa Spika, naiomba Serikali, hili jambo la 

mfumuko wa bei siyo jambo jepesi, sisi wote tunatokana 

na Serikali hii na Chama chenye Serikali hii, lakini tunao 

wajibu wa kuwasemea wananchi siyo kutetea kila kitu. 

(Makofi) 

Mheshimiwa Spika, kwa hiyo ninaomba Wizara ya 

Kilimo, Wizara ya Fedha na Wizara ya Viwanda na Serikali 

kwa ujumla watusaidie kwenda kufanya utafiti na 

kuangalia kama kuna mahali popote wafanyabiashara 

wanaongeza gharama waende wakasimamie. Tumeona 

huko siku za nyuma, wafanyabiashara walikuwa wakisikia 

tu Mwezi Ramadhani unakaribia walikuwa wanapandisha 

Sukari. Serikali ilikuwa inaingia kila mahali kwenye masoko 

na maeneo yote, bei ilikuwa inakuwa stable, sasa hivi 

kigugumizi cha nini? Tunaacha watu wajifanyie 

wanavyotaka?  

 

SPIKA: Sekunde thelathini malizia.  

 

MHE. MRISHO M. GAMBO: Mheshimiwa Spika, kwa 

kumalizia naona muda wa hoja yangu ya pili 

hautakuwepo lakini ombi langu kwa Serikali tuangalie 

uwezekano wa kutoa kipaumbele kwenye mfumuko wa 

bei, hili jambo ni kubwa na lina maslahi mapana kwa nchi 

yetu.(Makofi)  

 

SPIKA: Ahsante sana.  

 

Mheshimiwa Waziri wa Nchi, Ofisi ya Waziri Mkuu, kwa 

sababu naamini upande wa Serikali mtapata fursa ya 

kuchangia itakuwa ni vizuri kuliweka vizuri jambo hili kama 

alivyosema Mheshimiwa Waziri wa Fedha, kwa maana ya 

kwamba kama bei ni zile baada ya Serikali kuwa 

imewekeza fedha kiasi Fulani, bei zingekuwaje kama 

Serikali ingekuwa haijaweka pesa yake. Ili mwananchi 

apate picha ya mchango wa Serikali kwenye hicho 

ambacho Mbunge alikuwa anachangia. Nadhani hilo 

linawezekana, ziwekwe takwimu pia maana Mheshimiwa 

Mbunge ameweka takwimu na Serikali ikituletea takwimu 

mwananchi ataweza kuelewa vizuri zaidi.  

 

Waheshimiwa Wabunge, tutaendelea na uchangiaji 

lakini wako wageni hapa ambao wameingia baada ya 

kuanza uchangiaji. Kwanza ni Wageni 34 wa Mheshimiwa 

Anna Lupembe ambao ni wana maombi wa Mkoa wa 

Dodoma na Wachungaji kutoka Kiberege Mkoa wa 

Morogoro. Karibuni sana. Wapo pia wageni 40 wa 

Mheshimiwa Rita Kabati ambao ni wanakwaya ya Msifuni 

kutoka Kanisa la Anglikana Nkuhungu Dodoma. Karibuni 

sana. (Makofi) 

 

Waheshimiwa Wabunge, tunao pia wageni 

waliotembelea Bunge kwa ajili ya mafunzo na hawa ni 

Wanafunzi 100 kutoka Chuo cha Mipango na Maendeleo 

Vijijini cha Jijini Dodoma. Karibuni sana. Waheshimiwa 

Wabunge hao ndiyo wageni wetu.  

 

Waheshimiwa Wabunge, nilikuwa nimeshamtaja 

Mheshimiwa Jackson Gideon Kiswaga atafuatiwa na 

Mheshimiwa Sophia Hebron Mwakagenda, Mheshimiwa 

Charles John Paul Mwijage ajiandae. 

 

MHE. JACKSON G. KISWAGA: Mheshimiwa Spika, 

nakushukuru kwa kunipa nafasi nami niweze kuchangia 

katika hoja hii iliyopo mezani. Nitajielekeza zaidi katika 

Kamati ya Kilimo, Maji na Mifugo. Kwanza naunga mkono 

hoja ambayo imewasilishwa hapo na Mwenyekiti wangu 

wa Kamati na ameeleza mambo mengi, nitajadili mambo 

kadhaa. 

 

Mheshimiwa Spika, kwenye upande wa Uvuvi 

haramu ambapo Kamati imeeleza kwamba kuna uvuvi 

mkubwa haramu ambao unaendelea kwenye 

Mabwawa yetu kama Mtera pamoja na Maziwa na nini 

hasa kinafanyika huko na madhara ambayo yamekuwa 

yakijitokeza kutokana na huu uvuvi haramu. Kwa mfano, 

tatizo kubwa ambalo limeonekana, kumekuwa kuna 

uvuvi wa kutumia hizi taa za solar ambapo Serikali iliruhusu 

aina fulani ya taa, lakini wenzetu kwa sababu ya kupata 

faida ya haraka haraka wamekuwa wakitumia taa 

ambazo hazitakiwi na hivyo kupelekea kuvua mazalia ya 

Samaki, wale Samaki wadogo kwa mfano Sato ambao 

wanafuata mwanga na hivyo kuendelea kuangamiza 

kabisa mazalia ya Samaki hizi. Kwa kweli, jambo hilo 

tungeomba Serikali ichukue hatua madhubuti kwa 

haraka sana kuweza kudhibiti, maana vinginevyo uchumi 

huu unaotokana na Samaki hatutakuwa nao.   

 

Mheshimiwa Spika, pia matumizi ya zile nyavu 

ambazo hazitakiwi kama kokoro ambapo kuna uwanda 

tu fulani ambao hawa Wavuvi huwa wanakwenda 

kuvua, ni rahisi sana kwa Serikali kwenda kudhibiti katika 

ule uwanda ambao haya makokoro huwa yanakwenda 

kutumika huko. Kwa kweli Serikali isipokuwa makini 

tutashangaa baadae kwamba uchumi huu wa samaki 

tutakwenda kuua kabisa na wananchi kuweza kukosa 

kipato.  

 

Mheshimiwa Spika, imetokea tatizo lingine ambapo 

samaki wamekuwa wakifa hasa kwenye Bwawa la Mtera, 

lakini inaonekana kwamba kuna kilimo ambacho 

kinaendelea kandokando ya Mito ambayo inapeleka 

maji kwenye haya Mabwawa. Sasa hiki kilimo kwa mfano, 

kilimo cha Nyanya kuna madawa mengi yanayotumika, 

haya madawa yanayotumika ndiyo inakuwa sumu 

ambayo inaingia kwenye mabwawa na kwenda 

kusababisha samaki kufa. Kwa hiyo, Serikali ione ni namna 

gani inaweza kudhibiti watu wanaolima kandokando 

aidha kwenye Mabwawa yenyewe au kwenye mito 

inayopeleka maji kwenye mabwawa hayo ili kuendelea 

kutunza uchumi unaotokana na samaki.  

 

Mheshimiwa Spika, jambo lingine ambalo 

ningependa kushauri ni ujenzi wa mabwawa. 

Tunafahamu kwamba mabadiliko ya tabianchi yanazidi 

kukua na hii imesababisha sehemu nyingi sana maji 

kukauka, sasa ujenzi huu wa mabwawa ningeshauri 

kwamba Serikali kwa kushirikisha Wataalam wa Kilimo, 

Watalaam wa Maji na Watalaam wa Mifugo wakae kwa 

pamoja, wawe na design moja. Watengeneze design 

ambayo hii inaweza kuwa shared ili mtu wa maji 

anavyotengeneza atumie design hiyo, mtu wa kilimo siyo 

kila mmoja alete design yake, wakati mwingine tumeona 

changamoto kubwa kwa hawa wajenzi wa haya 

mabwawa hayajengwi kwa viwango lakini imekuwa ni 

shida ni malalamiko badala ya kuwa faida inakuwa ni 

shida. 

 

Mheshimiwa Spika, jambo lingine ambalo 

ningependa kushauri tuendelee nalo, lile zoezi la kuweka 

hereni kwenye mifugo ni zoezi muhimu sana. Kwanza 

linaisaidia nchi kujua kwa uhakika wake kwamba tunayo 

mifugo kiasi gani katika nchi. Zoezi lile lilisimamishwa lakini 

nimekuja kugundua wakati mwingine ni maslahi yetu sisi 

wanasiasa, pengine mimi Kiswaga nina ng’ombe 200 

sitaki wajulikane ninaweza kuleta sababu kwamba hizi 

hereni hazifai. Tuangalie kuna changamoto zipi, kama ni 

gharama za hizo hereni tunaweza tukajadili lakini ili 

tuweze kufahamu kwamba nchi ina mifugo kiasi gani ni 

muhimu sana hili zoezi la utambuzi wa heleni likaendelea, 

maana tunasema kuna mifugo kule Ngorongoro asilimia 

karibu 50 sio mifugo ya Watanzania lakini tukiweza 

kutambua kwa kutumia hizi hereni tutaweza kujua kama 

nchi, mifugo yetu ni ipi na ni mifugo ipi inaingia huko 

Misenyi ikitoka nchi ya jirani. Kwa hiyo, hilo zoezi 

ningependa kushauri liendelee ili kusaidia tufahamu 

kwanza tunamifugo lakini kudhibiti hii mifugo haramu 

ambayo pia inatoka nchi za jirani.  

 

Mheshimiwa Spika, changamoto nyingine ambayo 

nimeona ni muhimu pia ni kuendelea kupanga matumizi 

bora kwenye upande wa vitalu vya mifugo. Hilo liende 

sambamba na kutunza maeneo ambayo yamehifadhiwa 

na Serikali kwa ajili ya ufugaji. Kwa mfano, maeneo yote 

ya NARCO mimi ninasikitika ninapoona maeneo ya 

NARCO yanaanza sasa kugawiwa kwa Wawekezaji 

waweke viwanda au pengine kilimo. Kwa sababu 

ukiangalia wingi wa mifugo tuliyonayo nilifikiri kwamba 

tunaweza tukatoa mifugo huko inako haribu mashamba 

ya watu, tukairudisha huku kwenye hizi NARCO zetu, 

kwenye hivi viwanja kama tutaweka mipango mizuri. 

(Makofi) 

 

Mheshimiwa Spika, ninashauri Serikali na wenzangu 

mlioko kwenye Baraza la Mawaziri, msijadili kugawa 

maeneo ya wafugaji kwenda kwa wakulima au kwenda 

kujenga viwanda haitusaidii! Tuna mifugo mingi 

inakwenda huko holela, kwa hiyo tuirudishe huko kwenye 

ranchi. 

 

(Hapa kengele ililia kuashiria kwisha muda wa 

Mzungumzaji) 

SPIKA: Sekunde thelathini malizia muda wako 

umekwisha. 

 

MHE. JACKSON G. KISWAGA: Mheshimiwa Spika 

ahsante sana. Jambo lingine pengine kwenye kilimo 

imetokea changamoto kwenye ucheleweshaji wa 

mbolea. Kwa kuwa, tunafahamu mahitaji ya wakulima, 

ningependa tufanye planning mapema. Kwa mfano, 

sasa hivi mbolea ya kukuzia hatuna, sasa kwa vile tunajua 

mahitaji basi tuwe na stock in advance, tuwe na akiba ili 

muda unapofika wananchi wasihangaike na mbolea.  

 

Mheshimiwa Spika, ahsante sana kwa kunipa nafasi. 

(Makofi) 

 

SPIKA: Ahsante sana. Mheshimiwa Sophia Hebron 

Mwakagenda atafuatiwa na Mheshimiwa Charles John 

Paul Mwijage na kama muda wetu utaruhusu 

Mheshimiwa Bahati Khamis Kombo ajiandae.  

 

MHE. SOPHIA H. MWAKAGENDA: Mheshimiwa Spika, 

ahsante na mimi kupata nafasi ya kuweza kuchangia 

mada zilizoko mbele yetu.  

 

Mheshimiwa Spika, ninapenda tu kuiuliza Serikali kwa 

wenzetu wa TANROADS. TANROADS katika bajeti ambayo 

tuliipitisha katika Bunge lako Tukufu ni asilimia 24 tu peke 

yake zimeweza kutoka kwa ajili ya kufanya kazi, katika 

asilimia hizo 24, asilimia 7.2 ndiyo zimejenga madaraja, 

kwa hiyo barabara nyingi sana katika Taifa hili 

zinachelewa sana kujengwa.  

 

Mheshimiwa Spika, barabara ndiyo maendeleo, 

wewe unaona wakati wajumbe hapa wakiuliza maswali 



31 JANUARI, 2023 

249 

 

ya barabara zao kwenye Majimbo. Usipokuwa na 

barabara imara na usipokuwa na barabara wakulima 

hawawezi kufanya chochote kwa sababu bidhaa 

zinapanda, barabara hazifikiki na wale wakulima 

hawafikiwi mapema. Ninapenda kujua kwa Serikali na 

hasa Wizara ya Fedha, kwa nini fedha haziendi kwa 

wakati ili kuweza kuwasaidia hawa watu?  

 

Mheshimiwa Spika, nilijaribu kuuliza wakasema kipindi 

cha manunuzi labda kinachukua muda mrefu, labda ifike 

wakati hata Sheria ya Manunuzi iweze kubadilika, kwa 

sababu kuna baadhi ya miradi inachelewa kwa sababu 

zile Sheria zinamlolongo mkubwa sana, kama ikibidi basi 

Serikali ilete ile sheria upya turekebishe ili mambo yaweze 

kwenda kwa kasi kama tunavyotaka ili mambo yaende. 

Barabara ni kilio kikubwa sana kwa Wabunge kwenye 

majimbo yetu, barabara hazipitiki, barabara zimekuwa 

zinachukua muda mrefu sana kwa usanifu, mchakato na 

lugha kama hizo, tunahitaji kubadilika. 

 

Mheshimiwa Spika, misamaha ya kodi kwa 

TANROADS. TANROADS inapotaka kufanya kazi, 

misamaha kwenye Wizara ya Fedha inachelewa kutoka 

na hii inapelekea wasiweze kufanya kazi kwa haraka. 

Kwa hiyo, tunaomba Serikali isimamie hilo ili tuweze 

kuwasaidia ndugu zetu. Kwa upande wa TANROADS hao 

hao, naomba utaratibu wa kupima mabasi kwenye 

mizani nafikiri nia ilikuwa njema hapo zamani, lakini sasa 

hivi basi linajulikana linabeba abiria kiasi gani, basi 

likishapima mwanzo likapime na mwisho hapa katikati 

wasipime kwa sababu inaongeza msongamano na foleni 

kwenye barabara. Kuna wakati mabasi yanakaa masaa 

mawili hadi matatu yakisubiri kupimwa, mimi nafikiri 

uchumi ni muda, unapopoteza muda uchumi pia 

unapotea. Kwa hiyo, ninashauri ikiwezekana wenzetu wa 

TANROADS waruhusu mabasi yapimwe mwanzo wa 

barabara na mwisho wa barabara hapa katikati kama 

wanafikiri wanaongeza mizigo kwa magari mengine ni 

sahihi lakini kwa mabasi nafikiri abiria wanapata shida 

sana, kwa hali hizi za kupima mizani inachukua saa nzima 

masaa mawili watu wako kwenye foleni.  

 

Mheshimiwa Spika, nizungumzie suala la TCRA, 

kumekuwa na shida kubwa sana ya utapeli kwenye simu. 

Message zinazoingia kwenye simu bila mteja kukubali 

kupokea message. Kwa mfano, mganga maarufu kutoka 

sehemu fulani, wanapata wapi hizo namba, 

wanafanyaje? Kwa hiyo, tunaomba TCRA itusaidie. Siyo 

hivyo tu, wanatuma meseji ninaamini Viongozi hapa 

tunapata message wanasema kuna shida kuna kitu fulani 

nitumie, ukituma tuma kwenye namba hii na 

usipojitambua labda mwenyekodi alikudai 

ukajichanganya ukatuma hela imeondoka. Tunaomba 

watusaidie TCRA na hasa Serikali ikiwawezesha TCRA 

kuweza kusimamia majukumu yao na kuhakikisha 

wanazuia huu wizi wa mitandao ambao umekuwa ni 

mkubwa sana.  

 

Mheshimiwa Spika, ninafahamu Waziri anaehusika 

amesimamia vizuri hili kuhusu uzimaji wa laini. Zipo laini 

nyingi sana ambazo zimesajiliwa, zingine zimesajiliwa kwa 

njia ambazo jina la Mwakagenda lipo lakini siyo laini ya 

kwangu, amesema vizuri Mheshimiwa Waziri tunataka 

zizimwe na kweli zizimwe ili tuweze kujua walio genuine ni 

nani na ambao siyo genuine ni nani. Kwa hiyo, mimi 

naunga mkono suala la kuzima laini na hasa wale ambao 

hawajahakiki mjitahidi mhakiki ili msiweze kuzimiwa laini 

zenu.  

Mheshimiwa Spika, ninaipongeza TBC kwa maana ya 

kwamba imejenga Studio mpya pale Dar es Salaam lakini 

na Dodoma pia na imeweza kufanya vizuri, tumewekeza 

pesa nyingi sana zaidi ya Bilioni Kumi, mwisho wa siku 

usipowekeza kwa wafanyakazi, unakuwa hujafanya 

lolote. Kwa hiyo, Wizara hii ihakikishe, pamoja na 

kutengeneza Studio zetu vizuri ikiwepo Radio Tanzania ile 

ya zamani wamei-modify imekuwa nzuri lakini 

wafanyakazi walipwe posho wanapokwenda kwenye 

kazi zao, kwa sababu wao ndiyo wanaolisaidia Taifa hili. 

Mheshimiwa Rais akienda mahali wanaenda, walipwe 

posho kwa wakati ili waweze kufanya kazi kwa ufanisi 

zaidi. (Makofi)  

 

Mheshimiwa Spika, tupo katika Jumuiya ya Afrika 

Mashariki, tunaangalia channel za wengine, wafanyakazi 

wanavaa nguo nzuri kwa kudhaminiwa na maduka 

pamoja na makampuni. TBC inahitaji kufanya kitu kama 

hicho ili wafanyakazi wetu waonekane na mwonekano 

mzuri na waweze kufanya vizuri. (Makofi) 

 

Mheshimiwa Spika, pia usikivu mipakani kumekuwa 

na shida, huko bado kunahitaji kuongeza fedha kwa ajili 

ya kutengeneza mitambo tuweze kusikia habari za huku 

kwetu. Ukienda Tunduma, Kyela, Kyerwa na sehemu 

zingine kama Kigoma unakutana na redio za nje ya nchi 

ambazo ziko kwenye hizo sehemu. Unakuta redio Malawi 

inasikika Kyela, kwa hiyo tunaomba usikivu uweze 

kuongezeka. Pia wanahitaji OB Van, tunaamini Serikali 

itaongeza fedha kuhakikisha mitambo ya TBC inakuwa 

mizuri.(Makofi) 

Mheshimiwa Spika, pamoja na hayo nizungumzie 

kuhusu TBA. TBA ilipoanzishwa Sheria yao ilikuwa inataka 

kuhudumia tu mambo ya kiserikali na nyumba za kiserikali, 

sasa hivi tunaingia kwenye utandawazi, tulete Sheria 

Bungeni ili TBA waweze kufanya biashara, kwa sababu 

kama real estate kama watu binafsi wanatajirika, hata 

hawa watu tukiwawezesha wanaweza kufanya kazi vizuri 

sana. Kwa hiyo, naomba sheria iletwe ili TBA ibadilike na 

hawa watu waweze kukopa na siyo tu kukopa waweze 

kushirikiana na mashirika mengine wakaweza kujenga na 

kuisaidia Serikali kupata nyumba nyingi sana na zaidi ya 

yote tuweze kuhakikisha hata Wabunge wanaohitaji 

nyumba kama Dodoma waweze kupata kwa sababu 

hawa TBA wanahitaji fedha ili waweze kufanya haya. 

(Makofi)  

 

Mheshimiwa Spika, baada ya kusema haya, 

ninaunga mkono hoja za Kamati na mapendekezo ya 

Kamati ambayo wameyatoa katika Bunge lako, 

tunaamini Serikali itayafanyia kazi. Ahsante. (Makofi)  

 

SPIKA: Ahsante sana. Mheshimiwa Charles John Paul 

Mwijage, atafuatiwa na Mheshimiwa Bahati Khamis 

Kombo kama muda utaruhusu Mheshimiwa Yustina 

Arcadius Rahhi ajiandae.  

 

MHE. CHARLES J. P. MWIJAGE: Mheshimiwa Spika, 

ninakushukuru. Awali ya yote napenda nitoe taarifa 

kwamba mimi ni Mjumbe wa Kamati hii, Kamati ya Kilimo, 

Mifugo na Maji au sekta za kiuzalishaji, kabla sijaendelea 

nizungumze waliyonituma mabosi wangu 

ninaowawakilisha.  

Mheshimiwa Spika, wananchi wa Kata ya Rutoro 

wamenituma kwako nije kukushukuru, wanakushukuru 

kwa ushauri ulionipa wakati wa kipindi kigumu cha 

mgogoro wa Rutoro. Pia wanamshukuru Mwanasheria 

Mkuu wa Serikali, unakumbuka nilivyokuja kwako 

ninahema, lakini wanamshukuru na bosi wangu wa 

zamani Mheshimiwa Simbachawene.  

 

Mheshimiwa Spika, unajua mgogoro wa miaka 17 

uliodumu Rutoro, Mheshimiwa Rais alipokuja Kagera 

mwezi Agosti kwa ujasiri nilikwenda nikamweleza tatizo la 

wananchi, alisema Mwijage hilo tatizo nitalishughulikia.  

 

Mheshimiwa Spika, nataka nilieleze Bunge lako tukufu 

Baraza la Mawaziri walikuja na helikopta, wakasema 

Mheshimiwa Rais anasema wananchi wakae walime na 

wafuge wakae kwa amani. Naitwa good boy siku hizi na 

sio bad boy, lakini wamenituma nikushukuru wewe. 

 

Mheshimiwa Spika, nizungumzie hii sekta ya uzalishaji; 

leo tuko kwenye dhima ya tatu ya ujenzi wa dira ya Taifa 

ambayo inazungumzia uchumi shindani, uchumi 

uliojumuishi, uchumi wenye shughuli za tija kubwa na 

uchumi endelevu. Nimeshiriki kwenye Kamati 

ulikonipanga, tunakwenda vizuri, kwenye maji shughuli 

zinakwenda, kwenye kilimo shughuli zinakwenda na 

kwenye mifugo shughuli zinakwenda. Nina mambo ya 

kuishauri Serikali au Wizara. 

 

Mheshimiwa Spika, tumepeleka pesa nyingi kwenye 

Wizara hii, lakini tumepeleka pesa ukweli ulio wazi, 

hakuna watenda kazi kule. Kwa hiyo hakuna watu wa 

kutenda kazi zile. Naishauri Serikali haraka watendakazi 

wenye ujuzi na weledi waajiriwe kusudi zile pesa ziweze 

kuleta tija.  

 

Mheshimiwa Spika, hata hivyo suala lingine la ajira; 

unapozungumza wafanyakazi/ajira, watu wa Serikali 

wanakwambia suala la bajeti. Sawa , lakizi zipo taasisi za 

Serikali ambazo ukizifanya Strategic Business Unit (SBU), 

ukamtafuta mtu mahiri ukamkabidhi badala ya wewe 

kumpa ruzuku atakupa ruzuku. Mojawapo ya taasisi ni 

NARCO, NARCO wana hekta laki sita za ardhi, hawawezi 

kufuga, hawawezi kuuza maziwa, sio mabingwa wa 

kuuza nyama, sio mabingwa wa chochote. Ardhi 

wanayo, tatizo lake ni under capitalization. 

 

Mheshimiwa Spika, TAFICO, sisi tuna kilometa 1200 za 

bahari, tuna shirika linaitwa TAFICO - Kampuni ya Taifa 

under capitalization, hawana neli, hawana kasia, 

hawana hata mtumbwi. Kwa hiyo, tunapaswa kuleta 

watu kuwapa, tuwape kazi kwa masharti kusudi waweze 

kutekeleza na kuilipa, tuajiri watu.  

 

Mheshimiwa Spika, kitu kingine nilichokiona katika 

miradi hii tumeajiri wakandarasi na wengi wenye miradi 

mikubwa ni wakandarasi kutoka nje; tunawalipa 

mamilioni ya pesa wanapeleka wao huko kwao, lakini 

miradi wanayofanya si ya kiajabu, si miujiza. Tunao vijana 

wetu kwenye taasisi za Serikali, tunao Watanzania 

wenzetu tuwakamate hawa watanzania kwa masharti 

magumu tuwakabidhi kazi, tuwaangalie watengeneze. 

Hauwezi kutafuta pesa ukamlipa mtoto wa jirani wakati 

mtoto wako anakufa njaa, tuwasimamie waweze 

kufanya, ndivyo walivyofanya nchi nyingine, ndivyo 

wanavyofanya Urusi, ndivyo wanavyofanya Rwanda na 

duniani kote. Mtoto wako unamrekebisha huwezi kusema 

mapungufu yam toto wako, Mrekebishe. Ndivyo 

tulivyofanya kazi kwenye Wizara ya Nishati wakati wa REA 

na aliiasisi Mheshimiwa Muhongo. Hawa wakandarasi 

mnaowaona Watanzania walitafutwa, walikuwa hawajui 

lolote na wakaweza kufanya kazi. Ndio maana hata 

ndani ya TANESCO iko Kampuni ya TANESCO inapewa 

kufanya kazi ambazo tungeita watu wageni waje 

kuifanya hiyo kazi. (Makofi) 

 

Mheshimiwa Spika, jambo lingine ambalo tuliloliona 

katika Kamati ile… 

 

(Hapa kengele ililia kuashiria kwisha kwa muda wa 

Mzungumzaji) 

 

SPIKA: Sekunde thelathini naambiwa kengele 

imeshagonga.  

 

MHE.CHARLES P. MWIJAGE:  Dakika tano, tano?  

 

SPIKA: Sio tano isipokuwa CCM wameleta majina 

mengi hapa, lakini sio dakika tano nadhani ni nane au 

kitu kama hicho. 

 

MHE.CHARLES P. MWIJAGE: Mheshimiwa Spika, 

nakushukuru, nizungumze la mwisho la haraka. 

Tumepanga pesa kwa ajili ya kutekeleza miradi,  lakini 

utaratibu wetu wa mnyororo wa manunuzi, procedure ya 

PPRA ya manunuzi; unakuta pesa mmepewa, mchakato 

wa ku-release pesa kutafuita mkandarasi unakuchukua 

miezi sita, mwaka umekwisha. Kwa hiyo mradi hauishi.  

 

Mheshimiwa Spika, hizi bureaucracy, necessary devils 

tujaribu kuzifupisha kusudi miradi iweze kutekelezwa kwa 

wakati. Ikiwezekana miradi ya mwaka kesho basi tuanze 

leo kutafuta mkandarasi kwa sababu tunajua pesa 

tutazipanga. (Makofi) 

 

Mheshimiwa Spika, nishukuru kazi iliyofanywa na 

Wizara ya Kilimo ya kuendeleza Bonde letu la Mto Ngono, 

tunataka sasa lilimwe wananchi waweze kupewa vizimba 

waweze kulima na kufuga samaki. (Makofi) 

 

Mheshimiwa Spika, naunga mkono kazi ya Kamati 

yangu. (Makofi) 

 

SPIKA: Ahsante sana. Mheshimiwa Bahati Khamis 

Kombo, atafuatiwa na Mheshimiwa Yustina Arcadius 

Rahhi. 

 

MHE. BAHATI KHAMIS KOMBO: Mheshimiwa Spika, 

ahsante kwa kunipa nafasi ya kuweza kuchangia 

machache  katika Kamati yetu ya Miundombinu.  

 

Mheshimiwa Spika, mimi nitajikita katika sekta ya 

ujenzi; kwa kweli wenzetu wa TANROADS wanafanya kazi 

kubwa na ni watu ambao huwa ni wa kupigiwa mfano, 

sote Wabunge tunaitegemea TANROADS. Sasa hivi 

Barabara nyingi ziko katika hali nzuri na ambazo bado 

hazijatengenezwa lakini tayari ule uelekeo upo. Kwa kweli 

tuwapongeze sana wenzetu wa TANROADS kwa jinsi 

ambavyo wanafanya kazi. (Makofi) 

 

Mheshimiwa Spika, vilevile niiombe Serikali 

kuwaongezea bajeti wenzetu hawa wa TANROADS.  Bila 

ya kuwa na bajeti kubwa hawatoweza kumaliza kazi 

ambazo tumezitegemea, lakini vilevile TANROADS wana 

ukosefu wa wafanyakazi. Niiombe Serikali iwaongezee 

wafanyakazi ili waweze kufanya kazi kwa ufanisi mzuri. 

(Makofi) 

 

Mheshimiwa Spika, niende moja kwa moja katika 

TBA; kwa kweli ni wa kupigiwa mfano. Tumewatembelea 

na tumeona kazi zao ambazo wanazifanya ni kazi nzuri 

sana, lakini wana changamoto ya kudai fedha nyingi 

katika Serikali. Niiombe Serikali kusimama wima ili waweze 

kurejeshewa fedha hizi na waendelee kufanya kazi vizuri. 

(Makofi) 

 

Mheshimiwa Spika, nije moja kwa moja katika 

TEMESA, vilevile wana ukosefu wa wafanyakazi, niiombe 

Serikali kuwapatia wafanyakazi  ili waweze kuimarisha kazi 

zao vizuri. (Makofi) 

 

Mheshimiwa Spika, nimalizie mchango wangu 

mdogo kwa upande wa High Court. Kuna changamoto 

kubwa ya bajeti yao ambayo haikidhi haja, niiombe 

Serikali kwamba waongezewe bajeti ili na wao waweze 

kufanya kazi vizuri, lakini pia wana changamoto ya 

wafanyakazi. Wafanyakazi ni kidogo mno naomba sana 

waongezewe wafanyakazi.  

 

Mheshimiwa Spika, mwisho kabisa nimalizie kwa 

kukupongeza wewe kwa kuonesha juhudi zako nzuri 

kutuletea Bonanza la Wabunge kuona kwamba 

Wabunge wote miili yao iweze kuimarika. (Makofi) 

 

Mheshimiwa Spika, ahsante sana na naunga mkono 

kwa asilimia 100. (Makofi) 

SPIKA: Ahsante sana. Mheshimiwa Yustina Arcadius 

Rahhi tutamalizia na Mheshimiwa Abdallah Jafar  

Chaurembo. 

 

MHE. YUSTINA A. RAHHI: Mheshimiwa Spika, 

nakushukuru sana kwa kunipa nami nafasi hii niweze 

kuchangia taarifa nzuri sana ya Kamati ya Kilimo, Mifugo 

na Uzalishaji maana taarifa imejieleza vizuri. 

 

Mheshimiwa Spika, Watanzania bado tuna-

cerebrate, tunaona maono ya nchi yetu sasa ni kwenda 

kutufikisha pale ambapo maazimio yetu; Azimio la 

Malapo, Azimio la Maputo siku moja tunakwenda kuifikia 

asilimia 10 kuwekeza katika sekta hizi za kiuchumi ili 

tuweze kuimarisha uchumi wetu. Kwa sababu nyongeza 

ya bajeti hii mpaka bilioni mia tisa na kitu ni sawasawa na 

na asilimia 1.8 ya bajeti kuu. Tunategemea bajeti 

tunayoenda pengine tutasogea kwenye trilioni mbili na 

kuendelea.  

 

Mheshimiwa Spika, kutenga bajeti ni kitu kingine, 

lakini  utoaji wa fedha kwa ajili ya kutekeleza miradi ya  

maendeleo pengine ikawa ni tatizo. Nasema hivyo kwa 

sababu kwa bajeti ya maendeleo hadi kuifikisha tarehe 

31 Desemba bajeti hii ya kilimo imeweza kutekelezwa kwa 

asilimia kumi na tisa na pointi. Kwa hiyo, naiomba Serikali 

yangu sasa kama tumeazimia kweli kuwekeza kwenye 

kilimo basi Serikali iendelee kutoa fedha ili miradi hii ya 

kilimo iliyotengewa fedha ipate kutekelezwa.  

 

Mheshimiwa Spika, hata hivyo niseme tu kwamba 

changamoto kubwa kwenye miradi hii ya kiuchumi yote 

kilimo, mifugo na uvuvi, changamoto kubwa 

tulikwishasema ni uzalishaji mdogo na tumeona sababu 

mbalimbali. Kwa mfano kwenye kilimo ilikuwa ni 

upatikanaji wa pembejeo kwa ajili ya bei, pamoja na 

kuweza kufikika kwa muda. Lakini vilevile kilimo cha 

kutegemea mvua ikiwepo pamoja na matatizo ya 

utoshelevu wa ugani. 

 

Mheshimiwa Spika, safari hii Serikali imewaunga 

mkono wananchi kwa kuweza kutoa ruzuku kwa 

pembejeo ya kilimo ambayo ni mbolea. Pamoja na 

changamoto lakini tumeona nia nzuri ya Serikali jinsi 

ambavyo itaenda ku-solve haya matatizo yaliyotokana 

na usambazaji wa mbolea ya ruzuku. Hii tunaiachia 

Serikali, imekwisha weka utaratibu maghala yote ya 

Halmashauri ambayo yapo yatapelekewa mbolea kwa 

muda. Nafikiri kwa musimu unaokuja mbolea 

itasambazwa kwa vya kutosha. (Makofi) 

 

Mheshimiwa Spika, hata hivyo tumeona impact, toka 

ruzuku imewekwa katika mbolea, matumizi ya mbolea 

yamepanda sana na kama kweli Serikali ingewahisha 

kwa awamu nyingine maana mbolea nyingi iliyotumika ni 

ya kupandia, pengine mbolea ya kukuzia ikafika kwa 

muda, tutaona kwamba kuna ongezeko kubwa sana la 

mbolea ya viwandani ambayo wakulima walikuwa 

hawajakubali hiyo teknolojia. 

 

Mheshimiwa Spika, hata hivyo tunajua kwamba kuna 

tatizo kubwa la upatikanaji wa mbegu na ni kwa sababu 

asilimia kubwa ya mbegu tunazotumia kwa zaidi ya 

asilimia 60 zinatoka nje hasa kwa mahindi, tunatumia zaidi 

mbegu za Seedco, Decay, Pan, Pioneer, Zamseed zote 

hizi tunaziingiza kutoka nje na mbegu hizi ni ghari. (Makofi) 

Mheshimiwa Spika, Serikali ikae na iangalie namna 

gani inatoa unafuu katika upatikanaji wa mbegu na kwa 

bei nafuu. Nasema hivyo ili Serikali iweze kutoa bajeti. 

Ilitenga shilingi bilioni 43 kwa ajili ya uzalishaji wa mbegu 

na bajeti hii mpaka tarehe 30 imetekelezwa kwa asilimia 

35.  

 

Mheshimiwa Spika, katika kuzalisha mbegu 

tunaomba Serikali iwezeshe taasisi ya ASA pamoja na 

vituo vya utafiti iweze kuwajengea miundombinu hasa 

miundombinu ya umwagiliaji ili mbegu hizi uzalishaji wa 

mbegu pia tusitegemee mvua. Tuhakikishe kwamba kuna 

miundombinu ya kutosha ili tuweze kupata mbegu za 

kutosha wananchi na zile mbegu zinazotakiwa.  Kwa hiyo 

tunaomba Serikali iendelee kutoa fedha kwa ajili ya 

utekelezaji wa upatikanaji wa pembejeo za kilimo. 

(Makofi) 

 

Mheshimiwa Spika, pia niseme kwenye umwagiliaji; 

changamoto kubwa imekuwa ni kutegemea mvua. 

Tunajua kilimo cha watanzania kinatekelezwa na 

wakulima wadodgo wadogo kwa asilimia 90. Pia 

wakulima kila siku wanabaki kwenye dimbwi la umasikini 

kwa sababu ya kutegemea zaidi mvua. Kilimo ni ghari, 

mkulima atalima kwa gharama kubwa, atanunua 

pembejeo kwa gharama kubwa, ametimiza wajibu wake, 

lakini mwisho wa siku kama mvua zitakuwa haba ndio 

inaishia kwenye mazao yake kukauka. Kwa hiyo, kwa 

vyovyote vile inamrudisha kwenye njaa na kwa vyovyote 

vile inamrudisha kwenye umaskini. 

 

Mheshimiwa Spika, kwa hiyo, tunaomba kwa kipindi 

kilichopita Serikali imetekeleza kweli miradi ya umwagiliaji 

midogo midogo ya kukarabati scheme. Sasa tutegemee 

tena baada ya bajeti kutoka shilingi bilioni 46 mpaka 

shilingi bilioni 361 sasa ikawekeze kwenye miradi mikubwa 

ya umwagiliaji ambayo itasaidia wananchi iweze 

kusogea sasa kutokutegemea mvua. (Makofi) 

 

Mheshimiwa Spika, mchango wangu mwingine ni 

kuhusu mifugo; tumeona pia chanagamoto kubwa sana 

kwenye mifugo na tatizo la mifugo ni kuwa na uzalishaji 

mdogo vilevile. Mifugo ya Tanzania inakumbwa na 

upungufu mkubwa wa malisho na maji, lakini na 

magonjwa. Tunaomba sasa Serikali iendelee kuchimba 

mabwawa pamoja na kuimarisha malisho kwa ajili ya 

mifugo. Fedha zilizotengwa kwa ajili ya malisho shilingi 

bilioni 8.5 mpaka mwezi Desemba ilikuwa imetolewa hela 

kidogo sana kama shilingi milioni 100.  

 

Mheshimiwa Spika, tuwasaidie pia wafugaji, 

wamekuwa wakihangaika na wakihama kutoka sehemu 

moja hadi nyingine. Kwa nini sasa nyanda za malisho 

zikaendelea kutambulika, zikawekewa GN kama ilivyo 

maeneo ya hifadhi na maeneo mengine ili wafugaji 

hawa wasiendelee kuhangaika. Tunaiomba Serikali 

iwasaidie wafugaji watoke hapo, lakini vilevile na 

magonjwa. Magonjwa yamekuwa ni tatizo kubwa, Serikali 

iendelee kujenga majosho ili mifugo iogeshwe, kwa 

sababu magonjwa mengi ya mifugo yanatokana na 

Magonjwa yanayosababishwa na kupe na tunatumia 

fedha nyingi za kigeni ambazo tunategemea takribani 

bilioni 100 kununua dawa kutoka nje.  

 

Mheshimiwa Spika, kwa mfano kwa chanjo, ni kwa 

nini tusiimarishe kituo chetu cha Kibaha kikaweza 

kutengeneza chanjo za kutosha na kupeleka chanjo kwa 

wafugaji? Tumekuwa tegemezi.  Vilevile tumeua 

veterinary centers ambazo zilikuwepo katika kata, 

wafugaji wamekuwa wakihangaika wakitibu mifugo yao 

wenyewe bila kuelewa na ndio maana tunapata usugu 

wa magonjwa ya mifugo.   

 

Vilevile huko kwenye Halsmashuri unaweza ukakuta 

Halmashauri kadhaa haina hata daktari wa mifugo. Hebu 

sasa Serikali ikawekeze kwa sababu kweli Tanzania tuko 

proud kwamba sisi ni wa pili kuwa na mifugo mingi baada 

ya Ethiopia, lakini Tanzania bado sisi tuna-suffer na 

udumavu, Tanzania hatu-export mazao yoyote ya mifugo 

badala yake bado tunaingiza mazao. Sasa kama 

tumekubali kuwekeza kwenye mifugo tuone matokeo 

makubwa ili na sisi sasa tuwe na mifugo iliyo bora, tuweze 

kupeleka mazao ya mifugo nje kuweza kupata fedha za 

kigeni na kuongeza GDP. (Makofi) 

 

Mheshimiwa Spika, naunga mkono hoja na ahsante 

kwa nafasi. (Makofi) 

 

 SPIKA: Ahsante sana. Mheshimiwa Abdallah Jaffar 

Chaurembo. 

 

MHE. ABDALLAH J. CHAUREMBO: Mheshimiwa Spika, 

nikushukuru na mimi kwa kunipa nafasi ya kuchangia 

taarifa za Kamati hizi mbili. Mimi nitajikita zaidi katika 

Kamati hii ya Miundombinu. (Makofi) 

 

Mheshimiwa Spika, kwanza kabisa nizipongeze 

Kamati zote hizi mbili kwa sababu mwaka huu 

wametuletea kwa namna gani kwenye Kamati zao yale 

maazimio ya Bunge yaliyopitishwa wakati kama huu 

yametekelezwa. Kwa hiyo, niwapongeze sana Kamati 

zote mbili na naamini kamati nyingine zote zitakuja na 

utaratibu huu. 

 

Mheshimiwa Spika, tukianza na mapendekezo ya 

Kamati ya Miundombinu kwenye ukurasa ule wa 25 

kwenye maoni yao ya jumla wamezungumzia sana katika 

suala zima la ulipaji wa fidia.  Ni dhahiri tumeona hapa 

bajeti zinapitishwa za ujenzi wa barabara mbalimbali, 

lakini bila kuangalia kwamba barabara hizo zinahitaji 

kulipiwa fidia bila kujengwa.  Matokeo yake ni nini? 

Matokeo yake utekelezaji wa mradi ule, Mheshimiwa 

Mbunge anatoka hapa anakwenda kueleza kwenye 

jimbo lake kwamba barabara fulani itajengwa katika 

bajeti ya mwaka huu, lakini kumbe ili  barabara ile  

ijengwe  ni lazima ilipiwe fidia.  

 

Kwa hiyo niwapongeze sana Kamati hii ya 

Miundombinu kwa kuona suala la ulipaji wa fidia kwa 

wananchi lipewe nafasi kubwa na Serikali itenge fedha ili 

sasa miradi yetu ambayo tutaisimamia bajeti iweze 

kuwekwa iweze kutekelezwa. 

 

Mheshimiwa Spika, zipo barabara kadhaa ambazo 

zimeathirika katika kutokulipiwa fidia, lakini fedha za ujenzi 

wa barabara zimewekwa. Ile barabara ya Mbagala 

Rangi Tatu mpaka Mwandege inahusika na tatizo hili na 

wananchi wamekuwa wakisota sana kuhakikisha 

wanalipwa fidia ili kupisha ujenzi wa barabara. Kwa hiyo, 

niendelee niiombe Serikali wazingatie mapendekezo ya 

Kamati hii ya Miundombinu katika suala zima la ulipaji wa 

fidia. 

 

Mheshimiwa Spika, katika taarifa ya Kamati 

wameelezea namna ambavyo mradi wa mwendokasi 

umeweza kufanya kazi pale katika Jiji la Dar es Salaam. 

Katika taarifa wamesema ukurasa wa 10, Serikali ione 

namna ya kutatua changamoto za mradi huu. Mradi huu 

wa mwendokasi pale Dar es Salaam umekuwa na 

changamoto kubwa, ukisoma ndani ya taarifa unaona 

changamoto ambazo zipo katika mradi ule. 

 

Mheshimiwa Spika, moja ya changamoto, baada ya 

miundombinu ya mradi ule kujengwa hasa katika eneo la 

Mbagala limeenda kuzua taharuki kubwa sana kwa 

wananchi. Mimi ushauri wangu pamoja na ushauri huu 

wa Kamati, niiombe Serikali inapoanzisha miradi hii 

mikubwa iwasiliane na mamlaka zote mbili zinazohusiana 

na ujenzi wa barabara. Kwa mfano TANROADS 

wanapojenga barabara kubwa, wakijenga na mifereji 

maeneo ya kuelekezea maji ya katika mifereji 

wanawategemea TARURA waweze kuyafikisha katika 

maeneo maji yanapotaka kufika. 

 

Mheshimiwa Spika, lakini utakuta TANROADS 

wanafanya kivingine na TARURA nao wanafanaya 

kivingine, mwisho kinachotokea sasa TANROADS 

wanafanya kazi nzuri ya kujenga barabara, lakini mwisho 

wa siku sasa uwezo wa TARURA wa kuweza kuyachukua 

yale maji ambayo yamekusanywa na TANROADS 

unakuwa ni mdogo.  

 

Mheshimiwa Spika, kwa hiyo niwaombe sana Serikali 

wakati wa kujenga barabara hizi kwenye majiji yetu basi 

wawasiliane na hizi mamlaka mbili zinazohusiana na 

ujenzi wa barabara. (Makofi) 

 

(Hapa kengele ililia kuashiria kwisha muda wa 

Mzungumzaji) 

MHE. ABDALLAH J. CHAUREMBO: Mheshimiwa Spika, 

la mwisho, naona kengele inagonga na muda unaisha 

niiombe sasa Serikali maazimio yote yaliyotelewa katika 

Kamati hii ni maazimio ya msingi sana. Niombe iende 

ikayatekeleze ili sasa tija kwa wananchi iweze kuwa na 

umuhimu mkubwa sana, ahsante sana. (Makofi) 

 

SPIKA: Ahsanteni sana Waheshimiwa Wabunge. 

Mjadala kuhusu Kamati hizi mbili utaendelea mchana. 

Nitawataja Wabunge wachache ambao tutaanza nao 

halafu wengine tutaendelea. 

 

Mchana wachangiaji wetu, Mheshimiwa Luhaga 

Johnson Mpina, Mheshimiwa Dkt. Bashiru Ali Kakurwa, 

Mheshimiwa Anna Richard Lupembe, Mheshimiwa 

Profesa Shukrani Elisha Manya, Mheshimiwa Dkt. Thea 

Medard Ntara na wengine tutaendelea kuwataja kadri 

muda utakavyokuwa unakwenda.  

 

Waheshimiwa Wabunge, tumefika mwisho wa kipindi 

chetu cha kwanza kwa siku ya leo, tutaendelea mchana 

na hivyo nasitisha shughuli za Bunge Mpaka saa Kumi na 

moja kamili jioni leo.  

 

(Saa 7.00 Mchana Bunge Lilisitishwa hadi Saa 11.00 Jioni) 
 

(Saa 11.00 Jioni Bunge lilirudia) 

  

SPIKA:  Waheshimiwa Wabunge, tukae.  
 

HOJA ZA KAMATI 

 

Taarifa ya Kamati ya Kudumu ya Bunge ya Miundombinu 

kuhusu Shughuli za Kamati kwa Mwaka 2022 

na 

 

Taarifa ya Kamati ya Kudumu ya Bunge ya Kilimo, Mifugo 

na Maji kuhusu Shughuli za Kamati kwa Mwaka 2022 

 

(Majadiliano Yanaendelea) 

 

SPIKA: Tunaendelea na majadiliano. Tutaanza na 

Mheshimiwa Luhaga Joelson Mpina atafuatiwa na 

Mheshimiwa Bashiru Ally Kakurwa na Mheshimiwa Anna 

Richard Lupemba, ajiandae. 

 

  MHE. LUHAGA J. MPINA: Mheshimiwa Spika, 

nashukuru kwa kunipa nafasi ili niweze kuchangia hizi 

Kamati mbili, Kamati ya Miundombinu pamoja na Kamati 

ya Mifugo, Kilimo na Maji. 

 

Mheshimiwa Spika, nikianzia na Kamati ya Kilimo, 

usimamizi wa rasilimali za uvuvi. Nimepokea kwa 

masikitiko makubwa sana juu ya taarifa ya kupungua kwa 

samaki katika maziwa, mabwawa na mito yetu. Maelezo 

ya kamati ni kwamba upungufu huu unatokana na 

usimamizi hafifu wa rasilimali, lakini wakaenda mbali 

wakasema samaki aina ya sangara kwenye Ziwa Victoria 

wamepungua kwa 50% na wakaenda mbali zaidi 

wakasema sasa hivi samaki wazazi wamebaki 0.4%.  Sasa 

kama Ziwa Victoria samaki wazazi wamebaki 0.4%, 

maana yake ni kwamba ziwa letu hilo linaenda kuwa 

sawa tu na swimming pool kwa sababu huwezi ukawa na 

Samaki wazazi 0.4% na ukawezesha kuwepo kwa samaki 

majini.  

 

Mheshimiwa Spika, kwa takwimu zinazoishia 

Desemba, 2020 samaki wazazi kwenye Ziwa Victoria 

walifikia 5.2% na kima cha chini kinatakiwa walau wasiwe 

chini ya 3%.  Kwa hiyo hili ni jambo ambalo linahitaji 

kuchukuliwa hatua haraka sana na wameeleza mpaka 

madhara yake kwamba kwa vyovyote vile maana yake 

viwanda vyetu haviwezi kuzalisha tena inavyotakiwa, 

viwanda vingi vitafungwa, ajira zitakosekana katika hilo 

eneo, chakula kitakosekana hapa nchini, bei ya chakula 

cha samaki itakuwa ni kubwa, madhara ni mengi 

yanayoweza kupatikana.  

 

Mheshimiwa Spika, sasa tufanye nini? Tatizo kubwa 

hapa na ninachojiuliza nini chanzo cha usimamizi hafifu, 

kwa sababu kamati inatueleza hapa inasema inaitaka 

Serikali idhibiti uvuvi haramu kwa kutumia njia sahihi 

ambazo hazitwezi utu. Nakubaliana nao lakini chanzo 

cha usimamizi hafifu ni nini mpaka maji yetu yamefikia 

hiyo hatua. 

 

Mheshimiwa Spika, nina mapendekezo yafuatayo 

kuongeza kwenye pendekezo la Kkamati kwamba Bunge 

liitake Serikali kuwasilisha Bungeni chanzo cha usimamizi 

hafifu katika rasilimali za uvuvi ili Bunge liweze kuchukua 

nafasi yake. Pendekezo la pili, Bunge liitake Serikali 

kudhibiti uvuvi haramu na biashara haramu ya mazao ya 

uvuvi katika maeneo yote kwa mujibu wa sheria zilizopo. 

 

Mheshimiwa Spika, hii Wizara ukiiangalia mapato 

yanayotokana na uvuvi yameanguka vibaya sana, 

mapato yatokanayo na mifugo yameanguka vibaya 

sana. Sasa hili tatizo ni kubwa na moja ya mambo 

mengine nitaeleza huko kwenye mfumko wa bei kwamba 

huwezi ukau-control mfumko wa bei kama nchi haina 

chakula. Kama samaki wanauzwa kwa bei kubwa na 

hawapatikani, huwezi ku-control mfumko wa bei. Sasa 

suala hili ni lazima tulichukulie kwa ukubwa kama lilivyo 

kwa ukubwa kama Wawakilishi wa wananchi. 

 

Mheshimiwa Spika, suala la pili limezungumzwa na 

Kamati ya Miundombinu, Kamati hii imelalamika sana juu 

ya uingiaji kwenye mikataba na Wakandarasi wasiokuwa 

na uwezo, juu ya miradi mingi ya maendeleo kutelekezwa 

na kukaa kwa muda mrefu bila kumalizika na juu ya 

miradi mingi kutekelezwa chini ya viwango. 

 

Mheshimiwa Spika, ni lini Bunge lako linaanza 

usimamizi wa Serikali? Hapa tulilalamika, Wabunge 

walilalamika, Mkataba wa TRC na Kampuni ya China Civil 

Engineering Construction Corporation tukasema kwamba 

baada ya kupatikana kwamba tender yao kwenye 

mfumo wa TANePS tukasema unawezaje mradi mkubwa 

kama huu ukaupata kwa njia ya single source? Wabunge 

wakahoji hapa, mradi mkubwa wa trilioni 6.34 unatumiaje 

mfumo wa single source? Mfumo ambao hauruhusu 

competition, hauruhusu ushindani na ni mfumo ambao 

mtu anaweza akapendelea kampuni anayoitaka yeye, 

anaweza akaingia kwenye rushwa, huwezi kumkwamua 

katika mfumo wa single source, tukalalamika Wabunge 

hapa. 

 

Mheshimiwa Spika, jambo la tatu kampuni hii 

iliyokuwa inaingia mkataba CCECC iliingia mkataba lot 

six, Tabora-Kigoma kilomita 506 kwa trilioni 6.34, lakini 

wakati huohuo imeshapewa Tenda ya Isaka-Mwanza 

kilomita 341 kwa trilioni 3.12, unawezaje kuipa mkataba 

mwingine wakati ina mkataba mbichi kabisa huo wa 

Isaka-Mwanza? La pili, kampuni haijawahi kujenga hata 

kilomita moja na mbaya zaidi kipande cha Kigoma-



31 JANUARI, 2023 

269 

 

Tabora ndio sasa hivi ni kipande ambacho kina gharama 

kuliko vipande vyote.  

 

Mheshimiwa Spika, average ya mradi huohuo 

ambao Kampuni ya CCECC ndio inautekeleza wa Isaka-

Mwanza, wastani wa kilomita moja ya SGR ni bilioni 9.1, 

lakini wastani wa kilomita moja katika kipande cha 

Tabora - Kigoma bilioni 12.5, tafauti ya bilioni 3.4 kwa 

kilomita. Mbaya zaidi wakati huo wataalam wetu 

wanafanya usanifu wa kina wa kujenga barabara 

kipande cha Tabora - Kigoma walisema kipande hicho 

kingeweza kujengwa kwa trilioni 4.89, average ya shilingi 

bilioni 9.5 kwa kilomita, lakini tenda imekuja kutoka ya 

trilioni 6.4 tofauti ya trilioni 1.5.  Sasa mkataba wa aina hii 

unakubaliwaje? Hivi juzi Serikali imesaini huo mkataba 

licha ya Bunge lako kutoa tahadhari zote lakini Serikali 

imesaini huo mkataba. 

 

Mheshimiwa Spika, naomba kupendekeza mambo 

yafuatayo kuhusu mkataba huu:- 

 

Mheshimiwa Spika, moja, Bunge liitake Serikali 

kuwasilisha taarifa ya mchakato wa manunuzi Bungeni 

kuanzia kutangaza zabuni ya tathmini ya utoaji wa zabuni 

ya SGR kipande cha Tabora - Kigoma kilomita 506.  

Mkataba huu uwasilishwe Bungeni na kazi hii inaweza 

ikafanywa vizuri sana na Kamati ya Miundombinu, lakini 

Kamati ya Katiba na Sheria wakawasilisha mchakato 

wote. Mkataba huu unaenda kuwa gharama zaidi ya ile 

inayotakiwa kwa trilioni 1.7, Taifa linakwenda kuingia na 

wataalam wetu wamesaini, Wabunge wamelalamika 

hapa viwango na nini na nini, mambo yote yanafanyika 

huko miundombinu, lakini hawakusikilizwa. 

 



31 JANUARI, 2023 

270 

 

Mheshimiwa Spika, pili, ufanyike Ukaguzi Maalum, 

CAG na PPRA waunde timu ya pamoja na PCCB 

waukague mradi huu na kutoa taarifa za kiukaguzi juu ya 

kile kilichofanyika katika Mradi wa SGR kipande cha 

Tabora - Kigoma. (Makofi) 

 

(Hapa kengele ililia kuashiria kwisha kwa muda wa 

Mzungumzaji) 

 

SPIKA: Kengele ya pili imegonga Mheshimiwa. 

 

MHE. LUHAGA J. MPINA: Mheshimiwa Spika, ni dakika 

ya ngapi? 

 

SPIKA: Dakika nane wanaweka. Haya Mheshimiwa 

Dkt. Bashiru Ally Kakurwa.  

 

MHE. BALOZI DKT. BASHIRU A. KAKURWA: Mheshimiwa 

Spika,… 

 

SPIKA: Ngoja kwanza.  

 

Waheshimiwa Wabunge, hii Kamati ya Miundombinu 

ni nani anahusika maana Mwenyekiti nafahamu 

nimempa ruhusa amesafiri, ni nani atakayekuja 

kuhitimisha hoja.  

 

  MBUNGE FULANI: Mheshimiwa Mtaturu. 

 

SPIKA:  Yuko wapi Mheshimiwa Mtaturu? 

 

MBUNGE FULANI: Mheshimiwa Spika, hayupo.  

SPIKA: Sasa Mjumbe gani wa Kamati hiyo awe 

ananukuu haya mambo, awe anayaandika haya 

mambo. 

 

(Hapa baadhi ya Wabunge walizungumza bila kufuata 

utaratibu) 

 

SPIKA: Haya ahsante sana. Mheshimiwa Dkt. Bashiru 

Ally Kakurwa, atafuatiwa na Mheshimiwa Anna Richard 

Lupembe na Mheshimiwa Profesa Shukrani Elisha Manya, 

ajiandae. 

 

MHE. BALOZI DKT. BASHIRU A. KAKURWA: Mheshimiwa 

Spika, nakushukuru sana. Kwa sababu ya ufinyu wa muda 

nianze kwa kuunga mkono mapendekezo yote na taarifa 

nzima ya Kamati ya Kilimo, Mifugo, Uvuvi na Maji ambayo 

mimi ni Mjumbe. Nitakayoyazungumza yameshajadiliwa 

kwenye Kamati na baadhi ya Wajumbe kazi yangu 

itakuwa ni kuweka msisitizo. 

 

Mheshimiwa Spika, la kwanza, mwaka jana tulikuwa 

na matatizo makubwa mawili kama Taifa, ukame na 

mfumko wa bei hasa za vyakula.   Kwa hiyo nitagusia 

kidogo kwenye eneo la ukame kwa Sekta ya Maji lakini 

mchango wangu kwa sehemu kubwa utagusa Sekta za 

Uzalishaji, kwa maana ya kilimo, mifugo na uvuvi. 

 

Mheshimiwa Spika, nianze kwa kuipongeza Serikali na 

hasa Wizara ya Maji na Shirika letu la DAWASA kwa 

namna walivyoshughulikia tatizo kubwa la uhaba wa maji 

hasa katika Jiji la Dar es Salaam. Tatizo hilo limetupa 

mafunzo mengi kwamba uwezo wa Serikali kukabiliana 

na majanga ni mkubwa na kama Serikali inamiliki vyombo 

vya kufanya kazi hiyo inakuwa salama zaidi na hapa 

tujifunze kwamba, mawazo ya kubinafsisha huduma za 

maji hayafai katika nchi maskini kama ya kwetu.  (Makofi) 

 

Mheshimiwa Spika, kama tatizo lile lingetokea wakati 

watoa huduma ya maji wangekuwa ni Sekta Binafsi 

tungetafutana, lakini uratibu, ufuatiliaji na juhudi na hatua 

za haraka ziliwezekana kwa sababu jambo hilo 

lilishughulikiwa mia kwa mia na Serikali. Kwa hiyo tujifunze 

kwamba katika maeneo nyeti ya huduma za kiuchumi na 

za kijamii, vyombo vya Kiserikali ni muhimu sana. Hilo ni 

funzo pia kwenye eneo la nishati na umuhimu wa 

kuimarisha Shirika letu la TANESCO na mashirika mengine 

ambayo yanaweza yakatusaidia wakati nchi inapoingia 

kwenye mtikisiko wa dharura usiotarajiwa.  

 

Mheshimiwa Spika, funzo la pili ni kwamba, DAWASA 

walibaini kwamba kama matatizo ya maji kwa Ruvu Juu 

ni makubwa na Ruvu Chini ina nafuu, wanaweza 

wakaunganisha mifumo ilhali ikiwa mbaya Ruvu Juu, Ruvu 

Chini iweze kusaidia, maana yake nini? Maana yake kuna 

haja ya kufikiria kuwa na mfumo ambao 

unafananafanana na Gridi ya Maji ya Taifa.  Kwa sababu 

vyanzo vyetu vimetawanyika, kuna maeneo yenye ziada 

na kuna maeneo yenye uhaba. Kwa hiyo miundombinu 

yetu ikizingatia namna ya kusaidiana kwenye maeneo ya 

ziada na uhaba, tunaweza tukawa na mpango mzuri 

sana. (Makofi) 

 

Mheshimiwa Spika, nimalizie dakika zangu tatu 

zilizobakia kwenye eneo la uzalishaji.  Nitasema kwa ufupi 

tu kwamba, njaa inadhalilisha heshima na uhuru wa nchi 

na njaa inatweza utu wa binadamu.   Kwa hiyo tatizo la 

mfumko wa bei za vyakula ni tatizo ambalo tutake 

tusitake lazima tuongeze kiwango cha ubunifu 

kukabiliana nalo. (Makofi) 

 

Mheshimiwa Spika, Mwenyezi Mungu ametuwezesha 

kama binadamu hakuna ukomo wa ubunifu. Wananchi 

wanakabiliana na tatizo hili, nilikuwa nazungumza na 

baadhi yao, mmoja anasema wamepanga milo kwa 

kupiga pasi.  Kwa maana ya kwamba staftahi ya asubuhi 

na chakula cha mchana vinaunganishwa kwenye majira 

ya saa 5.00 na saa 6.00 mchana halafu na mlo wa usiku 

unaunganishwa kati ya majira ya saa 11.00 na saa 12.00 

jioni, hawasubiri kujadili mambo ya Ukraine na tabianchi 

na kadhalika wameanza kuchukua hatua. 

 

Mheshimiwa Spika, mwingine ananiambia pesa 

aliyokuwa anaitumia kunua unga ni ileile na chanzo cha 

mapato yake hakijaongezeka, lakini bei ya unga 

imeongezeka kwa hiyo unga aliokuwa anaununua kwa 

pesa ileile kusonga ugali, ameamua kukoroga uji. Sasa 

kama wananchi wanakabiliana na hali hiyo na nchi 

inaenda, miradi ya maendeleo inaendelea haijasimama. 

Kwa nini Serikali isipanue wigo wa kufikiri na ubunifu 

kukabiliana na tatizo hili? (Makofi) 

 

Mheshimiwa Spika, nimalizie kwa kuacha maswali 

machache kuongezea ulipotuongoza, je, ruzuku ya 

mbolea na mafuta na mbegu imepunguza makali kiasi 

gani ya mfumko wa bei ya vyakula? Je, kutokuwa na 

lockdown kumepunguza kiasi gani makali ya mfumko wa 

bei za vyakula? Je, udhibiti wa kuuza vyakula nje ukiwepo 

unamnufaisha nani na pia vyakula vikiuzwa nje kwa uwazi 

hiyo ruksa inamnufaisha nani?  (Makofi) 

Mheshimiwa Spika, mwisho, uwekaji wa mazingira ya 

wananchi wanaozalisha chakula na hapa nikisema 

chakula namaanisha wavuvi, wafugaji na wakulima. 

Nadhani tuna kazi ya ziada ya kuboresha mazingira ya 

wananchi wa aina hii. Kwa nini tumeshindwa kudhibiti 

lumbesa? Lile tamko la Serikali la kuruhusu mwananchi 

asafirishe vyakula kwenda sokoni bila kusumbuliwa ili 

mradi havizidi uzito wa tani moja lipo au halipo? 

 

SPIKA: Sekunde thelathini malizia. 

 

MHE. BALOZI DKT. BASHIRU A. KAKURWA: Mheshimiwa 

Spika, la mwisho hilo, je, haki ya ardhi ya wakulima na 

wafugaji imelindwa kwa kiasi gani na wana uhakika kwa 

kiasi gani kuitumia ili kujilisha wao wenyewe na kulilisha 

Taifa? 

 

Mheshimiwa Spika, ahsante sana. (Makofi) 

 

SPIKA: Ahsante sana.  Mheshimiwa Anna Richard 

Lupembe atafuatiwa na Mheshimiwa Profesa Shukrani 

Elisha Manya na Mheshimiwa Dkt. Thea Medard Ntara, 

ajiandae. 

 

MHE. ANNA R. LUPEMBE: Mheshimiwa Spika, naomba 

nikushukuru kwa kunipa muda huu wa kuweza kuchangia 

maazimio ya Kamati zetu mbili zilizowasilishwa mahali 

hapa kwa ajili ya maendeleo na mustkabali wa nchi yetu. 

 

Mheshimiwa Spika, naomba nimshukuru Mungu 

ambaye ametulinda na ametupa muda huu tukiendelea 

kupumua na kuwa wazima wa afya njema.  

Mheshimiwa Spika, kwanza naomba nimshukuru Rais 

wetu wa Jamhuri ya Muungano wa Tanzania, 

Mheshimiwa Dkt. Samia Suluhu Hassan kwa kuingiza 

ruzuku na kuwapunguzia wananchi makali kwenye 

mbolea. Tumeona jitihada za mwaka huu, wananchi 

wengi wamelima, mazao yatakuwa mengi sana mwaka 

huu kwa sababu kila mwananchi amelima na kutumia 

mbolea. 

 

Mheshimiwa Spika, changamoto kwenye mambo 

mazuri lazima ziwepo. Mbolea zile zilitakiwa zifike katika 

maeneo yetu ya vijiji, lakini ilishindikana ikafika kwenye 

maeneo yetu ya wilaya, na wananchi wameendelea 

kulima na kununua mbolea kwa wingi kwa ajili ya faida 

na mafanikio ya Taifa kwa ujumla. (Makofi) 

 

Mheshimiwa Spika, tumeona ni kwa nini miradi mingi 

haiendi kwa haraka na kwa nini miradi mingi 

inachelewa? Kwa kipindi hiki cha miezi sita, Wizara ya 

Kilimo imepokea asilimia 17 tu. Wizara ya Kilimo ina miradi 

mingi ya umwagiliaji ambayo haikufikiwa vizuri kupitia 

Wakandarasi ambao wamewekwa katika maeneo ya 

miradi hiyo. Miradi mingi mpaka sasa hivi haijaenda vizuri 

kutokana na kwamba fedha hazijawafikia Wakandarasi. 

(Makofi) 

 

Mheshimiwa Spika, tatizo kubwa tumeliona Hazina. 

Hazina wanachelewesha fedha na kusababisha kutofikia 

yale malengo. Kwa sababu sasa hivi ni miezi sita, lakini ni 

asilimia 17 tu katika Wizara ya Kilimo, ina maana hayo 

maendeleo yatakuwepo? Tukiangalia ruzuku ya mbolea, 

ilipangiwa shilingi bilioni 150, mpaka sasa hivi Wizara 

imepokea shilingi bilioni 50. Ina Wakandarasi wale ambao 

wanaingiza mbolea nchini wamepokea robo ya zile 

fedha. Ndiyo maana umekuta mzunguko wa mbolea 

umekuwa shida katika maeneo yetu. 

 

Mheshimiwa Spika, kuna mbolea ambazo hazijafika, 

na kuna mazao ambayo yanahitaji mbolea, hususan 

wakulima wa tumbaku. Kama imechelewa kufika katika 

maeneo ya wakulima mpaka zao la mbolea likaanza 

kuharibika, ina maana hapo tunamwondoa mkulima 

katika hali ya kulima lile zao kwa haraka. 

 

Mheshimiwa Spika, vile vile naomba niishauri Serikali, 

ndani ya nchi yetu kuna maeneo ambayo yanajulikana 

kabisa; kama Mkoa wa Katavi, Kigoma na Kagera, mvua 

zinaanza mwezi wa Kumi, lakini mbolea zinakuja Januari. 

Huyu mkulima ameshalima. Leo hii anaichukua ile mbolea 

anaweka tu basi afanyaje lakini msimu wake wa kuweka 

mbole umeshapita. Nilikuwa naomba Serikali ijipange 

vizuri kupitia mbolea. Inatambua kabisa mikoa ya huku 

Rukwa, Katavi, Kigoma pamoja na Kagera wanaanza 

msimu wao wa kulima mwezi wa Kumi. Ina maana 

mbolea inatakiwa Mwezi wa Nane iwe imeshafika site. 

 

Mheshimiwa Mwenyekiti, naiomba sana Serikali 

iboreshe kwenye masuala ya mbolea ili kuendelea 

kuhamasisha wananchi kulima kupitia Rais ambaye 

amewapa ruzuku ya mbolea na wananchi wamefurahi. 

Sasa zile jitihada za Rais zisiweze kupotea bure. (Makofi) 

 

Mheshimiwa Spika, naomba nipongeze Wizara ya 

Maji, wanafanya kazi kubwa sana. Tumeona Mheshimiwa 

hapa amesema, tulienda kukagua miradi ya Dar es 

Salaam, DAWASA. Jitihada zilizofanyika kwa kipindi cha 

ukame, maji Dar es Salaam ilikuwa shida, lakini Wizara ya 

Maji kupitia Shirika la DAWASA likafanya kazi kubwa na 

kuondoa kabisa ule upotevu wa maji. Sasa hivi wananchi 

wanapata maji kama kawaida. (Makofi) 

 

Mheshimiwa Spika, naenda kwenye miundombinu. 

Naomba niungane kabisa na Kamati kuhusu masuala ya 

Shirika la TAA. Viwanja vya ndege sasa hivi 

vinatengenezwa na TANROADS. TANROADS 

wameshakuwa na majukumu mengi. Wana madaraja 

makubwa, barabara na sasa hivi tumeona nchi yetu 

barabara nyingi zinatakiwa kufanyiwa marekebisho. 

(Makofi) 

 

Mheshimiwa Spika, nami naunga mkono Kamati ya 

Miundombinu waliposema kuwa hii miradi ya viwanja vya 

ndege warudishiwe TAA ili waweze kuendelea kufanya 

kazi kwa ubunifu mzuri ili yale mambo tunayotaka 

yafanyike yaweze kufanyika. 

 

Mheshimiwa Spika, kwa sababu sasa hivi tunaona 

hata kwenye Wizara yetu ya Kilimo kuna wananchi mbali 

mbali, vikundi mbali mbali wanalima mboga mboga na 

maua, ambapo mwisho wa siku yanatakiwa yatoke 

katika nchi yetu yaende katika nchi nyingine. Ina maana 

tukiwaachia TAA watafanya kazi vizuri, viwanja 

vitajengwa kwa haraka na kupitia mapato yao ya ndani 

wataendeleza pale palipopungua kwenye fedha ya 

bajeti. (Makofi) 

 

Mheshimiwa Spika, naomba sana niungane mkono 

na Kamati ya Miundombinu kuhusu miradi yote ya 

viwanja vya ndege virudishwe TAA. 

  

Mheshimiwa Spika, naunga mkono Kamati yetu ya 

Kilimo, ahsante. (Makofi) 

SPIKA: Ahsante sana. Mheshimiwa Profesa Shukrani 

Elisha Manya, atafuatiwa na Mheshimiwa Dkt. Thea 

Medard Ntara na Mheshimiwa Ritta Enespher Kabati, 

ajiandae. 

 

MHE. PROF. SHUKRANI E. MANYA: Mheshimiwa Spika, 

nakushukuru kwa kunipa nafasi ya kuchangia taarifa yetu 

ya mwaka ya Kamati ya Kilimo, Mifugo na Maji. Nianze 

kusema kwamba naunga mkono hoja mapendekezo 

yote ambayo yamependekezwa kwa Serikali kwa ajili ya 

kuboresha Sekta zetu za ushalishaji. 

 

Mheshimiwa Spika, nitaongelea mambo mawili au 

matatu kutegemeana na muda. Nianze kwa kusema 

kwamba athari za mabadiliko ya tabia nchi ni dhahiri 

sana kwa maana ya kwamba tumeshuhudia ukame 

mkubwa, vifo vya mifugo na wanyama na pia mvua 

kidogo, na hata zinaponyesha siyo kwa wakati na wakati 

mwingine zikinyesha, zinaleta mafuriko yote ambayo 

yameleta upungufu wa maji. Kwa jinsi hiyo, katika 

kukabiliana na athari za mabadiliko ya tabia nchi, Serikali 

ikajielekeza katika ujenzi wa mabwawa ili kuhakikisha 

kwamba tunapata maji kwa ajili ya matumizi ya 

nyumbani, maji kwa ajili ya umwagiliaji na maji kwa ajili ya 

mifugo. 

 

Mheshimiwa Spika, sasa hoja yangu iko katika 

utekelezaji wa jambo hili. Tunachokiona ni kwamba kwa 

sababu ya msukumo, kila Wizara sasa inakwenda na 

kujenga bwawa. Ukifika Chamakweza utakuta Bwawa la 

Mheshimiwa Ndaki, ukienda upande huu unakuta Bwawa 

la Mheshimiwa Aweso, ukienda upande huu unakuta 

Bwawa la Mheshimiwa Bashe, yaani Wizara tatu au nne 

zote zinaenda kujenga mabwawa ambayo design ni 

tofauti. Life time, yaani bwawa litakaa muda gani, wakati 

mwingine haijulikani. Standard ni tofauti, fedha 

inayotumika na viwango ukiyalinganisha pia ni tofauti. 

(Makofi) 

 

Mheshimiwa Spika, napenda kuishauri Serikali 

kwamba ili tuweze kupata tija katika msukumo wa jambo 

hili, Wizara zote ambazo zinadhani kwamba zinapaswa 

kuwa na mabwawa kwa ajili ya kukabili athari za 

mabadiliko ya tabia nchi ziwe coordinated ili tupate 

sehemu moja ambapo tunapata design, itakayotusaidia 

kuelewa kwamba bwawa letu litadumu kwa wakati gani? 

 

Mheshimiwa Spika, kuna mabwawa ambayo 

tumeyatembelea, yamejengwa mwaka 2022 lakini 

mwaka huu 2023 ng’ombe wameshapasua uzio na 

wanaingia ndani ya bwawa. Hiyo haiwezi kuleta tija. Kwa 

hiyo haya mambo yaweze kuratibiwa mahali pamoja ili 

tuweze kupata tija inayotokana na ujenzi wa mabwawa. 

(Makofi) 

 

Mheshimiwa Spika, jambo lingine; katika ujenzi wa 

miradi mikubwa ya kimkakati ambayo tumeishuhudia 

Serikali yetu ikiyatekeleza, mingi sana ya miradi hii ni 

kwamba inajengwa na Wakandarasi wa nje. Utakuta 

mjenzi ni Kandarasi wa nje lakini hata mshauri wa mradi ni 

kandarasi wa nje. Hali hii inawanyima wakandarasi wetu 

wa ndani uwezo na ujuzi ambao ni muhimu sana kwa 

wakati ujao. Kwa sababu hata sisi tunatamani hapo 

baadaye kampuni zetu, za Watanzania ziweze kuwa na 

uwezo wa kufanya hii miradi mikubwa na ikiwezekana na 

sisi tuweze kupata kandarasi katika nchi za nje. Sasa hili 

halitawezekana iwapo kandarasi zote wanachukua wale 

wa nje na hakuna sheria inayombana yule kandarasi wa 

nje kumtumia mtu wa hapa ndani. (Makofi) 

 

Mheshimiwa Spika, kwa hiyo, fedha nyingi 

tunayoipata kwa njia ya mikopo na fedha ya kodi za 

Watanzania utakuta zote zinatumika kwenda nje ya nchi 

na hapa ndani tunabakia na fedha za vibarua. Sasa hili 

jambo tunadhani ni kwamba Sera ya Uwezeshaji ya 

Kitaifa ipo ya local content, kinachoonekana ni kwamba 

haisimamiwi vizuri au haitumiki kabisa. (Makofi) 

 

Mheshimiwa Spika, kwa hiyo, tuiombe Serikali, 

tunaisihi sana Serikali katika hili iweze kuhimiza habari ya 

local content katika miradi mikubwa inayofanyika hapa 

nchini. Tungejikuta kwamba baada ya kumaliza ujenzi 

wote wa miradi hii kuna baadhi ya kampuni za 

Watanzania ambazo zimeshajijengea uwezo hata nao 

kuanza kuwa kampuni za Kimataifa.  (Makofi) 

 

Mheshimiwa Spika, kwa hiyo, hoja yangu hapa ni 

kwamba local content, Sera yetu ya Taifa iliyopo iweze 

kusimamiwa vizuri. Kwa sababu kwa jinsi ilivyo sasa hivi, 

haisimamiwi vizuri hata kidogo au haitumiki kabisa. Kwa 

hiyo, Watanzania na kampuni zao wanaendelea kuwa 

na kazi zile ndogo ndogo wakati zile zenye tija na faida 

kubwa zinaendelea kuwa ni zile za kandarasi za nje. 

(Makofi) 

 

Mheshimiwa Spika, jambo la mwisho, tumeongea juu 

ya upungufu wa samaki Ziwa Victoria, na sababu 

zinaeleweka. Kuna uvuvi haramu wa kutumia matimba 

na wanaotumia matimba; matimba ni kitu kikubwa, siyo 

kitu ambacho kinafanyika kwa kificho. Pia, kwa sababu 

ya upungufu wa samaki ambao inasemekana Ziwa 

Victoria sasa samaki wazazi ni pungufu ya asilimia 0.4. 

Mazalia ya samaki kule ziwani yanajulikana yalipo, lakini 

yameshambuliwa, sasa haya yanafanya vile viwanda vya 

samaki pale katika Mwambao wa Ziwa Victoria yanakosa 

malighafi na kwa hiyo, hata ajira zinapotea. 

 

Mheshimiwa Spika, kwa hiyo, itafikia wakati tulipokwa 

ni kinara wa kusafirisha minofu ya samaki nje ya nchi, 

hatimaye tutashindwa. Ninaloliona hapa ni kwamba kuna 

mambo mengine ambayo kunakosekana alertness 

(nakosa neno zuri la Kiswahili) upande wa Serikali. Kwa 

sababu kuna mambo ambayo huhitaji kujadili, unahitaji 

kuchukua hatua za haraka ili tuweze kuponyesha hali ya 

maziwa yetu. 

 

Mheshimiwa Spika, kwa hiyo, nilikuwa naomba 

alertness upande wa Serikali ichukue hatua za haraka na 

maamuzi ya haraka wakati mwingine ili tuweze kuokoa.  

 

(Hapa kengele ililia kuashiria kwisha kwa muda wa 

Mzungumzaji) 

 

MHE. PROF. SHUKRANI E. MANYA: Mheshimiwa Spika, 

naona kengele yangu imegonga. Nakushukuru, naunga 

mkono hoja. Ahsante sana. (Makofi) 

 

SPIKA: Ahsante sana.  

 

Wajumbe wa Kamati hii ya Kilimo, Maji na Mifugo, 

nadhani kuna mahali mmesema samaki wana udumavu. 

Nadhani Wajumbe wa Kamati hii, mtakapokuwa 

mnachangia, hebu huo udumavu, maana sasa 

hatuelewi. Kama samaki amedumaa, sisi tunaokula na sisi 

tunadumaa tukila huyo Samaki, ama sisi tunakuwa sawa! 

(Kicheko) 

 

Haya, Mheshimiwa Dkt. Thea Medard Ntara 

atafuatiwa na Mheshimiwa Dkt. Ritta Enespher Kabati na 

Mheshimiwa Anne Kilango Malecela ajiandae. 

 

MHE. DKT. THEA M. NTARA: Mheshimiwa Spika, nami 

nikushukuru sana kwa kunipa nafasi. Nianze kwa kusema, 

hili suala la ukosefu wa ajira kwa vijana wetu limekuwa ni 

changamoto. Sasa kutokana na hilo, naipongeza sana 

sana Wizara ya Kilimo kwa kuanza mpango wa kupokea 

vijana wanatuma application, wanawa-enroll ili baadaye 

hao vijana wote wawapatie skills au mafunzo ya kilimo, 

nafikiri ni kilimo cha umwagiliaji, halafu baadaye wawape 

vifaa, yaani matrekta na pembejeo ili waanze vile vitu 

mnavyoita block farms. 

 

Mheshimiwa Spika, sasa naiomba Wizara, hii link 

mnayoituma ili hao wanafunzi au hao vijana watume 

application, nafikiri vijana waliopo mijini watafaidika sana. 

Sasa nilikuwa nawaza kwamba ni vizuri ili vijana wote 

walioko katika wilaya zetu wapate hii taarifa, basi hizi 

taarifa au link ipelekwe mawilayani. Wakuu wa Wilaya au 

Wakurugenzi wajue kuzituma katika Wilaya zao ili vijana 

wote wafanye hiyo application. Kwa sababu idadi hii 

mliyoipata ya karibu wanafunzi 16,000 inaweza 

ikaongezeka. Kwa hiyo, hilo litasaidia sana pia kupunguza 

hilo tulilosema la ajira. (Makofi) 

 

Mheshimiwa Spika, hata hivyo, niseme hivi, kama 

Wizara ya Kilimo imeweza kufanya hilo jambo, kwa nini 

Wizara nyingine hizi mbili ambazo nazo zinafanya kazi ya 

production wasifanye kama Wizara ya Kilimo? Mfano, hii 

Wizara ya Mifugo, kwa nini na ninyi msifanye hivyo ili tuwe 

na hizo blocks za mifugo? Wizara ya Viwanda na Biashara 

kwa nini na ninyi msifanye hivyo? (makofi) 

 

Mheshimiwa Spika, Wizara ya Viwanda na Biashara 

mkichukua wanafunzi 10,000, Wizara ya Mifugo nayo 

ikachukua wanafunzi 10,000, kwa kufanya hivyo Wizara 

hizi tatu zinaweza zikasaidia sana sana kupunguza hili 

wimbi au manung’uniko ya changamoto ya ajira. Kwa 

hiyo, naomba hizi Wizara mbili zifanye kama 

wanavyofanya hawa Wizara ya Kilimo. (Makofi) 

 

Mheshimiwa Spika, lingine ni kuhusu mbolea. Kuna 

wakati nimesikia kwamba mbolea hizo zitakwenda 

kwenye maeneo, na centers za kusaidia kupeleka 

mbolea zitaongezeka. Niseme tu, hata mkiweka hizo 

centers Wizara ya Kilimo kwa sababu tunaleta Kilimo cha 

Umwagiliaji, naomba sana hiyo mbolea ipatikane 

throughout. Tukisubiri tu wakati wa msimu ule wa mvua, 

ndiyo maana kunakuwa na changamoto ya wakulima 

kunyanyasika, kuibiwa pesa zao na mbolea yenyewe 

kuuzwa kwa namna ambayo haipendezi. (Makofi) 

 

Mheshimiwa Spika, kwa hiyo, ni vizuri sasa mbolea 

ikawa inapatikana wakati wote, tusisubiri tu wakati wa 

msimu wa kilimo. Kwa sababu tunatengemea kuanzisha 

Kilimo cha umwagiliagi, basi hiyo mbolea ipatikane 

wakati wote na hiyo itapunguza sana changamoto za 

upatikanaji wa mbolea. (Makofi) 

 

Mheshimiwa Spika, baada ya kusema hayo, 

nakushukuru sana na naunga mkono hoja. (Makofi) 

SPIKA: Ahsante sana. Mheshimiwa Mheshimiwa Dkt. 

Ritta Enespher Kabati atafuatiwa na Mheshimiwa Anne 

Kilango Malecela na Mheshimiwa Profesa Patrick Alois 

Ndakidemi ajiandae. 

 

MHE. DKT. RITTA E. KABATI:  Mheshimiwa Spika, 

ahsante sana kwa kunipa nafasi nami niweze kuchangia 

jioni hii ya leo. Nami nianze kwanza kuwapongeza 

Wenyeviti wa Kamati ya Miundombinu, Mwenyekiti wa 

Kamati ya Maji, Kilimo na Mifugo kwa taarifa zao nzuri 

ambazo wameziwasilisha hapa Bungeni. 

 

Mheshimiwa Spika, nami ni Mjumbe wa Kamati ya 

Maji, Kilimo na Mifugo. Niungane na wajumbe wenzangu 

kwanza kukubaliana na hoja ambazo zimeletwa na 

Kamati. 

 

Mheshimiwa Spika, tumeweza kutembelea miradi 

mingi sana iliyopo katika kamati yetu. Miradi mingi 

tumekuta kuna baadhi ya changamoto ambazo ziko 

katika miradi ya maji. Kwa mfano tulienda katika mradi 

ule wa maji wa Mwanza. Tulikuta Serikali inajitahidi 

kupeleka fedha lakini fedha zinakuwa hazipelekwi kwa 

wakati. Kwa hiyo, changamoto yake tunakuta kwamba 

miradi haikamiliki kwa wakati lakini pia miradi 

inapokamilika inaongezeka gharama zake kwa sababu 

kwanza kabisa wale wakandarasi msipopeleka fedha 

kwa wakati kunakuwepo na penalty katika ile miradi. Kwa 

hiyo, tunajikuta kwamba miradi mikubwa tunatekeleza 

kwa gharama kubwa sana. Kwa hiyo, nilikuwa ninaiomba 

Serikali katika hii miradi ambayo inatekelezwa mikubwa 

hasa ya maji, fedha zipelekwe kwa wakati ili hii miradi 

iweze kutekelezwa kwa wakati na kusiwepo na ongezeko. 

 Mheshimiwa Spika, vilevile niendelee kuchangia 

kuhusiana na Wizara ya Maji, nilikuwa naomba tuwe na 

Sera ya Uvunaji Maji ya Mvua kwa sababu kumekuwa na 

mvua nyingi sana katika nchi yetu kwa baadhi ya mikoa 

ambazo hizi mvua sasa zinasababisha hata mafuriko, 

zinasababisha uharibifu mkubwa sana wa barabara zetu 

hasa za vijijini. Kwa hiyo, kukiwepo na Sera ya Uvunaji Maji 

maana yake maji yatakwenda kwenye ile mikondo au 

watatengenezewa mabwawa makubwa ambayo 

baadae sasa yatakuja kufaidisha kwamba yatasaidia 

hata umwagiliaji katika miradi ya kilimo lakini vile vile 

yatasaidia hata bajeti ya barabara za vijijini zitapungua. 

 

Mheshimiwa Spika, kwa sababu tumekuta kwamba 

barabara nyingi za vijijini zinaharibika kutokana na 

mafuriko ambayo yanasababisha barabara nyingi 

kuharibika kutopitika wakati wa mvua, lakini barabara 

nyingi na madaraja mengi yanasombwa wakati wa 

mafuriko yale ya maji, kwa hiyo, sasa kama tutakuwa na 

sera ya uvunaji maji ya mvua utasaidia sana hata bajeti 

ya utengenezaji wa barabara ambazo zinakwenda 

katika vijiji vyetu. Kwa hiyo, miundombinu itakuwa mizuri 

kwa sababu wananchi wataweza kupata maji kwa 

wakati na vilevile tutaweza kufaidika kwamba barabara 

nyingi hazitatengenezwa kila wakati. 

 

 Mheshimiwa Spika, pia naomba nizungumzie 

kuhusiana na kilimo cha mboga mboga na matunda. 

Serikali niipongeze imeweza kuhamasisha sana kilimo cha 

matunda na mboga mboga na hasa hata hizi 

parachichi. Nilikuwa naomba tulivyotembelea tumekuta 

kuna changamoto nyingi sana kwamba kamati yetu 

ilikuwa inaomba sasa Serikali ifanye miundombinu 

kuwepo na miundombinu kwa ajili ya usafirishaji wa haya 

mazao katika airport zetu na katika bandari zetu. Vilevile 

itenge eneo maalum la green belt katika bandari zetu ili 

iweze kusafirishwa kwa uhakika. Tumeona kwamba nchi 

kama Kenya wanakuja kuchukua kwa mfano parachichi 

kupeleka kwenye nchi zao na matokeo yake sasa wao 

kwa sababu wana miundombinu rafiki katika airport zao 

wana miundombinu rafiki katika bandari zao, unakuta 

hata parachichi zetu wanazichukua na kwenda kuona 

kwamba wao ndiyo wanaozisafirisha.  

 

 Mheshimiwa Spika, kwa hiyo, niombe pia Serikali hiyo 

logistic za usafirishaji hata barabarani unakuta bado haya 

mazao yakisafirishwa askari wanayasimamisha kiasi 

kwamba hakuna logistic nzuri za kusafirisha haya mazao.  

 

Mheshimiwa Spika, vilevile tulivyotembelea katika 

baadhi ya taasisi tumekuta kuna changamoto ya 

wafanyakazi. Hawa wafanyakazi wamekuwa wakipata 

mikataba ya kufanya kazi katika taasisi hizo, mfano 

tulivyotembelea shamba la ASA kule Arusha, tumekuta 

wafanyakazi wanapewa mikataba kufanya kazi katika 

hayo mashamba lakini linapokuja suala la ajira unakuta 

wale wafanyakazi ambao tayari wameweza kujengewa 

uwezo mkubwa unakuta ajira ikija hawaajiriwi. Kwa hiyo, 

Serikali inaajiri wafanyakazi wapya kabisa kiasi Serikali 

inakuwa haifanyi vizuri sana, wanakuwa wanaanza upya 

kuwafundisha.  

 

 Mheshimiwa Spika, pengine sasa uwepo mkakati 

wale wafanyakazi ambao tayari wamepewa mikataba 

na wana uwezo wa kufanya ile kazi wapewe kipaumbele 

cha kuendeleza ule mradi ili isiwepo wakati wa ajira, wale 

ambao tayari wameshafanya pengine miaka miwili au 

mitatu hawapatiwi ajira, hilo lingeangaliwa. 

Mheshimiwa Spika, pia nipongeze kazi nzuri ambayo 

inafanywa na Wizara ya Maji na Wizara ya Kilimo katika 

miradi ambayo tumeipitia. Kwa mfano tulikwenda 

kwenye miradi ya Dar es Salaam tumekuta kwa kweli 

kulikuwa kuna upungufu mkubwa hakuna mtu ambaye 

hakai Dar es Salaam. Changamoto zilikuwa nyingi sana. 

Pia wana changamoto ya wafanyakazi. Unakuta 

kwamba wafanyakazi wengi wanapewa mikataba lakini 

wakati wa ajira bado unaona wana uwezo wa kuwalipa 

wale vijana lakini Serikali inachelewesha zile ajira kiasi 

kwamba sasa wangekuwa pengine wangeweza 

kukusanya mapato mengi sana lakini wanakuwa mapato 

yale hayakusanyiki kwa sababu ya uhaba wa 

wafanyakazi.  

 

 Mheshimiwa Spika, kwa hiyo, pengine hilo nalo 

lingepewa kipaumbele hizi mamlaka zenye uwezo wa 

kuajiri vijana basi waweze kuajiriwa kwa wakati ili waweze 

kufanya kazi ambayo watakusanya mapato kwa wakati. 

 

(Hapa kengele ililia kuashiria kwisha kwa muda wa 

Mzungumzaji) 

 

 SPIKA: Kengele ya pili Mheshimiwa.  

 

 MHE. DKT. RITTA E. KABATI: Mheshimiwa Spika, 

ahsante sana, ninaunga mkono hoja zote. 

 

 SPIKA: Ahsante sana. Mheshimiwa Anne Kilango 

Malecela atafuatiwa na Mheshimiwa Profesa Patrick Alois 

Ndakidemi, Mheshimiwa Askofu Josephat Mathias 

Gwajima ajiandae.  

 MHE. ANNE K. MALECELA: Mheshimiwa Spika, 

nashukuru kwa kupata nafasi ya kuchangia hoja hii. 

Ningependa kuchangia hoja ya Kamati ya Miundombinu, 

nitachangia na hoja ya Kamati ya Kilimo. 

 

 Mheshimiwa Spika, ningeomba kuzungumzia na 

kuchangia kwenye zoezi la uhakiki wa line za simu, sasa 

hivi ulimwengu ni simu, simu ni kitu kidogo lakini simu sasa 

hivi ni kitu kipana sana. Hizi line za simu ni watu wa aina 

zote tunazo hizi simu, matapeli wana hizi simu, wezi wana 

hizi simu, wendawazimu wana hizi simu, wasomi wana hizi 

simu. Kwa hiyo, simu hii Serikali isipofanya uhakiki 

ikafahamu kweli line zake ziko na kina nani ni hasara sana 

katika nchi. (Makofi) 

 

 Mheshimiwa Spika, line ambazo zimesajiliwa na 

Serikali mpaka sasa ni zaidi ya line milioni 60 lakini mpaka 

tarehe 19, Januari zilizohakikiwa, Serikali ikafahamu haswa 

owners wa hizo line ni 58,432,669 ambayo ni sawa na 

96.2% siyo mbaya. Lakini line ambazo hazijahakikiwa 

mpaka leo ni line 2,307,121 sawa na 3.8%, ni vyema na ni 

lazima kila mtu aliye na line ya simu kama kweli ni mtu 

ambaye ana ile line ya simu kwa upande ambao ni wa 

chanya ni lazima ahakikiwe. Sasa sisi kama Kamati ya 

Miundombinu tuliongea sana na Wizara tukaiomba 

iongeze muda wa hizi line kuhakikiwa na kweli niseme 

ukweli Wizara kila wakati tukiongea nao wamekuwa 

wanaitikia kweli. Sasa Serikali imeongeza mpaka tarehe 

13 Februari, 2023. (Makofi) 

 

 Mheshimiwa Spika, naomba nione tofauti kwamba 

mtu ambaye mpaka tarehe 13 Februari, 2023, line yake 

haijahakikiwa atakuwa yeye mwenyewe ana sababu 

zake binafsi kwa hiyo naunga mkono kwamba TCRA 

izime. Kwa sababu Wizara kila wakati imekuwa inaongeza 

muda na wamekuwa wasikivu sana Wizara ya 

Mheshimiwa Nnauye. Wamekuwa wasikivu sana ndani ya 

kamati. (Makofi) 

 

 Mheshimiwa Spika, sasa mwisho kabisa hii tarehe 13 

Februari, 2023 mtu kama atakuwa hajahakiki line yake 

niseme kwamba yeye hiyo line yake alikuwa anaitumia 

labda kwa utapeli. Kwa hivyo, naunga mkono kwamba 

sasa tarehe 13 Februari, 2023, line zote tutasema, 

tutakubali kwamba zimehakikiwa, ambazo 

hazikuhakikiwa ni za wale ambao walikuwa wanatutapeli 

sana. (Makofi) 

 

 Mheshimiwa Spika, niseme ukweli line zimekuwa 

zinatumika vibaya mno mwenyewe niliyesimama hapa 

nikizungumza nimetapeliwa mara nyingi na akishakutapeli 

tu unastuka, ukimpigia humpati tena. Kwa hiyo, line hizi 

zilizokuwa zinatutapeli kiasi hiki sasa ni vyema zijue 

zimefika mwisho na baada ya taerehe 13, Serikali 

inasimama hao tunajua ni wale waliokuwa wanatutapeli 

ndiyo hawakuhakikiwa. Ninaunga mkono hoja kwamba 

Serikali ina haki ya kufunga baada ya tarehe 13. (Makofi) 

 

 Mheshimiwa Spika, naomba kuunga mkono hoja 

suala la Kamati ya Kilimo, suala la mbolea, naomba 

nizungumzie mbolea ya ruzuku. Hii mbolea ya ruzuku 

iliyotolewa kipindi hiki na Serikali, ambayo Serikali imelipa 

50% ya ile mbolea, yaani kama mfuko wa mbolea ya 

urea ilikuwa ni shilingi 140,000, mwananchi anaununua ule 

mfuko kwa shilingi 70,000. Suala hili liliwafurahisha sana 

wananchi wa Tanzania. (Makofi) 

 Mheshimiwa Spika, nikiri kwamba kitu chochote, 

suala lolote linapokuwa kwenye introduction 

stage(mwanzo) kunakuwa na changamoto nyingi sana. 

Kipindi hiki hii mbolea ya ruzuku imekuwa na changamoto 

nyingi lakini nina uhakika Wizara imejifunza itakapofika 

kwenye stage ya growth, stage nyingine inayokuja 

mwaka huu tukifika wakati, nafikiri mwaka huu huko 

baadae, hawa watakuwa wamejifunza sana. Nikiri 

kwangu kuanzia Desemba 21 mpaka Januari 21, nilipata 

tani 212, tulipokea tani 212, nashukuru sana Serikali. Suala 

lililokera ambalo ni gumu na inabidi mabadiliko yatokee, 

vituo vya kupokelea ile mbolea. Kwangu mfano kwenye 

Jimbo langu ilikuwa ni makao makuu ya Jimbo tu.  

(Makofi) 

 

 Mheshimiwa Spika, niseme kabla ya yote naishukuru 

Serikali kwa sababu mbolea ilifika makao makuu ya jimbo 

lakini wananchi wanaoishi maeneo ya milimani, 

wananchi wanaoishi tarafa zingine ambazo siyo Tarafa ya 

Ndungu ilikuwa ni kazi lakini nilikuwa nawasihi wananchi 

kwamba kwa sababu Serikali ndipo inapoanza sasa 

kutoa ruzuku kubwa kiasi hiki, ninaomba mjikusanye mje 

kuchukua mbolea, nilikuwa kule kule. (Makofi) 

 

 Mheshimiwa Spika, kwa hiyo, naomba tukiri kwamba 

hii ruzuku ni nzuri lakini ni lazima Serikali itafute njia ya 

kuwafanya wananchi wote kwenye maeneo mbolea ile 

ifike. Kwa sababu center zikiwa ziko mbali sana inakuwa 

kidogo ni tabu. Naomba niseme ninaunga mkono hoja 

hii. Ahsante sana. (Makofi) 

 

 SPIKA: Ahsante sana. Mheshimiwa Profesa Patrick 

Alois Ndakidemi, atafuatiwa na Mheshimiwa Askofu 

Josephat Mathias Gwajima, Mheshimiwa Dokta Faustine 

Engelbert Ndugulile ajiandae.  

 

 MHE. PROF. PATRICK A. NDAKIDEMI: Mheshimiwa 

Spika, nami nikushukuru kwa kunipatia fursa ya kuchangia 

katika ripoti hii na ninachangia kama Mjumbe wa Kamati 

ya Kilimo, Mifugo na Maji.  

 

 Mheshimiwa Spika, kwa sababu leo ni siku ya mwisho 

ya mwezi Januari, na kuna Waheshimiwa Wabunge 

hatujaonana, naomba kwanza niwatakie Heri ya Mwaka 

Mpya kwa sababu najua sijachelewa. (Makofi) 

 

 Mheshimiwa Spika, nitachangia kwa uchungu sana 

suala moja nyeti ambalo ni uharibifu wa vyanzo vya maji 

na athari zake. Waheshimiwa Wabunge wenzangu 

wameshachangia mambo mengine kwenye Sekta za 

Kilimo, Mifugo na Uvuvi, mimi ngoja nijikite kwenye 

uharibifu wa vyanzo vya maji na athari zake.  

 

 Mheshimiwa Spika, nianze kwa kuunga mkono hoja 

ya ushauri wote ambao kamati imetoa. Nchi yetu ya 

Tanzania tuna baraka kubwa sana, tumejaliwa kuwa na 

vyanzo vingi vya maji. Tuna mito mingi, maziwa, chem 

chem na tuna maji mengi ambayo tumeambiwa na 

Wizara ya Maji kwamba yako chini ya ardhi. Rasilimali 

maji hizi ni muhimu sana katika maisha yetu ya kila siku. 

Tusipokuwa waangalifu kuhakikisha kwamba tuna tunza 

na kuchunga rasilimali maji hizi, huko mbele ya safari 

tutapata shida kubwa sana kwa sababu hatutaweza 

kuzalisha chakula, hatutapata maji ya kunywa na 

kadhalika na kadhalika, athari ziko nyingi sana. 

 



31 JANUARI, 2023 

292 

 

 Mheshimiwa Spika, kwa hiyo kutokana na umuhimu 

wa maji kwenye hizi sekta ambazo tunazisimamia ni 

umuhimu sana sana kutunza vyanzo vya maji ili 

tuhakikishe tunapata maji na hasa tukizingatia kwamba 

sasa hivi kuna mabadiliko ya tabianchi ambayo 

yanaendelea. Uharibifu wa vyanzo vya maji umekithiri 

katika maeneo mengi nchini kwetu na uharibifu huu 

umeshasababisha matatizo makubwa kwenye mambo 

mbalimbali kama vile uzalishaji wa umeme, wote ni 

mashahidi kwamba kulikuwa na katakata ya umeme 

hapa nyuma, ni kutokana na upungufu wa maji katika 

vyanzo vyetu vya maji. 

 

 Mheshimiwa Spika, uharibifu huu unatokana na nini 

hasa? Uharibifu huu tunafanya sisi wenyewe binadamu. 

Binadamu sisi ndiyo vyanzo vya uharibifu wa hivi vyanzo 

vyetu vya maji ambapo watu kwa kujua kabisa au kwa 

makusudi wanakata miti bila kuzingatia sheria. Baada ya 

kukata hii miti, tunapata athari kubwa sana za upungufu 

wa maji ambayo tungeyatumia kwenye shughuli nyingine 

kama vile za kilimo, kuwapa ng’ombe maji wanywe, 

kupata maji ya kunywa majumbani pamoja na shughuli 

za uvuvi. 

 

 Mheshimiwa Spika, huku kukata miti ambako 

kunaendelea katika maeneo mengi ya nchi hii 

kumeshasababisha mabadiliko ya tabianchi ambapo 

tunajionea wote. Ukienda kwa mfano kule Kilimanjaro, ule 

mlima sasa hivi uko uchi kabisa. Theluji imekwisha pale 

mlimani na kama nilivyosema awali kwenye maeneo 

mengi kwa kuwa tunakata kata miti sana, maji 

yamepungua na nimeshasema athari ambazo 

tumeshajionea hivi karibuni. Ni sasa hivi tu mvua zimeanza 

ndiyo tumeanza kujinasua na matatizo ya ambayo yapo. 

 Mheshimiwa Spika, nitatoa mfano, kule Dar es 

Salaam mliona wenyewe crisis ambayo ilitokea. Jiji la Dar 

es Salaam ambalo ndiyo jiji letu kuu la biashara, ilikuwa 

hamna maji na watu walipata shida kubwa sana. 

Tukubaliane Waheshimiwa Wabunge wote huko 

tulikotoka tulikuwa na crisis ya maji hata kule Kilimanjaro 

pamoja na kwamba tuna maji mengi kwenye mito lakini 

kulikuwa na mgao wa maji na hii ilitokana na kuharibu 

vyanzo vya maji.  

 

 Mheshimiwa Spika, kwa hiyo, pale Dar es Salaam 

shida kubwa ilikuwa ni matumizi mabaya yaani utunzaji 

mbaya wa Bonde letu la Mto Ruvu. Kumekuwa na 

activities za binadamu ambazo zimeharibu Bonde la Mto 

Ruvu na Pangani na maji hayakufika Dar es Salaam na 

tumeona shida ambayo ilitokea pale. Kama tunataka 

tuwe salama, niiombe Serikali chonde chonde tuhakikishe 

tunatunza vyanzo vya maji na kwenye kamati yetu 

tumesema mambo mengi ya kufanya lakini nitashauri vitu 

vichache. 

 

 Mheshimiwa Spika, ninaishauri Serikali kitu cha 

kwanza cha kufanya, tumeshapitisha Sheria ya Kutunza 

Vyanzo vya Maji ya Mwaka 2022. Niiombe Serikali iajiri 

wanasheria wa kutosha katika mabonde yote tisa, 

tuwapatie zana zote muhimu waende wakapambane na 

huu uharibifu wa kukata miti ili ile sheria itekelezwe. Mtu 

yeyote anayeharibu vyanzo vya maji achukuliwe sheria 

kwa hiyo, ushauri wangu wa kwanza ni kwamba Serikali 

iboreshe vitengo vya sheria kwenye mabonde yote ili 

hawa wanasheria waweze kufanya kazi na vyanzo vyetu 

vya maji viwe salama na sisi wote tuwe salama. (Makofi) 

 Mheshimiwa Spika, ushauri wangu wa pili kwa Serikali, 

Serikali za Wilaya na Serikali za Mikoa, maji ni suala la 

Usalama wa Taifa na tusicheze na suala la maji kabisa. 

Ninashauri hizi Serikali za Wilaya na za Mikoa na za Kata 

ikiwezekana, zile Kamati za Usalama za haya maeneo 

zijihusishe kikamilifu kuhakikisha kwamba tunatunza 

vyanzo vya maji. Wawe wanafanya inspection from time-

to-time wahakikishe kwamba vyanzo haviharibiwi na 

mahali ambapo wameharibu, zichukuliwe hatua za 

kisheria za kuwapeleka hawa watu mahakamani. 

 

Mheshimiwa Spika, ushauri wangu wa pili waswahili 

wanasema mtoto wako ukitaka asife kama kuna mchawi 

karibu mpe yule mchawi akusaidie kumtunza yule mtoto. 

Mimi nashauri Serikali ianzishe program muhimu kabisa ya 

kufundisha wananchi ambao wako kwenye vile vyanzo 

vya maji, umuhimu wa kutunza hivi vyanzo na 

washirikishwe kikamilifu. Kwa hiyo, elimu itolewe na Serikali 

ili wananchi watunze hivi vyanzo vya maji. 

 

(Hapa kengele ililia kuashiria kwisha kwa muda wa 

Mzungumzaji) 

 

SPIKA: Kengele imeshagonga ya pili Mheshimiwa. 

 

MHE. PROF. PATRICK A. NDAKIDEMI: Mheshimiwa 

Spika, nakushukuru naomba kuunga mkono hoja. 

(Makofi) 

 

SPIKA: Ahsante sana. Mheshimiwa Askofu Josephat 

Mathias Gwajima atafuatiwa na Mheshimiwa Dkt. 

Faustine Engelbert Ndugulile na Mheshimiwa Kunti Yusuph 

Majala ajiandae. 

MHE. ASKOFU JOSEPHAT M. GWAJIMA: Mheshimiwa 

Spika, nakushukuru sana kunipa nafasi nichangie katika 

hoja hizi mbili, kwa maana ya hoja ya Kamati ya Kilimo, 

Uvuvi na Kamati ya Kudumu ya Bunge ya Miundombinu. 

Mimi kwa sababu ya muda nitaongelea hoja mojawapo 

tu hii hoja ya Kamati ya Kudumu ya Bunge ya 

Miundombinu.  

 

Mheshimiwa Spika, Kamati hii imefanya kazi nzuri 

sana kwa sababu Kamati hii inaishauri Serikali kwa niaba 

ya Wabunge wote. Katika ushauri wake kwenye maoni 

na mapendekezo ya Kamati, kuna mahala Kamati hii 

imesema categorically kwamba, sababu mojawapo ya 

kwa nini miradi mingine ya Serikali inashindwa kutimia ni 

sababu ya ufinyu wa bajeti ya baadhi ya taasisi. Imetoa 

mfano mojawapo kama TANROADS.  

 

Mheshimiwa Spika, napenda kuongezea kwenye 

ushauri ambao Kamati ya Kudumu ya Bunge ya 

Miundombinu imeshauri. Kwa mfano, tunafahamu vizuri 

kabisa duniani kwamba resources are limited but needs 

are unlimited. Kwamba vyanzo vina ukomo lakini mahitaji 

hayana ukomo. Kwa hiyo ni ushauri wangu kwamba, 

Wizara hii inapokuwa inapanga taratibu zake za ujenzi wa 

barabara iwe inatumia Kanuni ambayo tunaita Kanuni ya 

kipaumbele au the principle of priority.  

 

Mheshimiwa Spika, nitoe mfano kwenye Kanuni ya 

kipaumbele, kwamba resources are very limited but 

needs are unlimited. Kwamba tunakuwa na vyanzo 

vilevile lakini mahitaji ni mengi kuliko vyanzo, kwa hiyo 

lazima uwe na sheria ya kutoa kipaumbele uanze na nini, 

umalizie na nini kutegemea na umuhimu wake kwa 

wakati wake. Kwa mfano, kuna barabara inayotoka 

Tegeta inapanda mpaka Kiwanda cha Wazo Hill - 

Kiwanda cha Cement mahala ambapo, ni barabara ina 

urefu kama wa kilomita Tatu au Nne hivi. Kama 

unavyojua kiwanda hiki cha Wazo Hill kilijengwa tangu 

1966. Wakati kiwanda hiki kinajengwa wananchi 

walikuwa hawakai hayo maeneo ya Tegeta, maeneo ya 

Madale lakini sasa kiwanda kimejengwa na wananchi 

wanakaa, barabara hii ni nyembamba kweli kweli. 

(Makofi) 

 

Mheshimiwa Spika, unapojaribu kujiuliza ni kwa nini hii 

barabara haijajengwa? Nikupe takwimu za kweli kutoka 

kiwandani. Kiwanda hiki kinatoa corporate tax kwa 

mwaka zaidi ya Bilioni 100, narudia tena Bilioni 100 

corporate tax kwa mwaka, lakini barabara yake ni 

nyembamba kiasi kwamba mwaka huu tu tulioumaliza 

2022 zaidi ya watu 10 wameuawa pale kwa ajali kwa 

sababu barabara ni nyembamba malori yanapangana 

kutoka kiwandani kuja pale Tegeta na yanasababisha 

ajali si za kawaida. 

 

Mheshimiwa Spika, sasa unaweza kujiuliza, kama 

kiwanda hiki kinaipa Serikali ushuru Bilioni 100 corporate 

tax kwa mwaka, kuna tatizo gani kwa Serikali kupanua 

barabara hii ili malori yatembee na ipate ushuru zaidi. It’s 

very simple principle kwamba huyu ng’ombe ambaye 

anakupa maziwa, unampa majani ya kutosha ili upate 

maziwa zaidi ununue ng’ombe wengine. Lakini kwa 

kutokujua kanuni ya priority ni kwamba barabara hiyo 

haijajengwa, matokeo yake malori yanapangana kutoka 

Tegeta kiwandani yanafika pale mpaka Tegeta 

barabarani hayawezi kwenda. Kumbe kama tungeweza 

kupanua barabara hii kwa kuangalia priority hawa watu 

wanaotulipa Bilioni 100 kwa mwaka wangekuwa wana 

uwezo wa kulipa zaidi ya pale na tungejenga barabara 

nyingine zaidi. (Makofi) 

 

Mheshimiwa Spika, kwa hiyo mimi naishauri Serikali 

kwamba, it is very important and crucial kuwa 

tunaangalia priority tuanze na nini ili kitupe nini kwa ajili ya 

kujenga mahali pengine, hili ni jambo la muhimu sana. 

Inashangaza kwamba imekuwa kero kubwa sana kwa 

watu wa pale kwa sababu watu wanauwawa kila siku. 

(Makofi) 

 

Mheshimiwa Spika, jambo jingine la kuangalia ni 

muhimu sana TANROADS au na Wizara hii wakati 

wanapanga bajeti zao waangalie priority. Kwa mfano, 

kuna bandari moja pale Mbweni barabara ya kwenda 

kwenye Bandari ya Mbweni, bandari ndogo mahali 

ambapo watu wanafanya biashara kati ya Zanzibar na 

Mbweni. Bandari ile ni ndogo tu lakini kwa mwezi 

inakusanya mapato Milioni 400, lakini ile barabara tu ya 

kwenda bandarini haipo kiasi kwamba watu 

wanatumiwa ng’ombe. Yaani Mashekhe wangu pale 

lazima watumie ng’ombe kubeba mizigo yao. Can you 

imagine Dar es Salaam - Mbweni mahali ambapo Milioni 

400 zinakusanywa kila mwezi, hakuna barabara ya kufika 

kwenye bandari hiyo lazima watu wabebe na ng’ombe, 

hizi milioni 400 zinaenda wapi? (Makofi) 

 

Mheshimiwa Spika, kwa hiyo nilikuwa nafikiri it is very 

crucial kutumia kanuni ya kipaumbele (the principle of 

priority) kwamba mahali panapozalisha tupatengenezee 

barabara ili pazalishe zaidi kwa ajili ya fedha za kuisaidia 

nchi yetu, hii it is a simple mathematics it doesn’t cost 

matrix, haihitaji matrix wala integration. Kwamba hapa 

wanalipa milioni 400 kwa mwezi lakini hawana barabara, 

gari haiwezi kufika bandarini, wanatumia ng’ombe ukifika 

pale ni Dar es Salaam lakini kwenda pale bandarini 

lazima utumie ng’ombe. Sasa kama wangekuwa 

wametumia magari tungezalisha zaidi. (Makofi) 

 

Mheshimiwa Spika, kwa hiyo naomba sana kujaribu 

kuunga huu ushauri na Kamati ya Miundombinu kwamba 

ni muhimu sana kuangalia priority waanzie wapi ili tupate 

nini kwa ajili ya kupata nini pale baadae.(Makofi) 

 

Mheshimiwa Spika, niendelee na palepale kuionesha 

Wizara hii kwamba wakitumia the principle of priority 

itawasaidia sana. Kwa mfano, pale Basihaya kuna mtaro 

wa maji, huu mtaro wa maji, maji huwa yanajaa 

yanaporomoka kutoka juu yanaua watu kila mwaka. Kila 

mwaka watu wanauawa kwa sababu ya mtaro wa 

Basihaya mpaka Nyamachabes. Serikali ilishafanya tayari 

study pale kuonesha kwamba TANROADS wanatakiwa 

kujenga mtaro wa ku-deliver maji kwenda baharini.  

 

Mheshimiwa Spika, Mheshimiwa Rais alipopita pale 

aliahidi akasema mtaro huu utajengwa. Haya sasa siyo 

maendeleo, haya ni kuokoa maisha ya watu 

wanaoangamia kwa ajili ya mafuriko wakati wa mvua. 

Inashangaza sana, unakuta eneo lile lilikuwa na tatizo la 

maji kwa maana kwamba watu hawana maji, wakati huo 

huo lina tatizo la mafuriko ukimwelezea mtu hawezi 

kukuelewa. Una tatizo la upungufu wa maji, wakati huo 

huo una tatizo la mafuriko anakwambia akili yako ina 

matatizo. Hii ni kwa sababu ya kutokujua priorities, tuanze 

na nini, tufuate na nini ili tupate nini hapo baadae. 

(Makofi) 

Mheshimiwa Spika, naomba nimalizie tu bila 

kuchukua muda wako mwingi kwamba ni muhimu sana 

hii Kamati ya Miundombinu imeshauri jambo zuri kwamba 

Serikali ni vizuri sana iweke priorities mahali ambapo 

panatupa return kubwa tuwekeze zaidi ili tupate return ya 

kutosha kwa ajili ya kuijenga nchi yetu. 

 

Mheshimiwa Spika, jambo la mwisho kwenye hilo hilo. 

Kuna barabara inayotoka Bunju ‘B’ kwenda 

Mabwepande inaenda mpaka Kihonzile, inakwenda 

kuunga mpaka ile barabara ya stendi ya Mbezi mwisho. 

Ukiangalia kwenye priorities hizo hizo kwamba Wizara hiyo 

inafanya priority barabara hiyo inatokea Mbezi Luis 

inakuja kwenye Jimbo la Kawe kupita Mabwepande 

mpaka Bunju B. Ingejengwa ungeona badala ya mabasi 

kutoka Morogoro yakaingia Ubungo Mjini yangekuwa 

yanapita moja kwa moja yanatokea Mabwepande na 

hata ile maana ya kujenga Bandari ya Bagamoyo mtu 

angetoka kule aka-connect moja kwa moja kwenda 

Morogoro. Kwa hiyo ni muhimu sana Wizara ichukue 

ushauri wa Bunge kwamba tuangalie priority 

tunapofanya mambo yetu kwa sababu resources are 

limited but needs are unlimited. 

 

Mheshimiwa Spika, nakushukuru sana. (Makofi) 

 

SPIKA: Ahsante sana. Mheshimiwa Dkt. Faustine 

Engelbert Ndugulile atafuatiwa na Mheshimiwa Kunti 

Yusuph Majala, Mheshimiwa Nape Moses Nnauye 

ajiandae. 

 

MHE. DKT. FAUSTINE E. NDUGULILE: Mheshimiwa Spika, 

nashukuru sana kwa kunipatia nafasi niweze kuchangia 

taarifa ya Kamati mbili, Kamati ya Miundombinu na 

Kamati ya Maji na Kilimo. 

 

Mheshimiwa Spika, mimi nitajielekeza katika Kamati 

ya Miundombinu na nimeipitia taarifa hii lakini nimebaini 

kwamba kuna eneo ambalo halijaguswa vizuri na hii 

inahusiana na Taasisi ya TEMESA. TEMESA ni taasisi ya 

Serikali inayosimamia masuala ya mechanical, electrical 

pamoja na masuala ya vivuko. Kwa kweli utendaji wa 

Taasisi hii ya TEMESA umekuwa siyo wa kuridhisha na huko 

tunapotoka kwenye Halmashauri zetu, magari 

yanayopelekwa TEMESA badala ya kwenda na kupona 

yanarudi yakiwa mabovu, gharama zinakuwa ni kubwa 

sana, TEMESA imekuwa ni dalali wa taasisi binafsi na gereji 

binafsi. 

 

Mheshimiwa Spika, kwa leo nataka nijielekeze katika 

masuala ya menejimenti ya vivuko. Mimi ni Mbunge wa 

Jimbo ambalo ni lazima uvuke maji kwenda kufika katikati 

ya Jiji la Dar es Salaam. Katika hizi siku za karibuni 

kumekuwa na changamoto kubwa sana kwa wananchi 

wa Kigamboni kuhusiana na upatikanaji wa vivuko 

salama vyenye uhakika kwenda katikati ya Jiji la Dar es 

Salaam. Hivi karibuni tumepata kivuko ambacho 

kilikwenda kukarabatiwa cha MV-Kazi kimrudi lakini 

nacho kimerudi na changamoto kubwa sana pamoja na 

gharama ya bilioni 4.4 kukitengeneza kivuko kile. 

 

Mheshimiwa Spika, sambamba na hilo tunategemea 

kupeleka panton kubwa MV-Magogoni Kenya, mimi 

kama Mtanzania nasikitika sana, tunao wazalendo 

ambao wanaweza wakavitengeneza hivi vivuko lakini 

kwa sababu ya taratibu tu za manunuzi tutakitoa kivuko 

chetu tutakipeleka Mombasa tutapeleka fedha za kigeni 

na tunakwenda kuua ajira, wakati huo huo tunasema 

tunataka tutengeneze ajira ndani ya nchi yetu. Hili mimi 

nilitamani sana Kamati ya Miundombinu ifanye mapitio 

ya mchakato wa manunuzi ya upatikanaji wa Mkandarasi 

wa utengenezaji wa MV-Magogoni. 

 

Mheshimiwa Spika, haiwezekani kampuni ya 

wazalendo ambayo imetengeneza boti zetu, 

inatengeneza meli zetu, tunasema kwamba haina uwezo 

wa kukarabati boti, hilo haliwezekani. (Makofi) 

 

Mheshimiwa Spika, nilitaka nimalizie kutoa ushauri na 

nilitamani sasa hili nalo tuliongeze katika maazimio yetu 

kwamba TEMESA iangaliwe upya, kimfumo na kiutendaji. 

Nilitaka kushauri na kama Bunge lako nalo litatukubalia 

hususan katika upande wa vivuko. Pale kwangu 

Kigamboni wanavuka watu takriban watu 60,000 mpaka 

80,000 kwa siku, yanavuka magari zaidi ya 2,000 lakini ni 

wazi kabisa usimamizi na uendeshaji wa vivuko vile 

umekuwa ni changamoto kubwa sana na iko siku 

tutapata maafa makubwa sana. 

 

Mheshimiwa Spika, imekuwa karibia kila wiki panton 

zinazimika baharini zinavutwa, mageti yanashindwa 

kufunguka yaani ni tafrani, haipiti wiki bila kupata 

malalamiko makubwa kuhusiana na vivuko vile. Sasa 

tusisubiri mpaka maafa yanatokea. Mimi nashauri kwa 

kuwa TEMESA wameshindwa kusimamia masuala haya ya 

vivuko ni vema vivuko hivi sasa vikapewa watu binafsi 

waweze kuvisimamia, kuviendesha na Serikali iweze 

kupata gawio kutokana na vivuko hivyo. (Makofi) 

 

Mheshimiwa Spika, naomba sana kwamba katika 

moja ya Azimio la Bunge lako basi suala la TEMESA katika 

usimamizi wa vivuko liweze kuangaliwa na huduma hizo 

ziweze kupewa watu binafsi. Ninakushukuru sana. 

(Makofi) 

 

SPIKA: Ahsante sana. Mheshimiwa Kunti Yusuph 

Majala, atafuatiwa na Mheshimiwa Nape Moses Nnauye, 

Mheshimiwa Hussein Mohamed Bashe ajiandae. 

 

MHE. KUNTI Y. MAJALA: Mheshimiwa Spika, 

ninakushukuru kwa kunipatia nafasi ili niweze kuungana 

na Waheshimiwa Wabunge wenzangu kuchangia hizi 

hoja mbili zilizoko mbele yetu, hoja ya Kamati ya 

Miundombinu pamoja na hoja ya Kamati ya Kilimo, 

Mifugo na Maji. 

 

Mheshimiwa Spika, naomba nianze na suala zima la 

mtiririko wa bajeti kwenye Wizara ya Kilimo na nitaomba 

nijikite sana kwenye kilimo kwa sababu kilimo zaidi ya 

asilimia 70 ya Watanzania wanategemea kilimo, kiuchumi 

na kwenye mambo mengine yote. 

 

Mheshimiwa Spika, mwaka jana mwezi wa Sita 

tunaahirisha Bunge hapa, bajeti ambayo ilikuwa ni 

kipaumbele na tuliyoipigia makofi na kuishangilia ilikuwa 

ni bajeti ya Kilimo ambayo ilitoka bilioni 200 mpaka 

tukafika bilioni 900. Tulisema hapa kwamba suala la 

kutenga hii bajeti liendane na suala zima la kupeleka 

fedha kwenye Wizara husika ili tuweze kufikia malengo 

tunayoyakusudia. 

 

Mheshimiwa Spika, mpaka sasa tuna nusu mwaka, 

Serikali kwa maana ya Wizara ya Fedha wametoa asilimia 

19 tu ya bajeti ya maendeleo. Tunavyozungumza hapa, 

Mheshimiwa Rais wa Jamhuri ya Muungano wa Tanzania 

kwa dhamira yake njema ya kuwasaidia wakulima na 

kuinua kipato cha Taifa letu, akaamua kwa kuwa suala la 

mbolea limekuwa ni changamoto gharama ni kubwa, 

akaomba Wizara itoe shilingi bilioni 150 ili ziende kwenye 

mbolea watu wetu waweze kupata mbolea kwa bei ya 

chini. 

 

Mheshimiwa Spika, leo tunavyozungumza Wizara ya 

Fedha imetoa bilioni 50, lakini bilioni 50 zenyewe 

zimetolewa kwa kunatanata hizi, kuanzia mwezi wa 

Novemba, Disemba na hii Januari ndiyo wanaendelea 

wamefikisha bilioni 50. (Makofi) 

 

Mheshimiwa Spika, Waheshimiwa Wabunge 

wenzangu wamesema… 

 

SPIKA: Mheshimiwa Kunti, Mheshimiwa Waziri wa 

Fedha amesimama. Mheshimiwa Mwigulu ni taarifa, 

utaratibu ama? 

 

WAZIRI WA FEDHA NA MIPANGO: Mheshimiwa Spika 

ni taarifa. 

 

SPIKA: Inabidi ukisimama uniambie ili nijue ni Kanuni 

gani inaniongoza, karibu. 

 

T A A R I F A 

 

WAZIRI WA FEDHA NA MIPANGO: Mheshimiwa Spika, 

ninampa taarifa mchangiaji Mheshimiwa Mbunge 

kwamba hivi tunavyoongea hatuna shida ya fedha kwa 

ajili ya Wizara ya Kilimo, fedha kwa ajili ya Wizara ya 

Kilimo, kwa ajili ya irrigation, kwa ajili ya mbolea zote zipo 

hivi tunavyoongea, isipokuwa tunazitoa kufuatana na jinsi 

certificate zinavyoiva. Mikataba yote ya program 

imeshasainiwa, kwa hiyo, kadri certificate inavyokuja 

tunawasilisha na Waziri wa kisekta atasimama hapa 

akuambie kwamba wanasubiri certificate halafu tulipe, 

na mikataba yote ilishasainiwa. 

 

Mheshimiwa Spika, inabidi tukubaliane ili tuelewane, 

fedha hatufanyi kazi ya kugawana tunatekeleza project 

ndiyo utaratibu wa malipo unavyofanyika. Kwa hiyo, 

fedha kwa ajili ya irrigation zipo na zinasubiri certificate ili 

tuweze kulipa, zote zipo hata hela za mbolea zipo. 

 

SPIKA: Haya ahsante sana, Mheshimiwa Kunti 

unaipokea taarifa hiyo? 

 

MHE. KUNTI Y. MAJALA: Mheshimiwa Spika, naomba 

nisiipokee na ninaomba niendelee na mchango wangu. 

 

Mheshimiwa Spika, nimesema hivi, Mheshimiwa 

Mwigulu unao muda wako pia wa kuja kujieleza haya 

yote unayotamani kuyaeleza. Fedha bilioni 150 zipo, 

tunatakiwa tutoe fedha ziende kwa waagizaji wa mbolea 

ili watu wale waweze kutoa mbolea. Hapa sasa hivi 

ninavyozungumza magari yapo bandarini yanapakia 

mbolea, Wahindi wamegoma kutoa magari ya mbolea, 

vijijini huko hakuna mbolea, msimu wa kupanda 

Watanzania wamepanda bila mbolea, wamepanda 

zimeota na mbolea ya kukuzia ni tafrani! Tunakwenda 

kwenye uzalishaji mbolea ya kuzalisha haipo nchini, sasa 

yeye ananiambia mbolea ipo unaona raha kuweka hela 

benki zipo pale zimetulia halafu Watanzania tunapata 

shida?(Makofi) 

Mheshimiwa Spika, hizo fedha kama zipo za mbolea 

bilioni 100 iliyobaki tunaomba kesho ilipwe ili Watanzania 

waweze kupata mbolea na tuachane na hizi story zenu 

mnazotuletea. 

 

Mheshimiwa Spika, naomba niendelee na suala la 

kilimo lakini suala la mbolea zilipwe. Wizara ya Kilimo 

imesaini mikataba 64 kwenye umwagiliaji, sijui ujenzi wa 

mabwawa na kadhalika kwenye miradi yao yote. 

Umesaini mikataba halafu wamekuambia tupe fedha 

hutoi fedha unatuambia fedha zipo unaziweka hizo 

fedha zikusaidie nini au zikufanyie nini wewe? Watu wapo 

tayari kwa ajili ya Kwenda site, mikataba imesainiwa, 

toeni fedha ili mikataba Wakandarasi waende site 

wakaanze kufanyakazi za ujenzi. 

 

Mheshimiwa Spika, tunakuwa tunatarajia kwenye 

suala la umwagiliaji Taasisi yetu ya ASA inayokwenda 

kuzalisha mbegu, Wakandarasi hawa walipwe fedha zao 

ili ASA mwakani tuweze kupata mbegu ya kutosheleza 

yenye gharama nafuu. Leo tunavyoongea mbegu ya 

mahindi kilo mbili inauzwa shilingi 14,000 mpaka shilingi 

20,000, ukija kwenye mbegu bora ya alizeti inauzwa 

shilingi 70,000 mpaka shilingi 90,000! Sasa huyu mkulima ni 

wa namna gani anaenda kupata hizo mbegu kwa 

namna hiyo? 

 

Mheshimiwa Spika, tulitarajia fedha za umwagiliaji 

zingetolewa ASA wakapata hizo fedha, mashamba yao 

yakawekewa mfumo wa umwagiliaji, wakalima mbegu 

na Watanzania wakapata mbegu kwa gharama nafuu 

na zinazopatikana kwa wakati, kwa hiyo biashara ya 

kuambiwa fedha zipo, shida sijui hatugawani hela kama 

njugu, hiyo miradi mingine mnayogawana kama njugu 

mbona hatusemi na mnazitoa tu kama njugu?(Makofi) 

 

Mheshimiwa Spika, kuna suala pia la usimamizi, 

Mheshimiwa Rais aligawa pikipiki baada ya kufanya 

uzinduzi, baada ya kugawa zile pikipiki zimeenda site, 

pikipiki zile zinasimamiwa na watu wa TAMISEMI, hivi 

tunavyoongea haziendi site kwa sababu hawana 

mafuta, sijui kwako Spika Jimbo la Mbeya kama 

wanakwenda, tukija kwenye suala la bajeti tukisema 

jamani tunaomba hawa watu wasimamiwe na Wizara 

husika mnasema ooh! Sijui nini, sijui vitu gani! 

Mnatuvuruga na mnatuchanganya. Leo, sera ya kilimo 

inasimamiwa na Waziri wa Kilimo, tukienda kwenye 

utekelezaji anaekwenda kusimamia utekelezaji ni 

TAMISEMI! Huyu mtu ameharibu huku Waziri wa Kilimo 

hana uwezo wa kumwajibisha huyu Afisa anaesimamiwa 

na TAMISEMI huku chini, ni mpaka procedure tena Waziri 

wa TAMISEMI aingilie hapo ndiyo aende awajibike. 

 

Mheshimiwa Spika, leo mafuta ya pikipiki, pikipiki zipo 

kule chini, Mkurugenzi anafanya shughuli zake kwa pikipiki 

zile zile ambazo zilitakiwa kwenda kufanyakazi ya kilimo, 

kwa hiyo kilimo kimebaki pale, Afisa Kilimo yupo pale, 

pikipiki haina mafuta, anatumwa na Mkurugenzi ambaye 

anapelekewa mafuta nenda kanifanyie kazi yangu fulani, 

tunaenda wapi? (Makofi) 

 

Mheshimiwa Spika, ninaomba Serikali ipitie upya 

mfumo wake wa kiutawala kuhusiana na suala zima 

kwenye Wizara hususani Wizara za kisekta za uzalishaji, 

kwamba wate hawa wa chini ni lazima watoke TAMISEMI 

nak ama hawatoki TAMISEMI basi tuone ni namna gani 

tuweke Naibu Katibu Mkuu TAMISEMI atakaeshughulika 

na Wizara za uzalishaji. (Makofi) 

 

Mheshimiwa Spika, naomba nizungumzie pia suala la 

mifugo. Tumekuwa tukisafiri, tunatoka Mwanza mpaka 

Dar es salam, tumekuwa tukiona malori yameongozana 

yakiwa yamepakia ng’ombe hai anatolewa Mwanza 

ama Shinyanga anapelekwa Dar es salam kwenda 

kuchinjwa. 

 

Mheshimiwa Spika, kumekuwa na ajali nyingi 

zinazotokana na malori haya; madereva wamechoka 

ng’ombe wale wanapata ajali kule wanakufa na 

wengine wanakatika. Hatima yake hata hizo nyama 

tunazokula hazina afya kwa matumizi ya binadamu. 

Ng’ombe umemkeshesha siku tatu, wiki yuko barabarani, 

akifika apumzishwi anapitilizwa anaenda kuchinjwa; 

nyama ile inakuwa haina ubora kwa lishe ya binadamu.  

 

Mheshimiwa Spika, na umeeleza hapa kwamba 

Kamati ya Kilimo tumewaambia kwamba kuna udumavu 

wa samaki, je, sisi tunaokula inakuwaje? Je, tujiandae nasi 

kuwa wadumavu wa afya, kwasababu tunachokula 

tunajaza tumbo na hatuli chakula bora. Kwahiyo tuna 

lishe duni na naamini ndiyo maana hata tunaona hapa 

watu sijui ni kwasababu ya samaki wadumavu ndiyo 

maana tunaambiwa… 

 

NAIBU WAZIRI WA MIFUGO NA UVUVI: Mheshimiwa 

Spika, Taarifa. (Makofi) 

 

SPIKA: Mheshimiwa Ulega, muda wake wa 

kuchangia mchangiaji umekwisha, lakini nakupa dakika 

moja fafanua ulichotaka kusema 

T A A R I F A 

 

NAIBU WAZIRI WA MIFUGO NA UVUVI: Mheshimiwa 

Spika, nakushukuru sana kwa kunipa fursa hii ya 

kuzungumza haswa kwa hoja hii ambayo kwanza 

imezungumzwa hapa ndani ilianza na Mheshimiwa 

Mbunge wa Kalenga, Mheshimiwa Kiswaga na badae 

wewe mwenyewe ukafanya kama unaiulizia nasasahivi 

imezungumzwa pia na Mheshimiwa Kunti Majala. 

 

Mheshimiwa Spika, hii ameiongezea chumvi 

Mheshimiwa Kunti Majala, ya kusema kwamba kama 

Samaki wanadumaa na sisi tutadumaa pia. 

 

Mheshimiwa Spika, kesi iliyoibuliwa na Mheshimiwa 

Kiswaga Mbunge wa Kalenga ni very specific. Kwamba 

katika Bwawa la Mtera iko mito inayoingiza maji kwenye 

eneo lile na kwa hivyo mito ile wako wakulima wanao 

onekana wanatumia chemicals. Zile chemicals 

zinapoingia kwenye maji zinasababisha stunted growth 

kudumaa au kutokukua sawasawa kwa samaki. Kwahivyo 

hii kesi isiwe kwamba ni Samaki wote… 

 

SPIKA: Ngoja, ngoja, hapo hapo, isiwe kwamba ni 

samaki wote. Hoja nadhani ni ya Kamati, iko kwenye 

taarifa ya Kamati. Mwenyekiti si iko humu kwenye taarifa 

yenu?  

 

MHE. DKT. CHRISTINE G. ISHENGOMA- MWENYEKITI WA 

KAMATI YA KUDUMU YA BUNGE YA KILIMO, MIFUGO NA 

MAJI: Mheshimiwa Spika, ipo kwenye taarifa. (Makofi) 

 

SPIKA: Mheshimiwa Ulega, ni kwenye Taarifa ya 

Kamati na wao wameeleza mahususi kwamba nadhani 

wamesema samaki wa Mtera, kwa hivyo hata wao 

hawajasema samaki wote, kwa hivyo Wabunge wote 

wanaozungumza, kwasababu tulishawapa mwongozo 

kwamba wazungumzie taarifa iliyoko humu, kwahiyo ni 

dhahiri wanazungumzia samaki waliodumaa, wa Mtera. 

(Makofi) 

 

NAIBU WAZIRI WA MIFUGO NA UVUVI: Mheshimiwa 

Spika, ni sawa mimi nakubaliana na hoja ya Kamati kwa 

specific case ya Mtera, ambayo sisi tumeipokea, kama 

Wizara, na tutakwenda kuifanyia utafiti na baadaye kuja 

na hatua ambazo zitatupelekea kuondoa tatizo hilo. Hata 

hivyo kwa case ile ambayo imezungumzwa na 

Mheshimiwa Kunti, ukiitazama ni kama vile amechukua 

kwa ujumla wake, na kwa hivyo walaji wote wa samaki 

sasa wawe katika hatari ya kwamba na wao watapata 

udumavu, ambalo mimi ninao kwamba si sahihi, ahsante. 

(Makofi) 

 

SPIKA: Nadhani kama nimemsikia sawasawa 

Mheshimiwa Mbunge, alikuwa anamanisha labda hicho 

ndicho nilifikiri umesimama. Alisema humu ndani huenda 

wako watu ambao wamekula wale samaki ambao 

wamedumaa ndiyo maana kuna mambo pengine 

tunayaona hayako namna fulani. Nilifikili hiyo ndiyo hoja 

uliyosimama Mheshimiwa kumbe sasa wewe umesimama 

kwamba si samaki wote. Kwa hiyo basi swali letu lipo 

palepale. Nadhani Serikali itusaidie namna ya kwenda 

kuangalia, wale samaki walio duma, je, Watanzania 

wanaokula wale samaki ambao wamedumaa wana 

athari kwao au hawana? Na je wana vile virutubisho 

vinavyotakiwa kama Samaki mwingine ama ule udumavu 

wao unaondoa vile virutubisho ambavyo samaki wa 

kawaida wanavyo? 

Huo utafiti kwasababu ipo kwenye Taarifa ya Kamati 

upande wa Serikali itabidi mkalitazame hilo vizuri ili watu 

wasile samaki waliodumaa, wasije na wao wakakosa vile 

virutubisho vinavyopaswa kutoka kwenye samaki. Vilevile 

pia Mheshimiwa Waziri wa Kilimo utakapopata nafasi ya 

kuchangia Mheshimiwa Kunti amezungumza kuhusu hoja 

ya utoshelevu wa mbegu za kilimo kwa msimu ujao. Kuna 

taarifa ilitoka nadhani ni sijui kinaitwa sijui ni kitalu ama vipi 

utakuwa unafahamu wewe, cha uzalishaji mbegu Iringa. 

Kwamba kuna ng’ombe waliingia wakala eneo kubwa 

sijui ni wapi, nadhani utatoa hayo maelezo; ili tujue kama 

ile haina athari kwenye utoshelevu wa mbegu katika 

msimu ujao. Kwasababu kile kituo ambacho wanyama 

waliingia hapo ama tuseme wafugaji waliingiza 

wanyama wao na kula hizo mbegu isije ikaleta athari 

kwenye upatikanaji wa mbegu. Mheshimiwa Nape Moses 

Nauye, atafautiwa na Mheshimiwa Hussein Mohamed 

Bashe na Mheshimiwa Mashimba Ndaki ajiandae. 

 

WAZIRI WA HABARI, MAWASILIANO NA TEKNOLOJIA 

YA HABARI: Mheshimiwa Spika, nakushukuru sana kwa 

kunipa nafasi na mimi nichangie kidogo taarifa 

zilizowekwa mbele ya Bunge lako leo. Nichukue nafasi hii 

kulipongeza Bunge kwa kazi nzuri ya kuisimamia Serikali 

kupitia Kamati hizi mbili; Kamati ya miundombinu na 

Kamati ya Kilimo. 

 

Mheshimiwa Spika, specific kwa Kamati ya 

Miundombinu, kwa Taarifa yake, nichukue nafasi hii 

kuwapongeza sana Kamati hii kwa kazi nzuri ambayo 

wamekuwa wanaifanya katika kipindi cha Taarifa hii chini 

ya Mwenyekiti Ndugu Kakoso ,Makamu Mwenyekiti 

Mama Anna Kilango na Wajumbe wake, wanafanya kazi 

nzuri sana ya kuisimamia Serikali na kushauri. Mafanikio 

tunayoyaona ni matokeo ya ushauri mzuri na kazi nzuri 

inayofanywa na Kamati hii kwa niaba ya Bunge. Kwahiyo 

tunawashukuru sana Kamati kwa kazi nzuri waliyofanya. 

 

Mheshimiwa Spika, nichukue nafasi hii kumpongeza 

na kumshukuru sana Mheshimiwa Dkt. Samia Suluhu 

Hassan Rais wa Jamuhuri ya Muungano wa Tanzania 

kwanza kwa msukumo wa kipekee aliyouweka 

kuhakikisha Sheria ya Taarifa Binafsi inatungwa na kuletwa 

Bungeni; na nalishukuru Bunge lako kwa kuipitisha Sheria 

ile. Pia namshukuru kipekee Rais kwa kuisaini kwa wakati 

na sasa iko tayari kuanza kufanya kazi. Wizara 

tunakamilisha Kanuni zitakazoiwezesha Sheria hii kufanya 

kazi. Sheria hii imetupa heshima duniani, imetuingiza 

katika nchi salama mtandaoni kwenda kuwekeza na 

kufanya shughuli. Kwakweli Mheshimiwa Rais 

ametutendea haki katika jambo hili na tuna sababu za 

kumpongeza na kulipongeza Bunge lako kwa kutunga 

Sheria hii. Sheria hii itakapoanza kufanya kazi tunahakika 

usalama mtandaoni utakuwa mzuri. Wakati tunakwenda 

kutunga kanuni tutawashirikisha wadau ili washiriki 

kuhakikisha kanuni hizi zinatungwa vizuri, zinaendana kwa 

mujibu wa Sheria iliyotungwa na kuhakikisha mtandao 

wetu unakuwa unakuwa salama. (Makofi) 

 

Mheshimiwa Spika, la pili niishukuru Kamati na 

nilishukuru Bunge lako. Inavyoonekana kwa kauli moja 

wameunga mkono uwamuzi wa kufungia simu ambazo 

haziko halali katika mtandao wa nchi yetu. Kwa 

mahesabu ambayo tumeendelea kuyatoa mpaka jana 

tulikuwa na simu takriban million mbili na kitu ambazo 

hazijahakikiwa. Tunaendelea kutoa hizi siku mpaka tarehe 

13. Tunaamini kwa kauli moja, kwakuwa tumekubaliana 



31 JANUARI, 2023 

312 

 

kudhibiti uhalifu kwenye mtandao basi tunashukuru kwa 

endorsement iliyopatikana; na tarehe 13 Mwezi 2 saa 

kumi jioni kama kuna simu itakuwa haijahakikiwa 

hatutasogeza muda tutaifunga. (Makofi) 

 

Mheshimiwa Spika, sasa usalama wa mtandaoni 

unategemea Sheria, unategemea mifumo lakini 

unategemea pia usimamizi. Tumeongeza usimamizi 

kwenye baadhi ya maeneo, Sheria zimetungwa na 

tunaendelea kuzitunga na mifumo inaendelea kuwekwa. 

Hapa pametokea malalamiko na yamekuwa 

yakizungumzwa na Kamati imegusia. Bado kuna message 

nyingi ambazo watumia huduma za mawasiliano 

wanazilalamikia, kwamba zinatumwa kwao bila wao 

kutaka wala kuziomba; na message nyingi zinahusiana na 

biashara na biashara zenyewe za hovyo, biashara za 

waganga wa kienyeji mambo ya betting sijui mambo ya 

kuhamasisha biashara zao. (Makofi) 

 

Mheshimiwa Spika, Sheria iko wazi, na kwenye hili 

nataka kuchukua nafasi hii kuwataka TCRA, nadhani 

tumevumiliana vya kutosha, sasa tuchukue hatua 

tukomeshe jambo hili. Watu wamelalamika sana 

inatosha, tunaharibu jamii yetu. Watu wanatumia taarifa 

za watu, wanawatumia message ambazo kwa kweli 

zimegeuka kuwa usumbufu. Hili jambo limezungumzwa 

kwa kina hapa na sisi kama Serikali tunalipokea, na 

kupitia TCRA hii ndiyo kauli ya mwisho, tunataka hili jambo 

likome. Tumezungumza, tumevumiliana, imefika wakati 

sasa inatosha. Watoa huduma za mawasiliano, 

kwasababu message, zinapitia kwao. Mtoa huduma 

ambaye ataruhusu jambo hili sasa tutachukua hatua na 

bila shaka ndiyo itakuwa suluhisho la jambo hili. Inatosha, 

message zimekuwa nyingi. Kwa hali ilivyo tukiendelea 

kuruhusu jambo hili nadhani tutakuwa hatuwatendei haki 

watumia huduma za mawasiliano. 

 

Mheshimiwa Spika, baada ya kupitisha Mfumo wa 

Anuani za Makazi, na bahati nzuri kamati imezungumza 

vizuri, kwamba mfumo huu utaendelea kujengwa, 

utaendelea kuhimarishwa na kuboreshwa. Tuko hatua za 

mwisho za mchakato wa kutunga kanuni, na pengine 

sheria za kuufanya sasa mfumo huu uwe katika matumizi 

ya kawaida. Sasa hivi unaweza usione effect yake kwa 

sababu bado hakuna kanuni za kuufanya utumike. 

Tunakoelekea huduma nyingi zitatolewa kwa kuzingatia 

pia Mfumo wa Anuani za Makazi; na hii itarahisisha sana 

utoaji wa huduma. 

 

Mheshimiwa Spika, suala la mwisho kwenye ripoti 

imezungumzwa changamoto tuliyonayo hasa kwenye 

mipaka ya nchi yetu, suala la huduma za mawasiliano 

lakini pia suala la usikivu wa shirika letu la utangazaji.  

 

Mheshimiwa Spika, pamoja na bajeti yake kuwa 

ndogo lakini hivi tunavyoongea tuko kwenye hatua za 

mwisho za kukamilisha makubaliano kati ya TTCL na TBC ili 

kuwawezesha TBC watumie minara ya TTCL kupeleka 

huduma ili tukabiliane na changamoto ya uwekezaji wa 

minara kwa shirika letu la utangazaji. Tunaamini jambo hili 

likitekelezwa litaongeza usikivu wa shirika letu. Hivi leo 

tunavyoongea, tarehe 31/01/2023, ile minara 763 tenda 

yake imefunguliwa leo. Tunaamini baada ya hapa 

tutatengeneza mchakato mzuri. Niahidi mbele ya Bunge 

lako, siku tutakapowakabidhi wajenzi tutaomba kibali 

tukutane Wabunge wote tukiwa hapa ili tushuhudie 

kukabidhiwa hawa wanaokwenda kujenga, na kila 

mmoja amuone nani anakwenda kujenga kwenye eneo 

lake ili isaidie ufuatiliaji, na bila shaka itapunguza tatizo 

tulilonalo la Mawasiliano. (Makofi)   

 

Mheshimiwa Spika, naunga mkono Hoja za Kamati. 

Nakushukuru sana. (Makofi)    

 

SPIKA: Ahsante sana Mheshimiwa Waziri; na kadri 

tunavyoenda yapo mambo mengi kwakweli ambayo 

inabidi kuyafanyia kazi ikiwa ni pamoja na hawa watoa 

huduma.  

 

Matangazo kwenye simu zetu ni mengi sana, na si 

yote ambayo wengine tunayahitaji. Sasa hatujui hicho 

kibali wamejipa kwasababu tunatumia mitandao yao 

ama nao wamefanya kukusanya taarifa mahali ambazo 

sasa zimeishalindwa na sheria; kwamba huyu anapenda 

vitu fulani halafu ndiyo wampelekee? Na wazazi wengi, 

kwasababu watoto wanasoma shule wengine mbali 

kwahiyo mzazi analazimika kumpa mtoto wake simu 

mwingine; hasa wanatuma humo matangazo ya kila 

aina. Sasa hayo nayo mkayatazame, kama kuna namna 

ya kujitoa wawe wanatutangazia. Kwamba mtu ambaye 

hataki matangazo ya namna hii piga namba hii namba 

yako inaondolewa. Lakini wanatutumia kila taarifa.  

 

Sasa kama wale waganga wa kienyeji, sijui nani, sijui 

mla nini; wote hao. Nadhani mkishalimaliza hili 

muendelee kuyatazama na hayo mengine, matangazo 

yamekuwa mengi sana. Mheshimiwa Hussein Mohamed 

Bashe atafuatiwa na Mheshimiwa Mashimba Mashauri 

Ndaki na Mheshimiwa Atupele Fredy Mwakibete 

ajiandae. (Kicheko)  

WAZIRI WA KILIMO: Mheshimiwa Spika, nitumie nafasi 

hii kukushukuru kwa kunipa fursa kuweza kuchangia 

katika Taarifa ya Kamati. La pili niishukuru Kamati ya 

Kilimo, Mifugo na Maji inayoongozwa na Dkt. Ishengoma 

kwa ushirikiano na support wanayotupa na wajumbe 

wote wa kamati kwa ushirikiano na support wanayotupa. 

Mapendekezo mengi waliyoleta mbele yako na sisi 

upande wa Serikali tunayaunga mkono na tutaenda 

kuyafanyia kazi. 

 

Mheshimiwa Spika, kwanza umenitaka nitoe taarifa 

kuhusu TARI Ilonga. Ni kweli shamba letu la kuzalisha 

mbegu za msingi za awali za TARI Ilonga wafugaji 

waliingia na kuharibu eneo kubwa. Nataka kulitaarifu tu 

Bunge lako Tukufu ni kwamba kama Serikali tulichukua 

hatua za haraka. Kwanza kuhakikisha kwamba 

tunarudisha uzalishaji wa zile mbegu za msingi ambazo ni 

muhimu kwa ajili ya msimu ujao wa kilimo, lakini hatua ya 

pili ambayo tumeamua kufanya kama Serikali ni kwamba 

mashamba yote ya uzalishaji wa mbegu sasa 

tunayawekea fence ili kuondokana na hili tatizo la 

kuvamiwa na mifugo na ambalo limekuwa ni 

chanagamoto kubwa katika maeneo ambayo 

tunapatikana na wafugaji; na kuhakikisha kwamba 

tunaondoa hii chanagamoto ya kuvamia mashamba na 

kuweza kuondoa tatizo la magugu kwenye mashamba 

ya uzalishaji wa mbegu. Kwahiyo nataka nikutaarifu tu na 

kulitaarifu Bunge lako Tukufu kwamba hakuna hathari 

yeyote itakayotokana na mpango tuliyokuwa 

tumeuweka katika mwaka huu wa fedha kwenye eneo la 

uzalishaji wa mbegu kutokana na matatizo yaliyokuwepo. 

 

Mheshimiwa Spika, nilitaka nichangie maeneo 

machache. Eneo la kwanza ni la ruzuku ya mbolea. Nikiri 

kwamba kuna changamoto, na changamoto inatokana 

kutokana na distribution network na kwanini kumekuwa 

na changamoto kubwa. 

 

Mheshimiwa Spika, msimu wa kilimo wa 2021/2022 

ambao mazao yake ndiyo tunatumia leo nchi yetu ililima 

jumla ya leo la kilimo hekta million 10.1, ndilo tulilolima 

kama nchi nzima. Baada ya Serikali kutangaza ruzuku 

mwaka huu tumelima jumla ya eneo la kilimo hekta 

million 15,890,362. Na ukiangalia Mikoa mikuu ya uzalishaji, 

kwa mfano Mkoa kama wa Ruvuma umeongeza eneo la 

kilimo kutoka eneo la hekta laki sita na elfu thelathini 

mpaka laki tisa na elfu sitini. Tafsiri yake nini? Tafsiri yake 

nikwamba distribution network itakuwa na mzigo 

mkubwa. Sisi kama Serikali hatua ya kwanza tuliyochukua 

tumehakikisha kuanza kuvisajili vyama vya ushirika. 

Maeneo ambayo kuna vyama vya ushirika tumevipa 

status ya kuwa distributor wa mbolea katika maeneo 

hayo; na hii inatupunguzia pressure na kutuondolea 

tatizo.  

 

Mheshimiwa Spika, hatua ya pili tunayoichukua, sasa 

hivi tumeanza kusajili maghala yote yaliyoko vijijini na 

kuyapa status kama ni selling point kwa ajili ya msimu ujao 

wa kilimo ili tutakapifika kuanzia mwezi wa saba, wa nane 

mbolea za kupandia na mbolea za kukuzia zote 

zinakuwepo katika vituo vya kuuzia mbolea na wakulima 

wanapouza mazao yao wanapata mbolea na kurudi. Hii 

itasaidia kuondoa huu utaratibu wa biashara ya mbolea 

ambayo waagizaji wote wanaagiza kuanzia mwezi wa 

tisa. Sasa tumewapa ruhusa, na hivi karibuni mtaona 

tangazo la pre-qualifications kwa ajili ya bulk 

procurement kwa mwaka ujao wa fedha. Naamini 

kwamba utaratibu huu utatuondolea pressure ya 

distributions network.  

 

Mheshimiwa Spika, nitumie Bunge lako kuwashukuru 

Wabunge wote ambao wamekuwa wakipata 

changamoto, tukiwasiliana kwa ajili ya kutatua matatizo 

haya na wewe mwenyewe Mheshimiwa Spika, mara mbili 

mara tatu uligeuka kuwa Afisa Kilimo kupita katika 

maduka na kuwa TFRA Officer na umetusaidia sana, 

nakushukuru sana.  

 

Mheshimiwa Spika, nataka niwahakikishie 

Waheshimiwa Wabunge, tutakumbana na changamoto, 

mfumo umeanza tarehe 15 Agosti.  Naamini kwamba, 

maeneo mengi yamekuwa na upungufu, lakini upungufu 

huu utakwisha katika mwaka ujao wa fedha. Niwatoeni 

hofu, hatutakuwa na matumizi madogo kuliko ya msimu 

wa 2021/2022 ya mbolea katika nchi yetu. (Makofi)  

 

Mheshimiwa Spika, nataka nichangie eneo la pili, 

eneo la mfumuko wa bei. Ni kweli bei ya chakula 

imepanda na ni vizuri Waheshimiwa Wabunge wote 

tukaelewa kwamba, chakula tunachokula leo ni kile 

kilichozalishwa msimu wa 2021/2022 ambapo wakulima 

walienda shambani wakiwa wamenunua pembejeo 

ghali, mara mbili ya bei iliyoko leo. Gharama za uzalishaji 

mwaka jana zilikuwa kubwa, pamoja na changamoto 

nyingine. Sasa hapa swali limeibuka miongoni mwa 

Wabunge; ruzuku hii inasaidia nini kwenye mfumuko wa 

bei? (Makofi)  

 

Mheshimiwa Spika, hebu sote tufikiri leo, wakati unga 

ni shilingi 2,000 mkulima angekuwa anaenda dukani 

kununua mbolea kwa shilingi 140,000. Serikali imetoa 

ruzuku ili kumpunguzia ugumu wa maisha mwananchi 

huyu, leo badala ya kutumia shilingi 140,000, anatumia 

shilingi 70,000 anakuwa na disposable income ambayo 

anaweza kutumia kwenye shughuli nyingine. Serikali 

imempa ruzuku kwenye mbegu. (Makofi)  

 

Mheshimiwa Spika, Mheshimiwa Kunti ametolea 

mbegu aina moja ya Hysun, lakini mbegu ya alizeti 

ambayo sasa hivi inauzwa kupitia taasisi za Serikali 

inauzwa kwa shilingi 10,000 ambayo katika bei ya soko la 

kawaida angeinunua shilingi 20,000. Naamini kwamba, 

gharama hizi ambazo tunakabiliana nazo sasa na kote 

duniani, njia bora ya kuondoa mfumuko wa bei ni 

kuongeza tija na kupunguza gharama za uzalishaji. 

Serikali inachukua hatua hizo na matokeo yake 

tutayaona kwenye msimu ujao wa uvunaji ambao 

tunaanza kuvuna kuanzia mwezi wa Aprili, Mei na Juni. 

(Makofi)  

 

Mheshimiwa Spika, sekta yetu ya kilimo, historically, 

na bahati nzuri wengine wamo humu walimu 

wametufundisha, wamefundisha na sisi tumesoma 

nyaraka mbalimbali; toka tunapata uhuru mfumo wetu 

wa mawasiliano kwenye kilimo ni kilimo cha kujikimu. Ndio 

maana kilimo toka nchi hii inapata uhuru kimeshindwa 

kuwaondoa watu kwenye dimbwi la umaskini. Ni lazima 

tukiri zama zimebadilika, mahitaji yamebadilika, hakiwezi 

kuendelea kuwa kilimo cha kujikimu, ni lazima kiwe kilimo 

ambacho kinamwondoa mtu kwenye umaskini na 

kumpatia kipato. (Makofi)  

 

Mheshimiwa Spika, ili kilimo kiwe cha namna hiyo ni 

lazima tuwekeze kwenye tija. Niwaombe sana 

Waheshimiwa Wabunge watu-hold sisi responsible, Serikali 

kumsaidia mkulima kuongeza tija ya uzalishaji ili azalishe 

kwa tija na gharama za uzalishaji zitashuka na gharama 

za chakula zitashuka na wakulima watakuwa competitive 

ndani na nje ya nchi. (Makofi)  

 

Mheshimiwa Spika, eneo la mwisho, bajeti. Nataka 

nilihakikishie Bunge lako Tukufu, limetupitishia bajeti ya 

zaidi ya bilioni 900, eneo la umwagiliaji ni eneo la 

procurement. Leo hii tunavyoongea kama Wizara, miradi 

yote ambayo tulitarajia kui-commission kwa ajili ya 

mwaka huu wa fedha tumesha-procure, wakandarasi 

wameshapatikana na sasa tumeshasaini mikataba. 

(Makofi)  

 

Mheshimiwa Spika, kinachotokea, tunakojenga 

wakulima wanalima. Hatuwezi kuwazuia wasilime, 

tumewapeleka wakandarasi wanasubiri wakulima 

wavune. Tutaanza kuziona certificates kuanzia mwezi Mei, 

Juni na Julai, ndio zitakwenda Wizara ya Fedha nyingi 

kwa ajili ya malipo. Miradi hii ni ya miezi 18, naamini 

hatuna problem kubwa sana na Wizara ya fedha. Mimi ni 

mkweli, nakuhakikishia, nikiona nina tatizo nitaenda 

kwenye mamlaka za juu, lakini as I stand today, sina big 

problem na Wizara ya Fedha. (Makofi)  

 

Mheshimiwa Spika, kuhusu hela ya ruzuku ya mbolea; 

tumepokea bilioni 50… 

 

SPIKA: Sekunde 30.  

 

WAZIRI WA KILIMO: Mheshimiwa Spika, tumepokea 

bilioni 50. Ruzuku ya safari hii ni tofauti kabisa na ruzuku za 

zamani, hatuwezi kumlipa importer au distributer fedha 

kabla ya mkulima kuchukua mbolea. Imetuletea shida na 

wasambazaji, lakini huu ndio mwelekeo sahihi, tunalipa 

baada ya mbolea kununuliwa na mkulima na kui-verify 

na kuona DN, QR Code na namba ya mkulima, ndio 

importer analipwa fedha yake. (Makofi)  

 

Mheshimiwa Spika, fedha zipo bilioni 150 na African 

Development Bank, dola milioni 41 ambazo zilikuwa kwa 

ajili ya ruzuku ya mbolea na zenyewe zimepatikana, 

tutawalipa suppliers wote na tunaubadili mfumo wote wa 

usambazaji wa mbolea katika nchi yetu. (Makofi)  

 

Mheshimiwa Spika, nashukuru na naunga mkono 

hoja. (Makofi)  

 

SPIKA: Ahsante sana. Mheshimiwa Mashimba 

Mashauri Ndaki, atafuatiwa na Mheshimiwa Atupele 

Freddy Mwakibete. Na Mheshimiwa Mhandisi Kasekenya 

Msongwe ajiandae.  

 

WAZIRI WA MIFUGO NA UVUVI: Mheshimiwa Spika, 

nichukue nafasi hii kukushukuru kwa kunipa nafasi ili pia 

niweze kuchangia mapendekezo, maoni na maazimio ya 

Kamati yetu ya Kilimo, Mifugo na Maji. Kwanza nianze 

kwa kuishukuru sana Kamati yetu chini ya Mwenyekiti Dkt. 

Ishengoma na Makamu Mwenyekiti Mheshimiwa Maige. 

Tunawashukuru sana kwa ushauri wao na kwa maelekezo 

ambayo wameendelea kutupa kama Wizara, lakini pia 

tunawashukuru sana kwa kututia moyo na kuendelea 

kufanya kazi hii vizuri katika mazingira ambayo 

tunakuwepo.  

 

Mheshimiwa Spika, niwashukuru sana pia Wajumbe 

wa Kamati. Wajumbe wa Kamati kila tulipokutana nao 

walikuwa very positive na sisi na walikuwa wakitushauri 

mambo ambayo yanaweza kuleta tija kwenye Wizara ya 

Mifugo na Uvuvi, tunawashukuru sana.  

 

Mheshimiwa Spika, nimshukuru sana Mheshimiwa 

Rais, Dkt. Samia Suluhu Hassan, kwa kutuongezea bajeti 

hasa kwa mwaka huu wa 2022/2023. Bajeti yetu pia 

iliongezwa kwa asilimia 62, mwaka uliopita ule tulikuwa na 

bajeti ya shilingi bilioni 168 mwaka huu tuna bajeti ya 

shilingi bilioni 269. Tunamshukuru sana Mheshimiwa Rais na 

sisi tunaahidi kwamba, kwa fedha hii tutafanya yale yote 

yanayowezekana kutokana na bajeti hii, yaweze 

kukamilika ili mwaka unaokuja aweze kuvutika na 

pengine kutuongezea bajeti kufikia bajeti ile ambayo 

tulikuwa tunaihitaji.  

 

Mheshimiwa Spika, nianze na suala hili la uduumavu 

wa samaki na niseme kidogo.  Suala hili sio tu Kamati 

ililiona, lakini pia sisi kama Wizara tuliliona hasa kuhusiana 

na Bwawa la Mtera. Sasa sababu ni moja tu ambayo 

inaonekana hadharani kwamba, kuna uchafuzi wa 

mazingira kuzunguka bwawa lile, lakini sisi tukasema 

hatuwezi kuchukua sababu hiyo moja ndio ikawa sababu 

ya kudumaa kwa samaki walioko kwenye Bwawa la 

Mtera. Kwa hiyo, tumeenda mbali zaidi na kuiagiza Taasisi 

yetu ya Utafiti inayoitwa TAFIRI ili ifanye utafiti, iangalie 

kama kuna sababu nyingine na hatua zinazoweza 

kuchukuliwa ili kuondokana na tatizo hilo.  

 

Mheshimiwa Spika, sasa nataka niwahakilishie 

Watanzania kwamba suala la udumavu nimezungumza 

na Kamati, lakini Kamati ikifanya reference na Bwawa la 

Mtera. Kwa hiyo, samaki wengine wanaotoka kwenye 

maeneo ya bahari na maji matamu au maji baridi wako 

salama na Watanzania wakila samaki bado wanabaki ni 

salama.  

 

Mheshimiwa Spika, nizungumzie suala la ajira, 

ambalo limezungumziwa na Wabunge wengi, lakini 

mmojawapo Mheshimiwa Thea Ntara. Alizungumza 

akitaka kujua ni kwa namna gani sekta hii kwa sababu ni 

ya uzalishaji pia, inatengeneza ajira.  Sekta ya Mifugo na 

Uvuvi, imejiandaa kutengeneza ajira kwa kadiri 

itakavyowezekana na kwa kadiri ambavyo tunapata 

fedha kutoka Serikalini. Kwa wakati huu tuna vituo atamizi 

vinavyoshughulika na masuala ya mifugo pekee nane na 

tuna vijana 240 kwenye hivyo vituo tayari kunenepesha 

mifugo na kuiuza. Lengo la vituo hivi vya kifugaji ni 

kujaribu kubadilisha fikra za wafugaji wetu waweze 

kufuata vijana hawa namna watakavyokuwa wakifuga ili 

tuongeze tija na tufuge kibiashara upande wa mifugo. 

 

Mheshimiwa Spika, pia upande wa uvuvi, tuna vijana 

200 sasa hivi wako kwenye vituo vyetu atamizi vya binafsi 

14 na vituo atamizi vya Serikali viwili, ambavyo kwa 

kushirikiana na Ofisi ya Waziri Mkuu wako kule kujifunza 

ufugaji wa samaki na wakitoka pale hawa ni wafugaji wa 

samaki moja kwa moja. Tunamshukuru sana Mheshimiwa 

Waziri Mkuu kwa sababu anatuunga mkono na kwa 

kuwapa allowance vijana wale. (Makofi)  

 

Mheshimiwa Spika, pia kwenye uvuvi tuna vizimba 

ambavyo tayari vinaanza hivi karibuni. Kuna wanufaika 

zaidi ya 1,800 na kitu.  Miongoni mwa wanufaika hao 

watakuwemo vijana. Kwa hiyo, ajira kwa vijana sekta hii 

pia tunaitengeneza kupitia shughuli hizi ambazo Wizara 

imepangiwa.  

Mheshimiwa Spika, niendelee na suala la Serikali 

kujenga mabwawa kwa kushirikiana. Suala hili hata 

tulipofika mbele ya Kamati tuliwaeleza kwamba sisi 

Wizara tatu; Wizara ya Mifugo na Uvuvi, Wizara ya Kilimo 

na Wizara ya Maji, tayari tuko kwenye mazungumzo na 

wataalam wetu wameshatengeneza memorandum of 

understanding ili turatibu kwa pamoja. Tuweze kufanya 

kwa pamoja hizi kazi za kuchimba mabwawa, tuwe na 

design inayoeleweka, tuwe na viwango vinavyofanana ili 

Serikali inapotaka kujenga bwawa la mifugo, lakini 

litatumika pia kama chanzo cha maji ya binadamu na 

chanzo cha maji wakati mwingine kwa ajili ya umwagiliaji. 

Kwa hiyo, tayari Serikali tuko kwenye mchakato na 

tukikamilisha tutasaini memorandum of understanding, 

halafu suala hili litafanyika kwa pamoja kwa uratibu mzuri 

na changamoto ambazo zimetajwa na Waheshimiwa 

Wabunge pengine zitapungua kama sio kuondoka 

kabisa.  

 

Mheshimiwa Spika, nizungumzie suala la malisho kwa 

mifugo yetu ambalo limezungumzwa pia na 

Waheshimiwa Wabunge.  Sasa hivi tumetengeneza sera 

au mfumo wa mabadiliko wa Sekta ya Mifugo. Moja ya 

suala ambalo tunalizungumza kwenye mabadiliko haya ni 

namna gani malisho yatapatikana kwa mifugo yetu hapa 

nchini. Kwa hali ilivyo… 

 

SPIKA: Sekunde 30. 

 

WAZIRI WA MIFUGO NA UVUVI: Mheshimiwa Spika, 

kwa hali ilivyo sasa hivi, wafugaji wetu wanategemea 

maeneo ya malisho ya jumla. Sasa kwenye mfumo na 

mabadiliko haya tunayokuja nayo, tunataka wafugaji 

wenyewe wamiliki maeneo ambayo watakuwa 

wanalisha mifugo yao. Wamiliki wenyewe na tutasaidiana 

na Wizara ya Ardhi, Nyumba na Maendeleo ya Makazi 

kuwapa hati kwa ajili ya maeneo hayo ya malisho. 

 

Mheshimiwa Spika, pia tunataka maeneo 

yaliyotengwa yote kwa kufuata ule mpango wa matumizi 

bora ya ardhi, maeneo yote yaliyotengwa kwa ajili ya 

ufugaji tuyasajili halafu tuyatangaze kwenye gazeti la 

Serikali ili yalindwe kisheria, badala ya hali ilivyo sasa hivi 

wakati maeneo hayo yanapotengwa yasipolindwa mtu 

yeyote anaweza akaja na kuyachukua. Kwa hiyo, tuko 

na mpango huo na tutaendelea kuwaelimisha wafugaji 

wetu ili waweze kuelekea kwenye mwelekeo huo na 

tunahisi tukienda pamoja na wafugaji wetu tutapunguza 

migogoro inayosababishwa na ukosefu au upungufu wa 

malisho kwenye nchi yetu. 

 

Mheshimiwa Spika, kwa sababu ya muda… 

 

SPIKA: Ahsante sana Mheshimiwa. 

 

WAZIRI WA MIFUGO NA UVUVI: Mheshimiwa Spika, 

nakushukuru sana. (Makofi)  

 

SPIKA: Shukrani. Mheshimiwa Freddy Atupele 

Mwakibete, atafuatiwa na Mheshimiwa Mhandisi Godfrey 

Kasekenya Msongwe na Mheshimiwa George 

Simbachawene ajiandae.  

 

NAIBU WAZIRI WA UCHUKUZI (MHE. ATUPELE F. 

MWAKIBETE): Mheshimiwa Spika, nakushukuru kwa kunipa 

fursa nami niweze kuchangia kwenye Kamati zetu hizi 

zote mbili. Niwapongeze Waheshimiwa Wabunge wa 

Kamati hizi pamoja na Wenyeviti wote ambao 

wamewasilisha hoja iliyoko Mezani. 

 

Mheshimiwa Spika, niungane na Waheshimiwa 

Wabunge kuishukuru sana Kamati ya Miundombinu 

ambao wamekuwa wakitoa kila mara ushauri katika 

Wizara yetu hii ya Ujenzi na Uchukuzi na wamekuwa 

msaada mkubwa katika mambo mengi. Nataka 

nifafanue zaidi hususan katika reli yetu ya SGR ambayo 

imeelezewa humu ndani, nataka niweke kumbukumbu 

sawa.  

 

Mheshimiwa Spika, reli yetu ya SGR tangu imeanza 

kujengwa tulitangaza lot ya kwanza kutoka Dar-es-

Salaam mpaka Morogoro. Kwa bahati mbaya 

waliorudisha tenda walikuwa ni wawili na hatimaye 

mmoja akajitoa akabakia mmoja, kwa hiyo, ikabidi 

afanye kazi hiyo mkandarasi mmoja. Kutoka Morogoro 

mpaka Makutupora ilipotangazwa alitokea mmoja, 

ikabidi apewe huyo huyo mmoja, lakini baada ya ku-

bargain naye ama baada ya kupunguziana bei na lot 

iliyofuata ya Tabora – Isaka alitokea mmoja na akapewa 

kazi huyo huyo mmoja. Isaka – Mwanza walitokea 

wakandarasi wawili, aliyeshinda ndiye aliyepewa hiyo 

kazi.  

 

Mheshimiwa Spika, sasa trend hii inaonesha nini?  

Kwa maana nyingine katika tenda zote ambazo kwa 

mujibu wa Sheria ya Manunuzi zimeainishwa, kuna tenda 

za aina nyingi, kuna competitive tender, kuna single 

source tender na zote ni njia sahihi ya kupata 

wakandarasi.  Kwa hiyo, hakuna njia iliyo bora zaidi ya 

nyingine. Kwa hiyo, single source na ndio maana 

alivyokuwa anatokea mmoja huku tulikuwa tunam-award 

kwa sababu alikuwa amekidhi vigezo na Serikali tukawa 

tuimeridhia. (Makofi)  

 

Mheshimiwa Spika, nataka niweke kumbukumbu 

sawa katika gharama za Mradi wa kutoka Tabora 

kwenda Kigoma pamoja Mradi kutoka Isaka kwenda 

Mwanza. Kwanza Mradi wa Isaka – Mwanza ulisainiwa 

Januari, 2021 kabla hata vita ya Ukraine na Russia, kwa 

maana nyingine kabla ya gharama kubwa kuongezeka. 

Mradi wa kutoka Tabora kwenda Kigoma umesainiwa 

tukiwa ndani ya vita ya Ukraine na Russia ambapo 

gharama za vifaa zimekuwa gharama kubwa sana, kwa 

vyovyote vile gharama yake itakuwa iko tofauti na mradi 

ule ambao ulisainiwa kabla ya dunia kuingia katika 

changamoto hii. 

 

Mheshimiwa Spika, gharama ya mradi wa Mwanza – 

Isaka ulikuwa Dola za Kimarekani pamoja na VAT, Dola za 

Kimarekani 1,123,794,312 hii pasipo VAT. Mradi ukiwa na 

VAT ulikuwa Dola 1,326,077,288 na gharama ya kilometa 

moja pasipo VAT, exclusive VAT, ni Dola za Kimarekani 

3,295,584 na senti 49 na pamoja na VAT inakuwa Dola za 

Kimarekani kwa maana ya gharama ya kilometa moja 

3,888,789 na senti 70. Huu ni Mradi wa Mwanza – isaka.  

 

Mheshimiwa Spika, ukija Mradi wa Tabora – Kigoma; 

wote gharama yake pamoja na VAT ni Dola za 

Kimarekani 2,743,748,828 pamoja na VAT, pasipo VAT 

Dola za Kimarekani 2,325,210,871. Gharama kwa kilometa 

kwa huu mradi ni Dola za Kimarekani 4,595,000, hiyo 

pasipo VAT, ikiwa na VAT inakwenda Dola za Kimarekani 

5,422,000. 

Mheshimiwa Spika, kwa nini kuna variation kidogo 

hapa? Kuna variation kwa sababu, mbalimbali; ya 

kwanza, kutoka Isaka kwenda Mwanza kule ni mteremko 

au terrain yake ni ndogo. Kutoka Tabora kwenda Kigoma 

kuna terrain ama kuna… 

 

MHE. LUHAGA J. MPINA: Mheshimiwa Spika, Taarifa. 

 

SPIKA: Mheshimiwa Mwakibete, kuna Taarifa, 

japokuwa kengele yake ilikuwa imeshagonga, lakini 

Taarifa.  

 

Mheshimiwa Mpina.  

 

SPIKA: Mheshimiwa Mwakibete, kuna taarifa. 

Japokuwa kengele yake ilikuwa imeshagonga, lakini 

taarifa Mheshimiwa Mpina. 

 

T A A R I F A 

 

MHE. LUHAGA J. MPINA: Mheshimiwa Spika, Sheria ya 

Manunuzi pamoja na Kanuni zake zimetoa exception ya 

kutumia njia ya manunuzi ya single source, ambapo hizo 

taratibu inatakiwa lazima uzikidhi ndiyo uende. Sasa 

kama ufafanuzi huo anaoutoa kwamba huku Mwanza - 

Isaka ilitangazwa competitive watu wakashindana, lakini 

ilipofika Tabora - Kigoma haikutangazwa, na Sheria ya 

Manunuzi imeweka utaratibu wa namna ya kushughulika 

na single source. 

 

 Mheshimiwa Spika, single source inatumika tu pale 

inapolazimu kutumika. Sasa ukieleza kwamba suala hili 

kwingine huko kote tulitangaza akawa mmoja, kwa nini 

Tabora – Kigoma haikutangazwa akawa mmoja? Kwa 

nini akachaguliwa mtu mmoja? (Makofi) 

 

SPIKA: Mheshimiwa Naibu Waziri, nakuongezea 

dakika moja. Kwanza taarifa hiyo ya Mheshimiwa Mpina 

unaipokea? Halafu umalizie mchango wako. 

 

NAIBU WAZIRI WA UCHUKUZI (MHE. ATUPELE F. 

MWAKIBETE): Mheshimiwa Spika, kama nilivyosema, 

kwanza taarifa yake siipokei kwa sababu 

nimeshamwonesha trend yote, kwamba kuna sehemu 

ambako miradi hii ilitangazwa, lakini akatokea mtu 

mmoja. Kwa hiyo, hata maeneo ya lot No. 3, na Na. 4, 

kwa sababu trend ilikuwa kutokea mtu mmoja duniani 

wakati tunatangaza katika competitive tender ikabidi 

tuendelee kumchukua huyo huyo pasipo kujali kwamba 

wapo wengine, kwa kuwa walikuwa hawatokei. Kwa 

hiyo, taarifa yake siipokei. 

 

Mheshimiwa Spika, kwa maana hiyo, nataka niweke 

kumbukumbu sawa katika Bunge lako kwamba kuwepo 

kwa mikataba hii ambayo ni fixed contract, maana yake 

haitakuwa na variation tena, tofauti na miradi mingine 

yoyote. Kwa lugha nyingine, hii fedha ambayo tumeingia 

mkataba hapa, haitabadilika mpaka mradi ukamilike. 

(Makofi) 

 

Mheshimiwa Spika, kwa maana hiyo, nataka nisisitize 

kwamba tenda ya kutoka Tabora kwenda Kigoma 

imekuwa ni tenda sahihi na aliyepata amepata kiusahihi 

na ameanza kazi kuusahihi. (Makofi) 

 

Mheshimiwa Spika, ahsante. (Makofi) 

SPIKA: Sawa. Sasa katika kuweka sawasawa hizo 

kumbukumbu ulizosema, maana yake hivi vipande 

vingine, tenda zilitangazwa, wale waliojitokeza ninyi 

mkawatazama mkampa aliyestahili. Hata mlikotangaza 

halafu akajitokeza mmoja ndiye aliyepewa. Kwa hiyo, ni 

sehemu moja tu ya kutoka Tabora kuelekea Kigoma 

ndiyo ambayo amepewa yule wa mwendelezo. 

Nimeelewa sawa sawa? 

 

NAIBU WAZIRI WA UCHUKUZI (MHE. ATUPELE F. 

MWAKIBETE): Mheshimiwa Spika, umeelewa sawa sawa, 

kwa sababu yule alikuwa tayari yuko site na tukawa 

tunaendelea na kazi. Kwa hiyo, tukaona ni bora pia huyu 

aendelee na kazi. Kwa sababu maeneo mengi 

tukitangaza walikuwa hawajitokezi katika competitive 

tender. 

 

SPIKA: Sawa. Kwa hiyo, kama hivyo ndivyo, maana 

yake maneno ya “single source” yanatumika kutokea 

Tabora kuelekea Kigoma. Sehemu nyingine zote haziwezi 

kuitwa single source kwa sababu mlitangaza halafu 

akajitokeza huyo aliyejtokeza. Kwa hiyo, sehemu nyingine 

haiwezi kuitwa single source kwa sababu ndiye 

aliyejitokeza. Ninyi mlifuata utaratibu wa vifungu vingine. 

Kwa hiyo, taarifa zetu zikae hivyo. (Makofi) 

 

Mheshimiwa Mpina nadhani na wewe utakuwa 

umepata sasa hiyo picha, kwamba huku kwingine 

tangazo lilikuwepo, lakini aliyejitokeza ndio huyo na 

anakidhi vigezo, akapewa. Kwa sababu huwezi kusema 

uendelee kusubiri wakati kazi lazima ifanyike, siyo! Pia 

sheria yetu inaruhusu kufanya hivyo.  

Kwa hiyo, taarifa zetu zikae hivyo ili hata kama neno 

“single source” lilitumika mahali, lakini utaratibu wa 

kutangaza ndio uliotumika isipokuwa hiyo sehemu moja. 

 

Mheshimiwa Mhandisi Godfrey Kasekenya Msongwe, 

dakika nne. 

 

NAIBU WAZIRI WA UJENZI (MHE. ENG. GODFREY K. 

MSONGWE): Mheshimiwa Spika, ahsante kwa kunipa 

nafasi hii ili nami niweze kuchangia hoja ya Taarifa ya 

Mwaka ya Shughuli za Kamati ya Bunge, hasa ya 

Miundombinu. 

 

Mheshimiwa Spika, nawashukuru sana Kamati ya 

Miundombinu wakiongozwa na Mheshimiwa Selemani 

Kakoso na Makamu wake Mheshimiwa Anne Kilango na 

Wajumbe wote kwa jinsi ambavyo wanatushauri sisi kama 

Wizara na kutoa maelekezo. 

 

Mheshimiwa Spika, bila kupoteza muda, naomba 

sasa nijielekeze kwenye mchango wangu hasa kutokana 

na maoni ya Kamati. Nilisikia Kamati kwamba karibu 

mambo yote ambayo walikuwa wametuelekeza 

tunaendelea kuyatekeleza, nami nataka nitoe mchango 

kama ifuatavyo:- 

 

Mheshimiwa Spika, kuhusu muundo wa TBA ili iweze 

kufanya na sekta binasfi; Machi, 2022 wakati Mheshimiwa 

Dkt. Samia Suluhu Hassan, Rais wa Jamhuri ya Muungano 

wa Tanzania anazindua Mogomeni Quarter, moja ya 

jambo ambalo analieleza, ni kueleza Wizara na TBA 

kwamba waangalie uwezekano wa TBA kufanya kazi na 

sekta binafsi. Hivi ninavyoongea, tayari muundo wa TBA 

umeshakuwa reviewed kwa maana ya establishment 

order, pamoja na majukumu yake yote ambayo ilikuwa 

inayafanya, lakini pia sasa itaanza kufanya na sekta 

binafsi. (Makofi) 

 

Mheshimiwa Spika, kwa hiyo, sasa hivi kwa maana ya 

taratibu zote tunasubiri tu baraka za mamlaka ambayo 

ndiyo ilitoa hayo maelekezo pamoja na Kamati ya 

Miundombinu. Hivyo, tuna uhakika suala hili liko mwishoni 

na itakuwa hivyo, kufanya kazi na sekta binafsi ikiwa ni 

pamoja na majukumu yake yote iliyokuwa inayatekeleza. 

(Makofi) 

 

Mheshimiwa Spika, limejitokeza pia suala la 

TANROADS kuachia kazi kwenda TAA. Nataka kulijulisha 

Bunge hili kwamba hilo suala pia wataalam 

wameshashauri. Ni kweli kwamba TANROADS itaachia 

shughuli zote kwenda TAA lakini kwa hatua. Kwa sababu 

gani? Kwa sababu shughuli zote ambazo zilikuwa 

zimeingiwa mikataba na TANROADS, zitaendelea 

kufanyika kwa sababu ya mikataba yake, huku kama 

walivyoshauri wataalam, TAA ikianza kuchukua kazi. 

 

Mheshimiwa Spika, sisi kama Wizara, kwa sababu 

taasisi zote ziko chini ya Wizara, hilo tumeshalikubali na 

litakwenda kutekelezwa hivyo, lakini kwa muda ili tusije 

tukaathiri miradi ambayo inaendelea ambapo tayari 

TANROADS walishaingia mikataba. (Makofi) 

 

Mheshimiwa Spika, kuhusu TEMESA, tayari Kamati 

ilishashauri kwamba Serikali iangalie muundo na utendaji 

kazi wa TEMESA na Serikali inaendelea kulifanyia kazi hilo. 

Kwa hiyo, nataka nilihakikishie Bunge hili kwamba 

tunaendelea kulifanyia kazi kama alivyoshauri 

Mheshimiwa Dkt. Ndugulile. Tayari Serikali ilishaliona na 

Kamati ilishashauri na tayari kazi inaendelea kuunda upya 

majukumu yake na muundo wake ili kuleta tija. 

 

Mheshimiwa Spika, suala la fidia ya Itoni – Lusitu – 

Mawenge – Ludewa hadi Manda; ninapoongea sasa hivi, 

ni mama mmoja ambaye hajapata ambaye hakuwepo, 

na mtu mmoja, nyumba Na. 45 Kijiji cha Mlangali ambaye 

baada ya realignment alisahaulika, lakini fedha yake ipo 

na atalipwa wakati wa kulipa watu wa kati ya Mradi wa 

Itoni kwenda Lusitu ambapo jedwali liko tayari. Kwa hiyo, 

tumetekeleza yale maagizo ya Kamati. 

 

Mheshimiwa Spika, kuhusu Hazina kuipatia fedha 

TBA; kwa kweli kwa sasa Hazina imeendelea kutoa fedha 

nyingi na ndiyo maana tunaona sasa hivi majengo mengi 

TBA yanajengwa, pamoja na ruzuku ambayo TBA 

wanaitoa ya kujenga majengo kwa ajili ya wafanyakazi 

na nyumba za Serikali. 

 

Mheshimiwa Spika, mwisho, kuhusu bajeti… 

 

(Hapa kengele ililia kuashiria kwisha kwa muda wa 

Mzungumzaji) 

 

SPIKA: Sekunde 30. 

 

NAIBU WAZIRI WA UJENZI (MHE. ENG. GODFREY K. 

MSONGWE): Mheshimiwa Spika, utakubaliana nami 

kwamba katika kipindi ambacho Serikali inalipa 

wakandarasi, ni kipindi hiki. Ndiyo maana miradi mingi 

inakwenda. Hata ukiwauliza wakandarasi, kwa kweli ni 

tofauti na ilivyokuwa na ndiyo maana miradi mingi 

inalipwa. Kadri tunavyotengeneza certificate kwa kweli 

Wizara ya Fedha inalipa na ndiyo maana tumekuwa kati 

ya Taifa ambalo yanafanya vizuri sana katika 

miundombinu kwa Afrika Mashariki na hasa miundombinu 

ya barabara. 

 

Mheshimiwa Spika, mwisho, kuhusu madeni ya TBA, 

tayari pia lipo kwenye ngazi za juu kwa maana ya 

kwamba wale wadaiwa sugu na hata taasisi ndani ya 

Serikali, mpango umeandaliwa kati ya Wizara ya Ujenzi, 

Wizara ya Fedha na Ofisi ya Mwanasheria Mkuu kuona 

namna bora ya madeni yote yaweze kulipwa. Kwa hiyo, 

nina hakika hili nalo litafanyika ili kuipa uwezo TBA kupata 

madeni yake kwa ajili ya kuiimarisha kuweza kutimiza 

majukumu yake. 

 

Mheshimiwa Spika, naomba kuwasilisha. Ahsante. 

(Makofi) 

 

SPIKA: Ahsante sana. Hebu tusaidie kufafanua moja 

lile la uwezo wa kampuni za hapa nchini kuweza 

kutengeneza meli na kutengeneza vivuko halafu zisiweze 

kukarabati. Au ni ule utaratibu wa sheria yetu kwamba 

mlifanya hiyo International Competitive Tendering, kwa 

hiyo, akashinda yule? Hebu tueleweshe vizuri hapo. 

 

NAIBU WAZIRI WA UJENZI (MHE. ENG. GODFREY K. 

MSONGWE): Mheshimiwa Spika, ahsante. Moja ulilolisema 

ndiyo hilo kwamba mikataba mingi huwa inatangazwa 

kwa maana ya kwamba iko wazi Kimataifa na mtu 

yeyote anaweza aka-tender. Pia tuna kampuni za 

Tanzania ambazo kwa kweli siyo nyingi.  

 

Mheshimiwa Spika, moja ya kampuni ambayo 

inafanya vizuri sana ni Songoro Marine, Iakini tunaona kazi 

nyingi ambazo anazifanya kwa sasa hivi ni nyingi sana. 

Nasi ni kati ya watu ambao tunam-promote sana. Kwa 

hiyo, kutokana na hilo tukaona pengine atachelewa zaidi 

kwa sababu ya taasisi yake na watu alionao. Kwa hiyo, 

naamini kwamba kama tungempa hiyo kazi pengine 

angeweza kuchukua muda mrefu kuifanya. Ila ni tenda 

iliyotangazwa kwa maana ya kwamba iko wazi kwa… 

 

MHE. DKT. FAUSTINE E. NDUGULILE: Mheshimiwa Spika, 

taarifa. 

 

SPIKA: Sasa Mheshimiwa Dkt. Ndugulile, nilikuwa 

nimempa muda kwa ajili ya kufafanua, sasa na wewe 

umekuja hapo unataka kutoa taarifa! Ulitaka kusemaje? 

 

T A A R I F A  

 

MHE. DKT. FAUSTINE E. NDUGULILE: Mheshimiwa Spika, 

majibu ya Naibu Waziri kidogo yananishangaza. Hivi 

tangu lini Serikali ikaanza kufanya taratibu kwa hisia? 

Kwamba huyu akipewa kazi wanahisi kwamba hataweza 

kuifanya. (Makofi) 

 

Mheshimiwa Spika, suala la msingi hapo ni kwamba 

kama huyu ameweza na amekuwa na track record ya 

kuweza kufanya vile, kwa nini asipewe na akapewa 

muda maalum? Kwa sababu vitu vyote hivi vingekuwa 

kwenye mkataba. Haya majibu kwa kweli 

yanatushangaza kidogo. (Makofi) 

 

SPIKA: Sawa. Wazo lako ama hoja yako ni nzuri, lakini 

ndiyo maswali yametoka kuulizwa hapa kwenye 

uchukuzi, kwamba sisi Wabunge; siyo kama Bunge, lakini 

mawazo yako humu ndani kwamba akipewa mtu mmoja 

tunakuja na hayo maswali ya single source. Siyo!  

Kwa hiyo, hii inaonesha upande mwingine wa Serikali 

kwamba imetangaza na yule aliyeshindwa ndiye 

aliyepata, na huyo aliyepata yuko nje ya nchi. Kwa hiyo, 

sasa hayo yote lazima tuwe tunayatazama. Nilitaka hapa 

tupate huu ufafanuzi ili nasi mawazo yetu tuwe 

tunayapanua katika uelewa huo, kwamba tukitangaza 

inamaanisha nini? Akipewa mmoja, inamaanisha nini? 

 

Pia Mheshimiwa Naibu Waziri inabidi nimlinde, kwa 

sababu ni lugha ya mazungumzo. Kwa hiyo, lugha ya 

mazungumzo kidogo, maneno siyo sawa na kuandika. 

Ukiyaandika utakuwa umefuta mengine. Kwa hiyo, lugha 

ya mazungumzo inawezekana kabisa akawa ametumia 

hilo neno la kuhisi. Nadhani hoja ya msingi moja ni hiyo ya 

kwamba sheria lazima zifuatwe. 

 

La pili, lazima tutazame vya kwetu. Nafikiri kama 

kampuni inafanya vizuri basi iwezeshwe kufanya vizuri 

zaidi. Kama inapewa hizo kazi nyingine, pengine 

tungesikia udhaifu, kwamba wana kazi nyingi, 

wanashindwa kwenda na kasi ya hizo kazi, kwa hiyo, 

mkampa mwingine.  

 

Sasa kwamba mmempa mwingine, ukiacha hiyo 

sababu ya kisheria kwamba wameshinda; hiyo 

wameshinda, mko sahihi kabisa, lakini kwamba 

amepewa mwingine kwa sababu ya hisia za kusema 

huyu anaweza akashindwa, hapana. Kama kuna 

uwezekano apewe huyu wa kwetu, lakini pale ambapo 

mmeamua kwenda kwenye hiyo njia nyingine ambayo 

sheria zetu zinaruhusu, basi tutakwenda kwa namna hiyo.  

 

Waheshimiwa Wabunge, nilitaka tu tuone hiyo picha 

kwamba siyo kila kitu Serikali inafanya kwa single source. 

Nyingine inafanya hiyo International Competitive 

Tendering na yenyewe inaleta sura nyingine. 

 

Mheshimiwa George Simbachawene, watoa hoja 

wajiandae. 

 

WAZIRI WA NCHI, OFISI YA WAZIRI MKUU (SERA, 

BUNGE NA URATIBU): Mheshimiwa Spika, nakushukuru kwa 

kunipa nafasi na nianze kwa kuzipongeza Kamati zote 

mbili; Kamati ya Kilimo, Mifugo na Maji pamoja na Kamati 

ya Miundombinu kwa kuwasilisha hoja zao leo asubuhi na 

kwamba tumepata michango ya kutosha. Kusema kweli 

Kamati hizi zinafanya kazi nzuri sana. Nianze kwa kuunga 

mkono hoja za Kamati. (Makofi) 

 

Mheshimiwa Spika, pamoja na hayo, nina maoni 

katika maeneo mawili. Kwenye mapendekezo ya Kamati 

ya Kilimo, Mifugo na Maji kwenye aya ya 3.3, ukurasa wa 

60, limetolewa pendekezo linalohusiana na kuimarisha 

dhana ya ushirika nchini. Katika pendekezo hilo, Kamati 

imesema Serikali ilete Bungeni marekebisho ya sera na 

sheria za ushirika; wamezitaja na zile sheria. 

 

Mheshimiwa Spika, nataka kushauri azimio hili 

lirekebishwe kidogo ili kusiwe kuna ulazima wa Serikali 

kuleta sera humu Bungeni kwa sababu siyo utaratibu. 

Kwa hiyo, isomeke, “Serikali iangalie upya au ipitie upya 

Sera ya Ushirika nchini ya mwaka 2002 na kuleta 

marekebisho ya sheria.” Isomeke hivyo, litakuwa azimio 

linaloweza kutekelezeka. (Makofi) 

 

Mheshimiwa Spika, eneo la pili linahusiana na 

pendekezo la aya ya 3.6 ambayo imeelezea umuhimu 

wa kuwa na chombo cha Kitaifa cha Kudhibiti, Kuratibu 

na Kusimamia Kipango ya Kaendeleo ya nchi yetu. 

Ilikuwa ni concern kubwa ya Bunge hili hata wakati wa 

Bunge letu la Bajeti, walieleza haja ya kuwa na Planning 

Commission (Tume ya Mipango) ambayo kama 

kumbukumbu tunazo, basi tunakumbuka tuliivunja na 

kufuta ile sheria mwaka 2018.  

 

Mheshimiwa Spika, maoni haya kwa sababu 

yametolewa na safari hii yamekuja kwa mapendekezo ya 

Azimio la Kamati, nataka tu niwape taarifa Waheshimiwa 

Wabunge na Kamati inayohusika kwamba Serikali 

ililichukua jambo hili kwa uzito mkubwa toka wakati ule na 

kwamba Mheshimiwa Rais Samia Suluhu Hassan wiki hii 

kama siyo wiki iliyopita, aliagiza tuanze mchakato wa 

kuunda Tume ya Mipango. (Makofi) 

 

Mheshimiwa Spika, kama ingekuwa siyo kuvunjwa 

kwa sheria ile kwa uzima wake, tulitaka tutafute namna 

ya urahisi wa kwenda kwenye hiyo, lakini kwa kuwa 

mchakato wake ni lazima uanze kutoka mwanzo, ianze 

sheria, tupitie stages zote, tunatarajia mpaka kwenye 

Bunge la mwezi wa Nne angalau tufanye first reading. 

(Makofi) 

 

Mheshimiwa Spika, pengine ikilipendeza Bunge lako 

na kwa mamlaka uliyonayo, tunaweza tukaenda kwa 

speed utakayoona inafaa ili tuweze kuwa na Planning 

Commission katika nchi, itusaidie kupanga mipango yetu 

hii mikubwa ambayo kwa kweli tunaitekeleza, lakini 

unaiangalia uratibu wake hauna chombo kikubwa 

chenye uzito wa Kitaifa wa kuweza kuratibu. (Makofi) 

 

Mheshimiwa Spika, nilitamani nichangie maeneo 

haya mawili, nakushukuru sana kwa kunipa nafasi na 

nawashukuru sana Waheshimiwa Wabunge wa Kamati 

husika kwa michango mizuri. (Makofi) 

 

Mheshimiwa Spika, ahsante sana. (Makofi) 

 

SPIKA: Mheshimiwa Mwenyekiti wa Kamati yetu ya 

Kudumu ya Bunge ya Miundombinu, kwa niaba yake 

Mheshimiwa Jumanne Miraji Mtaturu, uje uhitimishe hoja 

ya Kamati. 

 

MHE. MIRAJI J. MTATURU K.n.y. MWENYEKITI WA 

KAMATI YA KUDUMU YA BUNGE YA MIUNDOMBINU: 

Mheshimiwa Spika, ahsante sana kwa kunipa nafasi nami 

niweze kuhitimisha hoja yetu ambayo tuliiwasilisha pale 

asubuhi.  

 

Mheshimiwa Spika, kwanza nitumie nafasi hii 

kuwashukuru Waheshimiwa Wabunge wote waliochangia 

hoja hii. Tulipata Waheshimiwa Wabunge 11 ambao 

walichangia kwenye hoja ambayo tuliiwasilisha hapa. 

Nawashukuru sana, sina sababu ya kuyarudia majina 

yao. 

 

Mheshimiwa Spika, katika hoja ya jumla, ilionekana 

kuna tatizo la bajeti, kwamba Wabunge walikuwa na 

mashaka makubwa na sisi Kamati tulieleza, kwamba 

wakati tunawasilishiwa taarifa ilikuwa ni asilimia 23 tu hivi 

ya bajeti ambayo ilishafika kwenye Wizara zetu. 

 

Mheshimiwa Spika, maelezo ambayo tumeendelea 

kuyapata ni kwamba kuna baadhi ya tenda ambazo 

zilikuwa kwenye utaratibu, ziko kwenye process. Bahati 

nzuri Mheshimiwa Naibu Waziri wa Habari, Mawasilioano 

na Teknolojia ya Habari alieleza kuna tenda kama ya 

minara ambayo tayari kama minara 700 hivi ambayo 

huenda ikafanyiwa kazi ndani ya miezi hii miwili. Kwa hiyo, 

maana yake ikikamilika ile ita shoot kwenda mbele zaidi 

tofauti na hii ya sasa. Kwa hiyo, nina amini kabisa maoni 

yetu ambayo tulisema yamechukuliwa na Serikali na sisi 

kama Kamati tunaendelea kusisitiza kwamba fedha 

zitolewe ili miradi iweze kutekelezwa kwa wakati. 

 

Mheshimiwa Spika, kumejitokeza hoja mahususi 

kama tatu na mojawapo ni hii ya SGR kipande cha 

Tabora- Kgoma ambacho kimeelezwa hapa na kimsingi 

ni kwamba umepata majibu ya Serikali kwa ufupi kutoka 

kwa Mheshimiwa Naibu Waziri. Naomba niseme tu 

kwamba sisi Kamati tumepokea maoni ya Wabunge 

ambao wameonesha concern hiyo kwamba ni vizuri 

kama kuna haja basi Mheshimiwa Spika kwa maelekezo 

yako, unaweza kuielekeza Serikali iweze kupitia kwa 

sababu haya ni maslahi mapana ya Taifa na ili iweze 

kuonekana kwamba Serikali inafanya kazi yake. (Makofi) 

 

Mheshimiwa Spika,kama itakupendeza Kamati ya 

Katiba na Sheria ipo lakini pia sisi Miundo Mbinu 

tupo,ukielekeza upya wanaweza kutuletea kwa niaba ya 

Bunge tuweze kuitazama upya na kuona utaratibu mzima 

ulivyofikiwa. Lakini sisi kama Kamati tunaendelea kusema 

tena tutaendelea kusimamia Wizara hii katika kuhakikisha 

Miradi yote inatekelezwa kama ilivyopangwa na Bunge. 

(Makofi) 

 

Mheshimiwa Spika, hoja mahususi nyingine ambayo 

ilijitokeza ni hoja ambayo aliitoa Mheshimiwa Daktari 

Faustine Ndungulile ni hoja ya Vivuko. Na hili nieleze 

kwamba Mheshimiwa Ndungulile amekuwa ni mdau 



31 JANUARI, 2023 

340 

 

muhimu sana na eneo la Kigamboni kumekuwa na 

matatizo ya vivuko. (Makofi)  

 

Mheshimiwa Spika, tunakiri wote kwamba katika 

maeneo ambayo Serikali au Taifa liweze kuchukua hatua 

ni kuhakikisha kwamba vivuko vinafanyiwa ukarabati 

iwezekanavyo ili watu wetu waendelee kuwa salama. 

Lakini eneo lile la Kigamboni watu wengi sana wanavuka 

kutoka mjini kuja Kigamboni. Kwa hiyo, nakubaliana na 

yeye kabisa kwamba TEMESA, hata sisi ndani ya Kamati 

tumekuwa na wasiwasi mkubwa na namna ya utendaji 

wa TEMESA. (Makofi) 

 

Mheshimiwa Spika,Kwa hiyo, niombe tu hili la 

kupeleka au kutangaza tenda na kupata mwingine 

baada ya ushindani, ninadhani iwe ni hoja ya sasa kama 

alivyosema Mheshimiwa Spika. Tuache ifanyiwe ukarabati 

kitengenezwe Kivuko ili wananchi wa Kigamboni wawe 

salama ili waweze kuishi salama na wasafiri salama. 

(Makofi)  

 

Mheshimiwa Spika, kwa sababu suala la maji 

hatuwezi kusubiri baadae kuja kuanza kutoa rambirambi 

kwa kitu ambacho kinakuja kuonekana wazi tungeweza 

kutengeneza. Kwa hiyo, niombe tu mchakato ambao 

ulitumika Mheshimiwa Naibu Waziri ameeleza na 

ninaamini kabisa umeenda sawa. Tunachotakiwa ni 

tusimamie Vivuko viwe salama, MV Magogoni itokee na 

iweze kuleta usalama wa wananchi wetu. 

 

Mheshimiwa Spika, hoja mahususi ambayo ni ya 

mwisho ilikuwa ni ya Mheshimiwa Josephat Gwajima. 

Askofu alieleza suala la barabara ya kule Tegeta kwamba 

tuangalie barabara zenye uchumi mkubwa ziwe ni 

kipaumbele ziweze kutengenezwa ziweze kuzalisha 

mapato mengine ya kuweza kutengeneza barabara 

zingine. (Makofi) 

 

Mheshimiwa Spika, jambo hili ni sahihi kabisa na sisi 

kwenye Kamati tuliliona tulipokwenda kutembelea 

barabara ile ya kule Ludewa ambayo ina changamoto 

ya milima mikubwa sana. Tulienda kule tukashauri 

barabara ile iweze kutengenezwa ili chuma pamoja na 

mkaa ulioko kule utoke kwa haraka uende kule kwa ajili 

ya kwenda kuuzwa katika Bandari zetu na uweze kuleta 

pato kubwa la Taifa. Kwa hiyo, tunamkaa wa kutosha uko 

kule, kuna chuma ya kutosha kule lakini haitoki kwa 

sababu tatizo ni barabara haipo. (Makofi) 

 

Mheshimiwa Spika, tunashukuru Serikali juzi 

tulivyoenda kukagua tumefanikiwa kupata Bilioni Tano 

imewekwa pale kwa ajili ya Milima fulani. Mheshimiwa 

Mbunge wa Ludewa pale alikuwa ananiambia amefurahi 

kuona Serikali imewawekea fedha ya kutengeneza 

angalau sehemu ya Mlima kama Kilometa Saba. Kwa 

hiyo, nilitaka niseme kwamba hoja yako ni nzuri. Niombe 

Serikali ichukueni hii, barabara yenye uzalishaji na uchumi 

mkubwa zichukuliwe kipaumbele ili ziweze kuzalisha 

mapato ya Taifa. (Makofi) 

 

Mheshimiwa Spika, kwa kuwa hoja kubwa nyingine 

ilikuwa ni ile ya kuzima simu tarehe 13 Februari. Ninaomba 

nirudie tena kusema ili tuweze kuondokana na tatizo la 

Kimtandao, Serikali isirudi nyuma wale ambao 

hawajahakiki tarehe 13 tunamuunga Mkono Mheshimiwa 

Waziri simu zile zifungwe. Ili tujue nani hasa mwenye simu 

yake vinginevyo tukiendelea kufanya danadana 

tutaendeleza tatizo la kimtandao na hatutamaliza utapeli 

kwenye simu ambazo ziko kwenye mtaa. (Makofi) 

 

Mheshimiwa Spika, kwa hiyo, baada ya maneno 

hayo. Ninaomba nirudie tena kushukuru kwa hoja zote 

zilizotolewa, naomba nirudie tena sasa kwa heshima 

kabisa naomba kutoa hoja ili ipitishwe na Bunge ili yawe 

maazimio ya Bunge yakuweza kupitisha taarifa yetu, 

ahsante sana. (Makofi) 

 

MHE. GHATI Z. CHOMETE: Mheshimiwa Spika, naafiki. 

 

SPIKA: Waheshimiwa Wabunge, hoja imetolewa, 

hoja ikitolewa kwa utaratibu wa kanuni zetu lazima 

iungwe mkono halafu lazima ihojiwe. Kwa hiyo akisema 

natoa hoja lazima msimame nawakumbusha tena 

nimeiona Serikali imekaa. Hoja ni za Kamati japokuwa 

wajumbe wamo humu wajumbe wa Kamati na wao 

wamekaa kwa hiyo na nyie zamu yenu itakapofika. Sasa 

nitawahoji, Waheshimiwa Wabunge hoja imeungwa 

mkono! (Kicheko). 

 

Hapana sijawahoji bado, nawajulisha kwamba hoja 

ime…Unaweza kwenda Mheshimiwa Mtaturu hoja 

imeshaungwa mkono. sasa nitawahoji, Waheshimiwa 

Wabunge wanaoafiki na ninapowahoji kwa sababu 

Mwenyekiti alipokuja hapa hajatoa marekebisho yoyote 

kwenye ile hoja iliyokuwa imeletwa na Kamati. Kwa hiyo, 

maazimio ninayowahoji ni yale ambayo yako kwenye 

kitabu cha Taarifa ya Kamati. Waheshimiwa Wabunge 

wanaoafiki hoja ya Kamati ya Kudumu ya Bunge ya 

Miundombinu kuhusu Taarifa ya Mwaka ya Shughuli za 

Kamati kwa Kipindi cha Kuanzia Januari 2022 hadi Januari 

2023 waseme ndio, wasioafiki waseme sio, wote 

wameafiki, ahsante sana. (Makofi) 

 

(Hoja Ilitolewa Iamuliwe) 

(Hoja Iliamuliwa na Kuafikiwa) 

 

SPIKA: Sasa nimuite Mwenyekiti wa Kamati ya 

Kudumu ya Bunge ya Kamati ya Kilimo Mifugo na Maji, 

Mheshimiwa Dkt. Christine Ishengoma aje ahitimishe hoja 

ya Kamati. 

 

MHE. DKT. CHRISTINE G. ISHENGOMA – MWENYEKITI 

WA KAMATI YA KUDUMU YA BUNGE YA KILIMO, MIFUGO 

NA MAJI: Mheshimiwa Spika,nakushukuru sana ili niweze 

kuhitimisha hoja niliyoitoa asubuhi ya Kamati ya Kilimo, 

Mifugo na Maji kuhusu taarifa ya kipindi cha Mwaka 

mzima ambao umepita. 

 

Mheshimiwa Spika, pili naomba kuwashukuru 

Mawaziri tayari hoja nyingi wameshazijibu na hasa 

naomba kumshukuru Mheshimiwa Rais kwa kuona 

kwamba Tume ya Mipango amekubali iweze kuanzishwa, 

tunamshukuru sana. (Makofi) 

 

Mheshimiwa Spika, kwa ujumla Wabunge wengi 

wamechangia ambao Wabunge 17 wameweza 

kuchangia hoja yetu ya Kamati ya Kilimo, Mifugo na Maji 

lakini kwa sababu ya muda sio lazima niwataje majina 

kwa sababu mmewaona. 

 

Mheshimiwa Spika, kuna hoja kubwa ambazo 

zimeweza kuongelewa ikiwepo TAFICO kuwa bajeti 

ziweze kutolewa kwenye Taasisi mbalimbali ikiwemo 

TAFICO pamoja na taasisi mbalimbali za Wizara yetu ya 

Kilimo, Mifugo na Maji ziweze kutolewa fedha.  

 

Mheshimiwa Spika, hoja kutoka kwenye Wizara ya 

Kilimo, Mheshimiwa Waziri Bashe ameweza kuitolea 

ufafanuzi na Mheshimiwa Waziri wa Fedha ameweza 

kuitolea ufafanuzi. Lakini hata hivyo bado Kamati 

tunasisitiza kuwa mtiririko wa fedha uweze kutolewa kwa 

wakati. Kwa hiyo, Serikali iweze kufuatilia kwa sababu 

huwa wananchi wanataka kuona mambo yanatendeka 

kwa hiyo mtiririko ukifuatiwa pamoja na certificate na nini 

naamini vitaweza kutolewa na ushauri utaweza kutolewa. 

Bado Kamati inasisitiza hivyo na muuliza swali ambaye 

ambaye walikuwa wanataka ufahamu bado tunasisitiza 

hivyo. (Makofi) 

 

Mheshimiwa Spika, mfumuko wa bei nao nashukuru 

kwa sababu tayari umeshafafanuliwa na Waheshimiwa 

Mawaziri, lakini tunashauri kuwa Serikali iweze kuungalia 

vizuri sana kusudi wananchi waweze kupata unafuu 

kwenye huu mfumuko wa bei ambao unaendelea. 

 

Mheshimiwa Spika, suala la mbolea tayari na 

lenyewe limefafanuliwa na Mheshimiwa Waziri husika 

Mheshimiwa Hussein Bashe lakini matatizo bado yapo 

kwa sababu usambazaji bado ni muhimu nao uweze 

kuangaliwa kwa sababu ili uweze kupata mazao bora ya 

Kilimo ambayo Wananchi wamehamasika kweli kulima, 

lazima uweze kutumia pembejeo bora ikiwepo mbolea 

pamoja na mbegu. Kwa hiyo, Kamati ilivyoshauri pamoja 

na Waheshimiwa Wabunge, nawashukuru. Jambo hili 

Serikali mlitilie maanani kama Mheshimiwa Waziri 

ulivyosema kuanzia Mwezi wa Nane kwa safari ijayo 

mbolea itakuwa imepatikana, naomba ichukuliwe hatua 

kama ulivyosema.  

 

Mheshimiwa Spika,kwa upande wa malisho, ni kweli 

Wafugaji wanapata shida wanahama hama kwa sababu 

ya kutafuta malisho. Kwa hiyo, tunashauri kuwa Serikali 

iweze kutoa elimu kuhusu malisho na mbegu za malisho 

ziweze kupatikana madukani kama mambo mengine 

yanavyopatikana kusudi wananchi hasa wafugaji 

waweze kupanda malisho na kulinda malisho na hali ya 

Wafugaji iweze kubadilika. 

 

Mheshimiwa Spika, jambo kubwa sana lingine lililo 

ongelewa ni mabadiliko ya tabia ya nchi. Mabadiliko ya 

Tabia ya Nchi kama Waheshimiwa Wabunge 

walivyosema, naomba lichukuliwe hatua kwenye uvunaji 

wa maji, kwenye kulinda vyanzo vya maji. Kwa upande 

wa Mifugo Serikali iweze kulitilia maanani na kutoa 

tahadhari ni nini kitatokea kama mambo hayo kusudi 

kulinda athari ambazo zinaweza kutokea kwa sababu ya 

Mabadiliko ya Tabia ya Nchi. 

 

Mheshimiwa Spika, jambo lingine lililotokea ni kuajiri 

Wafanyakazi wa Sekta hizi tunazo ziwasilisha hasa kwenye 

taasisi. Ili ufanye kazi vizuri na matokeo ya kazi yaonekane 

ni lazima ikama ya wafanyakazi iweze kuonekana. Kwa 

hiyo, vibali viwe vinatolewa viendane na bajeti kusudi 

wafanyakazi wanaotakiwa waweze kuajiriwa ili kuweza 

kutoa matokeo mazuri kwenye taasisi na Serikali yetu. 

 

Mheshimiwa Spika, jambo lingine ni kuhusu NARCO 

au Ranch zimeongelewa. Naomba sana kama Wabunge 

walivyosema isiwepo mabadiliko ya kusema kubadilisha 

Ranch kupeleka kwenye mambo mengine kama ya 

kilimo. Kama ni Ranch imepangwa kwa Mifugo iangaliwe 

jinsi ya kuboresha kusudi tuweze kupata mifugo ya 

kutosha kwenye Ranch zetu. Vitalu na vyenyewe viweze 

kutolewa hasa kwa wananchi waliokaribu na hivyo ili 

waweze kupata vitalu. (Makofi) 

 

Mheshimiwa Spika, Kilimo cha umwagiliaji sio 

tegemezi cha mvua na chenyewe kimeongelewa 

pamoja na scheme ndogondogo ziweze kufanyika 

Scheme kubwa. Hata hivyo Mheshimiwa Waziri ameweza 

kufafanua kuwa Fedha za umwagiliaji zipo na ninaamini 

kuwa Scheme nyingi zimeanzishwa ziweze kuangaliwa 

kwa umakini kusudi tuweze kuona kuwa Kilimo cha 

Umwagiliaji kinafanya kazi na hata kwenye Vituo vya 

mbegu tuweze kuzalisha mbegu kwa wingi kusudi tuweze 

kujitegemea. Kwani mpaka sasa hivi kama Wabunge 

walivyosema na Kamati imeona hivyo hivyo kuwa ni 

asilimia zaidi ya 60 mpaka sasa hivi ambayo Tanzania 

hatujitegemei tunapata hizi mbegu kutoka nje. 

 

Mheshimiwa Spika, jambo lingine lililoongelewa sana 

ni Uvuvi haramu, naomba Wizara husika iliangalie ili 

kukomesha Uvuvi haramu.Tukiendelea na Uvuvi haramu 

hatuwezi kupata Samaki na sisi Samaki ni lishe, Samaki ni 

kitoweo na Samaki ni fedha. Kwa hiyo, hilo nalo kama 

Wabunge walivyosema Wizara inayohusika naomba litilie 

maanani pamoja na matumizi ya Timba na Makokoro na 

Taa za Solar nazo zimeongelewa kwa wingi. 

 

Mheshimiwa Spika, jambo lingine lililosemwa ni 

mbegu. Je tunaweza tukapata mbegu za mazao mwaka 

ujao? Mheshimiwa Waziri amelifafanua sina tatizo ya 

kulisemea kwa sasa hivi. 

Mheshimiwa Spika, jambo lingine lililoongelewa kwa 

wingi ni pongezi. Tumetoa pongezi, Kamati imetoa, 

Waheshimiwa Wabunge wametoa pongezi kwa DAWASA 

pamoja na Wizara ya Maji jinsi walivyokabiliana na tatizo 

la maji kule Dar Es Salaam. Kwa hiyo, nazidi kuwapongeza 

kuwa pongezi hizi zifike na muendelee kufanya 

hivyohivyo. (Makofi) 

 

Mheshimiwa Spika, jambo lingine lililoongelewa ni 

Sekta ya Wizara ya Mifugo na Uvuvi vituo atamizi kwa 

ajira ya vijana. Mheshimiwa Waziri ameweza kufafanua 

kuwa vipo vituo ambavyo vijana wanabidi waweze 

kuajiriwa na wenyewe Wizara ya Kilimo watume 

applications kusudi waweze kuajiriwa. 

 

Mheshimiwa Spika, jambo lingine ni mazao ya 

bustani nayo yameongelewa, lakini haya mazao ya 

bustani yanaendana na usafirishaji ambao bado ni tatizo 

kwa hiyo, tumeshauri na Wabunge wameshauri kuwa 

Bandari na Viwanja vya Ndege viweze kuwa na green 

belt maana yake ni nini viwepo vitu vya kupoozea mazao 

kama haya ya bustani pamoja na uchakataji ambao 

utakuwa hapo karibu karibu na miundombinu ya 

usafirishaji iweze kwenda vizuri.  

 

Mheshimiwa Spika, naamini na Serikali imelichukua 

na ninashauri kuwa Serikali imeji-commit hapa hapa 

Wizara zote tatu zimesema kuwa ushauri wa Kamati 

wameuchukua na wataufanyia kazi. Jambo muhimu 

sana ni kulinda vyanzo vya maji ambavyo tayari 

Wabunge wamesema sana na Kamati imesema kusudi 

kutokana na matatizo ya ukosefu wa maji na kuharibu na 

mambo ya mabadiliko ya tabia ya nchi. 

Mheshimiwa Spika, mtiririko wa fedha tayari 

nimeshaongelea, tafadhari tunaomba sana hazina 

pamoja na Wizara mkiwaambia watu kuwa fedha zipo 

hawaelewi kwa hiyo, tunaomba mkazo uweze 

kuangaliwa kusudi hatua inayokwenda na hatua 

inayofuatiwa iweze kufuatiwa kwa haraka.  

 

Mheshimiwa Spika, Utambuzi wa Mifugo; lilisitishwa 

jambo hili la utambuzi wa mifugo lakini limejitokeza humu 

Bungeni na kwenye Kamati kuwa ili tuweze kujua mifugo 

ni kiasi gani na idadi gani na mifugo hii ni ya nani, jambo 

la heleni liweze kuangaliwa tena kusudi tuweze kutambua 

mifugo tuliyonayo. 

 

Mheshimiwa Spika, jambo lingine ambalo naweza 

kugusia ni kuhusu Ushirikiano wa Kiwizara hasa kwenye 

mambo mnayofanya kwa pamoja. Tumeongelea kuhusu 

ujenzi wa Mabwawa nalo limechukuliwa naamini 

Mheshimiwa Waziri Ndaki ametolea ufafanuzi kuwa 

walishakaa na tunaomba litendeke sio kila Wizara 

inajifanyia kuona uhai kusudi tuweze kuwa na uhai. 

 

Mheshimiwa Spika, jambo lingine ni Sera ambalo na 

lenyewe limefafanuliwa hapa. Sera ya ushirika 

Mheshimiwa Simbachawene amelifafanua vizuri. 

 

Mheshimiwa Spika, jambo lingine ulilotaka kujua ni 

udumavu wa Samaki wa Mtera na uzuri wake kuwa na sisi 

tunaokula Samaki hao, tunaweza kuwa wadumavu? 

Kama umeshapitia stage ya udumavu ni kitu kingine lakini 

kama kuna chemicals nayo ni kitu kingine kwa hiyo, 

Mheshimiwa Waziri amesema atalifanyia kazi na tayari 

amesha wa-assign watu wa TAFICO kulifanyia kazi na 

utafiti. Tunaomba sana lifanyiwe utafiti haraka sana.  

Mheshimiwa Spika, mambo hayo mengi ndio 

yaliyojitokeza na ninashukuru Waheshimiwa Wabunge 

kwa kuchangia vizuri hoja yetu ya Kamati ya Kilimo, 

Mifugo na Maji. Kwa hiyo, nawashukuru sana na wengi 

wameunga mikono, nasema ahsante, nahitimisha hoja hii 

nikisema kuwa natoa hoja na ninaomba Bunge zima 

liweze kuunga hoja hii kusudi iweze kupita. Ahsante sana 

nawashukuru. (Makofi) 

 

Mheshimiwa Spika, naomba kutoa hoja. (Makofi) 

 

MHE. ATHUMAN A. MAIGE: Mheshimiwa Spika, naafiki. 

 

SPIKA: Waheshimiwa Wabunge hoja imeungwa 

mkono ahsante sana. Hoja hii imeungwa mkono na 

sehemu ya Serikali ili nao hoja zao zikija hapa 

msiwasahau.  

 

Waheshimiwa Wabunge baada ya hoja hiyo 

kuungwa mkono, sasa niwahoji. Ninawahoji mkizingatia ile 

sehemu aliyokuwa amependekeza marekebisho 

Mheshimiwa Simbachawene. Sasa kwa kanuni zetu 

marekebisho inabidi yafuate utaratibu fulani hivi ili ndio 

tuwe tumeondoa humu. Lakini kile alichokisema nadhani 

ni maneno mawili yanatakiwa kuondoka pale halafu 

liingie neno moja ili sentensi yetu ikae vizuri. Kwa hivyo, 

kwa sababu hata Serikali inapotengeneza sera huwa 

inalihusisha Bunge sio kwa maana ya kuliletea lakini kwa 

ajili ya kupata mawazo kwa Wabunge. Kwa hiyo, analeta 

ngazi ya kamati labda kwa Bunge zima kama semina ili 

Wabunge muweze kutoa mawazo yenu kama wadau.  

 

Waheshimiwa Wabunge, kwa hivyo sentesi hii 

ikisomeka inatakiwa isomeke kwa sababu pia hata Sheria 

siyo kwamba wataleta tu lazima waanzishe mchakato 

halafu mambo yaende vizuri. Kwa hivyo, hiyo sehemu 

aliyokuwa amependekeza Mheshimiwa Simbachawene 

badala ya kusomeka Serikali ilete Bungeni mchakato wa 

marekebisho, kwa sababu inazungumzia mchakato 

maana yake Serikali ianzishe mchakato wa marekebisho 

ya Sera na hizo Sheria halafu utaratibu mwingine ufuate. 

Kwa sababu tukitumia ile ya kwake itabidi tufuate kanuni 

zinavyosema kwa hiyo marekebisho yatakuwa magumu.  

 

Waheshimiwa Wabunge, kwa hiyo, inabidi mimi ndio 

nirekebishe hapa ndani kwa sababu ndio nina uwezo 

huo. Kwa hiyo, Serikali ianzishe mchakato ndio 

itakavyosomeka, Serikali ianzishe mchakato wa 

marekebisho ya Sera na Sheria na kila kitu kilichopo hapo. 

Kwa hiyo, yataondoka maneno ilete Bungeni hayo ndio 

yataondoka tutaweka maneno ianzishe.  

 

Waheshimiwa Wabunge, baada ya kusema hayo 

sasa niwahoji, Wabunge wanaoafiki hoja ya Kamati ya 

Kudumu ya Bunge ya Kilimo, Mifugo na Maji kuhusu 

Taarifa ya shughuli zilizotekelezwa na kamati kwa kipindi 

cha kuanzia Januari 2022 hadi Januari 2023 waseme ndio. 

Wasioafiki waseme sio. Waheshimiwa Wabunge, nafikiri 

walioafiki wameshinda. (Makofi) 

 

(Hoja Ilitolewa Iamuliwe) 

(Hoja Iliamuliwa na Kuafikiwa) 

 

SPIKA: Waheshimiwa Wabunge, hoja zetu mbili 

ambazo tulikuwa tumewekewa mezani na zikaelezwa 

hapa ndani na Wenyeviti wawili zimepita. Sasa mambo 

mambo mawili, la kwanza, hoja ya kwanza imepitishwa 

na Wabunge wote, hoja ya pili nimewasikia Wabunge 

kama wawili lakini na wao walikuwa wanazungumza 

kama vile masihara. Lakini hoja hizi ni hoja za Bunge.  

 

Kwa hivyo Mbunge kwenye masuala ambayo 

tunafika mahali tunafanya maamuzi usifanye mzaha wala 

usifanye kutania. Kwenye ngazi hii tunafanya maamuzi 

mazito ambayo tunaituma Serikali kwenda kufanya 

jambo. Kwa hiyo, usifanye hata masihara hata kwa sauti 

ya namna fulani ndio maana huwa mnahojiwa. Kwa hiyo, 

nimeona hilo niliseme kwa sababu Bunge hili tutakuwa 

tukijadili taarifa za kamati kuanzia sasa mpaka wiki ijayo. 

Kwa hivyo ni muhimu sana kuzingatia. 

 

Waheshimiwa Wabunge, lakini jambo la pili 

niwaombe tena, ni muhimu sana hizi Kamati zetu 

zinapoleta taarifa hapa. Hiki ni kipindi ambacho hoja zetu 

tunaipelekea Serikali. Hoja zetu kama Bunge ndio maana 

mmesikia katika taarifa za Kamati zetu wamesema yale 

ambayo tuliazimia mwaka jana Serikali imeyafanyia kazi 

kwa sehemu kubwa. Kwa hiyo, ni zoezi zito ni zoezi la 

muhimu sana kwenye kuhakikisha Serikali inafanya 

mabadiliko, inafanya marekebisho, inaanzisha wakati 

mwingine hata michakato ya kubadilisha kama hivyo 

Sera na Sheria ili Sekta zake zikae sawa. (Makofi) 

 

Kwa hiyo, ni zoezi la muhimu sana na hili 

linatupunguzia hata sisi changamoto tunazokuwa nazo 

huko majimboni za wananchi hii ndio sehemu ya 

kuonesha hayo yote. Sasa ni muhimu sana kutilia 

maanani yale ambayo yameletwa na Kamati na kama 

kuna yale ambayo ukisha isoma ile taarifa unatakiwa 

ulete na wewe pendekezo lako basi fuata ule utaratibu. 

Unaliandika lile pendekezo lako vizuri, unaandika yale 

maoni yako vizuri Mwenyekiti akisha afikiana nayo 



31 JANUARI, 2023 

352 

 

anayaleta hapa kwamba katika yale maazimio yetu 

kwenye hoja hii tunaongeza na azimio hili, ili Serikali 

inapoyachukua hayo maazimio inayachukua kama 

maamuzi ya Bunge. 

 

Waheshimiwa Wabunge, kwa hiyo, ni nafasi yako 

kuweza kusaidia Serikali, kuishauri Serikali kufanya 

mabadiliko yale maeneo ambayo tunaona bado 

yanachangamoto kwa sababu Sekta zote zitatazamwa 

na Bunge kwenye Bunge hili. Kwa hiyo, niwaombe sana. 

 

Waheshimiwa Wabunge, lakini jambo la mwisho 

katika hili la pili kipengele cha mwisho ni kwamba Kamati 

hizi tunapojadili hizi taarifa zinaijulisha pia Serikali juu ya 

mambo ambayo wanatakiwa wayape kipaumbele 

katika kipindi cha bajeti kinachokuja. Kwa hiyo, ni mambo 

ya msingi sana. Japokuwa hautarajiwa sasa hivi uanze 

kusema mambo yako ya Jimbo, lakini yale mambo ya 

ujumla ya msingi ni wakati huu ili Serikali ipate mwelekeo 

kwenye Sekta zake tunataka mambo yaende namna 

gani. Kwasababu maazimio ni maamuzi ya Bunge na 

Serikali inayachukua kwa uzito sana. (Makofi) 

 

Ndio maana hapa Mheshimiwa Simbachawene 

amesimama na amewaeleza uzito wa jambo lile la Tume 

Yetu ya Mipango na sasa mmesikia kwamba Serikali 

inataka kuchukua hatua juu ya jambo hilo. Kwa hiyo, ni 

mambo ya msingi sana na sisi tuyachukue kwa uzito huo. 

(Makofi) 

 

Waheshimiwa Wabunge baada ya kusema hayo 

niwashukuru sana kwa namna mlivyoshiriki kwenye ngazi 

ya Kamati mpaka kufikia kuwa na maazimio haya 

kwenye hizi Kamati zetu mbili lakini pia namna mlivyoshiriki 

siku ya leo. Ninawashukuru sana na Kuwapongeza na 

ninawatakia jioni njema. 

 

Waheshimiwa Wabunge baada ya kusema hayo 

nahairisha shughuli za Bunge mpaka kesho saa tatu kamili 

asubuhi. 

 

(Saa 1.50 Usiku Bunge liliahirishwa hadi Siku ya Jumatano, 

Tarehe 1 Februari, 2023 Saa Tatu Kamili Asubuhi) 

 
 

 

 

 

 

 

 

 

 

 

 

  

 

 


